
      గ్రంథ పరిచయం
    

    
      
    

    
      లోకంలో పాపం ప్రవేశించకముందు ఆదాము తన సృష్టి కర్తతో స్వేచ్ఛా సహవాస సాంగత్యాల్ని అనుభవించాడు. అయితే మానవుడు దేవుని ఆజ్ఞను అతిక్రమించి దేవునికి దూరమయ్యాడు. మానవ జాతి ఇలా విశేషాధిక్యతకు దూరమయ్యింది. కాగా విమోచన ప్రణాళిక వల్ల లోకవాసులు పరలోకంతో సంబంధం కలిగి ఉండేందుకు ఒక మార్గం ఏర్పడింది. తన ఆత్మమూలంగా దేవుడు మానవులతో మాట్లా డాడు. తాను ఎంపిక చేసుకొన్న తన సేవకుల ద్వారా దేవుడు తన దివ్యవర్తమానాన్ని లోకానికి అందించాడు. “మనుష్యులు పరిశుద్ధాత్మ వలన ప్రేరేపింపబడినవారై దేవుని మూలముగ పలికిరి.” 2 పేతురు 1:21. 
    

    
      
    

    
      మానవ చరిత్రలోని మొదటి 2500 సంవత్సర కాలంలోను రాతపూర్వకమైన వెల్లడి లేదు. దేవుని ఉపదేశాన్ని అందుకొన్న వారు తాము తెలుసుకొన్నది ఇతరులకు అందించే వారు. ఉపదేశం తరం నుంచి తరానికి తండ్రి నుంచి కుమారుడికి సంక్రమించేది. వాక్యం రాత రూపం ధరించటానికి అవసరమైన ఏర్పాట్లు మోషే కాలంలో జరిగాయి. ఆవేశంతో నిండిన దైవొక్తులు ఒక ఆవేశపూరిత గ్రంథంగా కూర్పు పొందటం జరిగింది. అప్పుడే. ఈ గ్రంథం కూర్పు 1600 సంవత్సరాల సుదీర్ఘ కాలం సాగింది. సృష్టి చరిత్రకారుడు, ధర్మశాస్త్ర రచయిత అయిన మోషే నుంచి, సువార్తలోని మిక్కిలి గంభీర సత్యాల లేఖకుడైన యోహాను వరకు ఈ కూర్పు ప్రక్రియ సాగింది. 
    

    
      
    

    
      తన మూలం దేవుడే అని బైబిలు తెలుపుతున్నది. అయినా దాని రచన మానవుల ద్వారా జరిగింది. అందులోని వివిధ పుస్తకాల రచనా శైలి అనేక రచయితల గుణశీలాలను బయలుపర్చుతుంది. ప్రకటితమైన సత్యాలు “దైవావేశము వలన కలిగినవే ”(2 తిమోతి 3:16). కాకపోతే అవి మనుషుల మాటలలో వ్యక్తం అవుతున్నాయి. అనంత జ్ఞాని అయిన దేవుడు తన పరిశుద్ధాత్మ వలన తన సేవకుల మనసులను వెలుగుతో నింపాడు. వారికి కలలు, దర్శనాలు, చిహ్నాలు, ఛాయారూపాలు ఇచ్చాడు. ఇలా ప్రకటితమైన సత్యాన్ని అందుకొన్న వారు దాని భావాన్ని మానవ భాషలో లిఖించారు. 
    

    
      
    

    
      పది ఆజ్ఞలను దేవుడే పలికి తన స్వహస్తంతో రాశాడు. ఆజ్ఞలు దేవుడు కూర్చినవి. అవి మానవుడి కూర్పుకాదు. మానవ భాషలో వున్న దైవ సత్యాలే 
    

    
      
    

    
      బైబిలు. అది దైవ మానవ సంయుక్త కృషిని సూచిస్తున్నది. దైవ కుమారుడు మానవ కుమారుడు అయిన క్రీస్తు స్వభావంలో ఇలాంటి సంయోగమే కనిపిస్తుంది. క్రీస్తు విషయంలోలాగే బైబిలు విషయంలోనూ “ఆ వాక్యము శరీరధారియై... మన మధ్య నివసించెను” అన్నది వాస్తవం. యోహాను 1:14. 
    

    
      
    

    
      సాంఘిక స్థాయిలో, వృత్తిలో, మానసిక, ఆధ్యాత్మిక సమర్ధతలలో ఎన్నో వ్యత్యాసాలు గల వ్యక్తులు వేర్వేరు యుగాలలో బైబిలులోని పుస్తకాల రచించారు. ఈ పుస్తకాల రచనాశైలిలో బైలుపర్చబడ్డ అంశాల వైవిధ్యంలో ఎంతో వ్యత్యాసం కనిపిస్తుంది. ఆయా రచయితలు, ఆయా తీరులలో భాషను ఉపయోగించారు. ఒకే సత్యాన్ని ఒక రచయిత కన్న ఇంకో రచయిత మనోరంజకంగా వ్యక్తీకరించటం జరిగేది. అనేకమంది రచయితలు ఒక అంశంపై ఆయా సమయ సందర్భాలలో రాయగా, భక్తి భావం, సదాలోచన, నిర్మల దృష్టి గల విధ్యార్ధికి అందులో కనిపించే ఏకత్వం, పొందిక, దురభిమానంతో నిండిన అప్రవుతుడైన ఆషావూషీ పాఠకుడికి పొంతనలేనట్లు, విరుద్ధంగా వున్నట్లు కనిపించవచ్చు. 
    

    
      
    

    
      వివిధ వ్యక్తుల మూలంగా బహిర్గతమయ్యే సత్యం వివిధ రూపాల్లో బయలుపడుంది. ఒక అంశంలో ఒక భాగం ఒక రచయితను బలంగా ఆకర్షించవచ్చు. తన అనుభవానికి, అవగాహన చేసుకొని అభినందించ టానికి తనకున్న సామర్థ్యానికి అనువైన విషయాలను అతడు గ్రహిస్తాడు. ఇంకొక రచయిత వేరొక భాగాన్ని తీసుకొంటాడు. పరిశుద్ధాత్మ మార్గదర్శకత్వం కింద ఇలా ప్రతివారు తమతము మనసులపై బలీయంగా ముద్రపడ్డ విషయాన్ని వ్యక్తం చేస్తారు. ఒక్కొక్కరికి సత్యంలోని ఒక భాగం, అయినా మొత్తంలోని ఏకత్వం, సమన్వయత ఇలా బహిర్గతమైన సత్యాలు అన్నీ కలిసి ఒక పరిపూర్ణమైన మొత్తమై అన్ని పరిస్థితులకు అనుభవాలకు మనుషుల అవ సరాలను తీర్చటానికి సిద్ధంగా ఉండారు. 
    

    
      
    

    
      తన సత్యాన్ని మానవుల ద్వారా లోకానికి ప్రకటించాలన్నది దేవుని ఆకాంక్ష. అందుకు దేవుడు తన పరిశుద్ధాత్మ ద్వారా మానవులకు అర్హతలు, సమర్ధతలు ఇచ్చారు. ఈ సేవ చేయటానికి వారికి శక్తి నిచ్చాడు. ఏమి 
    

    
      
    

    
      మాట్లాడాలి, ఏమి రాయాలి అన్న విషయమై ఆలోచనలు పుట్టించేది ఆయనే. ఈ ఐశ్వర్యం వుంటి ఘటాలకు అప్పగించటం జరిగింది. అయినా ఇది పరలోకం నుంచి వచ్చిందే. ఈ సాక్ష్యం లోపాలతో నిండిన మానవ భాష ద్వారా ప్రకటితవనౌతున్నది. అయినా ఇది దేవుని సాక్ష్యం . విశ్వసించి విధేయుడయ్యే దేవుని బిడ్డకు ఇందులో కృపాసత్య సంపూర్ణమైన దైవ శక్తి ప్రభావం కనిపిస్తుంది. 
    

    
      
    

    
      మానవుల రక్షణకు అవసరమైన జ్ఞానాన్ని దేవుడు తన వాక్యంలో గుప్తపర్చాడు. పరిశుద్ధ లేఖనాలు దేవుని చిత్తం గురించి అధికారికంగా నిర్దుష్టంగా వెలువడ్డ ప్రకటన అని మనం అంగీకరించాలి. ప్రవర్తనకు గీటురాయి, సిద్ధాంతాలకు సూచిక, అనుభవానికి పరీక్ష లేఖనాలే. “దైవజనుడు సన్నదుడై ప్రతి సత్కార్యమునకు పూర్ణముగా సిద్ధపడియుండునట్లు దైవావేశము వలన కలిగిన ప్రతి లేఖనము ఉపదేశించుటకును, ఖండించుటకును, తప్పుదిద్దుటకును, నీతియందు శిక్ష చేయుటకును ప్రయోజనకరమై యున్నది.” 2తిమోతి 3:16, 17. 
    

    
      
    

    
      దేవుడు తన చిత్తాన్ని తన వాక్యం ద్వారా మనకు బయలుపర్చాడన్న వాస్తవం పరిశుద్ధాత్మ సన్నిధిని, పరిశుద్ధాత్మ మార్గదర్శకత్వాన్ని రద్దు పర్చదు. చెప్పాలంటే, తన సేవకులకు వాక్యాన్ని విపులపర్చటానికి, వాక్యబోధనతో వారిని చైతన్య పర్చటానికి ఆత్మను పంపుతానని రక్షకుడు వాగ్దానం చేశాడు. బైబిలును ఆవేశపూరితం చేసింది దేవుని ఆత్మేగనుక ఆత్మ బోధించేది వాక్యానికి విరుద్ధంగా ఉండ టం అసాధ్యం . 
    

    
      
    

    
      బైబిలును రద్దుచేయటానికి ఆత్మను ఇవ్వలేదు దేవుడు. అందుకు కానే కాదు. ఎందుకంటే దైవవాక్యం సమస్త ఉపదేశానికి, అనుభవానికి ప్రామాణికమని లేఖనాలు స్పష్టంగా బోధిస్తున్నాయి. అపోస్తలుడు యోహాను అంటున్నది వినండి “ప్రియులారా, అనేకులైన అబద్ధ ప్రవక్తలు లోకములోనికి బయలువెళ్ళియున్నారు గనుక ప్రతి ఆత్మను నమ్మక ఆయా ఆత్మలు దేవుని సంబంధమైనవో కావో పరీక్షించుడి”1 యోహాను 4:1. “ధర్మశాస్త్రమును ప్రమాణ వాక్యమును విచారించుడి. ఈ వాక్యప్రకారము వారు బోధించని యెడల వారికి అరుణోదయము కలుగదు” హెచ్చరిస్తున్నాడు. యెషయా 8:20. 
    

    
      
    

    
      తమకు ఆత్మ జ్ఞానం ఉన్నదని దైవవాక్య మార్గదర్శకత్వం తమకు ఇక అవసరం లేదని చెప్పే ఒక తరగతి ప్రజల తప్పులవల్ల పరిశుద్దాత్మ చేస్తున్న పని తీవ్ర అప్రతిష్ఠకు గురి అవుతున్నది. వారు కొన్ని అభిప్రాయాల ప్రాబల్యానికి గురిఅయి అవే తమ ఆత్మలో దేవుడు చేస్తున్న పని అని భ్రమపడ్డారు. అయితే వారిని నియంత్రించేది దేవుని ఆత్మ కాదు. లేఖనాలను నిర్లక్ష్యం చేసి ఇలాంటి అభిప్రాయాన్ని అనుసరించటం, గందరగోళంలో పడి, మోసంలో కూరుకు పోయి, నాశనమువటానికి దారితీస్తుంది. ఇది సాతాను కుయుక్తులు కుతంత్రాలకు ఊతమిస్తుంది. పరిశుద్ధాత్మ పరిచర్య క్రీస్తు సంఘానికి ఎంతో ప్రాముఖ్యం. అందుచేత అతివాదులు, మత ఛాందసుల పొరపాట్లు ఆధారంగా పరిశుద్దాత్మ పరిచర్యపట్ల దైవ ప్రజలలో ద్వేషం పుట్టించి స్వయంగా దేవుడే ఏర్పాటు చేసిన ఈ అపార పరిశుద్దాత్మ శక్తి వనరును నిర్లక్ష్యం చేసేందుకు వారిని మోసగించటం సాతాను కుతంత్రాలలో ఒకటి. 
    

    
      
    

    
      సువార్త కాలం పొడుగునా దైవాత్మ పరిచర్య కొనసాగవలసి వున్నది. ఇది దైవ వాక్యం సెలవిస్తున్న మాట. పరిశుద్ధాత్మ ద్వారా పాత నిబంధన, కొత్త నిబంధనలను ఇచ్చిన యుగాలలో వ్యక్తిగత మనస్సులకు వెలుగును అనుగ్రహించటం దేవుడు ఆపలేదు. పరిశుద్ధ గ్రంధములో భాగం కావటానికి ఆయన ఇచ్చిన ప్రత్యక్షతలకు అది అదనంగా ఇచ్చిన వెలుగు. లేఖనాలు ఇవ్వటంతో ఎలాంటి సంబంధమూ లేని విషయాలపై ప్రజలు పరిశుద్ధాత్మ ద్వారా హెచ్చరిక, గద్దింపు, హితవు ఉపదేశం అందుకొన్నట్లు బైబిలే వ్యక్తీకరిస్తున్నది. ఆయా యుగాలలోని ప్రవక్తల ప్రస్తావనా ఉన్నది. కాని వారి ప్రవచనాల దాఖలాలులేవు. లేఖనాల సంకలనం పూర్తి అయిన తర్వాత కూడా అదే విధంగా పరిశుద్ధాత్మ దైవ ప్రజలను చైతన్య పర్చటం, హెచ్చరించటం, ఓదార్చటం అన్న తన సేవను కొనసాగించవలసి ఉన్నాడు. 
    

    
      
    

    
      తన శిష్యులకు యేసు ఈ వాగ్దానం చేశాడు. “ఆదరణ కర్త, అనగా తండ్రి నా నావుమున పంపబోవు పరిశుద్దాత్మ సమస్తమును మీకు బోధించి నేను మీతో చెప్పిన సంగతులన్నింటిని మీకు జ్ఞాపకము చేయును.” “అయితే ఆయన అనగా సత్యస్వరూపియైన ఆత్మ వచ్చినప్పుడు మిమ్మును సర్వసత్యములోనికి నడిపించును. ఆయన సంభవింపబోవు సంగతులను 
    

    
      
    

    
      మీకు తెలియజేయును” యోహాను 14:26;16:13. అపోస్తలుల దినాలకే పరిమితం కాకుండా అన్ని యుగాలలోని క్రీస్తు సంఘానికి ఈ వాగ్దానాలు వర్తిస్తాయని లేఖనం స్పష్టంగా బోధిస్తున్నది. ” ఇదిగో నేను యుగ సమాప్తి వరకు సదాకాలము మీతో ఉన్నాను” అంటూ తన శిష్యులకు హామీ ఇస్తున్నాడు రక్షకుడు. మత్తయి 28:20. “మనమందరము విశ్వాసము విషయములోను దేవుని కుమారుని గూర్చిన జ్ఞానము విషయంలోను ఏకత్వము పొంది, సంపూర్ణ పురుషులగు వరకు, అనగా క్రీస్తుకు కలిగిన సంపూర్ణతకు సమానమైన సంపూర్ణత కలవారమగు వరకు...పరిశుదులు సంపూరు లగునటు క్రీస్తు శరీరము క్షేమాభివృది చెందుటకును, పరిచర్య ధర్మము జరుగుటకును, పరిశుద్దాత్మ వరాలూ, పరిశుద్దాత్మ ప్రత్యక్షతలూ సంఘంలో ఏర్పాటయ్యాయని పౌలు తెలుపుతున్నాడు.” ఎఫెసీయులకు 4:12,13. 
    

    
      
    

    
      ఎఫెసులో ఉన్న విశ్వాసుల కోసం అపొస్తలుడిలా ప్రార్థించాడు, “ మరియు మీ మనోనేత్రములు వెలిగింపబడినందున ఆయన మిమ్మును పిలిచిన పిలుపువల్లనైన నిరీక్షణ యెట్టిదో పరిశుదులలో ఆయన స్వాస్థ్యము యొక్క మహిమైశ్వర్య మెట్టిదో, ఆయన క్రీస్తు నందు వినియోగపరచిన బలాతిశయ మును బట్టి విశ్వసించు మనయందు ఆయన చూపుచున్న తన శక్తి యొక్క అపరిమితమైన మహాత్మ్య మెట్టిదో మీరు తెలిసికొనవలెనని, మన ప్రభువైన యేసు క్రీస్తు యొక్క దేవుడైన మహిమ స్వరూపియగు తండ్రి తన్ను తెలిసికొనుటయందు మీకు జ్ఞానమును ప్రత్యక్షతయును గల మనస్సు అనుగ్రహించునట్లు నేను నా ప్రార్ధనయందు మిమ్మును గూర్చి విజ్ఞాపన చేయుచున్నాను.” ఎఫెసీయులకు 1:17-19. ఎఫెసు సంఘం విషయంలో పౌలు ఆశించిన దీవెన ఏమిటంటే వారు దైవగ్రంథంలోని గంభీర సత్యాలను అవగాహన చేసుకొనేందుకు పరిశుద్దాత్మ వారి మనసులు తెరిచి వారికి జ్ఞానోదయం కలిగించటమున్నది. 
    

    
      
    

    
      పెంతెకొస్తునాడు ఆశ్చర్యకరమైన ఆ పరిశుద్దాత్మ ప్రత్యక్షత అనంతరం తము పాపాల నిమిత్తం పశ్చాత్తాప పడి క్రీస్తు నామంలో బాప్తిస్మం పొందవలసిందిగా ప్రజలను పేతురు హెచ్చరించాడు. పేతురిలా అన్నాడు 
    

    
      
    

    
      “మీరు మారుమనస్సు పొంది పాపక్షమాపణ నిమిత్తము ప్రతివాడు యేసుక్రీస్తు నామమున బాప్తిస్మము పొందుడి. అప్పుడు మీరు పరిశుద్దాత్మ వరము పొందుదురు. ఈ వాగ్దానము మీకును, మీ పిల్లలకును, దూరస్థులందరికిని అనగా ప్రభువైన మన దేవుడు తన యొద్దకు పిలిచిన వారి కందరికిని చెందును” అపొ. 2:38, 39. 
    

    
      
    

    
      దేవుని మహాదిన దృశ్యాల సందర్భంగా ఆత్మ ప్రత్యేక ప్రత్యక్షతను యోవేలు ప్రవక్త ద్వారా ప్రభువు వాగ్దానం చేస్తున్నాడు. యోవేలు 2:28 పెంతెకొస్తు దినాన ఈ ప్రవచనం పాక్షికంగా నెరవేరింది. సువార్త సేవ చివరి కాలంలో ప్రదర్శితం కానున్న దైవకృపావరం ప్రత్యక్షతతో ఇది పూర్తిగా నెరవేరుతుంది. 
    

    
      
    

    
      మంచి చెడుల మధ్య మహా సంఘర్షణ లోకం అంతం వరకు ఉదృతమౌతూనే ఉంటుంది. అన్ని యుగాలలో క్రీస్తు సంఘంపై సాతాను ఆగ్రహం బహిర్గతమవుతూనే వుంది. తన ప్రజలు ఈ దుష్టశక్తిని ఎదిరించి నిలబడేందుకు వారిని బలోపేతుల్ని చేయటానికి తన కృపను ఆత్మను దేవుడు వారికి అనుగ్రహిస్తాడు. సువార్తను లోకానికి చాటించి తమ కార్యాలను భావితరాల ప్రజలకు రాసి ఉంచాల్సి వచ్చినప్పుడు అపోస్తలులు ప్రత్యేక పరిశుద్దాత్మ వికాసం పొందారు. కాగా సంఘం అంతివు విమోచనను సమీపించే కొద్దీ మరింత శక్తి కూడగట్టుకుని సాతాను కృషి చేస్తాడు. “తనకు సమయము కొంచెమే అని తెలిసికొని బహుక్రోధము గలవాడై ” అతడు దిగివస్తాడు. ప్రకటన 12:12. “నానావిధములైన సూచక క్రియలతోను, మహాత్కార్యములతోను” వస్తాడు. 2 థెస్స. ఒకప్పుడు దేవదూతలందరిలో అత్యున్నత స్థాయిలో ఉన్నమోసగాడు. ఆరువేల సంవత్సరాలుగా మోసగించటంలో, నాశనం చేయటంలో తల మునకలై ఉన్నాడు. యుగాలకొద్దీ సాగుతున్న సంఘర్షణల్లో తాను సంపాదించుకొన్న విధ్వంసక నైపుణ్యాన్ని, క్రూరత్వాన్ని తన చివరి పోరాటంలో దైవ ప్రజలపై ప్రయోగిస్తాడు. అపాయంతో నిండిన ఈ దినాలలో యేసు రెండోరాకను గూర్చిన హెచ్చరికను క్రీస్తు అనుచరులు లోకానికి అందించవలసి ఉంది. యేసు వచ్చే తరుణంలో 
    

    
      
    

    
      “నిష్కళంకులుగాను, నిందా రహితులుగాను” ఆయన ముందు నిలబడేందుకు ఒక జనాంగం సిద్ధపడాల్సి వున్నది. 2 పేతురు 3:14. అపోస్తలుల దినాల్లో సంఘానికి అగత్యమైన దైవకృప, శక్తి సంఘానికి ఈ కాలంలో ఏమాత్రం తీసిపోని రీతులలో అవసరమవుతుంది. 
    

    
      
    

    
      మంచి చెడుల మధ్య దీర్ఘకాలంగా సాగుతున్న సంఘర్షణ దృశ్యాలు పరిశుద్దాత్మ ప్రభావం వల్ల ఈ గ్రంధ రచయితకు ప్రదర్శితమయ్యాయి. జీవ నాధుడు, రక్షణకర్త అయిన క్రీస్తుకు పాపానికి దుర్నీతికి కర్త,ధర్మశాస్త్రాన్ని ఉల్లంఘించిన మొదటి పాపి అయిన సాతానుకి మధ్య యుగయుగాలుగా జరుగుతున్న సంఘర్షణను అప్పుడప్పుడు వీక్షించ బానికి నాకు అనుమతి లభించింది. తనకు క్రీస్తు ఎడల ఉన్న కక్షను సాతాను క్రీస్తు అనుచరుల పట్ల కన పర్చుతున్నాడు. ధర్మశాస్త్ర సూత్రాల పరంగా అదే విద్వేషం, మోసగించటంలో అదే విధానం చరిత్ర పొడుగున కానవస్తున్నది. తప్పును సత్యంగా కనపర్చటం, ధర్మశాస్త్రానికి ప్రత్యామ్నా యంగా మానవ నిబంధనలను నిలపటం , సృష్టికర్తను మానివేసి సృష్టాన్ని పూజించటానికి ప్రజల్ని తప్పు దారి పట్టించటం ఇవన్నీ ఈ మోస పూరిత విధానం వల్ల జరుగుతున్న పనులే. దేవుని ప్రవర్తనపై దుష్ప్రచారం చేయటానికి, సృష్టికర్త గురించి మనుషులకు తప్పుడు అభిప్రాయం కలిగించి తన్మూలంగా ఆయన పై వారికి ప్రేము లేకుండా చేసి ఆయన పట్ల భయం, ద్వేషం వారు పెంచుకునేటట్లు చేయటానికి, ధర్మశాస్త్రాన్ని విసర్జించి తద్వారా ధర్మశాస్త్ర విధులను ఆచరించాల్సిన పని లేదని భావించేందుకు ప్రజల్ని అపమార్గం పట్టించటానికి, తన మోసాల్ని ఎదిరించే వారిని హింసించటానికి సాతాను చేసిన ప్రయత్నాలు అన్నియుగాల్లోనూ అమలయ్యాయి. పితరులు, ప్రవక్తలు, అపోస్తలులు, సంస్కర్తల చరిత్రలో కూడా అవి చోటుచేసుకొని ఉండవచ్చు. 
    

    
      
    

    
      గడచిన యుగాలన్నింటిలో ఏ లక్ష్యంతో తాను పని చేశాడో, చివరి మహా సంఘర్షణలో అదే లక్ష్యసాధనకు, అదే విదానాన్ననుసరిస్తూ, అదే స్వభావాన్ని ప్రదర్శిస్తూ సాతాను కృషి చేస్తాడు. సంఘర్షణ గతంలో ఏలా సాగిందో 
    

    
      
    

    
      భవిష్యత్తులోనూ అలాగే సాగుతుంది. కాకపోతే భవిషత్ లోని సంఘర్షణ లోకం ముందెన్నడు కనివిని ఎరుగనంత ఉద్భతంగా ఉంటుంది. సాతాను మోసాలు సుతిమెత్తగా, సున్నితంగా ఉంటాయి. అతడి దాడులు మరింత దృఢంగా ఉంటాయి. సాధ్యమైతే, ఎన్నికయినవారిని సైతం అతడు తన దారి పట్టిస్తాడు. మార్కు 13:22, రివైజ్డ్ వర్షన్. 
    

    
      
    

    
      దైవ వాక్యంలోని మహాత్తర సత్యాలకు, గతంలోని భవిషత్తులోని దృశ్యాలకు నా మునోనే త్రం తెరచి నాకు ప్రత్యక్ష పర్చిన వాటిని ఇతరులకు తెలియపరుచుముని పరిశుద్దాత్మ నన్ను ఆదేశించాడు. గతించిన యుగాల్లో జరిగిన సంఘర్షణ చరిత్రను, ప్రత్యేకించి సమీప భవిష్యత్తులో సంభవించనున్న పోరాటాన్ని గూర్చిన సత్యాన్ని ప్రకటించుమని ఆయన ఆదేశించాడు. ఈ కార్యాచరణ దీక్షతో సంఘ చరిత్రను సంఘటనలను ఎంపికచేసి వర్గీకరించటానికి ప్రయత్నించాను. వివిధ కాలాల్లో లోకానికి వచ్చిన, సాతాను ఆగ్రహాన్ని, లోకాన్ని ప్రేమించే సంఘస్తుల వ్యతిరేకతను రేపిన, మరణం వరకు తమ జీవితాన్ని ప్రేమించని ” సాక్షులు కాపాడుకొన్న గంభీర సత్యాల విశదీకరణకు అనుకూలంగా ఈ వర్గీకరణ జరిగింది. 
    

    
      
    

    
      మన ముందున్న సంఘర్షణను గూర్చిన హెచ్చరిక ఈ దాఖలాల్లో మనకు కనిపిస్తుంది. దైవ వాక్యం వెలుగులోను, దైవాత్మ ప్రకాశతలోను పరిశీలిస్తే దుష్టుడైన సాతాను కుతంత్రాలను కనుగోగలుగుతాం. ప్రభువురాకకు ముందు “నిందారహితులుగా” కనబడే వారు విసర్జించాల్సిన ప్రమాదకర విషయాలు గ్రహించగలుగుతాం. 
    

    
      
    

    
      గత యుగాల్లో సంస్కరణ పురోగతికి తోడ్పడ్డ సంఘటనలు చరిత్రకెక్కి ప్రొటస్టాంటు ప్రపంచంలో ఖ్యాతిని గుర్తింపును పొందాయి. అవి ఎవ్వరూ కాదనలేని వాస్తవాలు. పుస్తక పరిమితులు సంక్షిప్తత ఆవశ్యకత దృష్టిలో ఉంచుకొని ఈ చరిత్రను సంక్షిప్తంగా పాఠకుల ముందు ఉంచుతున్నాను. విషయాన్ని సరిగా అర్ధం చేసుకొని జీవితంలో ఉపయోగించుకునేందుకు అవసరమైన వాస్తవాలను క్లుప్తంగా తక్కువ స్థలంలో సమకూర్చాను. విషయంపై సమగ్ర అవగాహన కలిగించే ఉద్దేశంతో ఒక చరిత్రకారుడు సంఘటనల్ని వర్గీకరించిన కొన్ని సందర్భాలలో లేక సౌలభ్యం కోసం వివరాలను 
    

    
      
    

    
      సంగ్రహ పర్చిన సందర్భాలలో అతడి మాటలను ఉటంకించటం జరిగింది. అయితే బహుకొద్ది సందర్భాలలో తప్ప వాటికి ప్రత్యేక గుర్తింపు ఇవ్వటం జరగలేదు. కారణమేముంటే ఆ మాటలు ఉటంకించింది ఆ రచయితను ప్రామాణికంగా ఉల్లేఖించేందుకు కాదు. ఆ విషయాన్ని శక్తిమంతంగా వివరిస్తున్నందుకు మన కాలంలో సంఘర్షణ కృషిని కొనసాగిస్తున్న వారి అనుభవాలు, భావాల ప్రచురణ విషయంలో కూడా ఇలాంటి పనే అప్పు డప్పుడూ జరుగుతున్నది. 
    

    
      
    

    
      గడచిన సంవత్సరాల్లోని పోరాటాలు శ్రమల గురించి నూతన సత్యాలు అందించటం ఈ పుస్తకం ఉద్దేశ్యం అంత గా కాదు. కాని భవిషతులో సంభవించబోతున్న సంఘటనలను గూర్చిన వాస్తవాలను సూత్రాలను బహిర్గతం చేయటమే దీని లక్ష్యం. అయినా వెలుగుకు, అంధ కార శక్తులకు మధ్య సాగుతున్న సంఘర్షణలో భాగంగా పరిగణించినప్పుడు గతానికి సంబంధించిన ఈ దాఖలాలు నూతన ప్రాముఖ్యాన్ని సంతరించు కొంటున్నట్లు కనిపిస్తుంది. ఈ దాఖలాలు చీకటిగా ఉన్న భవిషతులో వెలుగు విరజిమ్ముతాయి. క్రిందటి యుగాల్లోని సంస్కర్తలా తమ మాన ప్రాణాల్ని పణంగా పెట్టి “దేవుని వాక్యం గురించి యేసును గూర్చిన సాక్ష్యం గురించి ” ప్రకటించే భక్తుల మార్గాన్ని వెలుగుతో నింపుతాయి. 
    

    
      
    

    
      ఈ పుస్తకం ముఖ్యోద్దేశ్యం- సత్యానికి అసత్యానికి మధ్య జరుగుతున్న సంఘర్షణ దృశ్యాలను బట్టబయలుచేయటం; సాతాను కుయుక్తులను బహిరంగ పర్చి వాటిని ప్రతిఘటించటానికి మార్గాలు సూచించటం; మానవులతో దేవుడు వ్యవహరించే తీరులో ఆయన న్యాయశీలత, దయాళుత్వం వ్యక్తమయ్యే విధంగా పాప సమస్యకు తృప్తికరమైన పరిష్కారం సూచించటం; ఎన్నడూ మారని దైవ ధర్మశాస్త్ర స్వభావాన్ని బయలు పర్చటం. 
    

    
      
    

    
      - ఎలెన్ జి. వైట్
      

    

    
      అధ్యాయం 1—యెరూషలేము విధ్వంసం
    

    
      
    

    
      “సవు ఈ నీ దినమందైనను సమాధాన సంబంధమైన సంగతులను తెలిసికొనిన యెడల నీకెంతో మేలు గాని యిప్పడవి నీ కన్నులకు మరుగుచేయబడి యున్నవి. ప్రభువు నిన్ను దర్శించిన కాలము నీవు ఎరుగకుంటివి గనుక నీ శత్రువులు నీ చుట్టు గట్టు కట్టి ముట్టడి వేసి, అన్ని ప్రక్కలను నిన్ను అరికట్టి నీతోనున్న నీ పిల్లలతో కూడ నిన్ను నేలకలిపి నీలో రాతిమీద రాయి నిలిచియుండ నియ్యని దినములు వచ్చునని చెప్పెను” లూకా 19:42,43,44. 
    

    
      
    

    
      ఒలీవ పర్వత శిఖరం నుంచి యేసు యెరూషలేమును వీక్షించాడు. ముందున్న దృశ్యం మనోహరంగా, ప్రశాంతంగా ఉంది. అది పస్కాపండుగ కాలం. ఆ జాతీయ పండుగ ఆచరించేందుకు అన్ని ప్రాంతాల నుంచి యాకోబు పిల్లలు అక్కడ సమావేశ మయ్యారు. ఉద్యాన వనాలు, ద్రాక్ష తోటలు పరదేశుల గుడారాలతో నిండిన పచ్చటి బయళ్ళ మధ్య కొండలు, రాజభవనాలు, అభయమందిరాలు చూడముచ్చటగా ఉన్నాయి. సీయోను కుమార్తె గర్వంగా “నేను రాణిగా కూర్చున్నాను. దుఃఖ సమయం నాకుండదు” అంటూ కనిపిస్తుంది. “మహారాజు పట్టణమైన సీయోను పర్వతము రమ్యమై... భూమికి సంతోషముగా నున్నది.” అని యుగాల కిందట రాజకవి పాడినట్లు, అప్పటిలో ఎంతో అందంగా వున్న సీయోను దేవుని ప్రేమానురాగాలలో భద్రంగా ఉన్నానను కొన్నది. కీర్తనలు 48:2. దేవాలయ భవనాలు చక్కగా సంపూర్ణంగా కనిపిస్తున్నాయి. మంచులాంటి తెల్లని ఆలయాల పాలరాతి గోడలు, అస్తమిస్తున్న సూర్య కిరణాల్లో మరింత ప్రకాశిస్తున్న బంగారు ద్వారం, గోపురం, ఆలయ శిఖరం ఆ కిరణ కాంతిలో ధగధగ మెరుస్తున్నాయి. “సంపూర్ణ సౌందర్యముగల సీయోను” అది యూదా జాతికి గర్వకారణం. ఆ దృశ్యాన్ని చూసి ఉత్సాహ భరిత హృదయాలతో ప్రశంసలు కురిపించని ఇశ్రాయేలీయులెవరు? అయితే యేసు మనస్సులోని తలంపులు వేరు. “ఆయన పట్టణమునకు సమీపించి నప్పుడు దానిని చూచి దాని విషయమై యేడిచెను” లూకా 19:41. యేసు యెరూషలేముకు వస్తున్నాడని విన్న ప్రజలు జరుపుకొంటున్న వేడుకల నడుమ ఖర్జూరపు మట్టలు గాలిలో ఊగుతున్న తరుణంలో హోసన్నా ధ్వనులతో కొండకోనలు ప్రతిధ్వనిస్తున్న తరుణంలో, వేలాది ప్రజలు తనను రాజుగా ప్రకటిస్తూ కేకలు వేస్తున్న తరుణంలో లోకరక్షకుడు యేసు నిగూఢమైన దుఃఖానికి గురి అయ్యాడు. దైవ కుమారుడు, ఇశ్రాయేలు విమోచనకు దేవుడు వాగ్దానం చేసిన ప్రభువు తన శక్తిచేత మరణాన్ని జయించి దాని వశంలో ఉన్న బందీలను సమాధినుంచి లేపిన దేవుడు కన్నీరు కార్చుతున్నాడు. అది సామాన్యమైన దుఃఖం కాదు; ఆగని తీవ్రమైన హృదయ వేదన. 
    

    
      
    

    
      ఆయన దుఃఖం తన నిమిత్తం కాదు. తన అడుగులు ఏ దిశగా పడుతున్నదీ ఆయన ఎరిగినా యేసు తన్ను గూర్చి దుఃఖించటం లేదు. గెత్సెమనే ఆయన ముందే ఉంది. వేగంగా దగ్గర పడుతున్న ఆయన ఆవేదనా ప్రాంగణం ఆ గెత్సెమనే గొర్రెల ద్వారం కూడా ఆయనకు కనిపిస్తుంది. బలి పశువుల్ని శతాబ్దాలుగా ఈ ద్వారం గుండా తోలుకు వెళ్ళేవారు. “వధకు తేబడు గొర్రెపిల్ల”గా ఆయన వెళ్లవలసి వచ్చినప్పుడు యేసుకు ఈ ద్వారం తెరుచుకొంటుంది. యెషయా 31:7. సిలువకు ఏర్పాటయిన కల్వరి దగ్గరలోనే ఉంది. పాపానికి ప్రాయశ్చిత్తంగా తన ప్రాణాన్ని అర్పిస్తూ యేసు నడవనున్న ఈ మారం అంధకారమయంగా వున్నది. అయినా ఈ సంతోష సమయంలో ఆయనను మనస్తాపానికి గురిచేసింది. ఈ దృశ్యాలను గూర్చిన ఆలోచనకాదు. స్వార్థమన్నదిలేని ఆ మహాత్ముని మనస్సును తన ఆవేదనను గూర్చిన భయాందోళనలు కుంగదీయజాలవు. ఏ ప్రజలకు తన హితవును శుభాలను అందించి వారిని రక్షించాలని సంకల్పించాడో వారు తమ అంధత్వం వలన, పశ్చాత్తాపంలేని అవిధేయత వలన నశించిపోతున్నందుకు చింతించాడు. వేలాది యెరూషలేము ప్రజల నిమిత్తం దుఃఖించాడు. 
    

    
      
    

    
      వెయ్యి సంవత్సరాలకు పైగా దేవుడు తాను ఎన్నుకొన్న ప్రజలకు కనుపర్చిన ప్రేమాదరాలు, శ్రద్ధాసక్తుల చరిత్రను యేసు తన మనోనేత్రంతో చూశాడు. అదిగో మోరియా పర్వతం. ఆ పర్వతం మీదే వాగ్దాత్త కుమారుడు ఇస్సాకు తండ్రికి ఎదురు చెప్పకుండా బలిపీఠానికి బందీ అయ్యాడు. దైవ కుమారుని బలిదానానికి అది ప్రతీక. విశ్వాసులకు తండ్రి అయిన అబ్రహాముకు మెస్సీయను గూర్చిన వాగ్దానాన్ని దేవుడు ధ్రువీకరించింది ఇక్కడే. ఆదికాండం 22:9,16-18. ఒర్నాను కళ్లం నుంచి పైకి లేస్తున్న బలిపీఠపు మంటలు మరణదూత ఖడ్గాన్ని తొలగించింది ఇక్కడే, 1 దిన. 21 అధ్యాయం. పాపమానవుల నిమిత్తం రక్షకుని త్యాగానికి , మధ్యవర్తిత్వానికి ఇది సరియైన చిహ్నం. లోకమంతటిలో దేవుడు యెరూషలేమునే ఎక్కువ అభిమానించాడు. ప్రభువు “సీయోనును ఏర్పరచుకొని యున్నాను” “తనకు నివాస్థలముగా దానిని కోరుకొని యున్నాను.” కీర్తనలు 132:13 యుగాలుగా పరిశుద్ధ ప్రవక్తలు తమ హెచ్చరికా వర్తమానాల్ని ప్రకటించింది ఇక్కడే. యాజకులు తమ ధూపారులను ఊపగా ధూప ద్రవ్యాల పొగ పరిశుద్ధుల ప్రార్ధనలతో కలసి పైకిలేచి దేవుని సన్నిధిని చేరింది ఇక్కడనుంచే. రానున్న దేవుని గొర్రెపిల్లను సూచిస్తూ అనుదినం వధించబడే గొర్రెపిల్లల రక్తం అర్పితమయ్యింది ఇక్కడే. కరుణా పీఠంపై మహిమతో ప్రకాశిస్తున్న మేఘంలో యెహోవా తన సన్నిధిని కనపర్చింది అక్కడే. ఆకాశాన్ని, భూమిని అనుసందానం చేస్తూ నిల్చిన ఆధ్యాత్మిక పరమైన నిచ్చెన ఆనుకొన్నది ఇక్కడే. ఆది. 28:12; యెహో.1:512. దేవదూతలు ఎక్కుతూ దిగుతూ ఉన్న నిచ్చెన, లోకానికి అతిపరిశుద్ధ స్థలంలోకి మార్గం తెరచిన నిచ్చెన అది. ఒక జాతిగా ఇశ్రాయేలు దేవునికి నమ్మకంగా ఉండివుంటే దేవుడు ఎన్నుకొన్న జనాంగంగా యెరూషలేము చిరస్థాయిగా నిల్చియుండేది. యిర్మీయా 17:21-25. అయితే దైవానురాగాన్ని చూరగొన్న ఈ ప్రజల చరిత్ర మతమంటే ఆసక్తిలేని ప్రజల చరిత్రగా, తిరుగుబాటు ప్రజల ఉదంతంగా మిగిలింది. వారు దైవ కృపను ప్రతిఘటించారు. తమ ఆధిక్యతలను దుర్వినియోగం చేశారు. తమకు వచ్చిన సదవకాశాన్ని నిర్లక్ష్యం చేశారు. 
    

    
      
    

    
      ఇశ్రాయేలు “దేవుని దూతలను ఎగతాళి చేయుచు, ఆయన వాక్యములను తృణీకరించుచు, ఆయన ప్రవక్తలను హింసించుచు” వచ్చినప్పటికీ (2 దినవృ.36:16.) “కనికరము, దయ, దీర్ఘశాంతము, విస్తారమైన కృపాసత్యములుగల దేవుడైన యెహోవా”గా ఆయన వారికి తన్నుతాను కనపర్చుకొన్నాడు. (నిర్గమ.34:6). వారు తనను పదేపదే విసర్జించినా ఆయన కృప, విజ్ఞాపనలు కొనసాగుతూనే వున్నాయి. జాగ్రత్తగా పెంచి పోషించుకుంటున్న కుమారుడి మీద ఒక తండ్రికుండే జాలికన్న మరెక్కువ జాలితో “వారి పితరుల దేవుడైన యెహోవా తన జనులయందును తన నివాసస్థలమందును కటాక్షము గలవాడై వారియొద్దకు తన దూతల ద్వారా వర్తమానము పంపుచువచ్చెను. ” 2 దినవృ.36:15. అసమ్మతి, విజాపన, గద్దింపు విఫలమైనప్పుడు ఆయన పరలోక మంతటిలోనూ అత్యుత్తమ వరదానాన్ని వారికందించాడు. కాదు, ఆ ఒక్క వరదానంలోనే పరలోకమంతటిని పానార్పణ చేశాడు. 
    

    
      
    

    
      పశ్చాత్తాపంలేని ఆ పట్టణ ప్రజలతో విజ్ఞాపన చేయటానికి దైవకుమారుడు తానే ఈ లోకానికి వచ్చాడు. ఇశ్రాయేలుకు ఐగుపులో నుంచి ఒక ద్రాక్షావల్లిని తెచ్చిన వాడు క్రీస్తే. కీర్తనలు 80:8. అన్యజనులను వెళ్లగొట్టి దానిని “సత్తువ భూమిగల కొండమీద” నాటిన వాడు ఆయనే. ఎంతో శ్రద్ధవహించి ఆయన దాని చుట్టూ కంచె వేశాడు. నీరు పోసి దాన్ని పెంచటానికి సేవకులను పంపాడు. “నా ద్రాక్షాతోటకు చేసినదానికంటే మరేమి దానికి చేయగలరు?” అని ఆయన ఆశ్చర్యపడుతున్నాడు. యెషయా 5:14. ద్రాక్షాపండ్లు కాస్తుందని కనిపెట్టిన తరుణంలో అది కారు ద్రాక్షా కాసినప్పటికిని ముందు మంచి ద్రాక్షాలు కాస్తుందన్న నిరీక్షణతో తోట నాశనం కాకూడదన్న కోరికతో ఆయన వ్యక్తిగతంగా తనే ద్రాక్షా తోటకు వచ్చాడు. పాదులచుట్టూ తవ్వాడు. అల్లిబిల్లిగా పెరిగిన తీగెల్ని కత్తిరించాడు. తోటను బహుగా ప్రేమించాడు. స్వయంగా తానే నాటిన ద్రాక్షాతోటను రక్షించటానికి నిర్విరామంగా కృషి చేశాడు. 
    

    
      
    

    
      కాంతి మహిమల ప్రభువు మూడు సంవత్సరాలు తన ప్రజల మధ్యకు వెళ్తూవస్తూ వున్నాడు. ఆయన “మేలుచేయుచు అపవాదిచేత పీడింపబడిన వారందరిని స్వస్థపరచుచు” చెరలో ఉన్నవారిని విడిపిస్తూ, గుడ్డివారికి చూపునిస్తూ, నలిగిన వారిని విడిపిస్తూ, కుంటి వారిని నడిచేటట్లు చేస్తూ, కుష్ఠురోగులను స్వసపర్చుతూ, చెవిటి వారికి వినికిడినిస్తూ, చనిపోయిన వారిని లేపుతూ, బీదలకు సువార్త ప్రకటిస్తూ సంచరించాడు. అపొ. 10:38; లూకా 4:18.మత్తయి 11:5. “ప్రయాసపడి భారము మోసికొనుచున్న సమస్త జనములారా, నా యొద్దకురండి, నేను మీకు విశ్రాంతి కలుగజేతును” అంటూ ఆయన అందరినీ పిలుస్తున్నాడు. మత్తయి 11:28. మేలుకు ప్రతిగా కీడు, ప్రేమకు ప్రతిగా ద్వేషం పొందినప్పటికీ (కీర్తనలు 109:5) ఆయన తన కృపాపరిచర్యను కొనసాగించాడు. తన కృపను ఆరించిన వారిని ఆయన ఎన్నడూ నిరాకరించలేదు. ఆయన నిలువ నీడలేని సంచారి. నింద, పేదరికం ఆయన అనుదిన అనుభవాలే. ఇతరులకు సహాయ మందించటానికి, పరుల బాధల్ని దుఃఖాన్ని తగ్గించటానికి నిత్యజీవిత వరాన్ని అంగీకరించుడమంటూ ప్రజలకు విజ్ఞప్తి చేయటానికి ఆయన జీవితాన్ని అంకితం చేసుకొన్నాడు. వెల్లు వెత్తుతున్న ఆయన కృపను ఆ కఠిన హృదయాలు తోసిపుచ్చాయి. అయినా అది మరింత బలమైన ప్రేమ స్రవంతి అయి వారి వద్దకు తిరిగి వచ్చింది. కాని ఇశ్రాయేలు ప్రజలు, తమ ప్రాణమిత్రుణ్ణి, ఏకైక సహాయకుణ్ణి విడిచి పెట్టారు. ఆయన ప్రేమపూర్వక విజ్ఞప్తుల్ని త్రుణీకరించారు. ఆయన బోధలను తోసిపుచ్చారు. ఆయన హెచ్చరికలను ఎగతాళి చేశారు. 
    

    
      
    

    
      నిరీక్షణకు క్షమాపణకు ఉద్దేశించిన సమయం వేగంగా గడిచిపోతున్నది. ఎన్నడో నిండవలసి ఉన్న దేవుని ఉగ్రత పాత్ర దాదాపు నిండింది. మత భ్రష్టత, తిరుగుబాటు యుగాలు తరబడి కమ్ముకొంటున్న మబ్బు దుఃఖ బాధలతో నల్లబారి అపరాధి ప్రజలపై బద్దలవ్వటానికి సిద్ధంగా వున్నది. రానున్న వినాశం నుంచి తమను రక్షించగల ఒకే ఒక వ్యక్తిని వారు అవమానపర్చారు. దుర్భాషలాడారు. తృణీకరించారు. త్వరలో సిలువ వేయనున్నారు. క్రీస్తు సిలువపై వేలాడినప్పుడు దేవుని ప్రేమాభిమానాలు పొందిన జనాంగంగా ఇశ్రాయేలు చరిత్ర సమాప్తమవుతుంది. ఒక్క ఆత్మ నశించినా అది ఆయనకు లోకభాగ్యాలన్నింటిని పోగొట్టుకోవడంకన్నా ఎంతో విషాదకరమైంది. యేసు యెరూషలేము వంక చూస్తున్నప్పుడు పూర్తిగా నాశనం కానున్న పట్టణం, జనాంగం ఆయన కళ్లముందు మెదిలాయి. ఒకప్పుడు దేవుడు ఎంపికచేసుకొన్న పట్టణమది. వారు ఒకప్పుడు తనసొత్తుగా దేవుడు ఎంపిక చేసుకొన్న జనాంగం. 
    

    
      
    

    
      ఇశ్రాయేలు ప్రజల మత భ్రష్టత గురించి, వారి పాపాల ఫలితంగా సంభవించిన భయంకర నాశనాల గురించి ప్రవక్తలు విలపించారు. వధకు గురి అయిన తన ప్రజల కుమార్తెల నిమిత్తం, బందీలుగా చేరలోకి వెళ్ళిన ప్రభువుమంద నిమిత్తం రాత్రింబగళ్ళు విలపించటానికి తన కండ్లు కన్నీటి మడుగులైతే బాగుండునని యిర్మీయా రోదించాడు, యిర్మీయా 9:1; 13:17. ఏళ్ళు కాదు యుగాలే ముందు చూడగల ఆ ప్రభువు మనస్తాపానికి ఏమిటి కారణం? ఎంతో కాలంగా యెహోవాకు నివాసంగా వున్న ఆ నగరంపై మరణ దూత కత్తిదుయ్యటం ఆయన చూశాడు. ఒలీవల పర్వత శిఖరం నుంచి లోయ అవతల పక్కవున్న పవిత్ర ఆవరణాన్ని ఆలయ గుమ్మాల్ని వీక్షించాడు. కన్నీటితో మసకబారిన కళ్ళతో చూడగా పట్టణ ప్రాకారాలు పరాయి సేనల ముట్టడిలో వున్నట్లు గమనించాడు. (అనంతరం అదే శిఖరాన్ని టైటస్ చక్రవర్తి ఆయన సైన్యం ఆక్రమించారు.) యుద్ధానికి కదలుతున్న సేనల సవ్వడి ఆయనకు వినిపించింది. ముట్టడి కింద ఉన్న పట్టణంలోని తల్లులు పిల్లలు కడుపుమంటతో అలమటించటం విన్నాడు. ఆ పట్టణ ప్రాంగణంలోని సుందర పరిశుద్ధాలయం, రాజభవనాలు, బురుజులు మంటలకు ఆహుతి కావటం చూశాడు. ఒకప్పుడు అవి నిలిచి ఉన్న సలం ఇప్పుడు మండుతున్న బూడిద కుప్పగా మారింది. 
    

    
      
    

    
      యుగాలవంక తేరిచూడగా నిబంధన ప్రజలు = అరణ్యతీరాన పడివున్న శకలాల్లా” చెదరిపోవటం ఆయన చూశాడు. వారిపై విరుచుకు పడబోతున్న శారీరక శిక్షతో యేసు చూసింది దేవుని ఉగ్రత పాత్రలోని పానీయాన్ని వారు తాగనున్న మొదటి గుక్క మాత్రమే. చివరి తీర్పు సమయంలో దాన్ని ఆఖరి చుక్కవరకు వారు తొగవలసి వున్నారు. దుఃఖంతో కూడిన ఈ మాటల్లో దేవుని కనికరం, ప్రేమ వ్యక్తమవుతున్నాయి. “యెరూషలేమా, యెరూషలేమా ప్రవక్తలను చంపుచును నీ యొద్దకు పంపబడిన వారిని రాళ్లతో కొట్టుచును పుండుదానా, కోడి తన పిల్లలను రెక్కల క్రింది కేలాగు చేర్చుకొనునో ఆలాగే నేనును నీ పిల్లలను ఎన్నో మారులు చేర్చుకొనవలెనని యుంటినిగాని మీరు ఒల్లక పోతిరి. ” జనులందరికన్న అధిక మన్నన పొందిన నీవు నీకు ఇబ్బంది కలిగించే విషయాలేంటో, శాంతి సమాధానాలు తెచ్చిపెట్టేదేంటో ఎరిగియుంటే ఎంత బాగుండును. నీకు తీర్పునిచ్చే దూతను ఆపుజేశాడు. పశ్చాత్తాపం పొందమంటూ నీకు విజ్ఞప్తి చేశాడు. నీవు వినలేదు. కేవలం సేవకుల్ని, ప్రతినిధుల్ని, ప్రవక్తల్నేకాదు. నీవు తోసిరాజని నిరాకరించింది పరిశుద్ధ రక్షకుడు యేసునే నీవు విసర్జించావు. నీవు నాశనమైతే అది నీస్వయంకృతమే. “అయితే మీకు జీవము కలుగునట్లు మీరు నా యొద్దకు రావొల్లరు.” మత్తయి 23:37; యోహాను 5:40. 
    

    
      
    

    
      విశ్వసించక తిరుగుబాటు చేస్తూ దేవుని తీర్పులకు శిక్షకు పరుగులు తీస్తున్న ప్రపంచానికి ప్రతీకగా యెరూషలేమును చూశాడు క్రీస్తు. పతనమైన మానవజాతి దుఃఖబాధలు పేదనను కలిగించగా బాధాకరమైన ఈ మాటలు ఆయన పలికాడు. మానవుల కష్టాల్లో, కన్నీళ్ళలో, రక్తపాతంలో పాపఛాయలను ఆయన చూశాడు. లోకంలో పలు భాధలకు లోనైన వారిని చూసి జాలిగొన్నాడు. ఆ బాధల్ని నివారించటానికి తహతహలాడాడు.అయితే వెల్లువెత్తిన మానవ దుఃఖానికి శ్రమలకు ఆ ప్రభువుకూడ అడ్డుకట్ట వేయకపోవచ్చు. సహాయమందించగల ఒకే ఒక శక్తిని ఆశ్రయించే వారు లేరు. రక్షణను వారి అందుబాటులోకి తెచ్చేందుకు మరణ పర్యంతం తన్నుతాను అర్పించుకోటానికి ఆయన సిద్ధంగా వున్నాడు. రక్షణ పొందేందుకు ఆయన వద్దకు వచ్చేవారు బహు తక్కువ మంది. 
    

    
      
    

    
      దుఃఖిస్తున్న పరలోక ప్రభువు, అపార శక్తిగల దేవుని కుమారుడు భించటం, హృదయ వేదనతో కుంగిపోటం. ఆ దృశ్యం పరలోకాన్నే విస్మయ పర్చింది. పాపం ఘోరమూ, నీచమూ అయిందని ఈ దృశ్యం తెలుపుతుంది. దైవ ధర్మశాస్త్ర అతిక్రమ ఫలితాల నుంచి అపరాధులను రక్షించటం అపారశక్తిగల దేవునికి సైతం ఎంతో కష్టమని ఇది వ్యక్తం చేస్తున్నది. లోకంలోని చివరితరం వరకు వున్న ప్రజల్ని వీక్షిస్తూ, యెరూషలేము నాశనానికి కారణమైన మోసంవంటి మోసంలోనే లోకం చిక్కుకొని వున్నట్లు యేసు చూశాడు. యూదుల ఘోరపాపం క్రీస్తును విసర్జించటం. క్రైస్తవ ప్రపంచం ఘోర పాపం ఏదంటే పరలోకంలోనూ ఇహలోకంలోనూ దేవుని ప్రభుత్వానికి పునాది అయిన ధర్మశాస్త్రాన్ని తోసిరాజనటం. దేవుని నీతి సూత్రాలను ద్వేషించి కాలరాయటం. పాపదాస్యంలో మగ్గుతూ సాతానుకు బానిసలై రెండో మరణానికి పాత్రులైన ప్రజలు వారికి అందిన సత్యాన్ని వినటానికి నిరాకరిస్తారు. ఎంత భయంకరమైన గుడ్డితనం! ఎంత నికృష్ట వంచన! 
    

    
      
    

    
      పస్కాకు రెండు రోజులు ముందు చివరిసారిగా క్రీస్తు దేవాలయాన్ని సందర్శించి వెళ్ళిపోయాడు. యూదు అధికారుల వేషధారణను విమర్శించి ఆ తర్వాత శిష్యులతో కలిసి ఒలీవకొండకు వెళ్ళి వారితో కలసి ఆ నగరానికి ఎదురుగా వున్న పచ్చికబయలులో కూర్చున్నాడు. ఆ నగరం గోడల్ని, గోపురాల్ని, రాజభవనాల్ని- మరోమారు వీక్షించాడు. ధగధగమెరుస్తున్న దేవాలయ ప్రాభవాన్ని మరోమారు పరికించాడు. ఆ పరిశుద్ద పర్వతానికి అది అందమైన కిరీటంలా వుంది. తన పరిశుద్ద మందిరాన్ని దేవుడు తన నివాసం చేసుకొని ఇశ్రాయేలుపై దయచూపినందుకు ఆయన్ను కొనియాడుతూ కీర్తనకారుడు వెయ్యేండ్ల కిందట ఇలాన్నాడు “షాలేములో ఆయన గుడారమున్నది. సీయోనులో ఆయన ఆలయమున్నది.” “యూదా గోత్రమును తాను ప్రేమించిన సీయోను పర్వతమును ఆయన కోరుకొనెను. తాను అంతరిక్షమును కట్టినట్లు ఆయన తన పరిశుద్ధ మందిరమును కట్టెను” కీర్తనలు 76:2; 78:68,69. ఇశ్రాయేలు చరిత్ర మహోజ్వలంగా ఉన్న కాలంలో మొదటి దేవాలయం నిర్మిత మయ్యింది. ఆలయ నిర్మాణం నిమిత్తం దావీదురాజు విస్తారమైన నిధులను సేకరించగా దాని నిర్మాణ ప్రణాళికలు దైవావేశం కింద రూపుదిద్దుకొన్నాయి. 18వృ.28:1219. ఇశ్రాయేలు రాజులలో మిక్కిలి వివేకవంతుడైన సొలోమోను దాన్ని పూర్తి చేశాడు. ఈ ఆలయం ప్రపంచంలో అత్యుత్తమ నిర్మాణం. రెండో ఆలయం గురించి ప్రవక్త హగ్గయి ద్వారా ప్రభువిలా అన్నాడు “ ఈ కడవరి మందిరము యొక్క మహిమ మునుపటి మందిరము యొక్క మహిమను మించును” “ నేను అన్యజనులనందరిని కదలింపగా అన్యజనులందరి యొక్క యిష్టవస్తువులు తేబడును, నేను ఈ మందిరమును మహిమతో నింపుదును, ఇదే యెహోవా వాక్కు ” హగ్గయి 2:79 
    

    
      
    

    
      ఈ దేవాలయాన్ని నెబుకద్నెజరు ధ్వంసంచేశాడు. క్రీస్తు జననానికి ఐదువందల సంవత్సరాలు ముందు దీన్ని తిరిగి కట్టడం జరిగింది. చితికి శిధిలమై దాదాపు మనుష సంచారం లేని తమ మాతభూమికి తమ జీవితమంతా బానిసలుగా నివసించటానికి తిరిగి వచ్చిన ప్రజలు నిర్మించుకొన్నది ఇది. వారి మధ్య సొలోమోను దేవాలయ ప్రాభావాన్ని చూచిన వృద్ధులున్నారు. మొదటి ఆలయం కన్నా ఇది ఎంతో తక్కువగా 
    

    
      
    

    
      ఉన్నదంటూ కొత్త ఆలయ నిరాణం ప్రారంభించేటప్పుడు వృద్ధులు ఏడ్చారు. నాటి భావోద్వేగాన్ని, ప్రవక్త చక్కగా వర్ణించాడు. “పూర్వకాలమున ఈ మందిరమునకు కలిగిన మహిమను చూచినవారు మీలో ఉన్నారుగదా? అట్టి వారికి ఇది ఎట్టిదిగా కనబడుచున్నది? దానితో ఇది ఎందునను పోలినది కాదని తోచుచున్నది గదా” హగ్గయి 2:3:ఎజ్రా 3:12. రెండో ఆలయ మహిమ మొదటిదాని మహిమను మించి ఉంటుందన్న వాగ్దానం ఇవ్వటం అప్పుడు జరిగింది. 
    

    
      
    

    
      కాగా మహిమ విషయంలో రెండో ఆలయం మొదటి ఆలయానికి దీటుగా లేదు. మొదటి ఆలయం విషయంలో దైవ సన్నిధిని సూచిస్తూ గుర్తులు కనిపించగా రెండో ఆలయం సందర్భంగా అవేమీ లేవు. ఆలయాన్ని దేవునికి అంకితం చేసిన తరుణంలో దైవ శక్తి ప్రదర్శన జరగలేదు. నూతనంగా నిర్మితమైన ఆలయాన్ని నింపేందుకు తేజోమహిమ దిగిరాలేదు. ఆలయ బలిపీఠంపై ఉన్న బలిని దహించేందుకు ఆకాశం నుంచి అగ్ని దిగిరాలేదు. అతిపరిశుద్ధ స్థలంలో కెరూబుల మధ్య షెకీనా కాంతి లేదు. మందసం, కరుణా పీఠం, సాక్షపు బల్లలు అందులోలేవు. యాజకుడికి యెహోవా చిత్తాన్ని వ్యక్తం చేసే దైవ స్వరం అందులో వినిపించలేదు. 
    

    
      
    

    
      దేవుడు హగ్గయి ద్వారా పలికిన వాగ్దానపు నెరవేర్పును నిర్ధారించడానికి శతాబ్దాలుగా యూదులు వ్యర్ధ ప్రయత్నాలు చేశారు. అయినా గర్వం, అపనమ్మిక వారికి అంధత్వం కలిగించినందువల్ల వారు ప్రవక్త మాటల యధార్ధ భావాన్ని గ్రహించుకోలేక పోయారు. రెండో ఆలయంలో యెహోవా తేజోమహిమ ప్రజ్వరిల్లలేదు. కాని ఎవరిలో త్రిత్వం సశరీరంగా సంపూర్ణంగా మూర్తిభవించిందో, ఎవరు మానవ శరీరం ధరించిన దైవమో ఆ యేసు ప్రత్యక్ష సముఖంతో ఆలయం ప్రజ్వలించింది. పవిత్ర దేవాలయ ప్రాంగణంలో నజరేతు మహానీయుడు ప్రజలకు బోధించి రోగులను బాగు చేసినప్పుడు “సకల జనముల ఆకాంక్ష” అయిన యేసు తన నివాసంగా ఆ ఆలయానికి విచ్చేశాడు. మహిమ పరంగా కేవలం క్రీస్తు సన్నిధిని బట్టే రెండో ఆలయం మొదటి ఆలయం కన్నా మిన్న అయింది. అయితే ఈ దైవానుగ్రహాన్ని ఇశ్రాయేలు ప్రజలు నిరాకరించారు. నిరాడంబర ఉపాధ్యాయుడు ఆనాడు ఆలయం బంగారు ద్వారాలు తెరచి బయటికి వెళ్లటంతో మహిమ ఆలయాన్ని నిత్యం విడిచి వెళ్లిపోయింది. రక్షకుడు పలికిన ఈ మాటలు అప్పటికే నెరవేరి ఉన్నాయి. “ఇదిగో మీయిల్లు మీకు విడువబడియున్నది” మత్తయి 23:38. 
    

    
      
    

    
      యేసు ఆలయ విధ్వంసాన్ని ప్రవచించటం శిష్యగణాన్ని దిగ్ర్భాంత పరచింది. ఆయన మాటల ఆంతర్యాన్ని తెలుసుకోవాలని ఆశించారు. ఆలయ సౌందర్యాన్ని ఇనుమటింప జేసేందుకు నలభై ఏళ్ల పాటు విశేష ద్రవ్యం, శ్రమదానం, నిర్మాణ కౌశలం వ్యయమయ్యాయి. మహా చక్రవర్తి హేరోదు రోమా ప్రభుత్వ సంపదను యూదుప్రజల నిధులను సుందరమైన ఈ ఆలయనిర్మాణానికి ఉపయోగించాడు. ఆ చక్రవర్తి ఆలయానికి ఎన్నో విరాళాలిచ్చాడు. రోమునుంచి వచ్చిన పెద్ద పెద్ద పాలరాతి పలకలు ఈ కట్టడంలో ఉపయోగించారు. ప్రభుపు గమనాన్ని వీటిపైకి తిప్పుతూ నీ శిష్యులు ఇలా అన్నారు- “యీ రాళ్లేలాటివో, యీకట్టడములు ఏలాటివో చూడుము” మార్కు 13:1. 
    

    
      
    

    
      ఈ మాటలకు గంభీర స్వరంతో యేసు ఇలా బదులు పలికాడు. “రాతిమీద రాయి యొకటియైనను ఇక్కడ నిలిచియుండకుండ పడద్రోయబడునని మీతో నిశ్చయముగా చెప్పుచున్నాను.” మత్తయి 24:2. 
    

    
      
    

    
      విశ్వరాజ్య సింహాసనాన్ని అధిష్టించటానికి, మారు మనస్సు పొందని యూదుల్ని శిక్షించటానికి, రోమా కాడి నుంచి యూదుజాతిని విడిపించటానికి మహిమతో వ్యక్తిగతంగా క్రీస్తు వచ్చే తరుణంలో చోటుచేసుకునే సంభవాల్లో యెరూషలేము నాశనం ఒక భాగమని శిష్యులు భావించారు. తాను రెండోసారి వస్తానని ప్రభువు తన శిష్యులతో చెప్పాడు. కనుక యెరూషలేముపై దేవుని తీర్పులు అనగానే వారి మనసులు యేసురాకడ విషయం ఆలోచించటం మొదలు పెట్టాయి. ఒలీవ కొండపై రక్షకుని చుట్టూ చేరినప్పుడు “ఇవి ఎప్పుడు జరుగును? నీ రాకడకు ఈ యుగ సమాప్తికిని సూచనలేవి?” అని ఆయనను ప్రశ్నించారు. 3వ వచనం. 
    

    
      
    

    
      వారికి భవిష్యత్తు మరుగు పడటం మంచిదయ్యింది. ప్రభువు శ్రమలు, మరణం, యెరూషలేము, అందులోని వారి దేవాలయం నాశనం అన్న ఈ రెండు విషయాలు అప్పుడు వారు గ్రహించగలిగి ఉంటే శిష్యులు ఎనలేని భయభ్రాంతులకు గురి అయి ఉండేవారు. లోకాంతానికి ముందు జరిగే ముఖ్య సంభవాలను వారికి క్రీస్తు రేఖామాత్రంగా తెలిపాడు. ఆ సమయంలో ఆయన మాటలు వారికి పూర్తిగా అర్ధంకాలేదు. అయితే ఈ మాటల్లోని ఉపదేశం దైవ ప్రజల అవసరానికి అనుగుణంగా విశదమవ్వటం జరుగుతుంది. ఆయన పలికిన ప్రవచనానికి రెండు అరాలున్నాయి. యెరూషలేము నాశనాన్ని గూర్చిన వర్ణనలో ఆ గొప్ప చివరి దినాన సంభవించే భయంకర విషయాల వర్ణన వున్నది. 
    

    
      
    

    
      మహాభ్రష్టులైన ఇశ్రాయేలు ప్రజలు పొందనున్న తీర్పును ముఖ్యంగా మెస్సీయను నిరాకరించి సిలువ వేసినందుకు వారికి పడనున్న శిక్షను వింటున్న తన శిష్యబృందానికి యేసు ప్రకటించాడు. భయంకరమైన ఆ ముగింపుకు ముందు స్పష్టమైన గుర్తులు కనిపిస్తాయి. ప్రకటిత ఘడియ అర్ధాంతరంగా వస్తుంది. తన అనుచరుల్ని యేసు ఇలా హెచ్చరించాడు “కాబట్టి ప్రవక్తయైన దానియేలు ద్వారా చెప్పబడిన నాశనకరమైన హేయవస్తువు పరిశుద్ధ స్థలమందు నిలుచుట మీరు చూడగానే- చదువువారు గ్రహించుగాక. యూదయలో ఉండువాడు కొండలకు పారిపోవలెను” మత్తయి 24:15,16. యెరూషలేము పట్టణ ప్రాకారాల వెలుపల కొన్ని ఫర్లాంగుల దూరం పరిశుద్ధ స్థలం విస్తరించి ఉన్నది. విగ్రహారాధకులైన రోమీయుల ఆరాధన ప్రమాణాలు ఆ పరిశుద్ధ స్థలంలో ఎప్పుడు నెలకొంటాయో అప్పుడు క్రీస్తు అనుచరులు పారిపోవటం క్షేమం. హెచ్చరిక సూచన కనిపించగానే పారిపోగోరేవాడు ఆలస్యం చేయకూడదు. పారిపోవలసిందిగా యూదయలోను, యెరూషలేములోను హెచ్చరించే సూచనకు అనుకూలంగా తక్షణం ప్రజలు స్పందించాలి. ఇంటికప్పుపై ఉన్న వ్యక్తి ఇంటిలోవున్న మిక్కిలి విలువైన వస్తువుల్ని తీసుకోటానికి కూడా లోనికి వెళ్ళకూడదు. పొలాల్లోగాని, ద్రాక్షతోటల్లోగాని పని చేస్తున్న వారు తాము ఎండలో పని చేస్తున్నప్పుడు వేసుకొన్న బట్టలు మార్చుకోడానికి కూడ ఇంటి లోనికి వెళ్లటానికి సమయం తీసుకో కూడదు. ఒక్క క్షణం సందేహిస్తే ఆ నాశనంలో చిక్కుకుని నశించటం ఖాయం. 
    

    
      
    

    
      హేరోదు పాలనలో యెరూషలేము ఎంతో అందంగా రూపుదిద్దుకోవటమే గాక గోపురాలు, గోడలు, ఆశ్రయ దుర్గాల నిర్మాణం వల్ల పటిష్టమై దుర్భేద్య పట్టణంగా కనిపించింది. అట్టి సమయంలో ఆ పట్టణం నాశనమౌతుందని బహిరంగంగా ప్రవచించే వ్యక్తిని పిచ్చివాడని, ఆందోళనకారుడని ప్రజలు పిలిచేవారే. నాడు నోవాహును పిలిచినట్లు అయితే క్రీస్తు అన్నమాటలివి “ఆకాశమును భూమియు గతించునుగాని నామాటలు ఏమాత్రమును గతింపవు” మత్తయి 24:35. యెరూషలేము చేసిన పాపాలవల్ల దేవుని కోపము రేగింది. తన మూర్ఖపు అవిశ్వాసమువల్ల నాశనం కొని తెచ్చుకొన్నది. 
    

    
      
    

    
      మీకా ప్రవక్త ద్వారా ప్రభువిలా పలికాడు “యాకోబు సంతతివారి ప్రధానులారా, ఇశ్రాయేలీయుల అధిపతులారా, న్యాయమును తృణీకరించుచు దుర్నీతిని నీతిగా ఎంచువారలారా, యీ మాట ఆలకించుడి. నరహత్య చేయుటచేత సీయోనును మీరు కట్టుదురు. దుష్టత్వము జరిగించుటచేత యెరూషలేమును మీరు కట్టుదురు. జనుల ప్రధానులు లంచము పుచ్చుకొని తీర్పు తీర్చుదురు. వారి యాజకులు కూలికి బోధింతురు, ప్రవక్తలు ద్రవ్యము కొరకు సోదె చెప్పుదురు, అయినను వారు యెహోవాను ఆధారము చేసికొని యెహోవా మనమధ్యనున్నాడుగదా, యే కీడును మనకు రాలేదని అనుకొందురు” మీకా 3:9-11. 
    

    
      
    

    
      దుర్మార్గతతో స్వనీతితో నిండిన యెరూషలేము ప్రజల్ని ఈ మాటలు చక్కగా వర్ణించాయి. దైవధర్మశాస్త్ర సూత్రాల్ని నిష్టగా ఆచరిస్తున్నామని చెప్పుకొంటూ వాటన్నిటినీ అతిక్రమిస్తున్నారు. వారు యేసును ద్వేషించారు. ఎందుచేతనంటే ఆయన పరిశుదత వారి పాపాన్ని బయలుపర్చింది. తమ పాపాల ఫలితంగా కలిగిన కష్టాలకు కారకుడు ఆయనేనని క్రీస్తును నిందించారు. ఆయన పాపరహితుడని ఎరిగినా ఒక దేశంగా తమ మనుగడకి క్షేమానికి ఆయన మరణం అవసరమని వారు ఉద్ఘాటించారు. “మన మాయనను ఈలాగు చూచుచు ఊరకుండిన యెడల అందరు ఆయనయందు విశ్వాసముంచెదరు. అప్పుడు రోమీయులువచ్చి మన స్థలమును, మన జనమును ఆక్రమించుకొందురు.” అని యూదు నాయకులు ఆందోళన చెందారు. యోహాను 11:48. క్రీస్తును హతమార్చితే తాము మళ్లీ బలమైన ఐక్య జనాంగం కాగలమని వారు భావించారు. వారి ఆలోచనా ధోరణి అది కాబట్టి ప్రజలంతా నాశనమవటంకన్నా ఒకవ్యక్తి మరణించటం మేలు అన్న వాదనతో వారు ఏకీభవించారు. 
    

    
      
    

    
      “నరహత్య చేయుటచేత సీయోనును మీరు కట్టుదురు. దుష్టత్వము జరిగించుటచేత యెరూషలేమును మీరు కట్టుదురు” మీకా 3:10. యూదు నాయకులు ఈ విధంగా కట్టారు. తమ పాపాల నిమిత్తం తమను గద్దించినందున వారు తమ రక్షకుడైన యేసును చంపికూడా తాము దేవుని ప్రియ బిడ్డలమని తమ శత్రువుల నుంచి తమను దేవుడు కాపాడాడని వారు భావించారు. వారి స్వనీతి అలాంటిది. మీకా ప్రవక్త ఇంకా ఇలా అంటున్నాడు, “కాబట్టి చేను దున్నబడునట్లు మిమ్మును బట్టి సీయోను దున్నబడును, యెరూషలేము రాళ్ళకుప్పలగును, మందిరమున్న పర్వతము అరణ్యములోని ఉన్నత స్థలములవలె అగును.” 12 వచనం. 
    

    
      
    

    
      యెరూషలేము నాశనాన్ని స్వయాన యేసే ప్రకటించిన దాదాపు నలబై సంవత్సరాలు ఆ పట్టణానికిగాని, ఆ ప్రజలకుగాని యేసు ప్రవచించిన తీర్పులు రాలేదు. వాటిని పంపటంలో ప్రభువే ఆలస్యం చేశాడు. సువార్తను విసర్జించిన వారిపట్ల తన కుమారుణ్ణి హత్యచేసిన దుర్జనులపట్ల దేవుని దీర్ఘశాంతం ఎంతో గొప్పది. ఫలాలులేని చెట్టు ఉపమాసం యూదు ప్రజలతో దేవుడు వ్యవహరించిన తీరును సూచిస్తున్నది. “నరికివేయుము, దీని వలన ఈ భూమియు ఏల వ్యర్ధమై పోవలెను?” (లూకా 13:7). అన్న ఆవేశం వ్యక్తమయ్యింది. అయితే దైవకృప దాన్ని ఇంకా కొంత కాలం ఉంచింది. క్రీస్తు ప్రవర్తనను పరిచర్యను గూర్చి ఎరుగని యూదులు అప్పట్లో చాలామంది ఉన్నారు. తల్లిదండ్రులు తోసిపుచ్చిన సత్యం పట్ల తమ పిల్లలూ ఆసక్తి చూపించ లేదు. వారు దాన్ని అంగీకరించలేదు. అపోస్తలులు, వారి సహచరుల సువార్త సేవ ద్వారా వారికి సత్యం అందేటట్లు చేశాడు దేవుడు. ప్రవచనం ఎలా నెరవేరిందో వారు గ్రహించగలిగారు. క్రీస్తు జననం, జీవితంలోనేగాక ఆయన మరణం పునరుత్సానంలో కూడా ప్రవచన నెరవేర్సును వారు చూశారు. తల్లిదండ్రుల పాపాలను బట్టి పిల్లలు పాపులు కారాదు. కాకపోతే తల్లిదండ్రులకు వచ్చిన సత్యాన్ని గూర్చిన జ్ఞానంతో పాటు తమకు అదనంగా వచ్చిన సత్యాన్ని పిల్లలు తోసిరాజనిప్పుడు వారు తమ తల్లిదండ్రుల పాపాల్లో పాలిభాగస్తులై తమ దుర్నీతి పాత్రను నింపుకొన్న వారయ్యారు. 
    

    
      
    

    
      యెరూషలేము విషయంలో దేవుడు చూపిన సహసం యూదులు పాపంలో మరింత మూర్ఖంగా కొనసాగటానికి తోడ్పడింది. యేసు శిష్యులపట్ల తమ ద్వేషభావం, క్రూరత్వం వల్ల కృప పొందటానికి తమకున్న చివరి అవకాశాన్ని యూదులు విసర్జించారు. అంతట దేవుడు తన భద్రతను పరిరక్షణను వారి నుంచి ఉపసంహరించుకొన్నాడు. సాతాను అతని దూతల దుష్టత్వాన్ని అదుపుచేయటం మానుకొన్నాడు. అందుచేత ఆ ప్రజలు తాము ఎంపికచేసుకొన్న నాయకుడి అదుపాజ్ఞలకింద నివసించవలసి ఉన్నారు. వారి పిల్లలు క్రీస్తు కృపను తృణీకరించారు. వారు తమ దురాలోచనల్ని అదుపుచేసుకోటానికి క్రీస్తు కృప తోడ్పడి ఉండదు. అయితే ఇప్పుడు దురాలోచనలే వారిని జయించి వశపర్చుకొన్నాయి. ఆత్మలో తీవ్రమైన నీచాతినీచమైన ఉద్రేకాన్ని ఆవేశాన్ని సాతాను రెచ్చగొట్టాడు. మనుషులు మంచి చెడ్డలు ఆలోచించలేదు. విచక్షణ కోల్పోయి దురాగ్రహానికి లోనై వారు యుక్తాయుక్త జ్ఞానాన్ని పోగొట్టుకున్నారు. క్రూరులై సాతాను మాదిరిగా వ్యవహరించారు. కుటుంబంలో దేశంలో ఉన్నవారి మధ్య లేనివారి మధ్య అనుమానం ఈర్ష్య ద్వేషం వైరుద్యం తిరుగుబాటు హత్య చోటుచేసుకున్నాయి. ఎక్కడ చూసినా అభద్రతే స్నేహితులు బంధువులు ఒకరికొకరు ద్రోహం తలపెట్టారు. పిల్లలు తల్లిదండ్రులు ఒకరినొకరు చంపుకొన్నారు. ప్రజాపరిపాలకులు తమ్ముతాము పాలించుకునే శక్తిని కోల్పోయారు. అదుపుతప్పిన ఆవేశాలు వారిని నియంతలుగా మార్చాయి. నిరపరాధి అయిన దైవ కుమారుడు యేసును తప్పుడు సాక్ష్యాలతో దోషి అని వారు తీర్పు చెప్పారు. ఇప్పుడు తప్పుడు ఆరోపణలు వారి జీవితాన్నే అస్థిరపర్చాయి. తమ క్రియల ద్వారా దీర్ఘకాలంగా వారిలా అంటున్నారు “ఇశ్రాయేలు పరిశుద్ధ దేవుని సంగతి మాయెదుట ఎత్తకుడి”. యెషయా 30:11. వారి కోరిక ఇప్పుడు నెరవేరింది. వారికి దేవుని భయం ఇకలేదు. ఆ దేశానికి అధినాయకుడు సాతానే. ఉన్నత స్థాయిలోని ప్రజాధికారం, మతాధికారం సాతాను ప్రాబల్యం కిందే సాగాయి. 
    

    
      
    

    
      కొన్నిసార్లు శత్రువర్గ నాయకులు ఏకమై పేదలను దోచుకొని హింసించి అనంతరం ఒక వర్గంపై ఇంకొక వర్గం పడి దయాదాక్షిణ్యాలు లేకుండ చంపుకొన్నారు. వారి క్రూర వర్తనకు పవిత్ర దేవాలయం కూడ అడ్డుకట్టవేయలేక యింది. బలిపీఠం ముందే భక్తుల్ని వధించారు. వారి మృత దేహాలతో ఆలయాన్ని అపవిత్రపర్చారు. ఇంతచేసి కూడా ఈ దురంతాల వెనుకవున్న నాయకులు ఆధ్యాత్మికమైన గుడి తనం, దురభిమానంతో నిండి, యెరూషలేము దేవుని పట్టణం గనుక అది విధ్వంస మవుతుందన్న భయం తమకులేదని బహిరంగంగా ప్రకటించారు. రోము సేనలు దేవాలయాన్ని ముట్టడిస్తున్న సమయంలో కూడా ఈ నాయకులు తమ అధికారాన్ని నిలుపుకునేందుకుగాను అబద్ద ప్రవక్తల్ని లంచాలతో కొని ప్రజలు దేవుని విడుదల కోసం వేచి ఉండాలంటూ వారితో ప్రకటనలు చేయించారు. సర్వోన్నతుడైన దేవుడు కలుగజేసుకొని తమ పక్షంగా శత్రుసేనల్ని మట్టి కరిపిస్తాడన్న నమ్మకాన్ని జనులు గట్టిగా పట్టుకొని చివరి వరకు నిలిచి ఉన్నారు. అయితే ఇశ్రాయేలు ప్రజలు దేవుని సంరక్షణను తోసిపుచ్చారు. ఇప్పుడు వారికి కాపుదల లేకపోయింది. విచారంలో మునిగిన యెరూషలేము అంతర్గత విభేదాలతో ముక్కచెక్కలై పరస్పరం దూసుకొన్న కత్తులకు బలైన బిడ్డల రక్తంతో ఎర్రబడ్డ వీధుల్లో శత్రుసేనల దాడిలో యుద్దశూరుల్ని కోల్పోయిన యెరూషలేము నాశనాన్ని గురించి యేసు ప్రవచించిన దంతా అక్షరాలా నెరవేరింది. రాత్రి చీకటిలో దేవాలయం మీద బలిపీఠం మీద అస్వాభావిక కాంతి ప్రకాశించింది. యుద్ధానికి సమావేశమౌతున్న రధాలు, యుద్దశూరుల చిత్రాలు సూర్యాస్తమయం వేళ మేఘాలపై కనిపించాయి. దేవాలయంలో రాత్రి సేవలు నిర్వహిస్తున్న యాజకులు ఏవో విచిత్ర శబ్బాలువిని భయాందోళనలకు గురి అయ్యారు. భూమి కంపించింది. “ ఇక్కడ నుంచి మమ్మల్ని పోనీయండి ” అంటూ కేకలు పెడున్న స్వరాలు వినిపించాయి. తూర్పు గుమ్మం ఎంతో బరువైంది. బలమైన రాళ్ళతో తయారైన నేలలోకి బ్రహ్నాండమైన ఇనుపకమ్మెలతో ద్వారాల్ని అమర్చారు. ఆ ద్వారాల్ని మూయటం ఇరువైమంది మనుషులకు కూడా కష్టమే. మధ్యరాత్రిలో అవి వాటంతట అవే తెరుచుకొన్నాయి. మిల్మేన్ ది హిస్టరీ ఆఫ్ ది జూస్, పుస్తకం, పుట 13. 
    

    
      
    

    
      యెరూషలేముకు కలుగనున్న శ్రమల్ని ఏకరువుపెడూ ఒక వ్యక్తి ఆపట్టణ వీధుల్లో ఇటూ అటూ ఏడు సంవత్సరాలు తిరిగాడు. “తూర్పు నుంచి వస్తున్న స్వరం, పడమర నుంచి వస్తున్న స్వరం, నాలుగు గాలుల నుంచి వస్తున్న స్వరం, పెండ్లికుమారులనూ, పెండ్లికుమార్తెలనూ వ్యతిరేకిస్తున్న స్వరం ప్రజలందరినీ వ్యతిరేకిస్తున్న స్వరం” అంటూ రాత్రింబగళ్లు మరణ గీతం పాడాడు- అదే పుస్తకం. ఈ వింత వ్యక్తిని ఖైదులో వేసి కొట్టారు. అతడి నోటివెంట ఎలాంటి ఫిర్యాదు వినిపించలేదు. అవమానించి నిందించినప్పుడు “శ్రమ, యెరూషలేముకు శ్రమ” అన్నది మాత్రమే అతడి జవాబు. యెరూషలేము ప్రజలకు శ్రమ, శ్రమ” అన్న అతడి హెచ్చరిక పలుకులు తాను ప్రవచించిన ముట్టడి సంభవించి అందులో అతడు కూడా నేలకూలేంతవరకు ఆగలేదు. 
    

    
      
    

    
      ఆ నాశనంలో ఒక్క క్రైస్తవుడు కూడా మరణించలేదు. క్రీస్తు తన శిష్యులను ముందే హెచ్చరించాడు. ఆయన మాటలు విశ్వసించిన వారందరూ ఆయన చెప్పిన గుర్తుకోసం కనిపెట్టారు. ఆయన ఇలా హెచ్చరించాడు “యెరూషలేము దండచేత చుట్టబడుట మీరు చూచునప్పుడు దాని నాశనము సమీపమైయున్నదని తెలిసి కొనుడి. అప్పుడు యూదయలో ఉండువారు వెలుపలికి పోవలెను”లూకా 21:2021. సిస్టియన్ ఆదిపత్యం కింద రోమా సేనలు యెరూషలేమును ముట్టడించిన అనంతరం దాడికి పరిస్థితులు అనుకూలంగా ఉన్నప్పటికి ఎందుకో దాడిని విరమించుకున్నాయి. ముట్టడి బాధితులు శత్రువును ప్రతిఘటించలేక లొంగిపోడానికి సిద్ధంగా ఉన్న తరుణంలో రోమా సేనాధిపతి కారణమేమీ లేకుండా తన సేనల్ని ఉపసంహరించుకొన్నాడు. తన ప్రజలకు ఉపకారం కలిగేందుకు కృపామయుడైన దేవుడు నాటి సంఘటనల్ని ఇలా నిభాయిస్తున్నాడు. వాగ్దానం చేసిన గుర్తు వేచి ఉన్న క్రైస్తవుల ముందున్నది. రక్షకుడు చేసిన హెచ్చరికను శిరసావహించగోరినందరికీ ఇప్పుడు ఒక అవకాశం కలిగింది. అప్పటి పరిస్థితిలో యూదులుగాని, రోమీయులుగాని క్రైస్తవుల నిర్ణయాన్ని అడ్డుకోలేకుండా వున్నారు. సెస్టియన్ వెనుకంజ వేయటంతో యెరూషలేము నుంచి దండుగా వచ్చిన యూదులు అతడి సేనల్ని, తరిమారు. ఇలా ఈ సేనలు ఒకదానితో ఒకటి తలపడిన తరుణంలో ఆ పట్టణం నుంచి పారిపోటానికి క్రైస్తవులకు మంచి అవకాశం దొరికింది. వారిని మార్గంలో ఆపటానికి ప్రయత్నించగల దేశ శత్రువులు లేరు. దేశం వారిని తొలగించుకుంది. ఈ ముట్టడి సమయంలో పర్ణశాలల పండుగ ఆచరించేందుకు యూదులు యెరూషలేములో సమావేశమయ్యారు. కనుక దేశంలో ఉన్న క్రైస్తవులందరూ ఎలాంటి నిర్బంధం లేకుండా తప్పించుకో గలిగారు. ఎలాంటి జాప్యమూ లేకుండా వారు సురక్షితమైన స్థలానికి పారిపోయారు. అది యోర్దానునది అవతల ఉన్న పెరియా భూభాగంలోని పిల్లాఅనే నగరం. యూదుసైన్యం సెప్టెన్ సేనను తరుముతూ వెనక ఉన్న సేసల మీద విరుచుకు పడి వారిని పూర్తిగా నాశనం చేసినంతపని చేసింది. రోమా సేనలు అతికష్టంతో తప్పించుకొని పారిపోగలిగాయి. యూదులకు మాత్రం నష్టం ఏమీ వాటిల్లలేదు. కొల్లసొమ్ముతో, విజయోత్సాహంతో వారు యెరూషలేముకు తిరిగి వచ్చారు. రోమీయుల్ని మొండిగా ప్రతిఘటించటానికి ఈ ఘటన వారికి స్పూర్తి నిచ్చింది. నాశనం దిశగా పయనిస్తున్న ఆ నగరానికి చెప్పలేని శ్రమను త్వరలో తేవటానికి ఇది తోడ్పడింది. 
    

    
      
    

    
      యెరూషలేము ముట్టడిని బైటస్ కొనసాగించాడు. యెరూషలేమును తీవ్ర శ్రములు, విషాదాలు పట్టిపీడించాయి. పస్కా పండుగ సందర్భంగా లక్షలాది యూదులు యెరూషలేము పట్టణంలో సమావేశమైనపుడు అది ముట్టడికి గురి అయ్యింది. జాగ్రత్తగా భద్రపర్చుకొని వుం వారికున్న ఆహారపు దినుసులు ప్రజలందరికి అనేక సంవత్సరాలు వచ్చి ఉండేవి. అయితే వర్గ కక్షలు, అసూయా ద్వేషాల ఫలితంగా అంతకుముందు అవి ధ్వంసమయ్యాయి. ప్రజలు తిండిలేక మలమల మాడి పోతున్నారు. కుంచెడు గోధుముల ధర తలాంతు పలికింది. ఆకలి బాధ తట్టుకోలేక మనుషులు తమ బెల్టులు, చెప్పులు, డాలు తొడుగుల తోలును పీక్కుని తినేవారు. రాత్రి చీకటిలో ఎంతోమంది పట్టణ ప్రాకారాల వెలుపల దొంగతనంగా వెల్లి పిచ్చిమొక్కల్ని పీకి తినటానికి తెచ్చుకునేవారు. ఇలా బైటికి వెళ్లిన వారు పట్టుబడితే వారికి బాధాకరమైన మరణం ప్రాప్తించేది. తరచు బైటవారిని తప్పించుకుని పట్టణం లోపలికి ఎవరైనా రాగలిగితే వారు ఎంతో ప్రయాసతో తెచ్చుకున్నవి తీసుకొని వారిని విడిచిపెట్టడం జరిగేది. ఆకలితో బాధపడున్న అభాగ్యులు కొద్దిపాటి ఆహారాన్ని దాచుకుంటే దాన్ని బలవంతంగా లాక్కొని అధికారులు వారిని అమానుషంగా హింసించేవారు. తరచూ ఈ అకృత్యాలకు పాల్పడేవారు ఎవరో తెలుసా? తినటానికి బాగా తిండివున్నవారు. ముందు రోజులకు దాచుకుందామని ఆశించే స్వార్ధపరులు! 
    

    
      
    

    
      వేలకొలది ప్రజలు కరవుకు తెగుళ్లకు బలి అయిపోయారు. మమతానురాగాలు మటుమాయమయ్యాయి. భర్తలు భార్యల్ని, భార్యల్ని భర్తల్ని దోచుకున్నారు. పిల్లలు తమ ముసలి తలిదండ్రుల నోటిలోని కూడు తీసుకొని తినేవారు. “స్త్రీ తన గర్భమున పుట్టిన బిడ్డను కరుణింపకుండ తన చంటి పిల్లను మరచునా” (యెషయా 49:15.) అని ప్రవక్త అడిగిన ప్రశ్నకు జవాబు ఈ అభాగ్య పట్టణంలో దొరికింది. “వాత్సల్యముగల స్త్రీల చేతులు తాము కనిన పిల్లను వండుకొనెను. నా జనుల కుమారికి వచ్చిన నాశనములో వారి బిడ్డలు వారికి ఆహారమైరి. ” విలాపవాక్యములు 4:10 పద్నాలుగు శతాబ్దాల పూర్వం దేవుడిచ్చిన హెచ్చరికా ప్రవచనం మళ్లీ నెరవేరింది. “నీ గ్రామములలో నీ శత్రువులు నిన్ను ఇరుకపరచుట వలనను ముట్టడి వేయుటవలనను ఏమియు లేకపోవుటచేత మీలో మృదుత్వమును అతిసుకుమారమును కలిగి మృదుత్వము చేతను అతిసుకుపూరము చేతను నేలమీద తన అరకాలు మోప తెగింపని స్త్రీ తన కాళ మధ్యనుండి పడు మావిని తాను కనబోవు పిల్లను తాను రహస్యముగా తినవలెనని తన కౌగిట పెనిమిటి యెడలనైనను తన కుమారుని యెడలనైనను తన కుమార్తె యెడలనైనను కటాక్షము చూపకపోవును.” ద్వితియోపదేశకాండము 28:56,57. 
    

    
      
    

    
      రోమా నేతలు యూదుల్ని భయపెట్టి లొంగదీసుకోటానికి ప్రయత్నించారు. తీసుకు వెళ్లేటప్పుడు ప్రతిఘటించిన బందీలను కొట్టి, హింసించి పట్టణ ప్రాకారాలముందు సిలువ వేశారు. ఈ విధంగా అనుదినం వందలాది ప్రజల్ని చంపారు. యెహోషాపాతు లోయ పొడుగునా, కల్వరిపైనా నడవటానికి స్థలం లేకుండేంతగా, పెద్ద సంఖ్యలో సిలువలు నిర్మించేంతవరకూ ఈ భయంకర చర్య కొనసాగింది. “వాని రక్తము మా మీదను మా పిల్లలమీదను ఉండునుగాక” అంటూ నాడు పిలాతు న్యాయస్థానంలో పలికిన మాటలు (మత్తయి 29:25). ఎంతో భయంకర రీతిలో నెరవేరాయి. 
    

    
      
    

    
      ఈ భయంకర దృశ్యానికి తెరదించి యెరూషలేముకు రానున్న విపత్తు తీవ్రతను చాలా మట్టుకు తగ్గించటానికి టైటస్ సంసిద్ధంగా ఉండేవాడే. శవాలు కుప్పలు కుప్పలుగా లోయలలో పడి ఉండటం చూసి తీవ్ర ఆందోళనకు గురి అయ్యాడు. దర్శనం చూస్తున్న వాడిలా, ఒలీసకొండ శిఖరం నుంచి ఆ మహోన్నత దేవాలయాన్ని వీక్షించి దానిలోని ఒక్క రాయిని కూడా ముట్టడానికి వీలులేదని ఆదేశించాడు. ఆలయాన్ని స్వాధీనం చేసుకోటానికి ప్రయత్నించక ముందు రక్తపాతంతో అపవిత్రం చేయటానికి తనను ఒత్తిడి చేయవద్దంటూ తాము లొంగి పోవటం ఉత్తమమంటూ యూదు నాయకులకు అతను విజ్ఞప్తి చేశాడు. మరే స్థలంలోనైనా యుద్ధం చేయటానికి తాము ఇష్టపడివస్తే రోమీయులెవరూ ఆలయ పవిత్రలను అతిక్రమించరని వారికి హామీ ఇచ్చాడు. వారు లొంగిపోయి తద్వారా తమ్ముతాము తమ పట్టణాన్ని తమ పరిశుద్ధాలయాన్ని కాపాడుకోవలసిందిగా స్వయాన జోసేఫస్ వారికి విజ్ఞప్తి చేశాడు. దానికి జవాబుగా వారు అతనిని శపించారు. వారిని బతిమలాడటానికి నిలిచి ఉండగా అతని మీద బాణాలు వేశారు. అతనే చివరి మానవ మధ్యవర్తి. దైవ కుమారుని విజ్ఞాపనల్ని వారు తోసిపుచ్చారు. ఇపుడు తర్కం, విజ్ఞప్తి చివరి వరకు ప్రతిఘటించటానికి వారిని ప్రోత్సహించాయి. ఆలయాన్ని కాపాడేందుకు టైటస్ చేసిన ప్రయత్నాలు వ్యర్థమయ్యాయి. టైటస్కన్న ఉన్నతమైన ప్రభువన్నాడు రాయిమీదరాయి నిలవదు అని. 
    

    
      
    

    
      యూదునాయకుల మూర్ఖత, ముట్టడికిందవున్న పట్టణంలో జరుగుతున్న హేయమైన నేరాలు రోమీయులను ఆగ్రహంతో నింపాయి. చివరికి దాడిచేసి దేవాలయాన్ని స్వాధీనపర్చుకోటాని టైటస్ కృతనిశ్చయుడయ్యాడు. ఆలయాన్ని సాధ్యమైనంత పుట్టుకు ధ్వంసం చేయకూడదని అతడు నిశ్చయించుకున్నాడు. కాగా అతని ఆదేశాల ఉల్లంఘన జరిగింది. రాత్రి నిద్రించటానికి తన గుడారంలోకి అతను వెళ్లినప్పుడు యూదులు ఆలయంలోనుంచి దూసుకువచ్చి ఆలయం వెలపట ఉన్న సైనికుల మీద పడ్డారు. ఆ కుమ్ములాటలో సైనికుడొకడు కాలుతున్న కట్టెను తీసి గుమ్మం సందులో నుంచి లోపలికి విసిరాడు. వెంటనే ఆలయంలోని చెక్క పొదిగిన గదుల్లో మంటలు లేచాయి. టైటస్ ప్రమాదస్థలానికి హుటాహుటీన వెళ్లాడు. అతని వెంట సేనాపతులు, సైనికులు వున్నారు. మంటల్ని ఆర్పవలసిందిగా వారిని టైటస్ ఆదేశించాడు. కాని ఆ మాటలు వినిపించుకొన్న వాడొకడూలేడు. కోపావేశాలకు లోనైన సైనికులు మండుతున్న కట్టెల్ని ఆలయం పక్కనే ఉన్న గదుల్లోకి విసిరారు. అంతటితో ఆగక ఆ గదుల్లో తలదాచుకొంటున్న వందలాది అసహాయుల్ని సంహరించారు. ఆలయం మెట్లమీదనుంచి రక్తం నీరువలె ప్రవహించింది. యూదులు వేల సంఖ్యలో మరణించారు. యుద్ధం రొదలో “ఈ కాబోదు”- ప్రభావం పోయింది అన్న కేకలు వినిపించాయి. 
    

    
      
    

    
      “సైనికుల ఉగ్రతను ఆపటం టైటస్ కి సాధ్యం కాలేదు. అతను తన అధికారులతో కలిసి పరిశుద్ధ మందిరంలోకి వెళ్లి పరిశీలించాడు. ఆలయ సౌందర్యం వారిని ముగ్గుల్ని చేసింది. మంటలు పరిశుద్ధ స్థలానికి ఇంకా వ్యాపించలేదు గనుక ఆలయాన్ని కాపాడేందుకు చివరి ప్రయత్నం చేశాడు. మంటలు విస్తరించకుండా వాటిని అదుపు చేయాల్సిందిగా సైనికులకు అతడు మరోసారి విజ్ఞప్తి చేశాడు. శతసైనికాధిపతి ఆదేశాన్ని అమలుపర్చటానికి ఒత్తిడి ఉపయోగించాడు. చక్రవర్తి పట్ల తనకున్న గౌరవం కూడా పోయింది. యూదులపట్ల వారిలో తీవ్రవిద్వేషం రేగింది. యుద్ధాన్మాదం పెచ్చరిల్లింది. దోపిడి సొమ్ముపట్ల ఆశ చోటు చేసుకొన్నది. తమచుట్టూ వున్నదంతా బంగారపు వెలుగులు విరజిమ్ముతున్నట్లు, మంటల కాంతిలో అంతా తళతళ లాడుతున్నట్లు సైనికులు చూశారు. ఆలయంలో విలువకందని ధనరాశులున్నాయని ఊహించుకొన్నారు. ఒక సైనికుడు గమనించుకోకుండా వెలుగుతున్న దివిటీని తలుపు బందుల్లోనుంచి లోపలకు నెట్టాడు. అంతే క్షణంలోనే ఆలయమంతా మంటల మయమయింది. లేస్తున్న మంటలు, పొగవల్ల కళ్లు కనబడటం లేదు. అధికారులు వెనుదిరగక తప్పలేదు. ఆ ఉదాత సుందర మందిరం మంటలకు ఆహుతి అయిపోయింది. 
    

    
      
    

    
      ఆ దృశ్యం రోమీయులకు దిగ్ర్భాంతి కలిగించింది. యూదుల మాటేమిటి? ఆ కొండ మీదనుంచి యెరూషలేము పట్టణం చక్కగా కనిపించేది. ఆ కొండ శిఖరమంతా అగ్నిపర్వతంలా మండింది. ఒకదానివెంట మరొకటిగా భవనాలు గొప్ప శబ్దం చేస్తూ కూలి చెలరేగుతున్న మంటల్లో మాయమైపోయాయి. దేవదారుతో నిర్మితమైన ఇళ్లకప్పులు అగ్ని జ్వాలల రేకుల్లా కనిపించి, గుడి శిఖరాలు రక్తవర్ణ దీపాల్లా ప్రకాశించాయి. ద్వారం మీది గోపురాలనుంచి ఆకాశాన్నంటుతున్న మంటలు పొగ లేచాయి. ఆ చుట్టూ వున్న కొండలు వెలుగుతో ప్రకాశించాయి. వెనుక నల్లని నేపథ్యంలో ప్రజలు గుంపులు గుంపులుగా చేరి జరుగుతున్న విధ్వంసాన్ని పరిశీలిస్తున్నారు. ఎగువ పట్టణం గోడలు ఎత్తు ప్రదేశాలు ప్రజలతో కిటకిటలాడాయి. కొందరు బిక్కముఖంతో నిరాశ నిస్పృహలతో ఉంటే మరి కొందరు మొహం చిట్టించుకొని తీరని కక్షతో నకనకలాడుతున్నారు. అటూ ఇటూ పరుగెడున్న రోమా సైనికుల కేకలు మంటల్లో మాడిపోతున్న తిరుగుబాటు దారుల అరుపులు బొబ్బలు మంటల హోరుతో ఉరుముల్లా పడుతున్న వాసాల శబ్బంతో కలిసిపోతున్నాయి. ఎత్తు ప్రాంతాలలోని ప్రజల వెర్రి కేకలకు కొండల్లో నుంచి వచ్చిన ప్రతిధ్వనులే సమాధానం. గోడల పొడవునా అరుపులు శోకాలే వినిపించాయి. కరవు కోరల్లో చిక్కుకొని మరణిస్తున్న వారు తమలో ఇంకా మిగిలివున్న శక్తిని కూడగట్టుకొని బాధతో నిస్పృహతో ఒక్క అరుపు అరిశారు. 
    

    
      
    

    
      “బయటి దృశ్యంకన్నా మరింత భయంకర దృశ్యం లోపల జరుగుతున్న ఊచకోత. పురుషులు, స్త్రీలు, వృద్ధులు పడుచువారు, తిరుగుబాటు దారులు, యాజకులు, పోరాడే వాళ్ళు,దయాభిక్ష కోరే వాళ్ళు, విచక్షణారహితంగా వధకుగురి అయ్యారు. చంపుతున్న వారికన్నా చచ్చినవారి సంఖ్యహెచ్చు. నిర్మూలన కార్యాచరణలో తల మునకలై ఉన్న సైనికులు శవాల గుట్టల మీదుగా వెళ్ళి పనులు చేయాల్సివచ్చింది” మిల్ మేన్, ది హిస్టరీ ఆఫ్ ది జూన్, పుస్తకం 16. 
    

    
      
    

    
      ఆలయ విధ్వంసం అనంతరం నగరమంతా రోమీయుల హస్తగత మయ్యింది. యూదునాయకులు తమ దుర్భేద్య గోపురాన్ని విడిచి పెట్టారు. వారు ఏకాకులై ఉండటం టైటస్ చూశాడు. వారి వంక ఆశ్చర్యంతో చూస్తూ వారిని తన చేతులకు దేవుడు అప్పగించాడని అన్నాడు. కారణం ఏమిటంటే ఎలాంటి యంత్రాలయిన అవి ఎంతో శక్తివంతమైన దుర్భేద్యమైన ఆ బురుజుల్ని ధ్వంసం చేయగలిగి వుండేవికావు. పట్టణం, పట్టణంలోని దేవాలయం రెండూ నేలమట్టమయ్యాయి. పరిశుద్ధమందిరం నిలిచిన స్థలాన్ని “చేనుదున్నినట్లు” దున్నారు. యిర్మియా 26:18. దాని వెనుక సంభవించిన ముట్టడిలోను వధలోను పదిలక్షల మంది ప్రాణాలు కోల్పోయారు. మిగిలి ఉన్న వారిని బందీలుగా తీసుకుపోయి, బానిసలుగా అమ్మారు. రాజు సాధించిన విజయానికి సూచికలుగా వ్యవహరించేందుకు వారిని రోము నగరానికి ఈడ్చుకువెళ్ళి అనంతరం ఏంఫీ తియేటర్ లో అడవి మృగాలకు ఆహారంగా వేశారు. లేక ఇల్లూ వాకిలి లేని దేశదిమ్మరులుగా లోకంలోకి చెదరగొట్టారు. 
    

    
      
    

    
      యూదులు తమ సంకెళ్లను తామే రూపొందించుకున్నారు. తమ శిక్షాపాత్ర తామే నింపుకొన్నారు. ఒక దేశంగా తమకు సంప్రాప్తించింది. సర్వనాశనంతో చెదరిపోయి ఆయాప్రాంతాలకు వెళ్లినప్పుడు తమను వెంటాడిన శ్రమలలో వారు తమ సొంత చేతులతో విత్తిన పంటనే కోస్తున్నారు. ప్రవక్త ఇలా అంటున్నాడు, “ఇశ్రాయేలూ, నీ సహాయకర్తనగు నాకు నీవు విరోధివై నిన్ను నీవే నిర్మూలము చేసికొనుచున్నావు.” “ఇశ్రాయేలూ, నీ పాపముచేత నీవు కూలితివి. గనుక నీ దేవుడైన యెహోవా తట్టుకు తిరుగుము” హోషేయ3:9; 14:1. వారికి కలిగిన శ్రమలు దేవుని ప్రత్యక్ష ఆదేశం వల్ల వచ్చినవే అని తరచూ సూచించటం జరుగుతుంది. మహా వంచకుడైన సాతాను తన దుష్కృతాల్ని ఇలా కప్పిపుచ్చుకొంటూ ఉంటాడు. 
    

    
      
    

    
      యూదులపై దేవుడు ఉంచిన కాపుదలను ఆయన ఉపసంహరించు కోటానికి కారణం ఆయన ప్రేమను కృపను వారు మూర్ఖంగా విసర్జించటమే. ఫలితంగా తన ఇష్టం పచ్చినట్లుగా వారిని పాలించటానికి సాతానుకు అవకాశం లభించింది. యెరూషలేము నాశనం సందర్భంగా చోటుచేసుకున్న భయానక ఘటనలు, సాతాను ఆధీనంలో ఉన్న ప్రజలపై అతడికి ఎలాంటి విధ్వంసక శక్తి ఉన్నదో ప్రదర్శించాయి. 
    

    
      
    

    
      మనం అనుభవిస్తున్న శాంతి భద్రతల నిమిత్తం క్రీస్తుకి ఎంత రుణపడి ఉన్నామో చెప్పలేం. మానవులు సాతాను నియంత్రణకు పూర్తిగా లొంగకపోవటానికి అతణ్ణి అదుపులో ఉంచే దైవశక్తే కారణం. ఆ దుష్టుని క్రూరమైన, హానికరమైన శక్తిని అదుపులో ఉంచటంలో వ్యక్తమౌతున్న దేవుని కృపకు దీర్ఘశాంతానికి అవిధేయ ప్రజలు కృతజ్ఞతలేని ప్రజలు ఆయనకు కృతజ్ఞతలు తెలుపుకోవాలి. అయితే మానవుడు ఆయన సహనం హద్దుల్ని మీరినపుడు తాను విధించిన ఆంక్షను దేవుడు తొలగిస్తాడు. అతిక్రమానికి శిక్షవేసే వాడిగా దేవుడు పాపిపట్ల వ్యవహరించడు. కాగా తన కృపను తృణీకరించే వారిని తాము విత్తే పంటను కోసేందుకు విడిచిపెట్టాడు. వారు విసర్జించే ప్రతి కాంతి కిరణం వారు లెక్కచేయని ప్రతి హెచ్చరిక, వారు తీర్చుకునే ప్రతి కోరిక, వారు అతిక్రమించే ప్రతి దైవ నిబంధన వారు విత్తే విత్తనం. అది తప్పక దాని పంట నిస్తుంది. పాపి దేవుని ఆత్మను పదేపదే ప్రతిఘటిస్తే చివరికి ఆత్మ అతణ్ణి విడిచి పెద్దడం జరుగుతుంది. అప్పుడు హృదయంలోని దురేచ్ఛల్ని అదుపులో ఉంచేందుకు శక్తి మిగిలివుండదు. సాతాను పుట్టించే ద్వేషం, పగ నుంచి ఎలాంటి భద్రతా ఉండదు. దేవుడిస్తున్న కృపను లెక్కచేయకుండా దైవకటాక్షానికై వస్తున్న విజ్ఞాపనల్ని ప్రతిఘటించే వానికి యెరూషలేము నాశనం గంభీరమైన హెచ్చరిక. దేవునికి పాసమంటే హేయమనటానికి, అపరాధులకు శిక్ష తప్పక కలుగుతుందనటానికి ఇంతకన్న కచ్చితమైన సాక్ష్యం మరొకటి లేదు. 
    

    
      
    

    
      యెరూషలేమును గూర్చిన తీర్పుల విషయంలో రక్షకుడు ప్రవచించిన నాశనం నెరవేర్పుతోపాటు మరోనెరవేర్పుంది. అప్పుడు జరిగిన భయంకర విధ్వంసం ముందు జరగనున్నది. దాని నీడవంటిది మాత్రమే. యెరూషలేముకు సంభవించిన నాశనం దేవుని కృపను తృణీకరించి ఆయన ధర్మశాస్త్రాన్ని కాలరాసే ప్రపంచ నాశనాన్ని సూచిస్తున్నది. శతాబ్దాల పొడవునా జరుగుతూ వచ్చిన నేరాల కారణంగా వాటిల్లిన మానవ శ్రమ వేదనల దాఖలాలు మనకున్నాయి. వాటిని గూర్చి తలంచితేనే గుండె చెదుర్తుంది. మనసు శక్తిహీనమవుతుంది. దేవుని అధికారాన్ని భేదాలను ఖాతరు చేసినందువల్ల ఘోర పరిణామాలు సంభవించాయి. సంభవిస్తాయి. భవిష్యత్తును గూర్చిన వెల్లడితో ఇంతకన్న విషాదకరమైన దృశ్యం బయలు పడింది. అరుపులు కేకలతో నిండిన సుదీర్ఘమైన ఊరేగింపులు, ఘర్షణలు, విప్లవాలు, “యుద్ధ సందడిచేయు యోధులు... రక్తములో పొర్లింపబడిన వస్త్రములు” (యెషయ 9:5.) గతాన్ని గూర్చిన ఈ దాఖలాలు ఆ దినాన సంభవించనున్న భయంకర సంఘటనలతో పోలిస్తే ఏపాటివి? దుష్టులను అదుపులో ఉంచి, మానవ ఉద్రేకాన్ని, సాతాను ప్రేరిత ఉగ్రతను నియంత్రించే దైవాత్మను దేవుడు ఆ దినాన ఉపసంహరించుకుంటాడు. ఈ తరుణంలో సాతాను కలిగించే దుష్పలితాల్ని ముందెన్నటికన్నా మరింత స్పష్టంగా ప్రపంచం చూడగల్గుతుంది. 
    

    
      
    

    
      కాగా యెరూషలేము నాశనమైనప్పుడు జరిగిన రీతిగా ఆనాడు దేవుని ప్రజలందరికి విడుదల కలుగుతుంది. యెషయా 4:3. తనకు నమ్మకంగా ఉన్నవారందరిని తనతో ఉంచుకోటానికి రెండోసారి వస్తానని క్రీస్తు ప్రకటించాడు. “ఆప్పుడు మనుష్యకుమారుని సూచన ఆకాశమందు కనబడును. అప్పుడు మనుష్యకుమారుడు ప్రభావముతోను, మహామహిమతోను ఆకాశమేఘారూఢుడై వచ్చుట చూచి భూమి మీదనున్న, సకల గోత్రముల వారు రొమ్ము కొట్టుకొందురు. మరియు ఆయన గొప్ప బూరతో తన దూతలను పంపును. వారు ఆకాశముయొక్క ఈ చివరి నుండి ఆ చివరకు నలుదిక్కుల నుండి ఆయన ఏర్పరచుకొనిన వారిని పోగుచేతురు” మత్తయి 24:30, 31. అప్పుడు సువార్తను ఆచరించని ప్రజలు ఆయన నోటి ఊపిరిచేత ఆయన ఆగమన ప్రకాశం చేత నాశనమౌతారు. 2 థెస్స. 2; 8. నాడు ఇశ్రాయేలు ప్రజల మల్లే దుష్టులు తమ్నును తామే నాశనం చేసుకొంటారు. తమ దుర్మార్గతకు తామే బలిఅవుతారు. తమ పాప జీవితాలవల్ల వారు దేవునితో సామరస్యాన్ని కోల్పోతారు. దుష్క్రియలవల్ల వారి స్వభావం దిగజారిపోతుంది. అందుచేత దేవుని మహిమా ప్రత్యక్షత వారిపట్ల దహించే అగ్నిగా పరిణమిస్తుంది. 
    

    
      
    

    
      క్రీస్తు మాటల్లో వస్తున్న గుణపాఠాన్ని అలక్ష్యం చేయకుండా ఉండేందుకు మనుషులు జాగ్రత్తపడాలి. యెరూషలేముకు సంభవించబోతున్న నాశనం గురించి ప్రపంచాన్ని హెచ్చరించి ప్రజలు దాని నుంచి తప్పించుకొనేందుకుగాను దాన్ని గూర్చి ప్రభువు సూచనలిచ్చాడు. యేసు ఇలా చెబుతున్నాడు. “మరియు సూర్యచంద్ర నక్షత్రములలో సూచనలు, భూమి మీద... జనములకు శ్రమ కలుగును” లూకా 21:25; మత్తయి 24:29; మార్కు .13:2426; ప్రకటన 6:1217. ఆయన రాకను సూచించే ఈ గుర్తుల్ని చూసే ప్రజలు “ఆయన సమీపముననే, ద్వారము వద్దనే యున్నాడని” తెలుసుకోవాలి. మత్తయి 24:33. “గనుక మీరు మెలకువగా నుండుడి” అంటూహెచ్చరిస్తున్నాడు ప్రభువు. మార్కు.13:36. ఈ హెచ్చరికను పాటించే వారు చీకటిలో పడిఉండరు. ఆ దినం వారిపై అర్ధాంతరంగా వచ్చిపడదు. ఇకపోతే మెలకువగా లేని ప్రజలకు “ ఆ దినము దొంగవలె” వస్తుంది. 1 థెస్స. 5:25. 
    

    
      
    

    
      యెరూషలేమును గురించి రక్షకుని హెచ్చరికను యూదులు ఎలా పెడ చెవిని పెట్టారో అలాగే ఈ రోజు కూడ లోకం దేవుని వర్తమానాన్ని అంగీకరించి, ఆచరించటానికి సిద్ధంగా లేడు. దేవుని ఉగ్రత దినం ఎప్పుడు వస్తుందోగాని అది వచ్చినప్పుడు దుష్టులపై హఠాత్తుగా విరుచుకుపడుంది. జీవితం ఏ మార్పు లేకుండా యథావిధిగా సాగుతూ ఉన్నప్పుడు మనుషులు సుఖజీవనంలో వ్యాపార విషయాల్లో రాకపోకల్లో డబ్బు సంపాదనలో తలమునకలై ఉన్నప్పుడు మన నాయకులు, ప్రపంచ ప్రగతిని విజ్ఞానాన్ని కొనియాడుతున్నప్పుడు, తప్పుడు భద్రతా భావంతో ప్రజలు ఆదమరచి నివసిస్తున్నప్పుడు, అప్పుడు కావలికొరవడ్డ నివాసంలోకి అర్థరాత్రి దొంగ ప్రవేశించే రీతిగా అజాగ్రత్తగా ఉన్న వారిమీదికి దుష్టుల మీదికి నాశనం అర్ధాంతరంగా వచ్చిపడుంది. “వారెంత మాత్రమును తప్పించుకొనలేరు.” 3 వచనం.
      

    

    
      అధ్యాయం 2— తొలి శతాబ్దాలలో హింసాకాండ
    

    
      
    

    
      యరూషలేము నాశనాన్ని గురించి, తన రెండోరాక దృశ్యాలను గురించి యేసు తన శిష్యులతో చెప్పినప్పుడు, తాను వారిని విడిచి వెళ్లే సమయం లగాయతు వారిని విమోచించేందుకోసం శక్తి మహిమలతో తాను మళ్లీ వచ్చే వరకు తన ప్రజలకు కలుగనున్న అనుభవాల్ని గురించి కూడా ప్రవచనంలో చెప్పాడు. అపోస్తలుల సంఘంపై విరుచుకు పడనున్న తుపానుల్ని రక్షకుడు ఒలీవ కొండపై నుంచి చూశాడు. భవిష్యత్తును లోతుగా పరిశీలించినప్పుడు ముందున్న చీకటి యుగాల్లోను, హింసాకాండలోను తన అనుచరులను అతలాకుతలం చేయనున్న గాలి వానల్ని ఆయన నేత్రం పసిగట్టింది. ఈ లోకపాలకులు సంఘానికి చేయనున్న కీడును గూర్చి ఆయన ప్రవచించాడు. అవి కొద్ది మాటలే అయిన గంభీరమైన మాటలు. మత్తయి 24:9,21, 22. యేసు అనుచరులు తమ ప్రభువు మారాన్నే అనుసరించి అవమానం అపనింద శ్రమలు భరించాల్సి ఉన్నారు. లోకరక్షకుడైన ఆ ప్రభువుకు వ్యతిరేకంగా పెల్లుబికిన ద్వేషమే ఆయన నామాన్ని విశ్వసించే ప్రజలందరిపట్ల ప్రదర్శితమౌతుంది. 
    

    
      
    

    
      రక్షకుని మాటల నెరవేర్పును తొలి దినాల సంఘ చరిత్ర ధ్రువపర్చుతున్నది. లోక పాలకులు సాతాను శక్తులు క్రీస్తుకు వ్యతిరేకంగా జట్టుకట్టి ఆయన అనుచరులను శ్రమలకు గురిచేశారు. సువార్త విజయం సాధిస్తే తన గుడులు బలిపీఠాలు మూలబడ్డాయని అన్యమతం ఊహించింది. అందుచేత క్రైస్తవ మతాన్ని నిర్మూలించ వలసిందిగా తన పరివారాన్ని ఆదేశించింది. హింసా జ్వాలలు రగుల్కొన్నాయి. క్రైస్తవుల ఆస్తుల్ని స్వాధీనపర్చుకొని వారిని తమ కొంప గోడు నుంచి తరిమివేశారు. క్రైస్తవులు “శ్రవులతో కూడిన గొప్ప పోరాటమును” హించారు. హెబ్రీ 10:32. “తిరస్కారములను కొరడాదెబ్బలను, మరి బంధకములను ఖైదును అనుభవించిరి” హెబ్రీ 11:36. అనేకమంది ప్రాణత్యాగాలతో తమ సాక్ష్యాలిచ్చారు. స్వతంత్రులు బానిసలు ధనికులు ఓడలు విద్యావంతులు విద్యలేని వారు అందరూ చిత్రవధకు గురి అయ్యారు. 
    

    
      
    

    
      ఈ హింసాకాండ నీరోచక్రవర్తి పాలన కిండ దాదాపు పౌలు హతసాక్ష్యం సమయంలో ప్రారంభమై ఉదృతితో హెచ్చుతగ్గులతో కొన్ని శతాబ్దాలు కొనసాగింది. క్రైస్తవులపై ఘోరమైన తప్పుడు నేరాలు మోపి వారే కరవులు, వ్యాధులు, భూకంపాల వంటి అరిష్టాలకు కారకులని నిందించారు. వీరు ఇలా ప్రజల ద్వేషానికి, అనుమానాలకు గురికాగా అది చాలదన్నట్టు డబ్బుకు కక్కుర్తిపడి అబద్ధ సాక్ష్యం చెప్పి అమాయకుల్ని అప్పగించేందుకు సాక్షులు సిద్ధమయ్యారు. రోమా సామ్రాజ్యానికి విరోధులుగాను, మతానికి, సమాజానికి శత్రువులుగాను వారిని నిందించి శిక్షించారు. ఎంతోమంది క్రైస్తవులను క్రూర జంతువులకు ఆహారంగా వేశారు లేదా ఏంఫి తియేటర్లలో మంటలకు బలి చేశారు. కొందర్ని సిలువ వేశారు. కొందరిని అడవి జంతువుల చర్మాలతో కప్పి కుక్కలు చీల్చుకొని తినేందుకుగాను క్రీడా స్థలంలో పడేశారు. వారికి తరచుగా విధించిన ఇలాంటి శిక్షను ప్రజలకు వినోద విన్యాసాలుగా ఏర్పాటు చేసేవారు. ఆ వేడుకల్ని తిలకించడానికి ప్రజలు తండోపతండాలుగా చేరి బాధితుల రోదనలకు నవ్వులతో చప్పట్లతో స్పందించేవారు. 
    

    
      
    

    
      క్రీస్తు అనుచరులు తలదాచుకొన్న స్థలాలకు వెళ్ళి వారిని క్రూర మృగాల్ని వేటాడేటట్లు వేటాడారు. అందువల్ల వారు దూరంగా పాడుపడ్డ స్థలాల్లో అజ్ఞాతంగా నివసించవలసి వచ్చింది. “దరిద్రులైయుండి శ్రమపడి హింసపొందుచు అడవులలోను, కొండల మీదను గుహలలోను, సొరంగములలోను తిరుగాడుచు సంచరించిరి” 37, 38 వచనాలు. వేలాది మంది బాధితులకు భూగర్భ సమాధులు(కేటకూంబ్స్) నిలువ నీడ నిచ్చాయి. రోము నగరం వెలుపల కొండల దిగువ భాగంలో భూమిలోంచి, రాతిబండల్లో నుంచి, సుధీర్ఘమైన సొరంగాలు తవ్వారు. అవి చీకటితో నిండిన చిక్కుదారులు. అవి పట్టణ ప్రాకారాలు దాటి ఎన్నోమైళ్ళు విస్తరించి ఉండేవి. భూగర్భంలోని ఆ స్థలాల్లో యేసు అనుచరులు తమ మృతులను పాతిపెట్టేవారు. అధికారులు అనుమానించి బహిష్కరించినప్పుడు భూగర్భంలోని ఆ స్థలాలే క్రైస్తవులకు గృహాలయ్యేవి. మంచి పోరాటం పోరాడిన భక్తులందరినీ జీవనాధుడు యేసులేపే తరుణంలో క్రీస్తు నిమిత్తం ప్రాణాలు త్యాగం చేసిన అనేక హతసాక్షులు ఆ చీకటి గుహలనుంచి లేచి వస్తారు. 
    

    
      
    

    
      దారుణ హింసకు గురి అయినప్పటికీ యేసును విశ్వసించిన ఈ భక్తులు తమ విశ్వాసాన్ని పవిత్రంగా కాపాడుకొన్నారు. తమకు వసతులేమీ అనుమతించక పోయినా, తమ గృహాలు భూగర్భంలో ఉన్నందువల్ల సూర్యకాంతికి నోచుకోక పోయినా పిర్యాదులు చేయలేదు. శ్రమలను దుఃఖాన్ని అధిగమించేందుకుగాను విశ్వాసంగా ఓర్పు నిరీక్షణ కలిగించే మాటలతో వారు ఒకరి నొకరు ధైర్యపర్చుకునేవారు. లోకసంబంధమైన ఉపకారాలన్నీ పోగొట్టుకున్నా వారు యేసుపై తమకున్న విశ్వాసాన్ని విడిచిపెట్టలేదు. శ్రమలు హింస వారిని తమ విశ్రాంతికి ప్రతిఫలానికి దగ్గరచేసే మెట్లుగా పరిణమించాయి. 
    

    
      
    

    
      గతంలో దేవుని సేవకుల మాదిరిగా అనేకులు “మరి శ్రేష్ఠమైన పునరుత్థానము పొందగోరి విడుదల పొందనొల్లక యాతన పెట్టబడిరి.” 35 వ వచనం. ఆయన నిమిత్తం శ్రమలు పొందినప్పుడు వారు సంతోషించారు. ఎందుకంటే పరలోకంలో తమకు కలిగే ప్రతిఫలం గొప్పదని క్రీస్తు చెప్పిన మాటల్ని వీరు గుర్తు చేసుకున్నారు. వీరికి ముందు నివసించిన ప్రవక్తలు కూడా హింసకు గురి అయ్యారు. సత్యం నిమిత్తం శ్రమలనుభవించటానికి యోగ్యులుగా పరిగణన పొందినందుకు వారు సంతోషించారు. భగభగ మండుతున్న మంటల మధ్యనుంచి వారు పాడుతున్న విజయ గీతాలు ఆకాశానికి లేచాయి. పరలోకం బురుజుల మీద ఆనుకొని అమితాశక్తితో తమ స్థయిర్యాన్ని అభినందిస్తూ చూస్తున్న క్రీస్తును కన్నులెత్తి విశ్వాసంతో చూశారు. దైవ సింహాసనం నుంచి దిగివచ్చిన ఒక స్వరం వారిని ఇలా ధైర్యపర్చింది. “మరణము వరకు నమ్మకముగా ఉండుము. నేను నీకు జీవకిరీటమిచ్చెదను. ” ప్రకటన 2:10. దౌర్జన్యంతో క్రీస్తు సంఘాన్ని నాశనం చేసేందుకు సాతాను ప్రయత్నాలు విఫలమయ్యాయి. ఏ మహా సంఘర్షణలో యేసు శిష్యులు తమ ప్రాణాల్ని త్యాగం చేశారో నమ్మకమైన ఆ సిలువ యోధులు తమ స్థానాల్లో పోరాడూ నేలకొరగడంతో అది అంతంకాలేదు. వారు తమ ఓటమిలో జయం సాధించారు. దైవకార్యకర్తలు వధకు గురి అయ్యారు. అయితే దైవకార్యం ఆగలేదు. అది కొనసాగుతూనే వుంది. సువార్త వృద్ధి చెందుతూనే ఉన్నది. విశ్వాసుల సంఖ్య పెరుగుతూనే వుంది. రోమా అధికారులు ప్రవేశించలేని ప్రాంతాలకు కూడా సువార్త చొచ్చుకు పోయింది. హింస కొనసాగింపును ప్రోత్సహిస్తున్న అన్యపాలకులతో వాదిస్తూ ఓ క్రైస్తవుడిలా అన్నాడు “మేము నిరపరాధులమని మీ అన్యాయ ప్రవర్తనే రుజువు చేస్తున్నది. మీ క్రూరత్వమువల్ల మీకు లాభమేమీ కలుగదు. ఇతరులలో విశ్వాసం పుట్టించటానికి ఇది మరింత బలీయమైన ఆహ్వానం. మీరు మమ్మల్ని ఎంత తరచుగా సంహరిస్తుంటే అంత త్వరితంగా “మా సంఖ్య పెరుగుతుంది. క్రైస్తవుల రక్తం విత్తనం.” -టెర్టూలియన్, ఎపోలజీ, పేరా 50. 
    

    
      
    

    
      వేలాదిమందిని ఖైదుల్లో వేశారు, చంపారు. అయితే వారి స్థానాన్ని నింపటానికి ఇతరులు లేచి వచ్చారు. తమ విశ్వాసం కోసం ప్రాణాలు కోల్పోయిన వారు క్రీస్తు రాజ్యానికి సిద్ధమై భద్రంగా వున్నారు. వారిని ఆయన విజేతలుగా పరిగణిస్తున్నాడు. వారు మంచి పోరాటం పోరాడారు. క్రీస్తు మళ్ళీ వచ్చినప్పుడు వారికి మహిమా కిరీటాల్ని బహూకరిస్తాడు. తాము సహనంతో అనుభవించిన శ్రమలను బట్టి వారు ఒకరికొకరు దగ్గరయ్యారు. ప్రభువుతో వారికి సాన్నిహిత్యం ఏర్పడింది. జీవిస్తున్న తరుణంలో వారి బతుకు, మరణిస్తున్నప్పుడు వారి సాక్ష్యం సత్యాన్నికి స్థిరమైన సాక్షిగా నిలిచాయి. అంతేకాదు సాతాను అనుచరులు అనేకులు అతణ్ణి విడిచిపెట్టి క్రీస్తు ధ్వజం కిందకు వచ్చారు. ఇది ఎవ్వరూ ఊహించని పరిణామం. 
    

    
      
    

    
      కనుక తన ధ్వజాన్ని క్రైస్తవ సంఘంలోనే ఎత్తటం ద్వారా దైవ పరి పాలనను విజయవంతంగా ఎదిరించటానికి అతడు ప్రణాళికలు రూపొందించుకున్నాడు. క్రీస్తు అనుచరులను మోసగించి దేవుడ్ని అసంతృప్తి పర్చేందుకు వారిని నడిపించగలిగితే వారి బలం ధైర్యం సైర్యం దెబ్బతింటాయని అలా తనకు వారు సులభంగా చేజిక్కుతారని సాతాను భావించాడు. 
    

    
      
    

    
      బలప్రయోగం వల్ల సాధించలేకపోయినదాన్ని యుక్తి ద్వారా సాధించటానికి విరోధి ఇప్పుడు ప్రయత్నిస్తున్నాడు. హింస ఆగిపోయింది. కాని, దాని స్థానంలో లోక ప్రతిష్ట భౌతిక సుఖ భోగాల వంటి ప్రలోభాలు వచ్చిపడ్డాయి. విగ్రహారాధకులు క్రైస్తవ విశ్వాసంలో కొంత భాగాన్ని విశ్వసించి ముఖ్యమైన ఇతర సత్యాల్ని విసర్జించేటట్లు వారిని సాతాను నడిపించాడు. యేసును దేవుని కుమారునిగా విశ్వసించి ఆయన మరణ పునరుత్థానాల్ని నమ్మినట్లు ప్రకటించుకొన్నప్పటికీ వారిలో పాప స్పృహగాని, తృప్తి, పశ్చాత్తాపం హృదయపరివర్తన అవసరంగాని ఏ కోశానా కనిపించలేదు. తమ పక్షంగా కొన్ని మినహాయింపులు క్రైస్తవులు చేయటం అవసరమని క్రీస్తును విశ్వసించటమన్న ఉమ్మడి వేదికపై ఇది అందరినీ ఐక్యపర్చుతుందని వారు ప్రతిపాదించారు. 
    

    
      
    

    
      సంఘానికి ఇప్పుడు గొప్ప ముప్పు ఏర్పడింది. దీనితో సరిపోల్చితే చెరసాల హింస అగ్నిమంటలు ఖడ్గం మేలనిపించింది. క్రైస్తవుల్లో కొందరు అచంచలంగా నిలబడ్డారు. ఎలాంటి రాజీకి ఒప్పుకోమని కుండ బద్దలు కొట్టారు. కొందరైతే తమ విశ్వాసం విషయంలో కొన్ని మార్పులకు అంగీకరించి క్రైస్తవ మతాన్ని పాక్షికంగా స్వీకరించిన వారితో ఐక్యపడటానికి ఒప్పుకొన్నారు. వారు పూర్తిగా మారటానికి ఇదొక మార్గమయినా తమ చర్యను సమర్ధించుకున్నారు. అది యధార్ధమైన అనుచరులకు ఎంతో వేదన కలిగించిన సమయం. సభ్యుల విశ్వాసాన్ని భ్రష్టుపట్టించి వారి మనసుల్ని సత్యం నుంచి మరల్చటానికి సాతాను కపట క్రైస్తవం దుస్తులు ధరించి నేర్పుగా సంఘంలోకి ప్రవేశించాడు. 
    

    
      
    

    
      తుదకు ఎక్కువమంది క్రైస్తవులు తమ ప్రమాణాల్ని తగ్గించుకోటానికి సమ్మతించారు. ఇలా క్రైస్తవులకు అన్యులకు మధ్య ఐక్యత ఏర్పడింది. విగ్రహారాధకులు క్రైస్తవ మతాన్ని స్వీకరించి సంఘంతో ఏకమైనప్పటికీ వారు తమ విగ్రహాల్ని విడిచి పెట్టలేదు. తమ ఆరాధ్య విగ్రహాలు ఇప్పుడు యేసు మరియు భక్తుల విగ్రహాలుగా రూపాంతరం చెందాయి. ఇలా సంఘంలోకి వచ్చిన విగ్రహారాధన అనే పులిసిన పిండి దాని దుష్కార్యాన్ని అది కొనసాగించింది. అబద్ద సిద్ధాంతాలు, మూఢాచారాలు, విగ్రహపూజాపునస్కారాలు సంఘ విశ్వాసంలోకి, ఆరాధనలోకి ప్రవేశించాయి. క్రీస్తు అనుచరులు విగ్రహారాధకులతో ఏకమైనప్పుడు క్రైస్తవమతం భ్రష్టమైంది. సంఘ పవిత్రత, శక్తి నశించాయి. ఏమైనా ఈ వంచనలకు లొంగకుండా వున్నావా? కొందరున్నారు. వారు సత్యానికి కర్త అయిన దేవుని పట్ల నమ్మకంగా నిలిచి ఆయన్నే ఆరాధించారు. 
    

    
      
    

    
      క్రీస్తు అనుచరులమని చెప్పుకొనే వారిని రెండు తరగతులుగా వర్గీకరించవచ్చు. రక్షకుని జీవితాన్ని అధ్యయనం చేసి, తమ పొరపాట్లను సవరించుకొని ఆయన ఆ ధర్మాన్ని అనుసరించే వారు ఒక వర్గం వారు కాగా తమ తప్పుల్ని బహిర్గతం చేసే స్పష్టమైన సత్యాలను విసర్జించేవారు రెండోవర్గం వారు. సంఘం అత్యుత్తమ దశలో సయితం నిజాయితీపరులు, పరిశుదులు, చిత్తశుద్ధి గలవారే సభ్యులుగా ఉన్నారనలేం. ఇష్టపూర్వకంగా పాపం చేసే వారిని సంఘంలో చేర్చుకోకూడదని ప్రభువు బోధించాడు. అయినా ఆయన చెడు ప్రవర్తన గల వారి స్నేహబంధాలు కలిగి ఉన్నాడు. తమ లోపాల్ని, తప్పిదాల్ని గుర్తించి వాటిని సరిజేసుకునేందుకు కాను వారికి తన ఉపదేశాన్ని ఆదర్శాన్ని అందించాడు. పన్నెండుమంది శిష్యుల్లోను ఒక ద్రోహి ఉన్నాడు. యూదాను అతడి లోపాల కారణంగా గాక అవి ఉన్నవని తెలిసినప్పటికీ ఆయన అంగీకరించాడు. క్రీస్తు ఉపదేశం ఆదర్శం వల్ల క్రైస్తవ ప్రవర్తన అంటే ఏంటో యూదా గ్రహించటానికి, తన దోషాన్ని గుర్తించి పశ్చాత్తాపపడి, దైవకృప సహాయం ద్వారా “సత్యాన్ని ” ఆచరించటంలో తన ఆత్మశుద్ధి అయ్యేందుకు అతనికి శిష్యులతో సంబంధం కలిగింది. అయితే తనపై ప్రకాశించేందుకు సదుద్దేశంతో ఏర్పాటైన వెలుగులో యూదా నడువలేదు. పాపాన్ని ప్రేమించినందువల్ల సాతాను శోధనలకు ఆహ్వానం పలికాడు. అతని ప్రవర్తనలోని దుర్గుణాలు బలం పుంజుకొన్నాయి. అంధకార శక్తుల అదుపాజ్ఞలకు తల వంచాడు. తన తప్పుల్ని సవరించటానికి గద్దించినప్పుడు ఆగ్రహించాడు. ఇలాతన ప్రభువుని అప్పగించటమున్న భయంకర నేరానికి పాల్పడ్డాడు. భక్తులమని చెప్పుకుంటూ పాపాన్ని ప్రేమించే వారందరు ఇలాగే వ్యవహరిస్తారు. తమ పాప జీవిత సరళిని విమర్శించటం ద్వారా తమ శాంతిని పాడుచేసే వారిని వారు ద్వేషిస్తారు. అవకాశం వచ్చినప్పుడు తమ మంచిని కోరేవారిని తమను గద్దించే వారిని యూదా మాదిరిగా అప్పగించటానికి సిద్ధమవుతారు. 
    

    
      
    

    
      పైకి భక్తిపరులకు మల్లే నటిస్తూ రహస్యంగా దుర్మార్గాన్ని అనుసరించే సంఘ సభ్యులున్నట్లు అపోస్తలులు గమనించారు. అననీయ, సప్పీరాలు మోసగాళ్ళ పాత్ర పోషించారు. దైవ సేవ నిమిత్తం సర్వం సమర్పణ చేస్తున్నట్లు నటిస్తూ అందులో కొంత భాగం వారు అట్టిపెట్టుకొన్నారు. ఈ వంచకుల నిజ స్వరూపాన్ని సత్యాత్మ స్వరూపి శిష్యులకు బయలు పర్చాడు. అంతట దేవుని తీర్పు వెలువడింది. సంఘ పవిత్రతకు కళంకం తెచ్చిన ఈ దంపతుల బెడద విరగడయ్యింది. క్రీస్తు ఆత్మ సంఘంలోని సమస్తాన్ని చూస్తాడు అన్న సత్యానికి తిరుగులేని ఈ రుజువు వేషధారులకు, దుష్టులకు వెన్నులో చలించింది. అలవాట్లు పరంగాను, మనస్తత్వం పరంగాను నిత్యము క్రీస్తు సహవాస రాయబారులుగా నివసిస్తున్న భక్తుల వారు ఎక్కువ కాలం నిలువలేక పోయారు. ఆయన అనుచరులకు శ్రమలు హింస రాగా సత్యం కోసం తమ సర్వస్వాన్ని త్యాగం చేయటానికి ఎవరైతే సంసిద్ధంగా ఉన్నారో వారు మాత్రమే క్రీస్తు శిష్యులుగా ఉండాలని ఆశించారు. హింస కొనసాగినంతకాలం సంఘం ఇలా పవిత్రంగా నిలిచింది. కాగా సంఘం పెరిగిన కొద్దీ కొత్త విశ్వాసులు కలిశారు. వారి నిజాయితీ, భక్తి అంతంత మాత్రమే. సాతాను సంఘంలో అడుగు పెట్టటానికి మార్గం ఇలా సుగమ మయ్యింది. 
    

    
      
    

    
      కాని వెలుగు యువరాజుకు చీకటి యువరాజుకు ఎలాంటి పొత్తూ లేదు. వారి అనుచరుల మధ్య కూడా ఎలాంటి పొత్తూ వుండదు. అన్యమత విశ్వాసాన్ని సగం మాత్రమే మార్చుకొన్న వారితో ఏకమవ్వటానికి క్రైస్తవులు సమ్మతించినప్పుడు తమను సత్యం నుంచి దూరంగా తీసుకుపోయే మార్గంలో వారు ప్రవేశించారు. క్రీస్తు అనుచరుల్లో ఎక్కువ మందిని మోసగించటంలో సఫలమైనందుకు సాతాను సంతోషించాడు. ఇక వారిపై తన ప్రభావాన్ని ప్రసరింపజేసి దేవునిపట్ల నమ్మకంగా నిలిచి ఉన్న ప్రజల్ని హింసించటానికి వారిని ఉద్రేకపర్చాడు. ఒకప్పుడు క్రైస్తవ విశ్వాసాన్ని గట్టిగా సమర్థించిన వారే దాన్ని సమర్ధంగా వ్యతిరేకించగలుగుతారు. ఇకపోతే సగం అన్యులైన మిత్రులతో చేయి కలిపిన భ్రష్ట క్రైస్తవులు క్రీస్తు సిద్ధాంతాల్లో అతిముఖ్యమైన వాటిపై తమ దాడి మొదలు పెట్టారు. 
    

    
      
    

    
      మత గురువుల అంగీల మారువేషంలో సంఘంలోకి ప్రవేశించిన మోసాలు, హేయ కార్యాలను వ్యతిరేకిస్తూ నిలబడటానికి యధార్ధ విశ్వాసులు గట్టి పోరాటం సల్పాల్సి వచ్చింది. విశ్వాసానికి ఒరవడిగా వారు బైబిలును అంగీకరించలేదు. మతస్వేచ్ఛా సిద్ధాంతాన్ని అసమ్మతి సిద్ధాంతంగా పేర్కొన్నారు. దాన్ని సమర్థించిన వారిని ద్వేషించి వెలివేశారు. 
    

    
      
    

    
      విగ్రహారాధనను భ్రష్ట సంఘం విడిచి పెట్టకపోతే దానిలో తమ కొనసాగింపును రద్దు చేసుకోవాలని నమ్మకంగా నిలిచిన కొద్దిమంది దీర్ఘంగా ఆలోచించిన అనంతరం తీర్మానించారు. దైవ వాక్యానికి విధేయులై నివసించాలంటే ఆ సంఘం నుంచి వేరుపడటం తప్ప వేరే మార్గం లేదని గ్రహించారు. తమ సొంత ఆత్మలకు విఘాతం కలిగించే తప్పిదాన్ని సహించి తద్వారా తాము తమ పిల్లల విశ్వాసాన్ని వారి పిల్లల విశ్వాసాన్ని దెబ్బతీసే ఆదర్శాన్ని నెలకొల్పటానికి సాహసించలేదు. సమాధానం ఐక్యతల కోసం - దేవునికి నమ్మకంగా జీవించటానికి వ్యతిరేకంకాని ఏ రాయితీకైనా వారు సర్వసన్నద్ధులు. అయితే నియమం తప్పి సంపాదించే సమాధానం మూల్యం చాలా హెచ్చని కూడా వారు గుర్తించారు. సత్యంపై నీతిపై రాజీ ద్వారా మాత్రమే సమాధానం సాధ్యమైతే భేదాలే, ఆ మాటకొస్తే యుద్ధమే మేలు. 
    

    
      
    

    
      ఆధ్యాత్మిక పరిపుష్టిగల ఆ వ్యక్తుల్ని చైతన్యపర్చిన సూత్రాలు దైవ ప్రజలమని చెప్పుకొంటున్న వారి హృదయాల్లో ఉజ్జీవం పొందితే సంఘం ఎంతో మెరుగవుతుంది. లోకం మెరుగవుతుంది. క్రైస్తవ విశ్వాసానికి మూలస్తంభాలైన సిద్ధాంతాల పరంగా చోటుచేసుకున్న ఉదాసీనవైఖరి ఆందోళన కరంగా వున్నది. ఇవి ఏమంత ప్రాముఖ్యమైన అంశాలు కావన్న అభిప్రాయం బలం పుంజుకొంటున్నది. ఈ నైతిక క్షీణత సాతాను శక్తుల్ని బలోపేతం చేస్తున్నది. ఏ తప్పుడు సిద్ధాంతాల్ని, ప్రాణాంతకమైన మోసాల్ని అడ్డుకోటానికి వాటిని బట్టబయలు చేయటానికి గతించిన యుగాల్లోని యధార్థ విశ్వాసులు తమ ప్రాణాన్ని పణంగా పెట్టారో వాటినే ఇప్పుడు క్రీస్తు అనుచరులమని చెప్పుకొంటున్న వేలాదిమంది భక్తి శ్రద్ధలతో ఆచరిస్తున్నారు. 
    

    
      
    

    
      అలనాటి క్రైస్తవులు వాస్తవంగా ప్రత్యేకమైన ప్రజలు. వారి నిందారహిత ప్రవర్తన, అచంచల విశ్వాసం పాపిని నిత్యమూ మందలిస్తూ అతడికి మనశ్శాంతి లేకుండా చేశాయి. వారి సంఖ్య ఏమంత పెద్దది కాదు. వారికి ధనంలేదు, హోదాలేదు, గౌరవసూచక బిరుదులు లేవు. అయితే వారి నడవడిని, సిద్ధాంతాన్ని ఏ ఏ ప్రాంతాల ప్రజలు తెలుసుకొన్నారో ఆ ప్రాంతాల్లో దుర్మార్తులకు వారంటే గుండెల్లో గుబులు. దుష్టుడైన కయీను హేబెలును ద్వేషించినట్లే వారిని దుష్టులు ద్వేషించారు. కయీను హేబెలును ఏ కారణం చేత హత్య చేశాడో అదే కారణం చేత పరిశుద్ధాత్మ నియంత్రణను ద్వేషించే ప్రజలు దేవుని భక్తుల్ని హతమార్చారు. అదే కారణాన్ని బట్టి యూదులు రక్షకుణ్ణి విసర్జించి సిలువవేశారు. ఎందుకంటే పరిశుద్ధమైన, నిందారహితమైన ఆయన ప్రవర్తన వారి స్వార్థబుద్ధిని అవినీతిని సర్వదా ఖండించింది. క్రీస్తు నాటి నుంచి నేటి వరకు క్రీస్తుకు నమ్మకంగా వున్న శిష్యులు, పాపాన్ని ప్రేమించి పాపమార్గాన్ని అనుసరించే వారి ద్వేషాన్ని, వైరుధ్యాన్ని రెచ్చగొడుతూ వచ్చారు. 
    

    
      
    

    
      అలాగైనప్పుడు సువార్త సమాధాన వర్తమానం ఏలాగవుతుంది? మెస్సీయా జన్మను గూర్చిన తన ప్రవచనంలో యెషయా ఆయనకు “సమాధానకర్తయగు అధిపతి” అన్న పేరును ఉపయోగించాడు. క్రీస్తు జన్మించినట్లు దూతలు గొల్లలకు తెలిపినప్పుడు బెల్లెహేము పచ్చిక బయళ్లపై “సర్వోన్నతమైన స్థలములలో దేవునికి మహిమయు ఆయనకిష్టులైన మనుష్యులకు భూమిమీద సమాధానమును కలుగునుగాక” అని ఆకాశం నుంచి పాడారు. లూకా 2:14. ఈ ప్రవచన ప్రకటనలకూ క్రీస్తు “ఖడ్గమునేగాని సమాధానమును పంపుటకు నేను రాలేదు”లూకా 10:34. అన్న మాటలకూ మధ్య పొంతన లేనట్లు కనిపిస్తుంది. సరైన విధంగా అవగాహన చేసుకొంటే ఈ రెండింటి మధ్య సంపూర్ణ సామరస్యం వుంది. సువార్త సమాధాన వర్తమానం. క్రైస్తవ మతం ఒక వ్యవస్థ. దాన్ని స్వీకరించి ఆచరించినప్పుడు సమాధానం సామరస్యం సంతోషం లోకమంతా వ్యాపిస్తాయి. క్రీస్తు మతం దాని బోధనలు అంగీకరించిన వారందరినీ ఐక్యపర్చి వారిలో సహోదర భావం పుట్టిస్తుంది. మనుషులకు దేవునికి మధ్య, మనుషులకు మనుషులకు మధ్య సమాధానం ఏర్పాటు చేయటమే యేసు జీవిత పరమావధి. కాగా లోకం క్రీస్తు బద్ధశత్రువు అయిన సాతాను ఆధీనంలో వుంది. సువార్త ప్రబోధించే జీవిత సూత్రాలు ప్రజల అలవాట్లకు, ఆశలకు పూర్తిగా భిన్నమైనవి అవటంతో వాటిపై తిరుగుబాటు చేస్తారు. తమ పాపాల్ని చూపించి వాటిని విమర్శించే పవిత్రతను వారు ద్వేషిస్తారు. అందుచేత అదికోరే పరిశుద్ధ సూత్రాల్ని ఆచరించాల్సిందిగా విజ్ఞప్తి చేసే వారిని హింసించి మట్టుపెడ్తారు. ఈ అర్ధం దృష్ట్యా అది ప్రకటించే సమున్నత సత్యాలు ద్వేషం, ఘర్షణ కలిగిస్తాయి.- సువార్త ఈ విధంగా ఖడ్గమవుతుంది. 
    

    
      
    

    
      దుష్టులవల్ల నీతిమంతులకు కలిగే హింసను సహించటానికి అగోచరమైన దైవ చిత్తం అనుమతించటమన్నది బలహీన విశ్వాసంగల అనేకమందిని తికమక పెడున్నది. కొందరైతే దేవునిమీద తమ విశ్వాసాన్ని వదలు కోటానికి సిద్ధంగా వుంటారు. ఎందుకంటే అతినీచులు వృద్ధి చెందుతుంటే క్రూరమైన వారిశక్తి ప్రభావాలవల్ల అత్యుత్తములు నీతిమంతులు కష్టాలకు హింసలకు ఆహుతి అవటం ఆయన సహిస్తున్నాడు. న్యాయవంతుడు, కృపామయుడు, అనంత శక్తి సంపన్నుడు అయిన దేవుడు అలాంటి అన్యాయాన్ని, హింసను ఎలా సహించగలడు అని ప్రశ్నిస్తున్నారు. ఈ ప్రశ్నతో మనకు సంబంధం లేదు. తన ప్రేమను గూర్చి మనకు దేవుడిచ్చిన నిదర్శనం కోకొల్లలు. కనుక ఆయన చిత్తం నెరవేరే మార్గాన్ని అవగాహన చేసుకోలేని కారణంగా ఆయన మంచితనాన్ని మనం శంకించకూడదు. కష్టాలు శ్రమలు కలిగే చీకటి దినాల్లో తమను వేధించి బాధించ బోతున్న సందేహాల్ని ముందే చూసిన రక్షకుడు తన శిష్యులతో ఇలా అన్నాడు. “దాసుడు తన యజమానికంటే గొప్పవాడు కాడని నేను మీతో చెప్పినమాట జ్ఞాపకముంచుకొనుడి. లోకులు నన్ను హింసించిన యెడల మిమ్మును కూడ హింసింతురు” యోహాను 15:20. దుర్మార్గుల క్రూరత్వము వలన తన అనుచరులు ఎవరైనా అనుభవించగల శ్రమలకన్నా తీవ్రమైన శ్రమలను యేసు అనుభవించాడు. హింస పొందటానికి, హతసాక్షులవ్వటానికి పిలుపుపొందే వారు దేవుని కుమారుని అడుగుజాడల్లో నడుస్తూ ఆయనను వెంబడిస్తున్నారు. 
    

    
      
    

    
      “ప్రభువు తన వాగ్దానమును గూర్చి ఆలస్యము చేయువాడు కాదు.” 2 పేతురు 3:9 ఆయన తన బిడ్డలను మరచిపోడు. వారిని ఎన్నడూ నిర్లక్ష్యం చేయడు. కాకపోతే, ఆయన చిత్తాన్ని నెరవేర్చటానికి ఆశిస్తూ వారు ఎవరూ దుషుల విషయంలో మోసపోకుండా ఉండేందుకుగాను దుష్టులు తమ నిజమైన ప్రవర్తన బయలు పర్చుకోటానికి దేవుడు వారిని అనుమతిస్తాడు. తమను పరిశుదులుగా తీర్చి దిద్దటానికి, విశ్వాసం, దైవభక్తి వాస్తవమైనవని తమ ఆదర్శం ఇతరులలో నమ్మకం పుట్టించేందుకు, తమ స్థిరమైన భక్తి జీవితం దుష్టులకు అవిశ్వాసులకు గద్దింపుగా ఉండేందుకు నీతిమంతులు శ్రమల అగ్ని గుండంలో బాధపడటానికి ఆయన అనుతిస్తాడు. 
    

    
      
    

    
      దుష్టులు తమ దుర్నీతి పాత్రను నింపుకొని నాశనమైనప్పుడు లోకులందరు చూసి దేవుని న్యాయబుద్ధిని, కృపాకనికరాల్ని గ్రహించేందుకుగాను దుర్మార్గులు వర్ధిల్లటానికి, తనపట్ల తమ వ్యతిరేకతను ప్రదర్శించటానికి దేవుడు సమ్మతిస్తాడు. దేవుని ధర్మశాస్త్రాన్ని అతిక్రమించేవారు, ఆయన ప్రజల్ని హింసించే వారు తమ క్రియల చొప్పున ప్రతిఫలం పొందే దినం త్వరలో వస్తుంది. అదే ఆయన పగ తీర్చుకునే దినం. దేవునికి నమ్మకంగా నివసించే ప్రజలకు చేసిన అన్యాయాలకు వారిపట్ల జరిగించిన క్రూరకృత్యాలకు శిక్ష కలుగుతుంది. వాటిని క్రీస్తు పట్ల జరిగించిన అకృత్యాలుగా దేవుడు పరిగణిస్తాడు. 
    

    
      
    

    
      ఈనాడు సంఘం దృష్టి సారించాల్సిన ప్రాముఖ్యమైన సమస్య మరొకటి ఉంది. “క్రీస్తు యేసునందు సద్భక్తితో బ్రతుక నుద్దేశించువారందరు హింస పొందుదురు” 2 తిమోతి 3:12. అంటూ అపోస్తలుడైన పౌలు హెచ్చరిస్తున్నాడు. అయితే హింస గాఢ నిద్రలో వున్నట్లు కనిపిస్తుంది. ఎందుకని? సంఘం లోక ప్రమాణాల్ని అనుసరించి నివసిస్తుంది గనుక వ్యతిరేకత లేదన్నది దీనికి ఒకే ఒక కారణం. నేడు ఆచరణలో వున్న మతం క్రీస్తు దినాల్లోను, ఆపోస్తలుల దినాల్లోను ఆచరణలోవున్న పవిత్ర పరిశుద్ధ క్రైస్తవ విశ్వాసం కానే కాదు. పాపంతో రాజీపడే స్వభావం, దైవ వాక్యంలోని మహాత్తర సత్యాల్ని లెక్కచేయకపోటం, సంఘంలో ప్రధానమై భక్తి తత్పరత నామమాత్రంగా మిగలటం- ఇవి ప్రపంచంలో క్రైస్తవ మతం పేరు ప్రతిష్టలు సంపాదించటానికి కారణాలు. తొలిదినాల సంఘంలో వున్నటువంటి విశ్వాసం శక్తి నేడు సంఘంలో పునరుజ్జీవం పొందనీయండి. హింసా స్వభావం కూడా పునరుజ్జీవం పొందుతుంది. హింసా జ్వాలలు మళ్లీ రగులుకొంటాయి. 
    

    
      
    

    

    
      
    

    
      అధ్యాయం 3—ఆధ్యాత్మిక అంధకార యుగం
    

    
      
    

    
      పాపుల అధికార స్థాపనకు దారితీసిన భ్రష్టత్వం సంభవించబోతున్నదని థెస్సలోనీయులకు రాసిన రెండో ఉత్తరంలో అపోస్తలుడైన పౌలు ప్రవచించాడు. “మొదట భ్రష్టత్వము సంభవించి నాశన పాత్రుడగు పాపపురుషుడు బయలు దేరితేనేగాని... ఏది దేవుడనబడునో, ఏది పూజింపబడునో దాని నంతటిని ఎదిరించుచు, దానికంతటికి పైగా వాడు తన్ను తానే హెచ్చించుకొనుచు తాను దేవుడనని తన్ను కనపరచు” కొంటేనేగాని క్రీస్తు దినం రాదని ఆయన తెలిపాడు. సహోదరులను అపోస్తలుడు ఇంకా ఇలా హెచ్చరిస్తున్నాడు. “ధర్మవిరోధ సంబంధమైన మర్మము ఇప్పటికే క్రియచేయుచున్నది.” 2 థెస్సలో.2:3, 4,7. పోపుల అధికారానికి మార్గం సుగమం చేసిన తప్పులు సంఘంలోకి పాకటం ఆరంభదినాల్లో సయితం పౌలు చూశాడు. 
    

    
      
    

    
      కొంచెం కొంచెంగా, ఆరంభంలో దొంగచాటుగా, చడీచప్పుడు లేకుండా, తర్వాత, తనబలం పెరిగేకొద్ది, మనుషుల మనస్సులపై తన అదుపు పటిష్ఠమయిన కొద్దీ మరింత బహిరంగాంగా “ధర్మవిరోధ సంబంధమైన మర్మము” తన మోసకరమైన, దేవదూషణకరమైన పనిని కొనసాగించింది. ఎవరూ గమనించకుండానే అన్యమతాచారాలు క్రైస్తవ సంఘంలోనికి అడుగుపెట్టాయి. అన్యమతాధికారం కింద కొనసాగిన భయానక హింసవలస రాజీ తత్వం సర్దుబాటు వైఖరి కొద్దికాలం అదుపులో వున్నాయి. కాని హింస ఆగిపోయి క్రైస్తవ మతం రాజుల కోటల్లోకి, దర్బారుల్లోకి ప్రవేశించటంతో క్రీస్తు దీనత్వాన్ని నిరాడంబరతను క్రైస్తవ మతం పక్కన పెట్టింది. అపోస్తలుల్ని పక్కకు నెట్టి అన్యమత యాజకులు, పాలకుల విలాసాలను అహంభావ పూరిత అధికారాన్ని స్వీకరించింది. దైవవిధుల స్థానే మానవ సిద్ధాంతాన్ని సంప్రదాయాల్ని అంగీకరించింది. 
    

    
      
    

    
      నాలుగో శతాబ్దం మొదటి భాగంలో కాన్ స్టెయిన్ క్రైస్తవ మతాన్ని నామమాత్రంగా స్వీకరించటం ఆనందోత్సాహాలు కలిగించింది. నీతి రూపం ధరించిన లౌకిక తత్వం సంఘంలోకి నడిచి వచ్చింది. ఇక సాతాను దుష్కృత్యాల కార్యక్రమం వేగంగా ముందుకి సాగింది. చావుదెబ్బ తిన్నట్టుగా కనిపించిన అన్యమతం విజేత అయింది. అన్యమత స్పూర్తి సంఘంలో రాజ్యమేలింది. అన్యమత సిద్ధాంతాలు, కర్మకాండ, మూఢనమ్మకాలు క్రీస్తు నామకార్ధ భక్తుల విశ్వాసంలోను ఆరాధన ప్రక్రియలోను భాగమయ్యాయి. 
    

    
      
    

    
      అన్యమతానికి క్రైస్తవ మతానికి మధ్య కుదిరిన సయోధ్య ఫలితంగా దేవుని ఎదిరిస్తూ దేవునికన్న తన్నుతాను హెచ్చించు కొంటాడని ప్రవచనం నిర్దేశిస్తున్న “పాపపురుషుడు” రూపొందటం జరిగింది. బ్రహ్మాండమైన ఆ తప్పుడు మత వ్యవస్థ సాతాను శక్తి సృష్టించిన వ్యవస్థ. సింహాసనం ఎక్కి తన ఇష్టారాజ్యంగా భూమిని పరిపాలించేందుకు సాతాను ప్రయత్నాలకు స్మృతి చిహ్నమిది. 
    

    
      
    

    
      క్రీస్తుతో సయోధ్యకు సాతాను ఒకప్పుడు ప్రయత్నించాడు. అతను శోధనారణ్యంలో దైవకుమారుని వద్దకు వచ్చి లోకరాజాల్ని, వాటి వైభోగాల్ని ఆయనకు చూపిస్తూ, తన ఆధిక్యాన్ని గుర్తించినట్లయితే అవన్నీ తనకు దానం చేస్తానని చీకటి యువరాజైన సాతాను యేసుతో చెప్పాడు. గర్వాంధుడైన శోధకుణ్ణి క్రీస్తు గద్దించి అక్కడనుంచి పొమ్మన్నాడు. అయితే ఇదే శోధనతో సాతాను మానవుడిపై మరెక్కువ విజయం సాధిస్తున్నాడు. లోకసంబంధమైన ప్రయోజనాలు, గౌరవ ప్రతిష్ఠలు సంపాదించేందుకు సంఘం లోకంలో ప్రసిద్ధిగాంచిన వ్యక్తుల ఆదరాభిమానాల్ని అండదండల్ని అన్వేషించింది. ఇలా క్రీస్తును తృణీకరించినమీదట సంఘం సాతాను ప్రతినిధి అయిన రోమా బిషప్పు పోపు అధికారానికి దాసోహమన్నది. 
    

    
      
    

    
      రోమా మతతత్వ సిద్ధాంతాల్లో ఒకటి లోకంలో క్రీస్తు సంఘానికి కనిపించే అధినాయకుడని లోకంలోని బిషప్పులు పాదుర్ల మీద అతడికి సర్వాధికారం వున్నదని బోధించేది. దీన్ని మించిందేమిటంటే పోపుకు దేవుని పేర్లు ఆపాదించటం, అతణ్ణి “ప్రభువైన దేవుడు పోపు” గాను పాపరహితుడుగాను వ్యవహరించటం. నర్వమానవులు తనను స్తుతించాలన్నది అతడి కోరిక. శోధనారణ్యంలో తాను వ్యక్తం చేసిన కోరికనే ఇప్పుడు రోమా సంఘం ద్వారా సాతాను వ్యక్తం చేస్తున్నాడు. ప్రజలు పెద్ద సంఖ్యలో అతడికి నీరాజనాలర్పిస్తున్నారు. భయభక్తులతో దేవుని ఆరాధించే ప్రజలు మోసకారి అయిన అపవాది కోరికల్ని క్రీస్తు ఎదుర్కొన్న మాదిరిగానే దేవుని సవాలు చేసే ఈ కోరికల్ని “నీ దేవుడైన ప్రభునకు మ్రొక్కి ఆయనను మాత్రమే సేవింపవలెను” అంటూ ఎదుర్కొంటారు. లూకా 4:8. సంఘానికి శిరస్సుగా ఏ మానవుణ్ణి నియమించినట్లు తన వాక్యంలో ఎక్కడా దేవుడు సూచన ప్రాయంగా కూడా చెప్పలేదు. పోపు సర్వాధికార సిద్దాంతం లేఖన భోధనలకు బద్ద విరుద్ధం. అన్యాయపు ఆక్రమణ ద్వారా తప్ప క్రీస్తు సంఘంపై పోపుకు ఎలాంటి అధికారమూ లేదు. 
    

    
      
    

    
      ప్రొటస్టాంటులు, సంఘ సిద్ధాంత వ్యతిరేకులు, యధార్ధ సంఘం నుంచి ఇష్టపూర్వకంగా వేర్పాటు కోరేవారని రోమా మత వాదులు సర్వదా నిందిస్తూ వుంటారు. కాని ఈ నింద వారికే వర్తిస్తుంది. క్రీస్తు ధ్వజాన్ని నేలకూల్చి “పరిశుద్ధులకు ఒక్కసారే అప్పగించబడిన బోధ”ను (యూదా 3) విడిచిపెట్టింది వారే. 
    

    
      
    

    
      తన వంచనలు గ్రహించి తన ప్రాబల్యాన్ని ప్రతిఘటించే సామర్థ్యాన్ని పరిశుద్దలేఖనాలు ప్రజలకు కలుగజేస్తాయన్నదని సాతానుకి బాగా తెలుసు. సాతాను దాడుల్ని రక్షకుడు వాక్యంతో తిప్పికొట్టాడు. ప్రతీ దాడిలోను “అని వ్రాయబడి ఉన్నది” అంటూ నిత్య సత్యమనే డాలును క్రీస్తు ప్రదర్శించాడు. అపవాది ప్రతి ప్రతిపాదనను వాక్యవివేకంతోను వాక్యశక్తితోను ఆయన ఎదుర్కొన్నాడు. మనుషులపై తన పట్టు నిలుపుకొని దురాక్రమణ దారుడయిన పోపు అధికారాన్ని నెలకొల్పేందుకుగాను సాతాను వారిని లేఖన సంబంధమైన అజ్ఞానంలో వుంచాలి. బైబిలు దేవుని హెచ్చించి పరిమిత జ్ఞానం గల మానవుల్ని తమ వాస్తవ స్థానంలో ఉంచుతుంది. అందుచేత బైబిలులోని సత్యాలు మరుగున పడివుండాలి. ప్రజలకు అందుబాటులో ఉండకూడదు. ఈ తర్కాన్నే రోమా సంఘం ఉపయోగించింది. వందలాది సంవత్సరాలుగా బైబిలు ప్రచురణను నిషేధించింది. ప్రజలు బైబిలును చదవటంగాని దాన్ని తమ ఇళ్ళలో ఉంచుకోవటంగాని నిషిద్ధం. నియమ నిబంధనలులేని మతగురువులు అధికారులు తమ మోసాల్ని కొనసాగించేందుకు బైబిలు బోధనలకు తమకు ఇష్టం వచ్చిన భాష్యాలు చెప్పారు. ఈ విధంగా లోకంలోని సంఘంపైన దేశ పరిపాలకులపైన అధికారంగల దైవ ప్రతినిధిగా దాదాపు ప్రపంచమంతా పోపును అంగీకరించటం జరిగింది. 
    

    
      
    

    
      తప్పును బయలుపెడుతున్న బైబిలును ఈ విధంగా తొలగించి సాతాను తన ఇష్ట ప్రకారం వ్యవహరించాడు. పోపుల అధికారం “పండుగకాలములను న్యాయపద్ధతులను నివారణ చేయబూనుకొనును”( దానియేలు7:25) అని ప్రవచనం వచించింది. ఈ పని చేయటంలో ఆ మతాధికారం జాప్యం చేయలేదు. అన్యమతం నుంచి అనుచరులను రాబట్టటానికి విగ్రహారాధనకు ప్రత్యామ్నాయం ఏర్పాటుచేసి తద్వారా నామ మాత్రపు క్రైస్తవ మతావలంబనను ప్రోత్సహించటం ద్వారా క్రైస్తవారాధనలో విగ్రహారాధనకు మృత భక్తుల అవశేషాల పూజకు అంకురార్పణ చేసింది. ఒక సర్వసభ్య సమావేశం ఆవేశంతో విగ్రహారాధన వ్యవస్థ స్థాపితమయ్యింది. ఈ అపవిత్ర కార్యాన్ని పూర్తిచేయటానికి దైవ ధర్మశాస్త్రంలో విగ్రహారాధనను నిషేధిస్తున్న రెండో ఆజ్ఞను తీసివేసి పది అన్నసంఖ్యను అలాగే ఉంచటానికిగాను పదవ ఆజ్ఞను రెండుగా విభజించింది రోమా మతం. 
    

    
      
    

    
      అన్యమతానికి రాయితీలిచ్చే స్పూర్తి దైవాధికారాన్ని అలక్ష్యం చేయటంలో మరో మార్గాన్ని తెరిచింది. అంకిత భావం లోపించిన సంఘనేతల ద్వారా కృషి చేస్తూ సాతాను నాల్గో ఆజ్ఞనుకూడా తాకి దేవుడు ఆశీర్వదించి, పరిశుద్ధ పర్చిన సనాతన సబ్బాతును పక్కన పెట్టటానికి ప్రయత్నించాడు (ఆదికాండము 2:2,3). దాని స్థానంలో అస్యులు “సూర్యారాధన దినం”గా గౌరవించిన పండుగ దినాన్ని నిలపటానికి ప్రయత్నించాడు. ఈ మార్పు ప్రయత్నం మొదట బాహాటంగా జరగలేదు. తొలిశతాబ్దాల్లో క్రైస్తవులందరూ యధార్ధ సబ్బాతునే ఆచరించారు. దైవభక్తి విషయంలో వారు ఎంతో ఉద్రేకంగా ఉన్నారు. దైవ ధర్మశాస్త్రం మార్పులేనిదని నమ్మి అందలి పవిత్ర సూత్రాన్ని అమితాసక్తితో ఆచరించారు. కాగా తన లక్ష్యాన్ని సాధించటానికి తన ప్రతినిధుల ద్వారా సాతాను చాలా యుక్తిగా పని చేశాడు. ప్రజల దృష్టిని ఆదివారంపై నిలపటానికి క్రీస్తు పునరుతానాన్ని గౌరవించే పండుగ దినంగా దాన్ని ప్రకటించాడు. ఆరోజు ఆరాదన కార్యక్రమాలు జరిగాయి. కాని అది ఇంకా వినోద కార్యకలాపాల దినంగానే నిలిచింది. సబ్బాతు ఇంకా పరిశుద్ధ దినంగానే ఆచరణలోవుంది. 
    

    
      
    

    
      తాను ఉద్దేశించిన కార్యాన్ని పూర్తిచేసేందుకోసం సాతాను సబ్బాతును కఠినమైన నిషేధాలతోనింపి దాని ఆచరణను భయంకరమైన ఆచారంగా తయారు చేయటానికి క్రీస్తు మొదటి రాకకు ముందున్న యూదుల్ని ఉపయోగించుకున్నాడు. సబ్బాతునుగూర్చి తాను సృష్టించిన తప్పుడు అభిప్రాయాల్ని ఆసరాచేసుకొని అది యూదీయ వ్యవస అంటూ దానిపై బురద చల్లాడు. క్రైస్తవులు ఆదివారాన్ని సామాన్యంగా ఆనందోత్సవ దినంగా ఆచరిస్తూ వుండగా యూదుమతం పట్ల ద్వేషాన్ని సూచిస్తూ సబ్బాతును ఉపవాస దినంగాను సంతాపదినంగాను ఆచరించటానికి వారిని నడిపించాడు. 
    

    
      
    

    
      నాల్గో శతాబ్ది తొలి భాగంలో రోమా సామ్రాజ్య మంతటిలోను ఆదివారాన్ని పండుగ దినంగా ప్రకటిస్తూ కాన్ స్టెయిన్ చక్రవర్తి ఉత్తర్వులు జారీచేశాడు. సూర్యదినాన్ని అన్యులూ, క్రైస్తవులు గౌరవించారు. విరుద్ధ భావాలు గల అన్యమతం క్రైస్తవ మతాల ప్రజల్ని ఏకంచేయటమే చక్రవర్తి అభిమతం. ఈ మేరకు సంఘ బిషప్పులే చక్రవర్తిని అర్ధించారు. అత్యాశ, ఆధికార దాహంతో తపించిపోతున్న బిషప్పులు ఆలోచించి క్రైస్తవులు అన్యులు ఒకే రోజున ఆరాధించినట్లయితే ఆది అన్యులు క్రైస్తవ మతాన్ని నామమాత్రంగా స్వీకరించటానికి తద్వారా తాము సంఘాధికారాన్ని ప్రాబల్యాన్ని పెంచుకోటానికి దోహదపడుందనుకొన్నారు. భక్తివైరాగ్యాలుగల పలువురు క్రైస్తవులు ఆదివారానికి కొంత పరిశుద్ధత ఉన్నదని క్రమేపీ విశ్వసించినప్పటికీ నిజసబ్బాతు ప్రభువు పరిశుద్ధ దినమని నమ్మి నాల్గో ఆజానుసారంగా సబ్బాతును ఆచరించారు. 
    

    
      
    

    
      ఈ అపూర్వ వంచకుడు తన పనిని పూర్తి చేయలేదు. క్రైస్తవ ప్రపంచాన్ని తన ధ్వజం కింద సమీకరించి, క్రీస్తు రాయబారినని చెప్పుకొంటున్న పోపు ద్వారా తన అధికారాన్ని చెలాయించటానికి కృతనిశ్చయతతో ఉన్నాడు. సగం మారిన అన్యులు దురాశాపరులైన అధికారులు, లోకాశలతో నిండిన సంఘ సభ్యుల ద్వారా సాతాను తన కార్యాన్ని సాధించాడు. అప్పుడప్పుడు పెద్ద సభలు ఏర్పాటయ్యాయి. ప్రపంచం నలుమూలల నుంచి వచ్చిన సంఘనేతలు ఈ సభలకు హాజరయ్యారు. దాదాపు ప్రతీ సభలోను దైవ స్థాపితమైన సబ్బాతును తగ్గించి ఆదివారాన్ని హెచ్చించటం జరిగింది. ఈ విధంగా అన్యమత పండుగ దైవ వ్యవస్థగా తుదకు గౌరవ స్థానం పొందింది. బైబిలు సబ్బాతు యూదుమత అవశేషమన్న నిందపడగా దాని నాచరించిన వారు శాపగ్రస్తులన్న అపవాదు పడ్డారు. 
    

    
      
    

    
      “ ఏది దేవునడబడునో ఏది పూజింపబడునో ”(2థెస్స. 2:4) దానికన్నా తన్నుతాను హెచ్చించు కోటంలో ఈ మహాభ్రష్టుడు విజయం సాధించాడు. సర్వమానవ జాతికీ ఒకే ఒక యధార్ధ సజీవ దైవాన్ని చూపించే ఏకైక ధర్మశాస్త్ర సూత్రాల్ని అతడు మార్చివేశాడు. ఆకాశాన్ని భూమిని సృజించింది దేవుడని ఆ కారణంచేత ఆయన అబద్ద దేవుళ్లకు భిన్నమైనవాడని నాలో ఆజ్ఞ సూచిస్తున్నది. 
    

    
      
    

    
      ఏడోదినం సృష్టి కార్యానికి స్మారక చిహ్నం. దాన్ని పరిశుద్ధపర్చి మానవునికి విశ్రాంతి దినంగా ఇచ్చాడు దేవుడు. జీవానికి మూలంగాను, గౌరవానికి ఆరాధనకు అర్హుడుగాను మానవ మనసుల్లో దేవుని నిలపటానికి అది ఏర్పాటయ్యింది. మానవులు దేవునికి ఆయన ధర్మశాస్త్రానికి విధేయులు కాకుండా వారిని దారి మళ్లించేందుకు సాతాను శ్రమిస్తాడు. అందునుబట్టి దేవుని సృష్టికర్తగా పేర్కొంటున్న ఆజ్ఞమీద తన దృష్టిని కేంద్రీకరిస్తాడు. 
    

    
      
    

    
      సమాధి నుంచి క్రీస్తు ఆదివారం లేచాడు గనుక అదే క్రైస్తవ సబ్బాతని ప్రొటస్టాంటుల వాదన. దీనికి వాక్యం నుంచి రుజువులు లేవు. క్రీస్తుగాని ఆయన శిష్యులుగాని ఆదివారానికి ఆ గౌరవాన్ని ఇవ్వలేదు. క్రైస్తవ వ్యవస్థగా ఆదివారాచరణ “ధర్మవిరోధి సంబంధమైన మర్మము”(2థెస్స. 2:7) లో నుంచి పుట్టుకొచ్చింది. పౌలు దినాల్లోనే ఇది తన పనిని ఆరంభించింది. పోపులు కన్న ఈ చిన్నారిని ప్రభువు ఎక్కడ ఎప్పుడు దత్తత తీసుకున్నట్లు? లేఖనాల ఆమోదంలేని ఈ మార్పుకు ఏ మంచి కారణం ఇవ్వగలం? 
    

    
      
    

    
      ఆరో శతాబ్దంలో పోపుల అధికారం స్థిరంగా నెలకొన్నది. దాని అధికార కేంద్రం సామ్రాజ్య నగరం రోములో ఏర్పాటయ్యింది. రోమా నగర బిషప్పు సంఘమంతటికి అధినాయకుడయ్యాడు. అన్యమతం స్థానే పోపుల మతం నెలకొన్నది. మృగానికి ఆ ఘటసర్భం “తన బలమును తన సింహాసనమును గొప్ప అధికారమును” (ప్రకటన 13:2) ఇచ్చింది. దానియేలు ప్రకటన గ్రంథాల్లోని ప్రవచనాలు చెబుతున్న 1260 సంవత్సరాలు సాగిన పోపుల హింస ఇపుడు ప్రారంభమయ్యింది. (దానియేలు 7:25, ప్రకటన 13:57.) క్రైస్తవులు తమ మనస్సాక్షిని చంపుకొని పోపుల కర్మకాండను ఆరాధన వ్యవస్థను అంగీకరించటమో లేక అగ్ని జ్వాలలకు, కసాయి వాడి గండ్రగొడ్డలికి ఆహుతి కావటమో నిర్ణయించుకునేవారు. యేసు పలికిన ఈ మాటలు ఇప్పుడు నెరవేరాయి. “తల్లిదండ్రుల చేతను సహోదరులచేతను బంధువుల చేతను స్నేహితుల చేతను మీరు అప్పగింపబడుదురు. వారు మీలో కొందరిని చంపుదురు. నా నామము నిమిత్తము మీరు మనుష్యులందరిచేత ద్వేషింపబడుదురు.” లూకా 21:16,17) నమ్మకంగా నిలిచినవారి విషయంలో హింస ముందటికన్న మరింత భయంకరంగా సాగింది. ప్రపంచం ఒక విశాల రణరంగమయ్యింది. క్రీస్తు సంఘం కొన్ని వందల సంవత్సరాలు అజ్ఞాతంలోను అంధకారంలోను ఆశ్రయం పొందింది. ప్రవక్త ఆ స్థితిని ఇలా వర్ణిస్తున్నాడు, “ఆ స్త్రీ అరణ్యమునకు పారిపోయెను, అచ్చట వారు వెయ్యిన్ని రెండువందల అరువది దినములు ఆమెను పోషింపవలెనని దేవుడామెకు ఒక స్థలము సిద్ధపరచియుంచెను” ప్రకటన 12:6) 
    

    
      
    

    
      రోము సంఘం అంధకారములోకి రావటంతో చీకటి యుగాలు ప్రారంభమయ్యాయి. దాని అధికారం పెరిగిన కొద్దీ చీకటి దట్టమయ్యింది. నిజమైన పునాది అయిన క్రీస్తు మీది విశ్వాసం రోములోని పోపు మీదకు మార్పిడి అయ్యింది. పాపక్షమాపణకు నిత్యజీవానికి దేవకుమారుని నమ్ముకోటానికి బదులు పోపును, పోపు అధికారం పొందిన మతాచార్యుల్ని, అధికారుల్ని ప్రజలు నమ్ముకొన్నారు. తమకు ఈ లోకంలో పోపే మధ్యవర్తి అని అతని ద్వారా తప్ప ఎవరూ నేరుగా దేవుని ఏమీ అర్థించకూడదని అంతేకాక పోపు దేవుని స్థానంలో తమకు ఉన్నాడని ఆకారణంగా తాము ప్రశ్నించకుండా అతనికి విధేయులు కావాలని మత గురువులు ప్రజలకు బోధించారు. అతని ఆదేశాల్లో ఏమాత్రం తేడా చోటుచేసుకున్నా దాని పర్యవసానం అపరాధుల దేహాలు, ఆత్మలు కఠినమైన శిక్షకు గురి కావటం. ఇలా దేవుని మీద నుంచి తప్పుల తడకలు కఠిన హృదయులు అయిన మానవుల మీదకు, ప్రధానంగా వారిద్వారా అధికారం చెలాయించిన చీకటిరాజు మీదకు, ప్రజల మనసుల్ని మరల్చటం జరిగింది. పాపం కపటవేషం ధరించి పరిశుద్ధతగా చెలామణి అయ్యింది. లేఖనాల్ని అణచివేసి తానే సర్వం సహాధికారినన్న స్థితికి మానవుడు దిగజారితే దాని ఫలితం వంచన, మోసం, నికృష్టమైన దుర్మార్గతే. మానవ చట్టాలు సంప్రదాయాలు అందలమెక్కడంతో దైవ , దర్మశాస్త్రాన్ని తోసిరాజనటంవల్ల ఉత్పన్నమయ్యే దుర్నీతి దర్శనమిచ్చింది. ఈ 
    

    
      
    

    
      క్రీస్తు సంఘానికి అవి అపాయకరమైన దినాలు. నమ్మకంగా సత్యధ్వజాన్ని మోసినవారు నిజంగా కొద్దిమందే. సత్యం పక్షంగా సాక్ష్యం చెప్పే సాక్షులు లేకపోలేదు. అయినా తప్పుడు బోధ మూఢనమ్మకం పూర్తి విజయాన్ని సాధిస్తున్నట్లు నిజమైన మతం లోకంలో నుంచి మరుగై పోతున్నట్లు కొన్ని సార్లు అనిపించవచ్చు. సువార్త మరుగున పడింది. అయితే మతం వేర్వేరు రూపాలు ధరించి విస్తరించింది. కఠినమైన వసూళ్ల భారంతో ప్రజలు కుంగిపోయారు. 
    

    
      
    

    
      పోపును తపు మధ్యవర్తిగా పరిగణించటం మాత్రమేగాక పాపక్షమాపణకు తమ క్రియల్ని నమ్ముకోవాలని ప్రజలకు బోధించారు. దీర్ఘతీర్థయాత్రలు, ప్రాయశ్చిత్తం కలిగించే క్రియలు, మృత భక్తుల అవశేషాల పూజ, గుళ్లు, గోపురాలు, మండపాల నిర్మాణం, సంఘానికి పెద్దమొత్తాల్లో విరాళాలు- దేవుని కోపం చల్లార్చి ఆయన అనుగ్రహాన్ని పొందటానికి ఇవి ఇంకా ఇలాంటి పనులెన్నో చేయటం తప్పనిసరి అని భోదించారు. చిన్న పొరపాట్లు దొర్లినప్పుడు ఉగ్రుడవటానికి లేక దానాలతోను ప్రసన్న కార్యాలతోను తృప్తిపడటానికి దేవుడు మనుషుల వంటివాడా ఏంటి? 
    

    
      
    

    
      రోమాసంఘ నాయకులలో సయితం దుర్నీతి ప్రబలంగా వున్నా సంఘం పలుకుబడి రాసురాసు అధికమయ్యింది. పోపులకు ఇప్పుడు ఏ ఆధ్యాత్మిక అధికారం ఉన్నదో అదే సంఘం ఆరంభ యుగాల్లో రోమా బిషప్పులకు ఉండేదని దాదాపు ఎనిమిదో శతాబ్ది చివరలో పోపులు ప్రకటించుకొన్నారు. హక్కును స్థిరపర్చుకోటానికిగాను అధికార ప్రదర్శనకు ఒక సాధనం కావాలి. అబద్దాలకు జనకుడైన సాతాను దాన్ని వెంటనే ప్రతిపాదించాడు. మాంకులు(సన్యాసులు) ప్రాచీన రచనల దొంగనకళ్ళు తయారు చేశారు. ముందెన్నడు వినియెరుగని సభల ఆదేశాలు బయలు పడ్డాయని అవి లోకంలో పోపు సర్వాధికారాన్ని ఆరంభ దినాలనుంచి ధ్రువపర్చుతున్నాయని ప్రకటించారు. సత్యాన్ని విసర్జించిన సంఘం ఈ మోసాన్ని ఆగమేఘాలమీద అంగీకరించింది. 
    

    
      
    

    
      నిజమైన పునాదిపై నిర్మించే నమ్మకమైన పనివారు (1కొరిం 3:10, 11) బిత్తరపోయారు. ఆ తప్పుడు సిద్ధాంతాల చెత్త దైవ సేవకు అంతరాయం కలిగించింది. నెహెమ్యా కాలంలో యెరూషలేము గోడలపై వున్న కట్టడం పని వారి మల్లే కొంతమంది ఇలా చెప్పటానికి సిద్ధంగా వున్నారు. “బరువులు మోయువారి బలము తగ్గిపోయెను, ఉన్నచెత్త విస్తారము, గోడ కట్టలేము” నెహెమ్యా 4:10. తమ ప్రగతికి అడ్డుకట్ట వేసేందుకు కలిగించే ఆటంకాలు, హింస, మోసం దుర్మార్థతతో సతమతమౌతూ విసిగిపోయి నమ్మకస్తులైన కొంతమంది కట్టడం పనివారు నిరాశ నిస్పృహలకు గురి అయ్యారు. తమ ఆస్థికి తమ జీవితాలకు భద్రత చేకూరే నిమిత్తం వారు నిజమైన పునాదిని విడిచిపెట్టి వెళ్లిపోయారు. ఇతరులు తమ ప్రత్యర్థుల వ్యతిరేకతను లెక్కచేయకుండా ధైర్యంగా ఇలా పలికారు. “వారికి మీరు భయపడకుడి, మహా ఘనుడును భయంకరుడునగు యెహోవాను జ్ఞాపకము” చేసుకోండి. (14 వచనం) వారు తమ పనిని కొనసాగించారు. ప్రతీవారు తమ ఖడ్గాన్ని ధరించారు. ఎఫెసీ 6:17. 
    

    
      
    

    
      సత్యం పట్ల అదే ద్వేషభావం అదే వైరుధ్యం ప్రతి యుగంలోను దైవ విరోధుల్ని ఆవేశపర్చి ముందుకు నెట్టుతున్నది. దైవ సేవకులలో కూడ అదే అప్రమత్తత అదే విశ్వసనీయత అవసరం. క్రీస్తు తనతొలి శిష్యులతో చెప్పిన మాటలు ఆయన అనుచరులకు లోకాంతం వరకు అనుసరణీయాలు. “నేను మీతో చెప్పుచున్నది అందరితోను, చెప్పుచున్నాను. మెలకువగా నుండుడి”. 
    

    
      
    

    
      చీకటి మరింత దట్టమయ్యింది. విగ్రహారాధన విస్తరించింది. విగ్రహాల ముందు కొవ్వువత్తి దీపాలు వెలిగాయి. విగ్రహాల ముందు ప్రార్థనలు వినిపించాయి. అర్ధం పర్థంలేని ఆచారాలు మూఢభక్తి ఆదరణ పొందాయి. మూఢనమ్మకాలు మానవ మనస్సుల్ని పూర్తిగా నియంత్రించాయి. ఫలితంగా వారిలో యుక్తాయుక్త జ్ఞానం నశించినట్లు కనిపించింది. మత గురువులు, బిషప్పులు, సుఖభోగ ప్రియులు, విషయాసక్తులు, అవినీతి పరులు కాగా వారిని ఆదర్శంగా తీసుకొన్న ప్రజలు అజ్ఞానంలోను నేరంలోను కూరుకుపోవడంలో ఆశ్చర్యం ఏముంది? 
    

    
      
    

    
      తమ ఊహాగానాలలో పోపులు మరోమెట్టు ఎక్కారు. అది పదకొండో శతాబ్దంలో పోపు గ్రెగరి viii రోమా సంఘం పరిపూర్ణ సంఘమంటూ ప్రకటించటం. అతను చేసిన ప్రతిపాదనలలో ఒకటి వాక్య ప్రకారం సంఘం ఎన్నడు పొరపాటు చేయలేడు ఇకముందెప్పుడు చేయదు అన్నది. పోతే ఈ ఉద్ఘాటనకు లేఖనంలో రుజువు వున్నదా అంటే అదెక్కడా కనిపించదు. అహంకారంతో నిండిన ఈ జగద్గురువు చక్రవర్తుల్ని దించటానికి తనకు అధికారమున్నదని ప్రకటించి తాను వెలువరించిన తీర్పును మార్చే హక్కు ఎవరికీ లేదని అయితే తక్కిన వారి తీర్పులను మార్చే ప్రత్యేక ఆధిక్యత మాత్రం తన కున్నదని కరాఖండిగా చెప్పాడు. 
    

    
      
    

    
      ఈ కళంక రహిత ప్రబోధకుడి నిరంకుశ ప్రవర్తనకు ఇతను జర్మను చక్రవర్తి నాలో హెన్రీతో వ్యవహరించిన తీరే చక్కని ఉదాహరణ. తన అధికారాన్ని లెక్క చేయలేదన్న కారణంతో పోపు ఈ చక్రవర్తిని వెలివేసి సింహాసనం నుంచి దించివేశాడు. తన సామంత రాజులు తనను వదిలి వెళ్లిపోటం, పోపు ప్రోత్సాహంతో వారు తనపై ఎదురు తిరిగి భయపెట్టడం చూసి హెన్రీ రోముతో సమాధాన పడవలసిన అవసరం ఏర్పడింది. భార్యను విశ్వాసపాత్రుడైన సేవకుణ్ణి వెంటబెట్టుకొని పోపుముందు వినయంగా హాజరయ్యేందుకు నడి శీతాకాలంలో హెన్రీ ఆర్ట్స్ పర్యతశ్రేణి దాటాడు. పోపు గ్రెగరీ విశ్రాంతి తీసుకొంటున్న భవనం చేరుకొన్న హెన్రీని పోపు భవన ప్రాంగణంలోకి ప్రవేశపెట్టారు ద్వారపాలకులు. రాజభటులు లేకుండా ఎముకలు కొరికే చలికాలం చలిలో, తలపై టోపీలేకుండా, వట్టి కాళ్ళతో, దయనీయమైన దుస్తులతో పోపు సముఖంలోకి వెళ్లడానికి అనుమతికోసం హెన్రీ చక్రవర్తి వేచి ఉన్నాడు. క్షమాభిక్ష వేడుకొంటూ మూడు దినాలు గడిపితేనేగాని ఆ జగద్గురువు దిగి వచ్చి రాజుకు క్షమాపణ మంజూరు చేయలేదు.దానికి కూడా ఒక షరతు విధించాడు. తన అధికార చిహ్నాలను తిరిగి ఉపయోగించక ముందు లేక తన రాజ్యాధికారాన్ని వినియోగించుకోక పూర్వం పోపు అనుమతి పొందాలి. ఈ విజయంతో తారాపథాని కెగసిపోయిన గ్రెగరీ చక్రవర్తి రాజుల గర్వాన్ని అణచటం తన బాధ్యత అని డంబాలు పలికాడు. 
    

    
      
    

    
      గర్విష్టుడైన పోపు నిరంకుశత్వానికి, అహంకారానికి క్రీస్తు సాత్వీకానికి, సాధుత్వానికి మధ్య భేదం ఎంత స్పష్టంగా కనిపిస్తున్నది! క్షమాపణ, సమాధానం అనుగ్రహించేందుకు లోనికి రావటానికి హృదయ ద్వారం వద్ద నిలబడి తట్టుతున్నట్లు ఆయన తన్నుతాను కనపర్చుకొంటున్నాడు. తన శిష్యులకు ఇలా బోధించాడు, “మీలో ఎవడు ముఖ్యుడై యుండగోరునో వాడు మీ దాసుడై యుండవలెను” మత్తయి 20:27. 
    

    
      
    

    
      రోము ప్రబోధిస్తున్న సిద్దాంతాల్లో నిత్యము పెరుగుతున్న అసత్యాన్ని గతిస్తున్న శతాబ్దాలు గుర్తిస్తూనే వున్నాయి. పోపుల పాలన స్థాపనకు ముందే అన్యమత తత్వవేత్తల బోధనలు ప్రజల దృష్టిని ఆకర్షించి తమ ప్రభావాన్ని సంఘంపై ప్రసరించాయి. క్రైస్తవాన్ని స్వీకరించినట్లు చెప్పుకొన్న అనేకమంది తమ అన్యమత సిద్ధాంతాల్ని విడిచి పెట్టలేదు. వాటి అధ్యయనం కొనసాగించటమేగాక అన్యుల మధ్య క్రైస్తవ మత ప్రభావం ప్రసరించటానికి అవి మంచి సాధనం కాగలవని చెప్పి ఇతరులను ప్రోత్సహించారు. హానికరమైన తప్పులు ఈ విధంగా సంఘంలో ప్రవేశించాయి. 
    

    
      
    

    
      మనిషికి స్వాభావికంగా అమరత్వం ఉన్నది ఆత్మకు చావులేదు అన్న బోధ వీటిలో ప్రధానమైనది. భక్తులకు ప్రార్థనలు చేయటం, కన్యమరియను ఆరాధించటం వంటి రోము స్థాపిత సిద్ధాంతాలకు ఈ సిద్ధాంతం పునాది వేసింది. చివరగా దుష్టులకు నిత్య నరకమున్నదన్న తప్పుడు బోధ దీని నుంచి పుట్టిందే. ఈ తప్పుడు బోధ ఆదిలోనే పోపుల విశ్వాసంలో భాగమయ్యింది. 
    

    
      
    

    
      ఆపై అన్యమతం సృష్టించిన మరో కట్టుకథకు మార్గం ఏర్పడింది. దానికి రోము పెట్టిన పేరు ‘పర్గెటరి’ (పాపప్రాయశ్చిత్త స్థలం) సులభంగా, మూఢ భక్తితో నమ్మేసే జనాలను భయపెట్టటానికి రోము ఈ సిద్ధాంతాన్ని వినియోగించుకొంది. ఈ తప్పుడు బోధ ఫలితంగా శిక్షాస్థలం ఒకటున్నదని, నిత్యనాశనానికి పాత్రులు కాని ఆత్మలు తమ పాపాలకు ఈ స్థలంలో శిక్షననుభవిస్తాయని అపవిత్రత నుంచి విముక్తి కలిగిన తర్వాత ఆ ఆత్మలకు పరలోక ప్రవేశం లభిస్తుందని బోధించారు. 
    

    
      
    

    
      తన అనుచరుల భయాలు వ్యసనాలను రోము సొమ్ము చేసుకోటానికి ఇంకో కల్పిత కథ అగత్యమయ్యింది. శిక్షా పరిహార సిద్ధాంతం (ది డాక్ట్రిన్ ఆఫ్ ఇండల్ జెన్సెస్) ఈ అవసరాన్ని తీర్చింది. తన రాజకీయ పాలనను విస్తరింప జేసేందుకు తన సైన్యంలో చేరి తన శత్రువుల్ని శిక్షించే వారికి, లేదా తన ఆధ్యాత్మిక ఆధిక్యాన్ని అంగీకరించని వారిని నిర్మూలించే వారికి గత, ప్రస్తుత భావి పాపాల క్షమాపణను, వారి భాధలు, జరిమానాల నివారణను పోపు వాగ్దానం చేశాడు. సంఘానికి ద్రవ్యం చెల్లించటం ద్వారా తాము పాపవిముక్తి పొందగలరని మరణించి నరకం మంటలలో మగ్గుతున్న తమ మిత్రులకు విడుదల సంపాదించగలరని ప్రజలకు భోధించాడు. రోము ఇలాంటి మార్గాలు అవలంబించటం ద్వారా తన ధనాగారాన్ని నింపుకొని, తల దాచుకోటానికి కూడా స్థలంలేని ఆ ప్రభువు రాయబారులుగా నటిస్తున్న మత గురువుల విలాసాల్ని, భోగాల్ని వ్యసనాల్ని పోషించింది. 
    

    
      
    

    
      లేఖనాలు ఆదేశిస్తున్న ప్రభురాత్రి భోజన సంస్కారానికి మారుగా విగ్రహపూజా పునస్కారాలతో నిండిన మాసను నెలకొల్పారు. రొట్టెను ద్రాక్షారసాన్ని క్రీస్తు వాస్తవ “శరీరంగాను, రక్తంగాను మార్చుతున్నట్లు తమ సౌజ్ఞల ద్వారా పోపుమతాచార్యులు నటించారు. కార్డినల్ వైజ్ మన్, ది రియల్ ప్రజెన్స్ ఆఫ్ ది బాడీ అండ్ బ్లడ్ ఆఫ్ అవర్ లార్డ్ జీసస్ క్రైస్ట్ ఇన్ ది బ్లెసెడ్ యూకరిస్ట్ ఫు ఫ్రమ్ స్క్రిప్ఫర్ లెక్చర్ 8, పేరా 26. దేవదూషణ కరమైన దురభిమానంతో కూడిన సమస్తానికి సృష్టికర్త అయిన, దేవుని సృజన శక్తి తమకున్నదని బహిరంగాంగా చెప్పుకొన్నారు. ఈ భయంకరమైన, దేవదూషణ కరమైన తప్పుడు సిద్ధాంతాన్ని తాము నమ్ముతున్నట్లు ప్రకటించ వలసిందిగా క్రైస్తవుల్ని ఒత్తిడి చేశారు. ప్రకటించని వారికి మరణ దండన విధించారు. నిరాకరించిన వేలాది ప్రజలు మంటలలో మాడిమసై పోయారు. 
    

    
      
    

    
      పోపులు స్థాపించిన శిక్షా సాధనాల్లో మిక్కిలి భయంకరమైంది విచారణ (ఇన్ క్విజిషన్). దీన్ని పదమూడో శతాబ్దంలో స్థాపించారు. చీకటి యువరాజైన సాతాను పోపు మత నాయకులతో కలిసి పని చేశాడు. వారి రహస్య సమావేశాల్లో సాతాను అతని అనుచరులు మనుషుల మనసుల్ని అదుపుచేశారు. కంటికి కనిపించని దేవదూత వారిమధ్య నిలిచి వారి దుష్ట ఆదేశాన్ని దాఖలు చేసి మానవ దృష్టికి మిక్కిలి భయంకర క్రియల చరిత్రను రాశాడు. “మహాబబులోను” “పరిశుద్దుల రక్తమనే మద్యాన్ని తాగింది” ఆ భ్రష్ట అధికారంపై ప్రతీకారం తీర్చుకోమంటూ లక్షలాదిమంది హతసాక్షులు దేవునికి మొర పెట్టుకొన్నారు. 
    

    
      
    

    
      పోపులపాలన లోకముంతటిలోను గొప్ప నిరంకుశ శక్తిగా పరిణమించింది. లోకమతాధినేత ఆదేశాలను రాజులు చక్రవర్తులు శిరసావహించారు. మనుషుల భవిష్యత్తు- అది భూమి మీదేగాని పరలోకంలోనేగాని- అతని చేతుల్లో ఉన్నట్లు కనిపించింది. వందలాది సంవత్సరాలుగా రోము సిద్ధాంతాన్ని ప్రజలు స్వీకరించారు. అది నిర్దేశించిన కర్మకాండను ఆచరించాడు. అది నియమించిన పండుగల్ని జరుపుకొన్నారు. రోము మతగురువుల్ని సన్మానించి ధారాళ విరాళాలతో పోషించారు. రోమను సంఘం అప్పుడు పొందిన గౌరపం, అప్పుడు సాధించిన ఔన్నత్యం, అప్పుడు చెలాయించిన అధికారం, తర్వాత ఎన్నడు అనుభవించలేదు. 
    

    
      
    

    
      ఏది ఏమైనా “పోపుల మిట్టమధ్యాహ్నాం ప్రపంచానికి మధ్యరాత్రి” జె.ఎ.నిలీ, ది హిస్టరీ ఆఫ్ ప్రొటస్టాంటిజమ్, పుట 1, అధ్యా.4. ప్రజలకు మాత్రమేకాదు మతాచార్యులకు కూడా పరిశుద్ధ లేఖనాలు మరుగయ్యాయి. పూర్వం పరిసయ్యుల మల్లే పోపు మతనాయకులు వెలుగును ద్వేషించారు. ఎందుకంటే అది వారి పాపాల్ని బయలుపర్చుతుంది. నీతికి ప్రామాణికమైన దైవ ధర్మశాస్త్రాన్ని తొలగించి హద్దులేని అధికారాన్ని చెలాయించారు. అడ్డు ఆపు లేకుండా దుష్కృత్యాలు చేశారు. దగా, పేరాశ, దుర్నీతి పెచ్చరిల్లాయి. డబ్బుకోసం, పదవి కోసం మనుషులు ఏ నేరానికైనా వెనుకాడలేదు. పోపులు, ఉన్నత మతగురువుల భవంతులు అతినీచమైన రాసలీలలకు ఉనికిపట్టులయ్యాయి. పరిపాలనా బాధ్యతలు గల కొందరు మతాధికారులు చేసిన నేరాలు చూసి లౌకిక పరిపాలకులు అసహ్యించుకొని మనుషులు సహించరాని మృగాలుగా వర్ణించి వారిని తమ పదవుల నుంచి తొలగించటానికి ప్రయత్నించారు. కొన్ని శతాబ్దాల వరకు జ్ఞానంలోను, కళల్లోను, నాగరికతలోను ఐరోపా ప్రగతి సాధించలేక పోయింది. క్రైస్తవ ప్రపంచాన్ని ఒక రకమైన నైతిక, వైజ్ఞానిక పక్షవాతం పట్టి పీడించింది. 
    

    
      
    

    
      రోము పరిపాలన కింద లోకంలోని భయంకర పరిస్థితి హోషేయా ప్రవక్త పలికిన ఈ మాటలకు అద్దం పట్టింది. “నా జనులు జ్ఞానవములేనివారై నశించుచున్నారు...నేను నిన్ను విసర్జింతును...నీవు నీ దేవుని ధర్మశాస్త్రము మరచితివి గనుక నేనును నీ కుమారులను మరతును, సత్యమును కనికరమును దేవుని గూర్చిన జ్ఞానమును దేశమందు లేకపోవుట చూచి యెహోవా దేశనివాసులతో వ్యాజ్యమాడుచున్నాడు. అబద్ద సాక్ష్యము పలుకుటయు, దొంగిలించుటయు, వ్యభిచరించుటయు వాడుకయ్యెను, జనులు కన్నము వేసెదరు, మానక నరహత్య చేసెదరు” హోషేయా 4:6,1,2. ఇవి దైవ వాక్యం వెలివేత పర్యవసానాలు. 
    

    
      
    

    

    
      
    

    
      అధ్యాయం 4—వాల్దెన్సీయులు
    

    
      
    

    
      పాపుల అధికారం సాగిన దీర్ఘకాలంలో లోకంలో నెలకొన్న అంధకారం మధ్య సత్యజ్యోతి పూర్తిగా ఆరిపోలేదు. ప్రతి యుగంలోను దేవునికి సాక్ష్యులున్నారు. మానవుడికి దేవునికి మధ్య క్రీస్తు ఏకైక మధ్యవర్తి అని నమ్మిన మనుషులు, మానవుడి జీవితానికి నియమ నిబంధన గ్రంథం బైబిలేనని నమ్మిన మనుషులు నిజమైన సబ్బాతును పరిశుద్ధంగా ఆచరించిన మనుషులు వారు. వీరికి లోకం ఎంత రుణపడి ఉన్నదో భావితరాల ప్రజలు గ్రహించలేరు. సంఘ సిద్ధాంత వ్యతిరేకులుగా వారిపై ముద్ర వేశారు. వారి ఉద్దేశాలను శంకించారు. వారి ప్రవర్తనలు చెడ్డవి అన్నారు. వారి రచనల్ని అణచివేశారు. వాటికి తప్పుడు అర్ధాలు చెప్పారు. లేదా వాటిని ధ్వంసం చేశారు. అయినా వీరు అచంచలంగా నిలిచారు. బైబిలు పరిశుద్ధ గ్రంధమున్న విశ్వాసాన్ని యుగయుగాలుగా కాపాడుకొని దాన్ని భావి తరాల వారికి పవిత్ర స్వాస్థ్యంగా నిలిపారు. 
    

    
      
    

    
      రోము ప్రాబల్యాన్ని సాధించిన నాటి నుంచి సంభవించిన చీకటి యుగాల్లోని దైవ ప్రజల చరిత్ర పరలోకంలో లిఖితమయ్యింది. కాని మానవ దాఖలాల్లో దానికి స్థానం దొరకలేదు. వారిని హింసించిన వారి నిందా వాక్యాల్లో తప్ప వారి ఉనికికి కూడా నిదర్శనాలు దాదాపు కనిపించవు. తన సిద్ధాంతలపైగాని ఆదేశాలపైగాని అసమ్మతి వ్యక్తమైతే దాన్ని తుడిచివేయటం రోము విధానం. వ్యక్తుల రూపంలోగాని, రచనల రూపంలోగాని తలెత్తిన సంఘ సిద్ధాంత వ్యతిరేకతను రోము నాశనం చేసింది. పోపుల సిద్ధాంతాల ప్రామాణికత విషయమై సందేహం వ్యక్తం చేయటంగాని ప్రశ్నించటంగాని ఎవరైనా చేస్తే వారు ధనికులేగాని, దరిద్రులేగాని అధికులేగాని అధములేగాని అది చాలు వారు ప్రాణాలు కోల్పోటానికి. అసమ్మతీయుల పట్ల తము క్రూర ప్రవర్తన దాఖలాన్ని నాశనం చేయటానికి రోము విశ్వ ప్రయత్నాలు చేసింది. వాటి వివరాలున్న పుస్తకాల్ని దాఖలాన్ని కాల్చివేయాలని పోపుల సభలు ఆదేశాలు జారీచేశాయి. అచ్చుయంత్రం రాకపూర్వం పుస్తకాలు ఎక్కువ వుండేవికాదు. వాటి తయారీ వాటిని భద్రపర్చటం కష్టమైన రూపంలో ఉండేది. అందుచేత రోమా మతవాదులు తమ నిర్దిష్ట కార్యాల్ని సాధించటానికి ప్రతి బంధకాలు ఎక్కువలేవు. 
    

    
      
    

    
      రోము పరిధిలో ఉన్న ఏ సంఘమూ తన మనస్సాక్షి ననుసరించి మతాన్ని అవలంబించటానికి లేదు. పోపు మతానికి అధికారం లభించిన మరుక్షణమే తన ఆధిపత్యాన్ని అంగీకరించని వారందరిని అణగ దొక్కటానికి పూనుకొన్నది. సంఘాలు ఒకదాని వెంట మరొకటి పోపు అధికారాన్ని అంగీకరించాయి. 
    

    
      
    

    
      బ్రిటన్లో సనాతన క్రైస్తవ మతం వేళ్లూనింది. తొలి శతాబ్దాలలో బ్రిటన్ ప్రజలకు అందిన సువార్త రోమను మతభ్రష్టత అంటకుండా వచ్చిన స్వచ్చమైన సువార్త. అన్యమత చక్రవర్తుల వలన కలిగిన శిక్షే బ్రిటన్లోని ఈ మొదటి సంఘాలు రోము నుంచి పొందిన బహుమతి. దూరతీరాలకు సయితం హింస విస్తరించింది. ఇంగ్లాండులో ప్రబలుతున్న హింస నుంచి అనేకులు స్కాట్లాండుకు పారిపోయి తలదాచుకొన్నారు. అక్కడ నుంచి సత్యం ఐర్లాండ్సుకు అందింది. ఈ దేశాలన్నింటిలోను ప్రజలు ఆనందోత్సాహాలతో సత్యాన్ని అంగీకరించారు. 
    

    
      
    

    
      సెక్షన్లు బ్రిటన్ పై దాడి జరిపినప్పుడు అన్యమతం ప్రాధాన్యం సంతరించుకొన్నది. బానిస ప్రజలిచ్చే ఉపదేశం అందుకోటమన్నది విజయం సాధించిన సీక్షన్లకు మింగుడు పడలేదు. ఫలితంగా క్రైస్తవులు కొండల్లోను అరణ్యాల్లోను ఆశ్రయం వెదుక్కోవలసి వచ్చింది. ఏమైనా కొద్దికాలం మరుగైన వెలుగు మళ్లీ ప్రకాశించటం మొదలు పెట్టింది. ఒక శతాబ్దం అనంతరం స్కాట్లాండులో ఆ వెలుగు దేదీప్యమానంగా ప్రకాశించింది. ఆ వెలుగు సుదూర ప్రాంతాలకు కూడా ప్రసరించింది. ఐర్లాండ్ నుంచి కొలంబస్, ఆయన అనుచరులు వచ్చారు. వారు చెదరివున్న విశ్వాసులను ఒంటరిగా ఉన్న దీవిలో పోగుచేసి ఆ దీవిని తమ సువార్త సేవకు కేంద్రం చేసుకొన్నారు. ఈ సువార్త సేవకులలో ఒకరు బైబిలు సబ్బాతును ఆచరిస్తున్న వ్యక్తి. ఈ సత్యం ఈ విధంగా అక్కడి ప్రజలకు అందింది. అయోనాలో ఒక పాఠశాల స్థాపితమయ్యింది. ఆ పాఠశాల నుంచి ఇంగ్లాడు, స్కాట్లాండ్లకే గాక జర్మనీ, స్వీట్జర్లాండు, ఇటలీ దేశాలకు మిషనెరీలు వెళ్లారు. 
    

    
      
    

    
      రోము కన్ను బ్రిటన్ మీద పడింది. బ్రిటనను తన ప్రాబల్యం కిందికి తెచ్చుకోవాలన్న కృతనిశ్చయంతో వుంది. ఆరో శతాబ్దంలో రోము మత మిషనరీలు అన్యమత సేన్షన్లను క్రైస్తవులుగా మార్చటానికి పూనుకొన్నారు. ఆత్మాభిమానులైన ఈ అనాగరికులు వారిని సాదరంగా అంగీకరించారు. రోమను మత విశ్వాసాన్ని స్వీకరించటానికి వేలాదిమందిని వారు ప్రొత్సహించారు. సంఘం వృద్ధి చెందిన కొద్దీ పోపుమత నాయకులు, వారు సంపాదించిన విశ్వాసులు సనాతన క్రైస్తవుల్ని కలుసుకోవడం జరిగింది. వారికీ వీరికీ మధ్య తేడా కొట్టొచ్చినట్లు కనిపించింది. వీరు నిరాడంబరులు, వినయ మనస్కులు, ప్రవర్తన సిద్ధాంతం మర్యాదల విషయంలో వాక్యాన్ని అనుసరించిన ప్రజలు. ఇకపోతే వారు మూఢ నమ్మకాలున్న వారు, పోపుల విలాస జీవితాన్ని ప్రేమిస్తూ అహంభావంతో నిండిన వారు. సర్వాధికారం గల పోపు ఆధిక్యాన్ని క్రైస్తవ సంఘాలు అంగీకరించాలని రోము పంపిన దూత హక్కుగా అడిగాడు. తాము మనుషులందరిని ప్రేమించ గోరుతున్నామని అయితే పోపును సంఘంలో అత్యధికుడని గుర్తించటం జరగదని క్రీస్తు అనుచరులు ప్రతి వారికి ఇచ్చే గౌరవాన్నే పోపుకూ ఇస్తామని బ్రిటన్ ప్రజలు మర్యాదగా సమాధానం చెప్పారు. వారి విధేయతను పొందటానికి రోము పదేపదే ప్రయత్నించింది. కాని దీనులైన ఈ క్రైస్తవులు రోము పంపగా వచ్చిన దూతలు ప్రదర్శించిన గర్వానికి దిగ్ర్భాంతి చెంది క్రీస్తు మినహ తమకు వేరొక యజమాని లేడని ఘంటాకంఠంగా సమాధానం చెప్పారు. పోపుల నిజ స్వభావం ఇప్పుడు బయటపడింది. “సమాధానం తెచ్చే శత్రువులను మీరు అంగీకరించాల్సి ఉంటుంది. సెక్షన్లకు జీవిత మార్గాన్ని చూపించటంలో మీరు మాతో కలసిరాకపోతే వారి వద్దనుంచి మీరు మరణాన్నే అందుకోవలసి ఉంటుంది. ” అంటూ హెచ్చరించాడు రోము నేత. జె.ఎచ్.మర్ డి అబీస్, హిస్టరీ ఆఫ్ ది రిఫర్మేషన్ ఆఫ్ ది సిక్సీన్ సెంచురి, పస్తకం 17, అధ్యాయం 2. ఇవి వట్టి బెదరింపులు కావు. బైబిలు విశ్వాసానికి నిలబడ ఈ సాక్షుల్ని లొంగదీసుకోటానికి రోము యుదాన్ని, కుట్రను వంచనను ఉపయోగించింది. తుదకు బ్రిటన్లోని సంఘాలు నాశనమవ్వటమో లేక పోపుల అధికారానికి లొంగిపోవటమో జరిగింది. 
    

    
      
    

    
      రోము అధికార పరిధిలో లేని దేశాల్లో పోపుల కాలుష్యం తాకని క్రైస్తవ సమాజాలు అనేక శతాబ్దాలుగా వర్ధిల్లాయి. వాటిని అన్యమతం చుట్టుముట్టి వుంది. కాలం గతించిన కొద్దీ అన్యమత దుష్ప్రభావం వారిని బలహీన పర్చింది. అయినా తమ విశ్వాసానికి ఒరవడిగా బైబిలునే వారు అంగీకరించి అందలి సత్యాల్ని ఆచరించారు. ఈ క్రైస్తవులు దైవ ధర్మశాస్త్రం నిత్యమైనదని నమ్మి నాల్గో ఆజ్ఞలోని సబ్బాతును ఆచరించారు. ఈ విశ్వాసాన్ని అనుసరించి నివసించిన సంఘాలు మధ్య ఆఫ్రికాలోను ఆసియాలోని ఆర్మేనీయుల మధ్య వర్ధిల్లాయి. 
    

    
      
    

    
      ఇకపోతే, పోపుల అధికార దురాక్రమణను ప్రతిఘటించిన వారిలో అగ్రగాములుగా నిలిచిన వారు వాల్దెన్సీయులు. పోపులు తమ పరిపాలన కేంద్రాన్ని ఏర్పాటుచేసుకొన్న దేశంలోనే దాని మోసానికి, దుర్నీతికి తీవ్ర ప్రతిఘటన లేచింది. అనేక శతాబ్దాలుగా పైడ్మంట్ సంఘాలు తమ స్వాతంత్ర్యాన్ని కాపాడుకొంటూ వచ్చాయి. అయితే అవి తన చెప్పుచేతల్లోకి రావాలని రోము పట్టుపట్టే సమయం వచ్చింది. రోము నియంతృత్వాన్ని వ్యతిరేకిస్తూ వ్యర్ధ పోరాటాలు జరిపిన అనంతరం ఈ సంఘ నాయకులు లోకమంతా నీరాజనాలర్పిస్తున్న ఈ అధికారానికి అయిష్టంగా కొందరు తలవంచారు. కొందరు పోపు లేదా ప్రధానాచార్యుడి అధికారానికి సమ్మతించదని లేదని కరాఖండిగా చెప్పేశారు. దేవునికి విధేయులై నిరాడంబరమైన, పవిత్రమైన తమ విశ్వాసాన్ని కాపాడుకోటానికి నిశ్చయించు కొన్నారు. ఇరువర్గాలూ విడిపోయి సనాతన విశ్వాసానికి కట్టుబడివున్న వారు వేరైపోయారు. కొందరు ఆల్పు కొండల్లోవున్న తమ జన్మ భూమిని విడిచి పరాయి దేశాలకు వలస వెళ్ళి అక్కడ సత్యధ్వజం ఎగురవేశారు. మరికొందరు ఇరుకైన కొండలోయల్లోను, పర్వతాల్లోని దుర్గాల్లోను నివాసాలు ఏర్పరచుకొని జనావాసాలకు దూరంగా నివసిస్తూ దైవారాధనకు తమకున్న స్వేఛ్ఛను కాపాడుకొన్నారు. 
    

    
      
    

    
      వాల్టెన్సీయ క్రైస్తవులు శతాబ్దాలు తరబడి ఆచరిస్తూ ప్రబోధించిన విశ్వాసం రోము బోధించిన తప్పుడు సిద్ధాంతాలకు చాలా విరుద్ధమైంది. వారి మత విశ్వాసం దేవుని లిఖిత వాక్యం మీద ఆధారపడివుంది. అదే నిజమైన క్రైస్తవ మత వ్యవస్థ. ప్రపంచానికి దూరంగా మారుమూలల్లోవున్న తమ నివాసాలలో నివసిస్తూ తమ మందల్ని కాచుకొంటూ ద్రాక్షాతోటల్లో సేద్యం చేసుకొంటూ బతుకు వెళ్లదీసే పేద రైతులు ఆచరించిన సత్యం, భ్రష్టమతం ప్రబోధించే సిద్ధాంత విరుద్ధమైన సత్యం తమంతట తామే కనుగొన్నది కాదు. వారి విశ్వాసం కొత్తగా స్వీకరించిన విశ్వాసమూ కాదు. తమ మత విశ్వాసం వారికి తమ తండ్రులు పితరుల నుంచి స్వాస్యంగా వచ్చింది. వారు అపోస్తలుల సంఘం కోసం “పరిశుద్ధులకు ఒక్కసారే అప్పగించబడిన బోధ నిమిత్తము” పోరాడారు. యూదా 3. ప్రపంచంలో గొప్ప ముఖ్య పట్టణంలో కొలువుదీరి, గర్వాంధులైన అధికార గణాలతో పరిపాలించేది కాదు క్రీస్తు యధార్ధ సంఘం. కాని “అరణ్యంలోని ఈ సంఘమే” లోకానికి ప్రకటించటానికిగాను దేవుడు తన ప్రజలకు అప్పగించిన సత్యమనే సిరులను పరిరక్షించే సంఘం. 
    

    
      
    

    
      నిజమైన సంఘం రోముతో విడిపోవటానికి కారణాల్లో ప్రధానమైంది బైబిలు సబ్బాతు పట్ల రోము పెంచుకొన్న ద్వేషం. ప్రవచనం ముందే చెప్పినట్లు పోపుల పాలన సత్యాల్ని నేలమీద పడవేసింది. మానవకల్పిత సంప్రదాయాల్ని, ఆచారాల్ని హెచ్చించి దైవ ధర్మశాస్త్రాన్ని నేల మట్టిలో వేసి తొక్కింది. తన పాలన కిందవున్న సంఘాలు ఆదివారాన్ని పరిశుద్ధ దినంగా ఆచరించాలంటూ పోపుల పాలన వాటి మీదకి ఆరంభలోనే ఒత్తిడి తెచ్చింది. కొనసాగుతున్న తప్పులు, మూఢనమ్మకాల మధ్య దేవుని యధార్ధ ప్రజలు సహా అనేకమంది గందరగోళంలో పడి సబ్బాతును ఆచరిస్తూనే ఆదివారం నాడు కూడా ఏ పనీ చేయకుండా నిలిచిపోయారు. ఇది పోపు మత గురువులకు తృప్తి కలిగించలేదు. ఆదివారాన్ని పరిశుద్ధంగా ఆచరించటమేగాక సబ్బాతును అపవిత్రం చేయాలని వారు గరించారు. సబ్బాతును అప రిశుద్ధంగా పరిగణించటానికి సాహసించని ప్రజల్ని కఠిన పదజాలంతో విమర్శించారు. రోము పరిపాలనా పరిధి నుంచి పారిపోవటం ద్వారా మాత్రమే దైవ ధర్మశాస్త్రాన్ని నిర్మలంగా ఆచరించటం సాధ్యపడింది. 
    

    
      
    

    
      పరిశుద్ధలేఖనాలకు అనువాదాన్ని సంపాదించటంలో ఐరోపా ప్రజలలో వాల్దెన్సీయులు ప్రధములు. సంస్కరణోద్యమానికి వందలాది సంవత్సరాలు ముందే తమ మాతృ భాషలో బైబిలు రాత ప్రతి వారికి వుంది. వీరికి కలితీలేని సత్యం వుంది. ద్వేషానికి, హింసకు వీరు ప్రత్యేకంగా గురి అవటానికి ఇదే కారణం. ప్రకటన పేర్కొంటున్న భ్రష్ట బబులోను రోము సంఘమేనని వారు ప్రకటించారు. తమ ప్రాణాలొడ్డి ఆ సంఘ దురాచారాల్ని ఖండించటానికి వారు నడుం బిగించారు. దీర్ఘకాలం కొనసాగిన హింసాకాండ ఒత్తిడికింద కొంతమంది తమ విశ్వాసం విషయంలో రాజీపడి తమ విలక్షణ నియమాల్ని కొంచెం కొంచెంగా విడిచి పెట్టగా తక్కిన వారు సత్యాన్ని గట్టిగా పట్టుకొని వున్నారు. చీకటి యుగాల్లో, మతభ్రష్టత కాలంలో రోము సర్వాధికారాన్ని విగ్రహారాధనను తిరస్కరించి నిజమైన సబ్బాతును ఆచరించిన వాల్దెన్సీయులున్నారు. తీవ్ర వ్యతిరేకత తుఫానుల మధ్య వారు తమ విశ్వాసాన్ని కాపాడుకొన్నారు. బళ్ళెం చీల్చినా, రోము రగిలించిన మంటలు దహించినా, వారు దేవుని వాక్యం కోసం ఆయన గౌరవం కోసం అచంచలంగా నిలిచారు. 
    

    
      
    

    
      సంరక్షణ, భద్రత లిచ్చే ఎత్తయిన పర్వతాల వెనుక- పీడితులకు హింసితులకు అన్ని యుగాల్లోను ఆశ్రయదుర్గమై - వాల్దెన్సీయులు దాక్కోటానికి స్థలం దొరికింది. మధ్యయుగాల చీకటిలో ఇక్కడ సత్యజ్యోతి వెలుగులు నింపింది. ఇక్కడ సత్యసాక్షులు వెయ్యి సంవత్సరాలుగా సనాతన విశ్వాసాన్ని ఆచరించారు. 
    

    
      
    

    
      దేవుడు తన ప్రజలకు సుందరమైన దేవాలయాన్నిచ్చాడు. వారు పొందిన గొప్ప సత్యాలకు దీటైన ఆలయమది. నమ్మకమైన ఆ ప్రవాస భక్తులకు ఆ పర్వతాలు మార్పులేని దైవ నీతికి చిహ్నం. తమ ముందున్న ఎత్తయిన గంభీరమైన పర్వతాల్ని తమ పిల్లలకు చూపిస్తూ ఎవరిలో ఏ చంచలత్వం అయిన ఏ ఛాయఅయిన లేదో ఎవరిమాట కొండలవలె నిత్యం నిలిచి ఉంటుందో ఆ దేవుని గురించి వారితో మాట్లాడేవారు. దేవుడు పర్వతాల్ని సృష్టించి వాటికి శక్తినిచ్చాడు. వాటిని వాటి స్థానాలనుంచి అనంతశక్తి గల ఆయన తప్ప వేరెవ్వరు కదల్ప లేరు. అలాగే ఆయన తన ధర్మశాస్త్రాన్ని స్థాపించాడు. ఇహలోకంలోను, పరలోకంలోను ఆయన ధర్మశాస్త్రమే ఆయన ప్రభుత్వానికి పునాది. మానవుడి హస్తం, తోటి మానవుల్ని పట్టుకొని నాశనం చేయవచ్చునేమో. అయితే ఆయన హస్తం యెహోవా ధర్మశాస్త్రంలో నుంచి ఒక నియమాన్ని మార్చగలిగినంత అవలీలగా లేక తన చిత్రాన్ని నెరవేర్చే ప్రజలకు ఆయన చేసిన వాగ్దానాల్లో ఒకదాన్ని తుడిచివేయగలిగినంత సులువుగా పర్వతాల్ని తమ పునాదులనుంచి పెకలించి వాటిని సముద్రంలోకి విసిరివేయగలడు. దైవ ధర్మశాస్త్రానికి నిబద్దులై నమ్మకంగా నివసించే విషయంలో దైవ ప్రజలు మార్పులేని కొండలవలె స్థిరంగా వుండాలి. 
    

    
      
    

    
      ఆ లోయల చుట్టూవున్న పర్వతాలు దేవుని సృజన శక్తి, అనంతమైన ఆయన సంరక్షణ, ఆలన పాలన నిశ్చయతకు నిత్యసాక్ష్యాలు.యెహోవా సన్నిధిని సూచించే ఆ చిహ్నాల మూగ భాషను ప్రేమించటం ఆ యాత్రికులు నేర్చుకొన్నారు. తమకు కలిగిన కష్టాలు శ్రమలను గురించి వారు గొణుగుకోలేదు. ఆ పర్వతాల నడుమ ఏ కాంతంలో వారు ఎన్నడూ ఒంటరిగాలేరు. మానవుల క్రూరత్వం నుంచి ఆగ్రహం నుంచి తమకు ఆశ్రయం కల్పించినందుకు వారు దేవునికి కృతజ్ఞతలు తెలుపుకొన్నారు. ఆయనను ఆరాధించుకోటానికి తమకు స్వేచ్ఛ వున్నందుకు ఆనందించారు. తరచు శత్రువులు తమను వెన్నంటి తరిమినప్పుడు ఆ కొండల బలమే వారికి అండగా నిలిచింది. అనేక ఉన్నత శిఖరాలపై నుంచి దేవునికి స్తుతిగానాలు సమర్పించేవారు. ఆ వందనార్పణ గీతాలను రోము సైన్యాలు ఆపలేకపోయాయి. 
    

    
      
    

    
      ఈ క్రీస్తు అనుచరులది పవిత్ర, నిరాడంబర, ఉత్సాహ భరిత భక్తి. ఇళ్లకన్న, భూములకన్న, మిత్రులు, బంధువులు — ఆమాటకొస్తే తమ ప్రాణంకన్న వారు సత్యానికి ఎక్కువ విలువ నిచ్చారు. ఈ సత్య సూత్రాలకు యువతను ఆకర్షితుల్ని చేయటానికి పాటు పడ్డారు. తమ పసితనం నుంచే యువతకు లేఖనాల్ని ఉపదేశించారు. దైవ ధర్మశాస్త్ర నియమాల్ని పవిత్రమైనవిగా పరిగణించటం వారికి నేర్పించారు. బైబిలు ప్రతులు చాలా అరుదు. అందుచేత ప్రశస్త వాక్యాన్ని కంఠస్థం చేయటం జరిగింది. అనేకమంది పాత నిబంధన, కొత్త నిబంధన పుస్తకాల నుంచి దీర్ఘ వాక్య భాగాలు వల్లించగలిగే వారు. గంభీరమైన ప్రకృతి దృశ్యాలతో దినదిన జీవితంలో అనుభవానికి వచ్చే చిన్న చిన్న ఉపకారాలతో, దేవుని గూర్చిన భావాల్ని జతపర్చటం జరిగేది. ప్రతీమేలు ప్రతి సౌకర్యం దేవుని అనుగ్రహం వల్ల కలుగుతున్నవేనని గుర్తించి దేవునికి కృతజ్ఞతలు తెలుపటం చిన్నారులు నేర్చుకొన్నారు. 
    

    
      
    

    
      ప్రేమ మమతలు గల తల్లిదండ్రులు తమ చిన్నారులను ఎంతో ప్రేమించి వారిని స్వారాశలకు దూరంగా వుంచారు. వారి ముందు కష్టాలు శ్రమల జీవితం బహుశా తమ విశ్వాసం నిమిత్తం హతసాక్షి మరణం వున్నాయి. చిన్న నాటినుంచి కష్టాలు భరించటం, అధికారులకు అణిగిమణిగి వుండటం, అయినా స్వతంత్రంగా ఆలోచించి నిర్ణయాలు తీసుకోటం వారు నేర్చుకొన్నారు. బాధ్యత వహించటం, ఆచి తూచి మాట్లాడటం మౌనం వివేకమని గ్రహించటం చిన్నప్పుడే నేర్చుకొన్నారు. తమ విరోధుల వినికిడిలో అపసవ్యమైన ఒక్కమాట, ఆ వ్యక్తికేగాక వందలాది మందికి ప్రాణహాని కలిగించవచ్చు. ఎందుకంటే తమకు స్వాతంత్ర్యమున్నదని చెప్పుకొనే వారిని వెంటాడటానికి వేటకు బయలుదేరిన తోడేళ్ళమల్లే సత్యవిరోధులు వేచివున్నారు. 
    

    
      
    

    
      వాల్దెన్సీయులు సత్యం కోసం లోకంలో ప్రగతిని త్యాగం చేశారు. ఉదర పోషణకు ఓర్పు సహనంతో కష్టించి పని చేశారు. పర్వతాల మధ్య సేద్యానికి పనికివచ్చే ప్రతీ స్థలాన్ని సేద్యపర్చారు. లోయల్లోను తక్కువ సారవంతమైన మెట్ట ప్రాంతాల్లోను కష్టపడి పని చేసి మంచి ఫలసాయం పొందారు. మితవ్యయం ఆత్మ పరిత్యాగం బిడ్డలు తమ స్వాస్థ్యంగా పొందిన విద్యలో ముఖ్యభాగమయ్యాయి. దేవుడు జీవితాన్ని క్రమశిక్షణకు రూపొందించాడని, తమ కోరికలు అవసరాలు వ్యక్తిగత పరిశ్రమ, యోచన, జాగరూకత విశ్వాసం వల్ల సరఫరా అవుతాయని తలిదండ్రులు బిడ్డలకు నేర్పించారు. ఈ ప్రక్రియ శ్రమతోను ఆయాసంతోను కూడినదైనా ఆరోగ్యవంతమైంది. తన పతనస్థితిలో మానవుడికి ఇది అవసరం. అతని తర్బీతుకు అభివృద్ధికి దేవుడు ఏర్పాటు చేసిన పాఠశాల ఇది. యువజనులను శ్రమకు కష్టానికి అలవర్చే తరుణంలో వారి మేధావికాసాన్ని అశ్రద్ధ చేయలేదు. తమ శక్తి సామర్థ్యాలు దేవునికి చెందినవని వాటిని దేవుని సేవకోసం వృద్ధి పర్చుకోవాలని వారికి నేర్పించారు. 
    

    
      
    

    
      పవిత్రమైన, నిరాడంబరమైన వాడయి సంఘాలు అపోస్తలుల కాలంలోని సంఘాన్ని తలపించాయి. పోపు, ప్రైవేటుల ఆధిక్యాన్ని తోసిపుచ్చుతూ ఎన్నడూ పొరపడని బైబిలుకి మాత్రమే ఆ స్థానం వున్నదని వారు విశ్వసించారు. వారి పాదురులు, అధికారం చెలాయించే రోము మతగురువుల మల్లేగాక “సేవచేయించుకోటానికి కాదుగాని సేవ చేయటానికి వచ్చిన” తమ నాయకుని ఆదర్శాన్ని అనుసరించారు. పచ్చిక గల చోట్లకు జీవవాక్య జలాల ఊటల వద్దకు నడిపిస్తూ, దేవుని మందను మేపారు. మానవ మహిమకు దర్పానికి స్మృతి చిహ్నాలకు దూరంగా వారి సమావేశాలు జరిగాయి. బ్రహ్మండమైన ఆలయాల్లోను లేక చక్కని కేతిఒళ్లలోను కాదు అవి జరిగింది. కొండల ఛాయల్లో, ఆల్పు పర్వత లోయల్లో లేదా ప్రమాధ భరిత తరుణాల్లో ఏదో రాతి దుర్గంలో క్రీస్తు సేవకులు బోధించే సత్యాన్ని వినటానికి వారు సమావేశ మయ్యేవారు. సంఘ కాపరులు సువార్తను బోధించటమేగాక, వ్యాధి బాధితుల్ని సందర్శించటం చిన్న బిడ్డలకు ఉపదేశమివ్వటం, తప్పిదస్తులకు హితవు చెప్పటం తగవులు తీర్చి సామరస్యం సహోదర ప్రేమల్ని ప్రోది చేయటం చేసేవారు. శాంతి సమాధానాల దినాల్లో ప్రజల స్వేచ్ఛార్పణలతో వారి పోషణ జరిగేది. కాని డేరాలు కుట్టిన పౌలు మల్లే వారిలో ప్రతి ఒక్కరు అవసరమైనప్పుడు తమ్ముతాము పోషించు కొనేందుకు ఒక చేతి పనినో వృత్తినో చేసుకొవారు. 
    

    
      
    

    
      సంఘకాపరులే యువతకు అధ్యాపకులు. ఆయాసామాన్య విధ్యావిభాగాల ననుసరించి విద్యాబోధన సాగినప్పటికీ వారు పధానంగా బైబిలునే అధ్యయనం చేశారు. మత్తయి సువార్త, యోహాను సువార్త వాటితోపాటు చాలా పత్రికల్ని వారు కంఠస్థం చేశారు. లేఖనాలకు ప్రతులు రాయటానికి కూడా యువతను ఉపయోగించటం జరిగింది. కొన్ని రాత ప్రతుల్లో బైబిలు అంతా వుండేది. తక్కిన వాటిలో చిన్నచిన్న భాగాలు మాత్రమే వుండేవి. లేఖనాలు విశదీకరించగలిగినవారు రాసిన సరళ విశదీకరణలు వాటికి జోడించటం జరిగేది. దేవునికి పైగా తమ్మును తాము హెచ్చించుకో జూచిన వారు ఎంతో కాలం గోప్యంగా ఉంచిన సత్యసంపద ఇలా వెలుగులోనికి రావటం జరిగింది. 
    

    
      
    

    
      వాక్యం తర్వాత వాక్యం, అధ్యాయం తర్వాత అధ్యాయం ఓపికగా అవిశ్రాంతంగా, కొన్ని సార్లు భూగర్భంలో లోతైన చీకటి గుహల్లో దివిటీల వెలుగులో పరిశుద్ధ లేఖనాల నకళ్లు రాసేవారు. ఈ దైవకార్యం ఇలా కొనసాగింది. బహిర్గతమైన దైవచిత్తం స్వచ్చమైన అపరంజివలె ప్రకాశించింది. సత్యం నిమిత్తం తాము అనుభవించిన శ్రమల కారణంగా అది మరెంత తేజోవంతంగా, మరెంత స్పష్టంగా, మరెంత శక్తిమంతంగా ప్రకాశించిందో ఆ బాధ్యతను నిర్వహించిన వారు మాత్రమే గుర్తించ గలుగుతారు. 
    

    
      
    

    
      తప్పుల చెత్త కింద తప్పుడు సిద్ధాంతాల్ని మూఢ నమ్మకాల కింద దేవుని సత్యవాక్కుల్ని కప్పి వుంచడమని పోపు మత గురువులను, ప్రిలేట్లను సాతాను యాచించాడు. కాని అద్భుత రీతిగా చీకటి యుగాల పొడవునా సత్యం ఎలాంటి మార్పులు చేర్పులు లేకుండా నిలిచి ఉంది. దానిపై మానవుడి ముద్రకాదు దేవుని ముద్ర ఉన్నది. సరళమైన, సులభమైన లేఖన భాగాల్ని మసకబార్చి బైబిలు తన్నుతాను ఖండించుకొనేటట్లు చేయటానికి ఎందరో నిర్విరామంగా కృషి చేశారు. చేస్తున్నారు. అయితే అది సముద్ర తరంగాల మీది ఓడల్లే తన్ను నాశనం చేస్తామని భయపెట్టే తుపానులను అధిగమించి పయనిస్తుంది. గని కింది పొరలో దాగి ఉన్న బంగారం, వెండి నిక్షేపాలు కోరేవారంతా తవ్వటం ఎలా అవసరమో అలాగే పరిశుద్ధ లేఖనాల్లో సత్యమనే బంగారు నిక్షేపాలున్నాయి. అవి యధార్ధవంతులు, వినయమనస్కులు, ప్రార్ధనాసక్తులు అయిన విశ్వాసులకే బయలు పడ్డాయి. మానవులు బాల్యంలోను, యౌవనంలోను, వృద్ధాప్యంలోను ఎల్ల సమయాల్లోను అధ్యయనం చేసేందుకు బైబిలును పాఠ్య గ్రంధంగా దేవుడు రూపొందించాడు. తన ప్రత్యక్షతగా ఆయన మానవులకు తన వాక్యానిచ్చాడు. బయలు పడిన ప్రతి నూతన సత్యం దాని కర్త అయిన దేవుని ప్రవర్తనను గూర్చి తాజా వివరణ అవుతుంది. మానవుల్ని సృష్టికర్తకు చేరువ చేయటానికి తద్వారా ఆయన చిత్తాన్ని గూర్చి వారికి స్పష్టంగా తెలియజేయటానికి దేవుడు సంకల్పించిన దివ్య సాధనం బైబిలు పఠనం. దేవునికి మానవునికి మధ్య ఉత్తర ప్రత్యుత్తరాలకు మాధ్యమం బైబిలే. 
    

    
      
    

    
      యెహోవాపట్ల భయభక్తులు కలిగి ఉండుటమే జ్ఞానానికి మూలమని వాల్దెన్సీయులు పరిగణించినప్పటికీ మనోవికాసానికి, పరిసరాల అవగాహనకు మనుష్యుల జీవితాన్ని గూర్చిన జ్ఞానం ప్రాముఖ్యమన్న విషయాన్ని వారు విస్మరించలేదు. పర్వతాల్లోని తమ పాఠశాలల నుంచి కొందరు యువజనులు ఫ్రాన్స్ లేక ఇటలీలో విద్యాసంస్థలకు వెళ్లారు. తాము జన్మించిన ఆల్పు పర్వత పాఠశాలల్లోకన్న అధ్యయనానికి, ఆలోచనకు పరిశీలనకు మరిన్ని సదుపాయాలు అవకాశాలు అక్కడ వున్నాయి. ఇలా వెళ్ళిన యువజనులు శోధనలకు గురి అయ్యారు. వారు నేరాన్ని దుర్నీతిని ూశారు. వారికి అతినీచమైన సాతాను అనుచరులు ఎదురయ్యారు. మిక్కిలి మోసకరమైన తప్పుడు సిద్ధాంతాలను అపాయకరమైన మోసాలను వారు ఈ యువజనులముందు పెట్టారు. అయితే చిన్ననాటి నుంచి వీరు నేర్చుకొన్న విద్య ఇలాంటి పరిస్థితుల్ని ఎదుర్కోటానికి వీరిని తయారు చేసింది. 
    

    
      
    

    
      చదువుకోటానికి తాము వెళ్లిన సంస్థలల్లో వారు ఎవరితోను సన్నిహితంగా వుండకూడదు. ప్రశస్తసంపద అయిన లేఖన ప్రతుల్ని దాచి వుంచటానికి అనువైన రీతిగా వారి దుస్తుల తయారీ జరిగింది. మాసాలుగా సంవత్సరాలుగా శ్రమపడి తయారు చేసిన ఈ ప్రతుల్ని వారు తమతో పట్టుకువెళ్లే వారు. అనుమానం కలిగించకుండా ఎప్పుడైతే సత్యమంటే ఆసక్తిగా ఉన్నవారికి పంచటం విజ్ఞతో అప్పుడు వారికి ఇచ్చేవారు. ఇలాంటి సేవకోసం వాల్టెన్సీయ యువత తమ తల్లి ఒడిలోనే శిక్షణ పొందేవారు. తమ కర్తవ్యమేంటో వారు ఎరిగి దాన్ని నమ్మకంగా నిర్వహించే వారు. ఈ విద్యా సంస్థల్లోని కొందరు క్రైస్తవ విశ్వాసాన్ని స్వీకరించారు. కొన్నిసార్లు ఆ విశ్వాస నియమాల ప్రభావం పాఠశాల అంతా ప్రసరించేది. కాగా పోపు మత నేతలు ఎంత పట్టుదలతో దర్యాప్తు చేసినా ప్రజల్ని చెరచే తప్పుడు బోధగా వారు వర్ణిస్తున్న బోధనకు కారకుల్ని కనిపెట్టలేక పోయేవారు. 
    

    
      
    

    
      క్రీస్తు స్వభావం సువార్తను పంచే స్వభావం. క్రీస్తు నూతన పరచిన హృదయం మొదటి ఆలోచన ఇతరులను కూడా రక్షకుని వద్దకు తీసుకురావాలన్నదే. వాడోయి క్రైస్తవుల స్పూర్తి అలాంటిదే. తాము సత్యాన్ని పవిత్రంగా కాపాడి తమ సంఘాల్లో భద్రంగా ఉంచటం కన్నా ఇంకా ఎక్కువ తమ నుంచి దేవుడు కోరుతున్నాడని, చీకటిలో కొట్టుమిట్టాడుతున్న ప్రజలకు తమ వెలుగు ప్రకాశింప జేయటం తమ బాధ్యత అని వారు భావించారు. దైవ వాక్యానికున్న మహాత్తర శక్తి వల్ల, రోము విధించిన దాస్య శృంఖలాల్ని బద్దలు కొట్టటానికి వారు కృషిచేశారు. వాడోయి సువార్త సేవకులు మిషనెరీలుగా శిక్షణ పొందారు. సువార్త సేవ చేయాలని ఆశించిన ప్రతీవారు మొదట బోధకుడిగా కొంత అనుభవం సంపాదించటం తప్పనిసరి. మాతృదేశంలో ఒక సంఘానికి బాధ్యత వహించకముందు ప్రతి ఒక్కరూ మూడు సంవత్సరాలు ఏదో స్థలంలో సువార్తసేవ చేయటం అవసరం. మా వ ఆత్మలకు పరీక్షగా పరిణమించిన ఆ దినాల్లో ఆత్మపరిత్యాగం, త్యాగం ఆరంభంలోనే అవసరమయ్యే ఈ సేవ పాదిరి జీవితానికి సరైన ఆరంభం. ఈ పవిత్ర బాధ్యతకు అభిషేకం పొందిన యువకులు ఈ సేవలోకి సంపదల కోసం, పేరు ప్రతిష్ఠలకోసం కాక కష్టభరిత జీవితం, అపాయం . ఇంకా చెప్పాలంటే క్రీస్తుకు సాక్షిగా మరణించటం - వీటికోసం ఎదురు చూశారు. యేసు తన శిష్యుల్ని పంపినరీతిగా ఈ మిషనెరీలు ఇద్దరిద్దరుగా వెళ్లారు. ఒక యువకుడు వయసు అనుభవమూ ఉన్న ఒక వ్యక్తి కలిసి పని చేసేవారు. ఈ యువకుణ్ణి తన సహచరుడు నడిపిస్తూ శిక్షణ నిచ్చేవాడు. యువకుడు ఈ పెద్ద వ్యక్తి సూచనల్ని పాటించితీరాలి. ఈ తోటిపనివారు అన్ని సమయాల్లోనూ కలిసివుండేవారు కాదు. కాని ప్రార్థనకు సలహాలకు తరచుగా కలుసుకొనేవారు. ఇలా వీరు ఒకరినొకరు విశ్వాసంలో పటిష్ఠ పర్చుకొనేవారు. 
    

    
      
    

    
      వారు తమ ఉద్దేశమేంటో ప్రకటించివుంటే అది ఆ ఉద్దేశం పరాజయానికి తోడ్పడి వుండేది. అందువలన వారు తమ యధార్థ వర్తనను మరుగున ఉంచారు. ప్రతీ బోధకుడు ఒక చేతిపనినో, వృత్తినో చేపట్టేవాడు. ఒక లౌకిక వృత్తి ముసుగుతో ఈ మిషనెరీలు తమ సేవను నిర్వహించేవారు. సర్వసాధారణంగా వారు వర్తకుడిగానో, వ్యాపారిగానో వ్యవహరించేవారు. పెద్ద పెద్ద దుకాణాల్లో తప్ప సాధారణంగా ప్రజలకు అందుబాటులోలేని “సిల్కు బట్టలు, ఆభరణాల వంటి వస్తువులను అమ్మటానికి వారు వెళ్లేవారు. మిషనెరీలగా వెళ్లే లెక్కచేయని ప్రజలు వాళ్లను వ్యాపారులుగా స్వాగతించారు.” విలీ, పుస్త1, అధ్యాయం 7. ఇలా వ్యవహరించిన సమయ మంతటిలోను బంగారంకన్న ముత్యాల కన్న ఎంతో ప్రశస్తమైన భాగ్యాన్ని ప్రజలకు అందించటంలో వివేకాన్ని అనుగ్రహించుమని వారు ప్రార్థన చేసేవారు. వారు బైబిలు ప్రతులను లేదా దాని పుస్తకాల ప్రతులను తమతో రహస్యంగా ఉంచుకొనేవారు. అవకాశం వచ్చినప్పుడు ఆ ప్రతుల్ని వినియోగదారుల దృష్టికి తీసుకువెళ్ళేవారు. దైవ వాక్యాన్ని పఠించాలన్న కోరిక తరచు ఈ విధంగా మొగ్గ తొడిగేది. ఆసక్తి చూపించిన వారివద్ద దైవ వాక్యభాగాన్ని విడిచి వెళ్లటం జరిగేది. 
    

    
      
    

    
      ఈ మిషనెరీల సేవ తమ పర్వత లోయలలోను పరిసర ప్రాంతాలలోను, పట్టణాలు, గ్రామాల్లోను ప్రారంభమైంది. వాటి పొలిమేరలు దాటి కూడా అది విస్తరించింది. తమ ప్రభువు యేసు శిష్యుల్లాగనే వారు వట్టికాళ్లతో ప్రయాణంలోమాసి మరకలు పడ్డ దుస్తులలో పెద్దపెద్ద నగరాలు దాటుకుంటూ దూరదేశాలకు వెళ్లేవారు. వారు ప్రతిచోటా సత్యబీజాన్ని నాటారు. వారి మార్గంలో సంఘాలు లేచాయి. హతసాక్షుల రక్తం సత్యం పక్షంగా సాక్ష్యమిచ్చింది. నమ్మకమైన ఈ బోధకుల సేవల ఫలితంగా ఎంత విస్తారమైన పంట లభించిందో దేవుని దినాన వెల్లడికానుంది. దేవుని వాక్యం ముసుగులో ఉండి సడిచప్పుడులేకుండా క్రైస్తవ లోకంలో ముందుకు సాగుతున్నది. ప్రజల గృహాలు మనసులు దాన్ని సంతోషంగా అంగీకరించాయి. 
    

    
      
    

    
      వాల్టెన్సీయులకు లేఖనాలంటే గతంలో దేవుడు మానవులతో వ్యవహరించిన దాఖలాలు, ప్రస్తుత కాలానికి బాధ్యతలు విధుల దాఖలాలు మాత్రమేకాదు గాని, భవిష్యత్తులోని అపాయాలు, మహిమల విశదీకరణ కూడా. లోకంలోని సమస్తమూ అంతమొందే సమయం ఆట్టే దూరంలో లేదని వారు నమ్మారు. ప్రార్ధనతోను, కన్నీళ్ళతోను బైబిలును అధ్యయనం చేసిన కొద్దీ అందున్న సత్యాలకు ఆకర్షితులై రక్షణ కలిగించే ఆ సత్యాల్ని ఇతరులకు పంచటం తమ విహిత కర్తవ్యమని గుర్తించారు. పవిత్రమైనఆ గ్రంథం పుటల్లో రక్షణ ప్రణాళిక విశదీకరణ వారు స్పష్టంగా చూశారు. యేసును విశ్వసించటం ద్వారా ఓదార్పును, నిరీక్షణను సమాధానాన్ని పొందారు. వాక్యజ్ఞానం వల్ల తమ అవగాహన ఉజ్వలమై తమ హృదయాలు సంతోషానందాలతో నిండగా పోపుల తప్పుడు బోధల కటికి చీకటిలో మగ్గుతున్న ప్రజలపై సత్యకిరణాలు ప్రసరింప జేయాలని వారు ఆశించారు. 
    

    
      
    

    
      పోపు మతగురువుల మార్గదర్శకత్వం కింద వేలాది ప్రజలు తమ శరీరాలను హింసించుకోటం ద్వారా పాపక్షమాపణ పొందటానికి వ్యర్ధంగా ప్రయత్నించటం వారు చూశారు. తమ సత్కియలే తమకు రక్షణ నిస్తాయన్న బోధను నమ్మి ప్రజలు తమపై తామే ఆధారపడ్డారు. వారి మనసులు తమ పాప స్థితిని గూర్చి తలంచి తాము దేవుని ఉగ్రతకు గురి కానున్నట్లు గుర్తించి శరీరాత్మలను హింసించుకొన్నా, ఉపశమనం కరవయ్యింది. మనస్సాక్షిగల ఆత్మలు ఇలా రోము సిద్ధాంతాలకు బందీలయ్యాయి. వేలాదిమంది స్నేహితులను బంధువులను విడిచిపెట్టి తమ జీవితాలను ఆశ్రమాలలో గడిపారు. తరచుగా ఉపవాసాలు ఆచరించటం ద్వారా కొరడాలతో క్రూరంగా కొట్టుకోటం ద్వారా, జాగారాల ద్వారా, దీర్ఘయాత్రల ద్వారా మనస్సాక్షిని శాంతపర్చడానికి అనేకమంది వ్యర్ధంగా ప్రయత్నించారు. పాపం చేశామన్న క్షోభతో, దేవుని ఉగ్రతకు లోను కానున్నామన్న భయంతో బాధపడూ, అలసిపోయి నిస్పృహకు గురిఅయి నిరీక్షణను కోల్పోయి ఎంతోమంది సమాధుల్లోకి వెళ్లి పోయారు. 
    

    
      
    

    
      ఆకలిగావున్న ఆత్మలకు జీవాహారాన్ని వడ్డించాలని, దేవుని వాగ్దానాల్లో ఉన్న సమాధాన వర్తమానాన్ని వారిముందుంచాలని వాల్దెన్సీయులు తహతహలాడారు. రక్షణకు ఒకే ఒక నిరీక్షణ యేసే అని వారు సూచించారు. దైవధర్మశాస్త్ర ఉల్లంఘనకు సుక్రియల సిద్ధాంతం పరిష్కార మన్నది తప్పుడు బోధమీద ఆనుకొని ఉంది. మన నీతిపై ఆధారపడటం క్రీస్తు అనంత ప్రేమను చూడకుండ మనకడ్డం వస్తుంది. పాపంలో పడ్డ మానవజాతి తన్నుతాను దేవునికి సిపార్సు చేసుకోజాలదు. గనుక యేసు మానవుడి కోసం బలి పశువుగా మరణించాడు. సిలువలో మరణించి తిరిగి లేచిన రక్షకుని నీతే క్రైస్తవ విశ్వాసానికి పునాది. ఒక అవయవం శరీరం మీద లేదా ఒక తీగ పాదు మీద ఆధారపడి జీవించటం ఎంత నిజమో క్రీస్తు మీద ఆత్మ ఆధారపడి జీవించటం అంతే నిజం. 
    

    
      
    

    
      దేవుని ప్రవర్తన, ఇంకా చెప్పాలంటే క్రీస్తు ప్రవర్తన కూడా, కఠినమైంది, నిస్తేజమైంది, ఆకర్షణరహితమైందీ అని మనుషులు భావించటానికి పోపులు, మతగురువుల తప్పుడు బోధలే కారణం. పాపస్థితిలో ఉన్న మాసవుని పట్ల రక్షకునికి సానుభూతి బొత్తిగా లేదని అందుచేత మతగురువులు మరణించిన పరిశుద్దుల మధ్యవర్తిత్వం కోరటం అవసరమని ప్రచారం జరిగింది. దైవవాక్యం వలన ఉత్తేజం పొందిన వారు యేసును దయామమకారాలు గల ప్రభువుగాను, చేతులు చాపి అందరూ తమ పాప భారంతో, చింతలతో, దుఃఖంతో తన చెంతకు రండంటూ ఆహ్వానిస్తున్న రక్షకుడుగాను ప్రజలకు చూపించాలని ఆకాక్షించారు. మనుషులకు దేవుని వాగ్దానాలు కనిపించకుండా సాతాను సృష్టించిన ప్రతిబంధకాలను తొలగించి వారు ప్రత్యక్షంగా దేవుని వద్దకు వచ్చి తమ పాపాలు ఒప్పుకొని క్షమాపణను సమాధానాన్ని పొందటానికి తోడ్పడాలని వారు అభిలషించారు. 
    

    
      
    

    
      తెలుసుకోగోరే మనసుకు ప్రశస్త సువార్త సత్యాన్ని వివరించేందుకు వాడోయి మిషనెరీ ఆతృతగా వుండేవాడు. ఆచితూచి అడుగులు వేస్తూ అతడు పరిశుద్ధ లేఖన భాగాల్ని అందించేవాడు. కక్ష తీర్చుకునే వాడిగా, న్యాయాన్ని నిర్దాక్షిణ్యంగా అమలు చేయటానికి కాచుకొని ఉన్నవాడిగా మాత్రమే దేవుని చూడగలిగిన, మనసాక్షి పాపస్పృహ కలిగిన ప్రజలకు నిరీక్షణ నీయటం అతనికి అమితానందం కలిగించింది. వణికే పెదవులతో, చేమర్చే కళ్ళతో మోకాళ్లూని పాపికున్న ఒకే ఒక నిరీక్షణను వెలువరించే ప్రశస్త వాగ్దానాల్ని సహోదరులకు వివరించేవాడు. అనేక చీకటి హృదయాల్లోకి సత్యకాంతి ఈ విధంగా ప్రసరించి నీతి సూర్యుడు తన కాంతి పుంజాల్తో స్వస్థతతో ప్రకాశించేంత వరకు చీకటి తెరను నిలువరించింది. విన్నది నిజమని ధ్రువపర్చుకోటానికా అన్నట్లు కొన్ని లేఖన భాగాల్ని పదేపదే చదవటం తరచు జరుగుతుండేది. మరీ ముఖ్యంగా ఈ మాటల్ని పదేపదే వినటానికి వారు ఆశించేవారు “ఆయన కుమారుడైన యేసు రక్తము ప్రతి పాపము నుండి మనలను పవిత్రులనుగా చేయును” 1యోహాను 1:7. “అరణ్యములో మోషే సర్పమును ఏలాగు ఎత్తెనో, ఆలాగే విశ్వసించు ప్రతివాడును నశింపక ఆయన ద్వారా నిత్యజీవము పొందునట్లు మనుష్యకుమారుడు ఎత్తబడవలెను.” యోహాను 3:14,15. 
    

    
      
    

    
      తన హక్కుగా రోము భావిస్తున్నదాని విషయంలో ఎక్కువమంది మోసపోలేదు. పోపుల తరపున మనుషులుగాని, దేవదూతలుగాని, మధ్యవర్తులుగా వ్యవహరించట మన్నది వ్యర్ధభావన అని వారు గ్రహించారు. తమ అంతరంగంలో యధార్ధమైన వెలుగు ఉదయించగా ఆనందోత్సాహాలతో వారు ఇలా పలికారు, “క్రీస్తే నా యాజకుడు, ఆయన రక్తం నాకోసం ఆయన చేసిన బలిదానం, ఆయన బలిపీఠం నా పాపపు ఒప్పుకోలును ఆయన వినే స్థలం” ఈ మాటలు పలుకుతూ వారు పూర్తిగా యేసు నీతి ప్రభావంమీద ఆధారపడి ఉన్నారు. “విశ్వాసములేకుండ దేవునికి ఇష్టుడై యుండుట అసాధ్యము.” హెబ్రీ. 11:6. “ఈ నామముననే మనము రక్షణ పొందవలెను గాని ఆకాశము క్రింద మనుష్యులలో ఇయ్యబడిన మరి ఏ నామమున రక్షణ పొందలేము” అ.కా.4:12. 
    

    
      
    

    
      రక్షకుని ప్రేమ తమకు నిశ్చయంగా ఉన్నదని ఈ తుఫాను పీడిత ప్రజలు కొందరు గ్రహించటం కష్టమయ్యింది. కాగా అది వారికి అసూహ్యమైన ఉపశమనాన్ని ఇచ్చింది. సత్యకాంతి వరదల్లే ముంచి వారిని తిన్నగా పరలోకానికి రవాణా చేసినట్లనిపించింది. వారు తపు చేయిని క్రీస్తు చేతిలో నిస్సంకోచంగా ఉంచారు. వారి పాదాలు యుగయుగాల శిలపై స్థిరంగా నిలిచాయి. తమ విమోచకుని నామాన్ని ఘనపర్చటానికి చెరసాలకు వెళ్లేందుకు అగ్నిలో కాలేందుకు వారు ఇప్పుడు సిద్ధమయ్యారు. 
    

    
      
    

    
      దైవ వాక్యాన్ని రహస్య స్థలాలకు తీసుకువెళ్ళి అక్కడ కొన్ని సార్లు ఒక వ్యక్తికి కొన్ని సార్లు సత్యమంటే ఆశగా ఉన్న కొంతమంది ప్రజలకు చదివి వినిపించేవారు. తరచు ఇలాంటి అధ్యయనంలో రాత్రంతా గడిచిపోయేది. వినేవారికి చెప్పలేనంత ఆశ్చర్యం ఆనందం కలిగేవి. ఈ కృపావర్తమానాన్ని అందించే వ్యక్తి రక్షణ వార్తల్ని గూర్చి వారికి గ్రహింపు కలిగేంతవరకు చదవటం తరచుగా అపటం జరిగేది. వారినుంచి తరచు ఇలాంటి మాటలు వినిపించేవి “నా అర్పణసు దేవుడు అంగీకరిస్తాడా? ఆయన నన్ను కటాక్షిస్తాడా? నన్ను క్షమిస్తాడా?” “ప్రయాసపడి భారము మోసికొనుచున్న సమస్త జనులారా, నా యొద్దకు రండి, నేను మీకు విశ్రాంతి కలుగజేతును” (మత్తయి 11:28). అన్న జవాబు చదివి వినిపించటం జరిగేది. 
    

    
      
    

    
      ఆ వాగ్దానాన్ని విశ్వాసం అవగాహన చేసుకొన్నది. దానికి ప్రతి స్పందన కూడా వినిపించింది “పుణ్యక్షేత్రాలు దీర్ఘయాత్రలతో ఇక పనిలేదు. గుళ్ళు గోపురాల సందర్శనార్ధం దీర్ఘ ప్రయాణాలు ఇక అక్కరలేదు. నేనున్న స్థితిలోనే అనగా వా = పాప, అపవిత్ర స్థితిలో యేసువద్దకు రావచ్చు. మార్పు చెందిన పాపి ప్రార్ధనను ఆయన తోసిపుచ్చడు. నీపాపములు క్షమింపబడియున్నవి, నాపాపాలకు కూడా క్షమాపణ వుంటుంది!” 
    

    
      
    

    
      పరిశుద్దానందం హృదయాన్ని వరదల్లే నింపగా స్తుతివందనాలతో వారు యేసు నామాన్ని ఘనపర్చటం జరిగింది. సత్యాన్ని ప్రకటించటానికి యధార్ధమైన సజీవమైన మారాన్ని కనుగొన్న తమ నూతన అనుభవాన్ని తమ శక్తిమేరకు ఇతరులకు వివరించటానికి ఆనందంతో ఉప్పొంగుతున్న ఆ విశ్వాసులు తమ గృహాలకు తిరిగి వెళ్లారు. సత్యం కోసం ఆశగా ఎదురు చూస్తున్న వారి హృదయాలతో ప్రత్యక్షంగా మాట్లాడేందుకు లేఖన వాక్కుల్లో ఒక గంభీర, విశిష్ట శక్తి వుంది. అది దేవుని స్వరం. 
    

    
      
    

    
      సత్యదూత తన దారిన తాను వెళ్లిపోయాడు. అయితే అతని వినయ వైఖరి, నిజాయితీ, శ్రద్ధాసక్తులు, ఉత్సాహోద్రేకాలు చర్చాంశాలయ్యాయి. అనేక సందర్భాల్లో అతని శ్రోతలు ఎక్కడ నుంచి వచ్చావు? ఎక్కడకు వెళ్లావు? అని అతణ్ణి ప్రశ్నించలేదు. ఆదిలో వారు విస్మయానికి గురి అయ్యారు. అనంతరం తమలో పెల్లుబికిన కృతజ్ఞత ఆనందాలవల్ల అతణ్ణి ప్రశ్నించాలనుకోలేదు. తమ గృహాలకు రావలసిందిగా వారు ఆహ్వానించినప్పుడు తప్పిపోయిన గొర్రెల్ని తాను సందర్శించాలని ప్రత్యుత్తర మిచ్చాడు. అతను పరమునుంచి వచ్చిన దేవదూతా అని ఒకరినొకరు ప్రశ్నించుకొన్నారు. 
    

    
      
    

    
      పెక్కు సందర్భాల్లో ఆ సత్యదూత మళ్లీ కనిపించలేదు. తక్కిన దేశాలకు వెళ్లాడో లేక ఏదో అజాత బందీగృహంలో మగ్గుతున్నాడా లేక సత్యాన్ని బలపర్చుతూ ఎక్కడైతే సాక్ష్యం చెప్పాడో ఆ తాపుల్లోనే హింస పొందుతున్నాడో ఏమో. అతను చెప్పిపోయిన మాటల్ని మాత్రం ఎవరూ నాశనం చేయలేరు. మనుషుల హృదయాల్లో అవి తమ పనిని చేస్తూనే ఉన్నాయి. వాటి శుభప్రధమైన ఫలితాలు తీర్పు దినానే బయలు పడ్డాయి. 
    

    
      
    

    
      వాల్టెన్సీయ మిషనెరీలు సాతాను సామ్రాజ్యంపై దాడి చేస్తున్నారు. అందుచేత చీకటి శక్తులు అప్రమత్తమయ్యాయి. సత్యాన్ని చాటే ప్రతి ప్రయత్నాన్ని, దుర్నీతి దొర జాగ్రత్తగా పరిశీలించి తన అనుచరుల యాల్ని రెచ్చగొట్టాడు. ఈ పేద సంచారక సువార్తికుల సేవ తమ పనికి ప్రమాదకరమన్న సూచికలు పోపునేతలకు స్పష్టంగా కనిపించాయి. సత్యకాంతి ప్రకాశించకుండా అడ్డు కొనక పోతే ప్రజల్ని కప్పివేసిన అసత్యాల మేఘాన్ని అది విడగొడుంది. సత్యం మనుషుల్ని దేవుని వద్దకు నడిపించి చివరికి రోము ప్రాబల్యాన్ని అంతం చేస్తుంది. 
    

    
      
    

    
      సనాతన సంఘ విశ్వాసాన్ని అనుసరించే ఈ ప్రజల ఉనికి రోము మత భష్టతకు నిత్యసాక్ష్యం గనుక అది తీవ్ర విద్వేషాన్ని హింసను రెచ్చగొట్టింది. లేఖనాల్ని తనకు స్వాధీన పర్చటానికి వారు నిరాకరించటం రోము సహించలేని నేరం. వారిని భూతలం నుంచి తుడిచివేయటానికి రోము కృత నిశ్చయంతో ఉంది. పర్వతాల్లోని తమ గుహాల్లో ఉంటున్న దైవ ప్రజలకు వ్యతిరేకంగా అతిభయానక దండయాత్రలు ఇప్పుడు ప్రారంభమయ్యాయి. వారిపై దర్యాప్తు జరపటానికి దర్యాప్తు వాదుల్ని వారి వెనుక ఉంచారు. హంతకుడు కయీను చేతిలో నిరపరాధి హేబేలు మరణించిన సన్నివేశం పునరావృత్తమయ్యింది. 
    

    
      
    

    
      వారి పొలాలను గృహాలను పదేపదే విధ్వంసం చేశారు. వారి మందిరాల్ని పూర్తిగా ధ్వంసం చేశారు. ఒకప్పుడు ఈ అమాయక శ్రమజీవులు పండించుకొన్న పొలాలు, నివసించిన గృహాలు అరణ్యంగా మిగిలాయి. రక్తం రుచి చూసిన క్రూరమృగం మరింత బీభత్సంగా ఎలా తయారవుతుందో అలాగే తమ బాధితుల కష్టాలు శ్రమలు పోపు వర్గాల క్రూరత్వాన్ని తీవ్రతరం చేశాయి. పవిత్ర విశ్వాసానికి సాక్షులుగా నిలబడ్డ అనేకమందిని పర్వతాలు దాటి కూడా వెంబడించి దట్టమైన అరణ్యాలు పర్వత శిఖరాల నడుము లోయల్లో తలదాచుకొంటున్న వారిని జంతువుల్లా వేటాడి చంపారు. 
    

    
      
    

    
      బహిష్కరణకు గురి అయిన ఈ ప్రజల నైతిక ప్రవర్తన విషయంలో ఎలాంటి నిందలు మోపలేకపోయారు. వారు శాంతి కాముకులు, నెమ్మదిపరులు, భక్తిపరులూ అని తమ శతృవులు సహితం వారి గురించి సాక్ష్యమిచ్చారు. వారు చేసిన గొప్ప నేరం పోపు నిర్దేశించిన పద్దతిలో దేవున్ని ఆరాధించకపోవటం. ఈ నేరానికి శిక్షగా సిగ్గు, అవమానం, మానవులుగాని దయ్యాలుగాని రూపొందించలేనంత దారుణమైన హింసకు వారిని గురిచేశారు. 
    

    
      
    

    
      తాను ఎంతగానో ద్వేషిస్తున్న ఆ ప్రజల్ని నిర్మూలించాలని పోపు ఒకప్పుడు నిర్ధారణ చేసుకొని వారిపై సంఘ సిద్ధాంత వ్యతిరేకులుగా ముద్రవేసి శిరచ్ఛేదనానికి అప్పగిస్తూ ఒక ప్రకటన పత్రాన్ని (బుల్) జారీ చేశాడు. వారిని సోదరుగా, అపనమ్మకస్తులుగా లేక క్రమంలేని వ్యక్తులుగా నిర్ధారించలేదు. కాని “నిజమైన మందతాలూకు గొర్రెలను” పాడు చేసేందుకు భక్తిపరులుగాను పరిశుద్ధులుగాను పైకి కనిపించే రూపం గలవారిగా నిందించాడు. కాబట్టి “అపాయకరమైన, హేయమైన, ఆ దుర్జనులు తమ నమ్మకాల్ని వదులుకోకపోతే విషసర్పాన్ని నలిపి చంపేటట్లు చంపండి” అన్నది పోపు హుక్కుం-విలీ, పుస్త, 16, అధ్యా. 1. గర్వాంధుడైన ఈ పరిపాలకుడు ఆ మాటలు మళ్లీ వింటానని అనుకొన్నాడా? తీర్పు సమయంలో తనకు వినిపించటానికిగాను అవి దాఖాలయ్యాయని అతడికి తెలుసా? “మిక్కిలి అల్పులైన యీనా సహోదరులలో ఒకనికి మీరు చేసితిరిగనుక నాకు చేసితిరి” మత్తయి 25:40. 
    

    
      
    

    
      సంఘ సిద్ధాంత వ్యతిరేకులకు వ్యతిరేకంగా పోరాటం సాగించటంలో సంఘ సభ్యులందరూ ఏకం కావాలని ఈ ప్రకటన పత్రం పిలుపునిచ్చింది. క్రూరమైన కార్యనిర్వహణలో నిమగ్నులయ్యే వారికి ప్రోత్సాహంగా “మత సంభంధమైన శ్రమలు బాధల నుంచి, జరిమానాలనుంచి, చేసిన వాగ్దానాల నుంచి విముక్తి కలిగించి తాము అన్యాయంగా సంపాదించిన ఆస్తికి వారి హక్కుదారీ తనాన్ని చట్టబద్ధం చేస్తానని, సిద్ధాంత వ్యతిరేకుల్ని చంపిన వారి పాపాలన్నింటినీ క్షమిస్తానని ఆ పత్రం వాగ్దానం చేసింది. వాల్డోయిలకు ఉపకరించే గుత్తలన్నింటిని రద్దుచేసి వారి యిళ్లలో పనిచేసేవారు ఆ పనులు విరమించుకోవలసిందిగా ఆజ్ఞాపించి, వారికి ఎవరూ ఎలాంటి సహాయం చేయటం నిషేధించింది. ప్రకటన పత్రం వారి ఆస్తిని సొంతం చేసుకోటానికి అందరికీ హక్కును ప్రసాదించింది. ” విలీ, పుస్త16, అధ్యా 1. ఈ సన్ని వేశాల వెనుక వున్న దుండగుణ్ణి ఈ పత్రం బట్టబయలు చేస్తున్నవి. ఇక్కడ వినిపిస్తున్నది క్రీస్తు వాణికాదు, ఘటసర్పం గర్జన. 
    

    
      
    

    
      పోపుమతనాయకుల ప్రవర్తన ఒరవడికి దైవ ధర్మశాస్త్రం ప్రమాణంకాదు. తమకు అనుకూలంగా ఉండే రీతిలో ప్రమాణాలు రూపొందించుకొని అందరూ వాటిని అనుసరించాలని కోరే రోమా ప్రభువుల చిత్తమే. అతి దారుణ విషాదాలు చోటు చేసుకొన్నాయి. అవినీతిపరులు, భ్రష్టులు అయిన మత గురువులు తమకు సాతాను అప్పగించిన పనిని నిర్వహిస్తున్నారు. వారి నైజంలో దయదాక్షిణ్యాలకు తావులేదు. ఏ ముష్కర స్వభావం క్రీస్తును సిలువవేసిందో, అపోస్తలుల్ని సంహరించిందో, తన కాలంలో నివసించిన విశ్వాసుల్ని హింసించి చంపటానికి పచ్చినెత్తురు తాగే నీరోను ఉద్రేకపర్చిందో అదే స్వభావం లోకంలో ఉన్న దేవుని బిడ్డలను మట్టుపెట్టటానికి కృషి చేస్తున్నది. 
    

    
      
    

    
      దేవుని ప్రేమిస్తూ నివసిస్తున్న ప్రజలు అనేక శతాబ్దాలుగా తమకు కలిగిన హింసను సహసంతో, దేవునికి మహిమ తెచ్చే అచంచల విశ్వాసంతో సహించారు. తమపై దాడులు, అమానుషమైన ఊచకోత సాగుతున్నప్పటికీ ప్రశస్త సత్యాన్ని వెదజల్లేందుకు వారు మిషనెరీలను పంపుతూనే ఉన్నారు. వారిని జంతువుల్లా వేటాడి చంపారు. అయినా వారు తాము విత్తిన విత్తనాల్ని తమ రక్తంతో తడిపారు. ఆ విత్తనాల పంట సమృద్ధిగా వచ్చింది. ఈ విధంగా లూథర్ జనానికి శతాబ్దాలు ముందే వాల్దెన్సీయులు దేవున్ని గూర్చి సాక్ష్యమిచ్చారు. అనేక దేశాల్లోకి చెదరిపోయి విక్లిఫ్ కాలంలో ఆరంభమై “దేవుని వాక్యము నిమిత్తమును యేసును గూర్చిన సాక్ష్యము నిమిత్తమును” (ప్రకటన 1:9.) శ్రమలను భరించటానికి సిద్ధంగా ఉన్నవారి ద్వారా లోకాంతం వరకు కొనసాగాల్సిన సంస్కరణ ఉద్యమానికి వారు అంకురార్పణ చేశారు.
      

    

    
      అధ్యాయం 5— జాన్ విక్లిఫ్
    

    
      
    

    
      సంస్కరణ ఉద్యమానికి ముందు బహు తక్కువ బైబిలు ప్రతులు ఉండేవి. అయినా దేవుడు తన వాక్యం పూర్తిగా నాశనం కావటాన్ని అనుమతించలేదు. అందులోని సత్యాలు నిత్యమూ మరుగునపడి ఉండటం జరుగకూడదు. తన సేవకుల్ని విడిపించటానికి చెరసాల తలుపులను ఎంత సులభంగా తెరవగలడో ఇనుప గుమ్మాలను ఎంత సునాయాసంగా విరుగ గొట్ట గలడో అంతే సులువుగా జీవవాక్య శృంఖలాలను దేవుడు బద్దలు కొట్టగలడు. గుప్త ధనం కోసం అన్వేషించేటట్లు ఐరోపాఖండంలోని వివిధ దేశాల్లోని వ్యక్తులు దేవుని ఆత్మావేషం వలన సత్యం కోసం వెదకటం ఆరంభించారు. దైవానుగ్రహాన్ని బట్టి వారికి పరిశుద్ధ లేఖనాలు లభించగా వాటిని అమితాసక్తితో పఠించారు. ఏది ఏమైనప్పటికి వారు సత్యాన్ని అంగీకరించటానికి సిద్ధంగా ఉన్నారు. అంతా స్పష్టం కాకపోయినప్పటికి ఎంతో కాలంగా మరుగున పడి ఉన్న అనేక సత్యాలను గ్రహించటానికి వారికి సామర్థ్యం కలిగింది. వారు దేవుడు పంపిన దూతలుగా బయలుదేరి, తప్పులు, మూఢనమ్మకాల సంకేళను బద్దలు కొట్టి ఎంతో కాలంగా దాస్యంలో పడివున్న ప్రజలు లేచి తమ స్వాతంత్ర్యాన్ని ప్రకటించుకోవలసిందిగా వారికి పిలుపు నిచ్చారు. 
    

    
      
    

    
      వాల్టెన్సీయుల విషయంలో తప్ప, అనేక యుగాలుగా దైవ వాక్యం విద్యావంతులకు తెలిసిన భాషలకే పరిమితమై ఉన్నది. వివిధ దేశ ప్రజలకు వారి వారి మాతృభాషలోకి లేఖనాల్ని అనువదించి అందించటానికి సమయం వచ్చింది. లోకానికి నడిరేయి గడిచింది. చీకటి గతించి వెలుగురేఖలు రూపుదిద్దుకొంటున్నాయి. అనేక దేశాల్లో తెల్లవారుతున్న సూచనలు కనిపించాయి. 
    

    
      
    

    
      పద్నాల్లో శతాబ్దంలో ఇంగ్లాండులో “సంస్కరణ వేగుచుక్క” ఉదయించింది. జాన్ విక్లిఫ్ ఇంగ్లాండుకు మాత్రమేగాక యావత్ క్రైస్తవ లోకానికి సంస్కరణ వైతాళికుడు. రోముకు వ్యతిరేకంగా విక్లిఫ్ మొదలు పెట్టిన నుహానిరసన ఎన్నడూ మూగపోనిదిగా నిలువనుంది. ఈ నిరసన పోరాటానికి తెర లేచింది. ఫలితంగా వ్యక్తులకు, సంఘాలకు దేశాలకు స్వేచ్ఛ కలిగింది. 
    

    
      
    

    
      విక్లిఫ్ విశాల విద్యను అభ్యసించాడు. ఆయనకు సంబంధించినంతవరకు దైవ భీతే జ్ఞానానికి మూలం. భక్తికి విశేష సామర్థ్యాలకు, ప్రతిభకు కళాశాలలో ఆయనకు వుంచి పేరు ఉన్నది. జ్ఞానార్జన పట్ల తనకున్న తృష్ణకొద్దీ ప్రతి అంశం లోను జ్ఞానం సంపాదించాలని ప్రయత్నించాడు. తత్వశాస్త్రంలోను, సంఘచట్టంలోను, పౌరచట్టంలోను ముఖ్యంగా ఇంగ్లాండుదేశ చట్టంలో విద్య నభ్యసించాడు. అనంతరం తన విద్యార్థి దశలో ఆర్జించిన విద్య తనసేవలో ఎంతో ఉపకరించింది. ఆ దినాల్లో మన్నన గల ఊహాత్మక తత్వజ్ఞానంతో పరిచయం దానిలోని లోపాల్ని ఎండగట్టటానికి ఆయనకు తోడ్పడింది. జాతీయ చటాల్ని మత సంబంధిత చట్టాల్ని అధ్యయనం చేయటం వల్ల పౌర స్వాతంత్ర్యానికి మత స్వాతంత్ర్యానికి పోరాడటానికి సామర్ధ్యం చేకూరింది. దైవ వాక్యం నుంచి సమకూర్చుకొన్న ఆయుధాలను ఉపయోగించుకొంటూ విద్యాలయాల నుంచి నూనసిక క్రమశిక్షణను సంపాదించి విద్యావేత్తల వ్యూహాలను అవగతం చేసుకొన్నాడు. తన ప్రజ్ఞాపాటవాలు, తన బహుముఖ విజ్ఞత ఆయన మిత్రులు, శత్రువుల ప్రశంసల సందుకొన్నాయి. తమ అధినాయకుడు దేశంలోని ప్రతిభావంతులలో అగ్రగణ్యుడని గుర్తించి ఆయన అనుచరగణం తృప్తి చెందారు. సంస్కరణోద్యమ నాయకుని అజ్ఞానాన్ని లేదా బలహీనతను ఎండగట్టటం ద్వారా ఉద్యమాన్ని అభాసుపాలు చేయటానికి ఆయన శత్రువుల ప్రయత్నాలు సఫలం కాలేదు. 
    

    
      
    

    
      ఇంకా కళాశాలలో చదువుతుండగానే విక్లిఫ్ లేఖనాల్ని అధ్యయనం చేయటం మొదలు పెట్టాడు. ఆ తొలిదినాల్లో బైబిలు ప్రాచీన భాషల్లోనే ఉన్నప్పుడు సత్యమనే ఊట వద్దకు వెళ్ళటానికి విద్వాంసులకే సాద్యమయ్యేది. విద్యలేని ప్రజలకు అది అందుబాటులో లేదు. సంస్కర్తగా విక్లిఫ్ భావి కర్తవ్య నిర్వహణకు ఇలా మార్గం సరాళమయ్యింది. విద్యావంతులు దైవ వాక్యాన్ని అధ్యయనం చేసి ఆ వాక్యంలో వెల్లడ అయిన దేవుని ఉచిత కృపాసత్యాన్ని కనుగొన్నారు. తమ బోధనలలో వారు ఈ సత్యాన్ని ప్రకటించి అనేకమందిని జీవవాక్యం వద్దకు నడిపించారు. 
    

    
      
    

    
      తన గమనాన్ని విక్లిఫ్ లేఖనాలకు తిప్పినప్పుడు విద్యాలయాల అంశాలను ఎంత క్షుణ్ణంగా పరిశీలించాడో అంత క్షుణ్ణంగా లేఖనాల్ని పరిశీలించాడు. ఇంతవరకు జ్ఞానానికి సంబంధించిన అధ్యయనాలుగాని, సంఘ సంబంధిత బోధనలుగాని తీర్చలేని గొప్ప లోటును గుర్తించాడు. ఇంతకుముందు తాను వ్యర్ధంగా వెదకినదాన్ని దేవుని వాక్యంలో కనుగొన్నాడు. ఇక్కడ రక్షణ ప్రణాళిక తేటతెల్లమయ్యింది. మానవుడి ఏకైక ఉత్తరవాది క్రీస్తే అని గ్రహించాడు. క్రీస్తు సేవకు తన్నుతాను సమర్పించుకొని తాను కనుగొన్న సత్యాలను ప్రకటించటానికి తీర్మానించు కొన్నాడు. 
    

    
      
    

    
      అనంతర సంస్కర్తలమల్లే విక్లిఫ్ తన ఆరంభ సేవలో సంస్కరణోద్యమం తనను ఎక్కడకు నడుపుతుందో అన్నది గ్రహించలేక పోయాడు. రోము అధికారాన్ని కావాలని వ్యతిరేకించలేదు. అయితే సత్యం పట్ల తనకున్న ఆసక్తివల్ల భ్రష్ట బోధలతో సంఘర్షణ పడాల్సి వచ్చింది.పోపుల బోధల్లోని దోషాలను ఎంత స్పష్టంగా గుర్తించగలిగితే అంత బలంగా బైబిలు బోధనల్ని ఉపదేశించాడు. రోము నాయకులు దైవ వాక్యాన్ని తోసిరాజని మానవ సంప్రదాయాన్ని అంగీకరించటం ఆయన గుర్తించాడు. పోపు మత గురువులు లేఖనాలను విసర్జించారంటూ నిర్భయంగా తప్పుపట్టి బైబిలును మళ్లీ ప్రజలకు అందుబాటులో ఉంచాలని, సంఘంలో బైబిలు అధికారాన్ని పునరుద్ధరించాలని డిమాండు చేశాడు. విక్లిఫ్ ప్రతిభ నిజాయితీగల అధ్యాపకుడు, అనర్గళంగా మాట్లాడగలిగిన వక్త. తాను బోధించిన సత్యాలకు ఆయన దైనందిన జీవితం ఒక సాదృశ్యం. తన లేఖన పరిజ్ఞానం, బలీయమైన తన ఆలోచనా సరళి, తన పరిశుద్ధ జీవితం, తిరుగులేని తన మనోధైర్యం, న్యాయవర్తన ప్రజల ఆదరాభిమానాలను సంపాదించి పెట్టాయి. రోమను సంఘంలోని అన్యాయాల్ని అధర్మాన్ని చూసి పలువురు తమ విశ్వాసం విషయంలో తీవ్ర అసంతృప్తి చెంది, విక్లిఫ్ బోధిస్తున్న సత్యాలను ఆనందోత్సాహాలతో అంగీకరించారు. అయితే తమకన్నా ఎక్కువ మన్నన ఈ సంస్కర్త పొందుతున్నట్లు పోపునేతలు గుర్తించి ఆగ్రహావేషాలతో చిందులు తొక్కారు. 
    

    
      
    

    
      విక్లిఫ్ నిశితంగా పరిశీలించి దోషాలు పసిగట్టగల వ్యక్తి. రోము నాయకుల సమ్మతితో ఆచరణలో ఉన్న అనేక దురాచారాల్ని ఆయన నిర్భయంగా వ్యతిరేకించాడు. రాజు గుడిలో బోధకుడుగా వ్యవహరించిన తరుణంలో బ్రిటిషు రాజు తనకు కప్పం చెల్లించాలని పోపు కోరినప్పుడు లౌకిక పరిపాలకులపై అధికారం చెలాయించటం హేతువాదానికి దైవ వాక్యానికి రెండింటికీ విరుద్ధమని విక్లిఫ్ ధైర్యంగా వాదించాడు. పోపు చేస్తున్న డిమాండులు తీవ్ర ఆగ్రహం రేకెత్తించాయి. విక్లిఫ్ బోధనలు దేశంలోని అనేకమంది ప్రముఖుల మనసుల్ని ఆకట్టుకొన్నాయి. తనకు లౌకిక సంబంధమైన అధికారమున్నదన్న పోపు వాదనను తోసిపుచ్చటంలోను కప్పం చెల్లింపును నిరాకరించటంలోను రాజు సామంతులు ఐక్యంగా నిలబడ్డారు. ఇంగ్లాండులో పోపుల అధికారానికి ఇలా ఎదురుదెబ్బ తగిలింది. 
    

    
      
    

    
      ఈ సంస్కర్త ఇంకో దురాచార నిర్మూలనకు పోరాడాడు. అదే భిక్షాటనమెత్తే సన్యాసుల వ్యవస్థ. ఈ సన్యాసులతో ఇంగ్లాండు నిండిపోయి దేశ ఔన్నత్యానికి ప్రగతికి విఘాతం ఏర్పడింది. పరిశ్రమలు, విద్య, నైతిక ప్రమాణాలు ఈ దుష్ప్రభావానికి గురై క్షీణించాయి. సోమరి బిచ్చగాడు అయిన సన్యాసి జీవితం ప్రజల వనరుల్ని హరించటమే గాక ప్రయోజనకరమైన శారీరక శ్రమను ద్వేషానికి గురిచేసింది. యువజనులు నిరుత్సాహం చెంది చెడుమార్గాన్ని అవలంబించారు. సన్యాసుల ప్రభావం వల్ల అనేకులు సన్యాసం స్వీకరించి ఆశ్రమ జీవితాలకు అంకితమవడానికి తీర్మానించు కొంటున్నారు. తల్లిదండ్రుల సమ్మతిలేకుండా వారికి తెలియకుండా వారు వద్దన్నా వినిపించుకోకుండా ఇలా వ్యవహరించే వారు. తొలిదినాల రోము సంఘ ఫాదర్లలో ఒకడు ఆశ్రమ జీవితం తల్లిదండ్రుల పట్ల పిల్లల ప్రేమ బాధ్యతలకన్న సమున్నతమైనదంటూ ఇలా ప్రబోధించాడు, “మీ నాన్న ఏడుస్తూ ప్రళాపిస్తూ తలుపువద్ద నిలిచి ఉన్నప్పటికీ, మీ యమ్మ మిమ్మల్ని నవమాసాలు మోసిన తన దేహాన్ని చూపించినప్పటికీ, మీకు స్తన్యమిచ్చిన తన పాలిండ్లను చూసినప్పటికీ వారిని కాళ్ళతో తొక్కుతూ ముందుకి సాగి నేరుగా యేసు వద్దకు వెళ్ళండి” అనంతరం లూథర్ దీన్ని “క్రూరంగా అమానుష క్రియ” గా వర్ణించాడు. “ఇది క్రైస్తవుణ్ణి మానవుడిగా చూపించటంకన్నా తోడేలుగాను నియంతగాను చూపిస్తున్నది. ” “పిల్లల హృదయాలు తలిదండ్రులకు వ్యతిరేకంగా బండరాళ్లుగా మారాయి. ” - బాన్స్ సీయర్, ది లైఫ్ ఆఫ్ లూథర్, పుటలు 69,70. ఆనాడు పరిసయ్యుల మల్లే పోపు నేతలు తమ సంప్రదాయాలతో దేవుని ఆజ్ఞను ఇలా నిరర్ధకం చేశారు. ఇలా గృహాలు నిర్మానుష మయ్యాయి. కుమారులు, కుమార్తెలు తలిదండ్రుల్ని వదలి వెళ్ళిపోయారు. 
    

    
      
    

    
      సన్యాసుల అబద్ధ ప్రచారంవల్ల విశ్వ విద్యాలయాల్లోని విద్యార్థులు సయితం మోసపోయి సన్యాసుల జాబితాలో చేరటానికి ఆకర్షితులయ్యారు. దరిమిల అనేకమంది తమ భవిష్యత్తు పాడుకావటం, తద్వారా తమ తల్లిదండ్రులకు దుఖం కలగటం చూసి తాము దుందుడుకుగా వ్యవహరించినందుకు బహుగా విచారించారు. కాగా ఒకసారి ఉచ్చులో చిక్కుకున్న వారు స్వేచ్ఛ సాధిచటం అసంభవం. సన్యాసుల దుష్ప్రభావానికి భయపడ్డ తల్లిదండ్రులనేకులు తమ కుమారుల్ని విశ్వవిద్యాలయాలకు పంపటానికి నిరాకరించారు. పేరు మోసిన విద్యాలయాల్లో విద్యార్థుల సంఖ్య పడిపోయింది. విద్యాసంస్థలు క్షీణించాయి. అజ్ఞానం పెచ్చరిల్లిపోయింది. 
    

    
      
    

    
      పాపపు ఒప్పుకోళ్లను విని క్షమాపణ ఇచ్చే అధికారాన్ని పోపు ఈ సన్యాసులకు ఇచ్చాడు. ఇది గొప్ప దురాచారానికి మూలమయ్యింది. అధిక లాభాలు ఆర్జించాలన్న యావతో మతగురువులు క్షమాపణ నివ్వటానికి ఆతృత చూపటంతో వివిధ రకాల నేరగాళ్లు క్షమాపణలు పొందటం తద్వారా అతిభయంకర నేరాలు పెచ్చు పెరగటం జరిగింది. వ్యాధి బాధితులు, పేదలు తమ బాధల్లో వుండగా వారి కష్టాలు బాధలు నివారించేందుకు తోడ్పడాల్సిన నిధులు సన్యాసుల జేబులు నింపాయి. సన్యాసులు ప్రజల్ని బెదరించి తమకు దానధర్మాలు చేయకపోవటం, భక్తిలేమిని సూచిస్తుందంటూ నింధించి డబ్బు గుంజేవారు. పేదలమని చెప్పుకొంటున్నప్పటికీ మతగురువుల ఆస్తులు నిత్యమూ పెరుగుతూనే ఉన్నాయి. వారి వైభవోపేత భవనాలు, విలాసవంతమైన భోజనం బల్లలు దేశంలో పెచ్చరిల్లుతున్న పేదరికానికి కారణాలు తమ సమయాన్ని వినోదాలలోను విలాసాల్లోను గడుపుతూ, వారు తమకు బదులుగా ఇంగితం తెలియని వారిని బయటికి పంపేవారు. ప్రజలను ఉత్సాహపర్చడానికి వారు కట్టు కథలు, ఇతిహాసాలు, చెణుకులు చెప్పి వినోదం కలిగించి వారిని మోసాలకు మరెక్కువగా లోనుచేసేవారు. అయినా సన్యాసులు మూఢనమ్మకాలుగల ప్రజానీకాన్ని తమ వశంలో ఉంచుకొని, తాము పోపు సర్వాధికారాన్ని అంగీకరించటం, పరిశుదుల్ని పూజించటం, సన్యాసులకు కానుక లివ్వటం తమ మతపరమైన విధి అని తమకు పరలోకంలో స్థానాన్ని సంపాదించటానికి ఇది సరిపోతుందని వారిని నమ్మించేవారు. ఈ అక్రమ వ్యవస్థలో దిద్దుబాటు తేవటానికి విద్యావంతులు, దైవభక్తులు ఎంతో కృషిచేసి విఫలులయ్యారు. కాగా విక్లిఫ్ స్పష్టమైన దృష్టితో ఇది తప్పుడు వ్యవస్థ అని అందుచేత దీన్ని రద్దుచేయటం అవసరమని బోధిస్తూ ఈ తప్పుడు వ్యవస్థను ఖండించాడు. చర్చ, విచారణ నిద్రలేస్తున్నాయి. పోపు ఇచ్చే పాప పరిహార పత్రాల్ని, విక్రయిస్తూ సన్యాసులు దేశంలో తిరుగుతున్న తరుణంలో పాపక్షమాపణను ద్రవ్యంతో కొనుగోలు చేయటం అసాధ్యమని భావించి రోము మతాధినేత వద్దనుంచి పాపపరిహారం కొనటం కన్నా దేవుని వద్దనుంచే నేరుగా దాన్ని పొందటం మంచిదని అనేకులు తమలోతాము అనుకొన్నారు. దురాశాపరులైన సన్యాసులను చూసి ఎంతోమంది అందోళన చెందారు. వారి దురాశకు హద్దులు లేవు. “రోము సన్యాసులు మతగురువులు కేన్సర్ వ్యాధిలా మమ్మల్ని తినేస్తున్నారు.” అని ప్రజలు వాపోయారు. డి. అబినే, పుస్త.17, అధ్యా. 7. తమ అత్యాశను కప్పి పుచ్చుకునేందుకు తాము ప్రభువు ఆదర్శాన్ని అనుసరిస్తున్నామని, యేసు ఆయన శిష్యులు ప్రజల దాతృత్వం ద్వారానే పోషణ పొందారని బిచ్చగాళ్ళయిన ఈ సన్యాసులు దబాయించేవారు. ఈ హక్కు వారి పనికి ఎంతో హాని చేసింది. అనేకమంది బైబిలు చదివి తమంతటతాము సత్యాన్ని తెలుసుకోటానికి ఇది హేతువయ్యింది. ఈ పరిణామం రోము నేతలు కోరుకొన్నది కానే కాదు. మనుషుల మనసులు సత్యానికి నిలయమైన దేవునికి ఆకర్షితమయ్యాయి. రోము అధినాయకులు మాత్రం సత్యాన్ని మరుగున ఉంచాలని ఆపసోపాలు పడ్డారు. 
    

    
      
    

    
      సన్యాసులను ఎండగడుతూ విక్లిఫ్ పత్రికలు రాసి ప్రచురించటం మొదలుపెట్టాడు. వారితో వాదోపవాదాలకు దిగటానికి కాక పరిశుద్ధ గ్రంధంపైన, ఆ గ్రంథకర్తపైన ప్రజల దృష్టి నిలపటానికి ఆయన శ్రమించాడు. క్షమించటానికి, వెలివేయటానికి సామాన్య మతాచార్యుల కెంత అధికారమున్నదో అంతకన్నా ఎక్కువ అధికారం పోపుకులేదని ఒక వ్యక్తి ముందు దైవ ఖండనను తనపైకితాను తెచ్చుకొంటే తప్ప ఆ వ్యక్తిని వాస్తవంగా వెలివేయటం సాధ్యం కాదని విక్లిఫ్ ప్రకటించాడు. పోపు బ్రహ్మాండమైన ఆధ్యాత్మిక లౌకిక నిర్మాణాన్ని నిర్మించుకొన్నాడు. దానిలో లక్షలాదిమంది శరీరాత్మలు మగ్గుతున్నాయి. ఆ మహా నిర్మాణాన్ని పడగొట్టటానికి జయప్రదమైన మార్గం ఇంకొకటి ఆయనకు కనిపించలేదు. 
    

    
      
    

    
      రోము ఆక్రమణదారులనుంచి ఆంగ్ల రాజుల హక్కుల్ని కాపాడేందుకు విక్లిఫ్ కి మరోసారి పిలుపు వచ్చింది. రాజు రాయబారిగా నియమాకం తర్వాత నెదర్లాండ్స్ లో పోపు అధికారులతో సమావేశాలు జరుపుతూ ఆయన రెండేళ్ళు గడిపాడు. ఫ్రాన్స్, ఇటలీ, స్పెయిన్ దేశాల మతాధికారులతో ఇక్కడ విక్లిఫ్ చర్చలు జరిపాడు. ఇంగ్లాండులోనే ఉండివుంటే తనకు తెలిసివుండని ఎన్నో అంశాల్ని తెరవెనుక నుంచి తెలుసుకోటానికి ఇక్కడ అవకాశం కలిగింది. తర్వాత తన సేవలో ఉపకరించే విషయాలెన్నో ఇక్కడ నేర్చుకొన్నాడు. పోపు తరపున హాజరైన ఈ రాయబారులలో పోపు వ్వవస్థ నిజస్వరూపాన్ని, ధ్యేయాన్ని చదవగలిగాడు. ఇంగ్లాండుకు తిరిగివచ్చి లోగడ తన బోధనల్ని మరింత బహిరంగంగా, మరింత ఉద్రేకంగా ప్రకటించాడు. దురాశ, అహంభావం, మోసం ఇవే రోము దేవుళ్లని చాటి చెప్పాడు. 
    

    
      
    

    
      పోపును గురించి అతడి సుంకరుల గురించి ప్రస్తావిస్తూ ఒక పత్రికలో ఆయన ఇలా అన్నాడు, “మన దేశంలోని బీదల జీవనోపాదిలో నుంచి ఏటేటా వేలాది మార్కులను రాజ నిధుల్లోనుంచి పరిశుద్దాచారాలు, ఆధ్యాత్మిక కార్యాల కోసం అనగా శాపగ్రస్తమైన లంచం కోసం, ద్రవ్యం తీసుకొని ఆ దురాచారాన్ని కొనసాగించటానికి వారు యావత్ క్రైస్తవ ప్రపంచాన్ని సమ్మతింప జేస్తున్నారు. మన దేశంలో పెద్ద బంగారుకొండ ఉన్నప్పటికీ గర్వి అయిన ఈ మతాధికారి సుంకరి మినహా ఎవరూ ఎన్నడూ కొల్లగొట్టని ఆ కొండ కొంత కాలానికి మాయమవుతుంది. ఎందుకంటే అతడు మన దేశంలో నుంచి ఎప్పుడూ డబ్బు పట్టుకుపోతున్నాడు. అతడు తీసుకుపోయే డబ్బుకు బదులు మన కిచ్చేది దేవుని శాపం తప్పమరేమీ కాదు”.- జాన్ లూయీస్, హిస్టరీ ఆఫ్ ది లైఫ్ అండ్ సఫరింగ్స్ ఆఫ్ జె. విక్లిఫ్, పుట 37. 
    

    
      
    

    
      ఇంగ్లాండుకు తిరిగి వచ్చిన వెంటనే లటర్ వర్త్ అధ్యక్షుడు (డైరెక్టర్)గా విక్లిన్ను రాజు నియమించాడు. విక్లిఫ్ కుండ బద్దలు కొట్టినట్లు మాట్లాడటం రాజుకు అసంతృప్తి కలిగించలేదన్నది ఇది స్పష్టం చేస్తున్నది. న్యాయస్థానం తీర్పుల్ని, దేశ ప్రజల విశ్వాసాన్ని విక్లిఫ్ జీవితం ప్రభావితం చేసింది. 
    

    
      
    

    
      పోపుల ఉరుములు విక్లిఫ్ పై కేంద్రీకృత మవటానికి ఆట్టే సమయం పట్టలేదు. ఇంగ్లాండుకి మూడు బుల్ ప్రకటనలు జారీ అయ్యాయి- విశ్వ విద్యాలయానికి, రాజుకు, ప్రిలేట్లకు, సిద్ధాంత వ్యతిరేక బోధనను వెంటనే ఆపటానికి తక్షణం నిర్ణయాత్మక చర్య చేపట్టాలని ఆ మూడు బుల్ ప్రకటనల ఆదేశం. అగస్టన్ నియాండర్ జెనరల్ హిస్టరీ ఆఫ్ ది క్రిస్టియన్ ది విజరీన్ అండ్ చర్చ్ పీరియడ్ 6, సెక్ష 2, పిటి 1, పేరా 8. బుల్ ప్రకటనలు రాకముందు తీర్పుకోసం తమ ముందు నిలువవలసిందిగా బిషప్పులు ఉత్సాహంతో ఉప్పొంగుతూ విక్లిఫ్ కి ఆదేశాలు పంపారు. అయితే విఫ్ వెంట ప్రాబల్యం గల ఇద్దరు సామంతరాజులు న్యాయస్థానానికి వెళ్లారు. భవనం చుట్టూ ప్రజలు చేరటం, విక్లిఫ్ ని లోపలికి తీసుకువెళ్లటం న్యాయాధి పతుల్లో బెదురు పుట్టించింది. కోర్టు కార్యకలాపాలు కొంతసేపు నిలిచిపోయాయి. విక్లిఫ్ తిరిగి వెళ్లిపోవటానికి అనుమతి లభించింది. కొంతకాలం తర్వాత 3వ ఎడ్వర్డు రాజు మరణించాడు. తన అవసానకాలంలో సంస్కర్తకు వ్యతిరేకంగా వ్యవహరించటానికి ప్రిలేటులు ఎడ్వర్డుని ప్రభావితం చేయజూశారు. ఎడ్వర్డు మరణానంతరం విక్లిఫ్ పూర్వ సంరక్షకుడు ఇంగ్లాండుకు రీజెంట్ (రాజ్య ప్రతినిధి) అయ్యాడు. 
    

    
      
    

    
      కాగా పోపుల బుల్ ప్రకటన మేరకు సిద్ధాంత వ్యతిరేకి విక్లిఫ్ ని నిర్బంధించి జైలులో వేయటానికి ఇంగ్లాండు అంతటిలోను ఆదేశం జారీ అయ్యింది. ఆ నేరానికి శిక్ష ప్రత్యక్ష సజీవ దహనం. రోము నేతల కక్షకు విక్లిఫ్ త్వరలోనే ఆహుతి కావటం తథ్యమనిపించింది. అయితే “భయపడకుము నేను నీకు కేడెము” ఆదికాండము 15:1, అని ఒక పూర్వీకుడితో పలికిన ఆ ప్రభువు తన సేవకుణ్ణి కాపాడటానికి మళ్లీ తన చేయి చాపాడు. మరణం వచ్చింది సంస్కర్తకు కాదు. ఆయన మరణాన్ని శాసించిన పోపుకి. 9వ గ్రెగరీ మరణించాడు. విక్లిఫ్ విచారణ నిమిత్తం సమావేశమైన మత గురువులు తిరిగి వెళ్ళి పోయారు. 
    

    
      
    

    
      సంస్కరణోద్యమం బలం పుంజుకొనేందుకు అవకాశం కల్పించటానికిగాను దేవుని చిత్రాన్ని అనుసరించి సంఘటనలు చోటుచేసుకొన్నాయి. గ్రెగరీ మరణానంతరం విరోధి వర్గాలకు చెందిన ఇద్దరు పోపులు ఎంపికయ్యారు. కళంకరహితులమని చెప్పుకొంటున్న రెండు ప్రత్యర్ధి అధికారాలు ఇప్పుడు ప్రజలు తమకు విధేయులు కావాలని ఆదేశిస్తున్నాయి. ఇరువురూ ఒకరితో ఒకరు జరుపుతున్న పోరుతో తమ తమ విశ్వాసులు తమ విరోధుల్ని శసించటం ద్వారా తమకు మద్దతు పలకాలని తమకు పరలోకంలో ప్రతిఫల వాగ్దానం ఉన్నదని తమ మద్దతు దారుల్ని ఉత్సాహపర్చారు. ఈ ఘటన పోపు అధికారాన్ని బలహీనపర్చింది. ఈ ప్రత్యర్థి వర్గాలు రెండూ ఒకరిపై ఒకరు దాడిచేసుకోటం ప్రారంభించాయి. ఇలా విక్కి కొంత విశ్రాంతి దొరికింది. ప్రత్యర్థి పోపు లిద్దరూ ఒకరి నొకరు శపించుకోటం నిందించుకోటం ఎక్కువయ్యింది. విరుద్ధమైన వారి భావాలకు మద్దతు పలకటానికి ఎందరో రక్తం చిందించాల్సి వచ్చింది. నేరాలు, అపవాదులు సంఘంలో వెల్లువెత్తాయి. సంస్కర్త విక్లిఫ్ అయితే లటర్వీర్ లోని తన ప్రశాంత రిష్ లో విశ్రాంతి తీసుకొంటూ సంఘర్షణ పడుతున్న పోపులను విడిచి సమాధానకర్త అయిన యేసువద్దకు ప్రజలను నడిపించటానికి తీవ్రంగా కృషి చేస్తున్నాడు. 
    

    
      
    

    
      ఈ భేధం, దానివల్ల ఏర్పడ్డ వైరుధ్యం అవినీతి పోపుల నిజ స్వరూపాల్ని బయటపెట్టి సంస్కరణోద్యమానికి మార్గం సుగమం చేశాయి. పోపుల విభేదాలు (ఆన్ షిజమ్ ఆఫ్ ది పోప్స్ అన్న అంశంపై ఒక పత్రిక ప్రచురించి ఈ మతగురువులిద్దరూ ఒకరినొకరు అబద్ద క్రీస్తు అని విమర్శించుకోటంలో సత్యాన్నే పలుకుతున్న విషయం గమనించండంటూ, ఆ పత్రికలో విక్లిఫ్ ప్రజలను హెచ్చరించాడు. “ఒక గురువుకు పట్టిన దయ్యాన్నే దేవుడు ఇక సహించడు. దాన్ని ఇద్దరు గురువులకు పంచాడు. క్రీస్తు నామంలో మనుషులు వారిద్దరినీ సులభంగా జయించగలిగేందుకే ఆ పని చేశాడు” అన్నాడు విక్లిఫ్ - ఆర్. వాగన్, లైఫ్ అండ్ ఒపీనియన్స్ ఆఫ్ జాన్ డి విక్లిప్ సం 2, పుట 6. 
    

    
      
    

    
      తన ప్రభువువల్లే, విక్లిఫ్ సువార్తను బీదలకు ప్రకటించాడు. తన పేరిష్ లబర్ వర్త్ లో ఉన్న ప్రజలకు సత్యం ప్రకటించటంతోనే తృప్తి చెందక ఇంగ్లాండులో ప్రతీచోటా సత్యాన్ని ప్రకటించాలని తీర్మానించుకొన్నాడు. ఇందుకుగాను సత్యాన్ని ప్రేమించి దాన్ని ప్రచురించాలన్న ఆకాంక్షగల సాధారణ బోధకుల సమాజాన్ని ఏర్పాటు చేశాడు. వీరు సంత వీధుల్లోను, పట్టణాల్లోను, గ్రామాల్లోను సువార్త ప్రకటిస్తూ సంచరించారు. వారు వృద్ధులను, వ్యాధిగ్రస్తులను, బీదవారిని వెదకి వారికి దైవకృపా వర్తమానాన్ని అందించారు. 
    

    
      
    

    
      ఆక్సుఫర్డ్ లో వేదాంత శాస్త్ర ఆచార్యుడుగా విశ్వ విద్యాలయ గదుల్లో విక్లిఫ్ దైవ వాక్యాన్ని బోధించాడు. తన విద్యార్ధులకు మనసా వాచా కర్మణా ప్రకటించటంచేత ఆయనకు “సువార్త డాక్టర్” అన్న పేరు వచ్చింది. పోతే తన జీవితంలో ఆయన చేసిన మహోపకారం లేఖనాల్ని ఇంగ్లీషు భాషలోకి అనువదించటం. 
    

    
      
    

    
      “లేఖనాల్ని గూర్చిన సత్యం వాటి భావం” (ఆన్ ది ట్రూత్ అండ్ మీనింగ్ ఆఫ్ స్కిప్పర్స్) అన్న పుస్తకంలో ఇంగ్లాండులోని ప్రతీ వ్యక్తి దేవుని అద్భుత కార్యాల్ని తన మాతృభాషలో చదువుకొనేందుకుగాను బైబిలును అనువదించాలన్న కోరికను వ్యక్తం చేశాడు విక్లిఫ్. 
    

    
      
    

    
      కాని అర్ధాంతరంగా ఆయన కృషికి తెరపడింది. ఇంకా అరవై ఏళ్లు నిండకముందే విశ్రాంతి ఎరుగని శ్రమ, అధ్యయనం, ప్రత్యర్థుల దౌర్జన్యం ఆయన శక్తిని హరించి అకాలంగా ముసలివాణ్ణి చేశాయి. ఆయన ప్రమాదకరమైన వ్యాధికి గురి అయ్యాడు. సన్యాసులకు ఈ వార్త అమితానందం కలిగించింది. తాను సంఘానికి చేసిన కీడు నిమిత్తం తీవ్ర సంతాపాన్ని వెలిబుచ్చుతాడని భావించి తన ఒప్పుకోలును వినటానికి సన్యాసులు ఆయన నివాసానికి ఆగమేఘాల మీద వెళ్లారు. మరణిస్తున్నట్లు వారు భావించిన విక్లిఫ్ చుట్టూ నలుగురు పౌర అధికారులతో నాలుగు మత శాఖల నుంచి నలుగురు ప్రతినిధులు చేరారు. “మీరిప్పుడు మరణశయ్యమీద ఉన్నారు. మీరు చేసిన అపరాధాల నిమిత్తం పశ్చాత్తాపడి మాకు కీడు తలపెట్టి పలికిన మాటల్ని మా సమక్షంలో ఉప సంహరించుకోండి” అన్నారు. సంస్కర్త నిశబ్దంగా విన్నాడు. తనను పైకి లేపుమని తన సహాయకుడితో చెప్పాడు. తన అపరాధాన్ని ఒప్పుకొంటాడని ఎదురుచూస్తున్న వారివంక నిదానంగా చూస్తూ వారికి తరచుగా కంపం పుట్టించే గంభీరస్వరంతో “నేను మరణించను, జీవిస్తాను, సన్యాసుల దుష్క్రియల్ని మళ్లీ వెల్లడి చేస్తాను” అన్నాడు- డి ఆ బ్నీ, పుస్త 17, ఆధ్యా. 7. ఆశ్చర్యంతోను ఒకింత లజ్జతోను సన్యాసులు అక్కడనుంచి నిష్క్రమించారు. విక్లిఫ్ అన్న మాటలు నెరవేరాయి. 
    

    
      
    

    
      రోముతో పోరాడేందుకు తన దేశ ప్రజల చేతుల్లో మిక్కిలి శక్తిమంతమైన ఆయుధాన్ని ఉంచటానికి క్లిఫ్ జీవించే ఉన్నాడు. అది ప్రజలకు స్వేచ్ఛను, చైతన్యాన్ని సువార్త ఇచ్చే బైబిలు అనే ఆయుధం. ఈ కార్యసాధనలో అధిగమించాల్సిన ఆటంకాలెన్నో ఉన్నాయి. విక్లిను శరీర బలహీనతలు కుంగ దీస్తున్నాయి. తాను చేయాల్సిన సేవకు కొన్ని సంవత్సరాల వ్యవధి మాత్రమే ఉన్నదని ఆయనకు తెలుసు. తాను ఎదుర్కోవలసిన వ్యతిరేకతను స్పష్టంగా చూడగలిగాడు. దేవుని వాక్యంలోని వాగ్దానాల నుంచి ఉద్రేకం పొందుతూ ఆయన నిర్భయంగా ముందుకు సాగాడు. ప్రత్యేకమైన దైవకృప విక్లిఫ్ ను సంపూర్ణ మానసిక సామర్థ్యాలతో విలువైన అనుభవంతో కాపాడి తన సేవలన్నింటిలోను అతిశ్రేష్టమైన సేవకు ఆయనను సిద్ధపర్చింది. క్రైస్తవ లోకమంతా గందరగోళంతో నిండి ఉండగా ఈ సంస్కర్త బయట రేగుతున్న తుఫానులను లెక్కచేయకుండా లటవర్ లోని తన నివాసంలో తాను ఎంపిక చేసుకొన్న కార్యాన్ని సాధించటానికి ఉపక్రమించాడు. 
    

    
      
    

    
      చివరికి పని పూర్తి అయ్యింది. ఇంగ్లీషు భాషలో వెలువడ్డ ప్రప్రధమ బైబిలు అనువాదమది. ఇంగ్లాండు ప్రజలకు దైవ వాక్యం అందుబాటులోకి వచ్చింది. ఈ సంస్కరణ వాదికి చెరసాలన్నా, సజీవదహన శిక్ష అన్నా ఇక భయంలేదు. ఇంగ్లీషు ప్రజల చేతుల్లో ఎన్నడూ ఆరని దీపం పెట్టాడు. యుద్ధ రంగంలో తన దేశం సాధించిన ఘన విజయాలకన్నా మాతృదేశ ప్రజలకు బైబిలుని ఇవ్వటంతో ప్రజల అజ్ఞానం దుర్నీతి సంకెళ్లను బద్దలు కొట్టటం ద్వారా ఆయన తన ప్రజలకు స్వేచ్ఛనిచ్చి, ఉన్నతస్థాయి కల్పించి మరెక్కువ విజయాన్ని సాధించాడు. 
    

    
      
    

    
      అచ్చువేసే కళ ఇంకా ఉనికిలోకి రాలేదు. నెమ్మదిగా ఎంతో కాలం శ్రమించి బైబిలు ప్రతులు రాయట మొక్కటే ప్రచార సాధనం. బైబిలును సొంతం చేసుకోవాలన్న ఆసక్తి ఇబ్బడి ముబ్బడిగా పెరగటం వల్ల చేతితో రాసి ప్రతులు తీయటానికి ఎంతోమంది ముందుకు వచ్చారు. కాకపోతే పెరుగుతున్న గిరాకీకి దీటుగా సరఫరా చేయలేక పోయారు. డబ్బుగల కొందరు కొనుగోలు దారులు సంపూర్ణ బైబిలు కావాలని కోరారు. తక్కిన వాళ్ళు ఖండికలు మాత్రమే కొనుక్కొనేవారు. అనేక సందర్భాలలో కొన్ని కుటుంబాలు కలసి ఒక ప్రతిని కొనుక్కొనే వారు. విక్లిఫ్ బైబిలు ఈ విధంగా ప్రజల గృహాల్లోకి ప్రవేశించింది. 
    

    
      
    

    
      అది మనుషులను ఆలోచింపజేసింది. పోపుల అంధవిశ్వాసాలకు సాత్వికంగా లొంగిపోకుండా వారిని వెన్ను తట్టి మేలుకొలిపింది. విక్లిఫ్ ఇప్పుడు క్రీస్తుపై విశ్వాసం ద్వారా రక్షణ, లేఖనాల నిర్దుష్ఠత వంటి విస్పష్ట ప్రొటస్టాంటు సిద్ధాంతాలను బోధించాడు. ఆయన పంపిన బోధకులు బైబిలును వారితోపాటు సంస్కరణ వాద స్వీయ రచనలను విస్తృతంగా పంచిపెట్టారు. ఫలితంగా ఆ నూతన విశ్వాసాన్ని ఇంగ్లాండు దేశంలో దాదాపు సగం మంది అంగీకరించారు. 
    

    
      
    

    
      లేఖనాలు అందుబాటులోకి రావటం సంఘాధికారులకు ఎంతో నిరుత్సాహం కలిగించింది. ఇప్పుడు వాళ్లు విక్లిఫ్ కన్న బలీయమైన సాధనాన్ని ఎదుర్కోవాలి. వాళ్లవద్ద ఉన్న ఆయుధాలేవీ దాన్ని ప్రతిఘటించటంలో జయం పొందలేవు. ఈ సమయంలో ఇంగ్లాండులో బైబిలును నిషేధిస్తున్న చట్ట మేదీలేదు. ఎందుకంటే సామాన్య ప్రజలు మాట్లాడే భాషలో బైబిలు ఎన్నడూ ప్రచురితం కాలేదు. అలాంటి చట్టాలు అనంతరం రావటం అవి కఠినంగా అమలు కావటం జరిగింది. కాగా బైబిలు విస్తరణను అడ్డుకోటానికి మతగురువులు ఎంత ప్రయత్నించినప్పటికీ కొంతకాలం వరకు దైన వాక్యం వ్యాప్తి చెందటానికి అవకాశం ఏర్పడింది. 
    

    
      
    

    
      సంస్కరణ వాది గొంతు నొక్కటానికి పోపు నేతలు మళ్లీ కుతంత్రాలు పన్నారు. ఆయనను వెంటవెంటనే మూడు కోర్టుల ముందు విచారణకు నిలబెట్టారు. కాని ఫలితం లేకపోయింది. మొదట బిషప్పుల సినాడ్ ఆయన రచనలు సిద్ధాంత వ్యతిరేకాలని ప్రకటించింది. రెండో రిచర్డ్ రాజు మద్దతు సంపాదించి నిషిద్ధ సిద్ధాంతాలను నమ్మేవారి నందరినీ చెరసాలలో బంధించాలని ఆయన చేత చట్టం చేయించారు. సినాడ్ తీర్మానాన్ని విక్లిఫ్ పార్లమెంటుకి అప్పీలు చేసుకొన్నాడు. 
    

    
      
    

    
      జాతీయ సభముందు అధికార శ్రేణిపై నిర్భయంగా నేరాన్ని, మోపి సంఘం ఆమోదముద్ర పొందిన దురాచారాలను సంస్కరించాలని డిమాండు చేశాడు. పోపుల అధికార దురాక్రమణను, పోపు పడవిలో చోటుచేసుకున్న అవినీతిని దుష్కృత్యాలను గొప్ప ప్రతిభతో వివరించాడు. ఆయన ప్రత్యర్ధులు గందరగోళంలో పడ్డారు. విక్లిఫ్ మిత్రులు మద్దతుదారులు ఒత్తిడికిలోనై వారు చెప్పింది అంగీకరించారు. వృద్ధుడు ఏకాకి, నిస్సహాయుడు అయిన సంస్కరణవాది, ఏకమైన రాజు పోపు అధికారానికి తల ఒగ్గుతాడన్న ఆశాభావం వారి మనస్సుల్లో ఉంది. అయితే తమకు పరాజయం తప్పదని పోపు మతవాదులకు అర్ధమయ్యింది. విక్లిఫ్ చిత్తశుద్ధితో చేసిన విజ్ఞాపనలకు స్పందిస్తూ ఆయనకు శిక్ష విధిస్తూ జారీ అయిన చట్టాన్ని పార్లమెంటు రద్దుచేసింది. సంస్కరణ వాదికి మళ్లీ స్వేచ్ఛ లభించింది. 
    

    
      
    

    
      మూడోసారి ఆయనను తీర్పుకు నిలబెట్టారు. ఈ సారి దేశంలోని అత్యున్నత మత విషయక న్యాయపీఠం ముందు. ఇక్కడ సిద్ధాంత వ్యతిరేకికి దయచూపించటం జరుగదు. చివరికి ఇక్కడ రోము వాదులు విజయ కేతనం ఎగురవేస్తారు. సంస్కరణ వాది కృషి అంతమౌతుంది. పోపు మతవాదుల ఆలోచనా ధోరణి ఇలా వుంది. వారు ఈ ఉద్దేశాన్ని నెరవేర్చగలిగితే విక్లిఫ్ తమ సిద్ధాంతాలు అసత్యాలని ఒప్పుకోవటమో లేదా మంటల్లో కాలి మరణించటానికి కోర్టు విడిచి వెళ్లటమో జరుగుతుందనుకొన్నారు. 
    

    
      
    

    
      కాని విక్లిఫ్ తన నమ్మకాన్ని రచనల్ని ఉపసంహరించుకోలేదు. నటించటం ఆయనకు చేతకాదు. తన బోధల్ని నిర్భయంగా సమర్థించుకొని తన్ను హింసించేవారు మోపిన నిందలను తిప్పికొట్టాడు. తన్నుతాను మర్చిపోయి తానున్న స్థలాన్ని పరిస్థితులను మర్చిపోయి, తన శ్రోతలను దేవుని న్యాయపీఠం ముందుకి ఆహ్వానించి నిత్య సత్యమనే త్రాసులో వారి కుతర్కాలను మోసాలను తూకం వేశాడు. ఆ సభామందిరంలో పరిశుద్దాత్మ శక్తిని అందరు గుర్తించారు. ఆయన చెబుతున్నవి వింటున్న వారిపై దైవ ప్రభావం పడింది. వారు ఆ స్థలాన్ని వదిలి వెళ్లలేకపోయారు. ప్రభువు అమ్ముల పొదినుంచి వస్తున్న బాణాలమల్లే సంస్కరణవాది పలికిన మాటలు వారి హృదయాల్ని చీల్చాయి. వారు మోపిన సిద్ధాంత వ్యతిరేకత అన్న అభియోగాన్ని గొప్ప నేర్పుతో తిప్పి వారిమీదనే మోపాడు. అబదాల్ని ఎందుకు ప్రచారం చేస్తున్నారని వారిని ప్రశ్నించాడు. దేవుని కృపను బజారువస్తువుగా అమ్మి లాభం చేసుకోటానికా అని నిగ్గదీశాడు. 
    

    
      
    

    
      “మీరు ఎవరితో పోరాడుతున్నామను కొంటున్నారు? సమాధిలో ఒక అడుగు పెట్టిన వృద్ధుడితోనా? కాదు. సత్యంతో- మీ కన్నా ఎంతో బలమైన సత్యంతో, మిమ్మల్ని జయించే సత్యంతో” _ లిలీ, పుస్త 2,అధ్యా 13. ఈ మాటలు పలుకుతూ సమావేశం విడిచి వెళ్లిపోయాడు. తన ప్రత్యర్థుల్లో ఒక్కడు కూడా ఆయనను అడ్డుకోటానికి ప్రయత్నించలేదు. విక్లిఫ్ చేయాల్సిన పని దాదాపు పూర్తి అయ్యింది. ఆయన ఎంతోకాలం మోసిన సత్యధ్వజం తన చేతుల్లో నుంచి త్వరలోనే నేలకు ఒరగనున్నది. అయితే మరోసారి సువార్త పక్షంగా ఆయన సాక్ష్యం ఇవాల్సి ఉన్నాడు. అబద్దాల ఆశ్రయదుర్గం నుంచే సత్య ప్రసారం జరగాల్సి ఉన్నది. రోము నగరంలో పోపుల ట్రిబ్యూనల్ ముందు విచారణకు విక్లిఫ్ కు సమన్లు వచ్చాయి. అది తరచుగా పరిశుదుల రక్తం చిందించిన ట్రిబ్యూనల్. తన ముందున్న ప్రమాదం విక్లిఫ్ ఎరగంది కాదు. అయినప్పటికీ ఆ సమన్ల ఆదేశాను సారం విక్లిఫ్ రోము వెళ్లి ఉండేవాడే. ఇంతలో పక్షవాతం వచ్చి ఆయన్ను కదలనీయకపోవడంతో ప్రయాణం చేయలేకపోయాడు. తన నివాసం నుంచి సంస్కరణ వాది పోపుకి ఒక ఉత్తరం రాశాడు. అది గౌరవ భావంతో క్రైస్తవ స్పూర్తితో రాసిన ఉత్తరం. అయినా అది పోపుల ఆడంబరాన్ని, అహంకారాన్ని నిశితంగా విమర్శించే ఉత్తరం. 
    

    
      
    

    
      “నా విశ్వాసం గురించి ప్రతివారికీ, ముఖ్యంగా రోము బిషప్పుకు, బహిరంగంగా ప్రకటించటానికి ఎంతో ఆనందిస్తున్నాను. అది సరి అయినది. వాస్తవమైనది అని నా విశ్వాసం. అలాగైతే సదరు బిషప్పు నా నమ్మకాన్ని ధ్రువపర్చవచ్చు. కాని పక్షంలో దాన్ని సవరించవచ్చు. 
    

    
      
    

    
      “ముందుగా, క్రీస్తు సువార్త సంపూర్ణ దైవ ధర్మశాస్త్రమని నా అభిప్రాయం. రోము బిషప్పు క్రీస్తుకు లోకంలో రాయబారిగనుక ఇతరులకన్న అతను ఎక్కువగా సువార్త నిబంధనకు బద్ధుడై ఉండాలని నేననుకొంటున్నాను. ఎందుచేతనంటే క్రీస్తు అనుచరుల సందర్భంగా గొప్పతనమన్మది లోక సంబంధమైన గౌరవ మర్యాదలతో ముడిపడిందికాదు. జీవితవిధానంలోను వ్యావహారిక శైలిలోను నిర్దుష్టంగా వ్యవహారించటంలోనే ఆగొప్పతనం ఉన్నది. క్రీస్తు యాత్రికుడుగా ఈ లోకంలో జీవించిన కాలంలో నిరుపేదగా నివసించాడు. లౌకిక అధికారాన్ని గౌరవాన్ని విసర్జించాడు... 
    

    
      
    

    
      “నిజాయితీ పరుడైన ఏ వ్యక్తి పోపునుగాని, పరిశుద్దుల్నిగాని అనుసరించకూడదు. అన్ని విషయాల్లోను ప్రభువైన యేసుక్రీస్తునే అనుసరించాలి. క్రీస్తు అడుగు జాడల్లో నడవటానికి బదులు పేతురు, జెబెదయికుమారులు లోక ప్రతిష్టను ఆశించినప్పుడు దేవుని కించపర్చారు. కాబట్టి ఈ దురాచారాల్లో వారిని అనుసరించకూడదు. 
    

    
      
    

    
      “రాజకీయాధికారాన్ని ఆధిపత్యాన్ని పోపు లౌకిక అధికారులకు విడిచిపెట్టి బోధక వర్గాన్ని ఉద్బోధిస్తూ దేశంలో సంచరించాలి. క్రీస్తు చేసింది. ఇదే, ముఖ్యంగా తన అపోస్తలుల ద్వారా. కనుక ఈ విషయాల్లో నేనేమైన తప్పు చేస్తే దాని సవరణకు నన్నునేను సమర్పించు కొంటున్నాను. అవసరమైతే మరణం ద్వారా కూడ. నా యిష్ట ప్రకారం లేదా నా అంతరాత్మతో నేను కోరుకొన్నట్లు చేయటం సాధ్యపడితే రోము బిషప్పుల ముందు నిలవాలన్నదే నాకోరిక. కాని అది ప్రభువు చిత్తానికి విరుద్ధంగా ఉన్నది. అది నాకు మనుషుల మాటకన్న దేవుని మాటవినటం నేర్పింది” 
    

    
      
    

    
      చివరిగా ఆయన ఇలా అన్నాడు, “పోపు అర్బన్ VI అతని బోధక వర్గం జీవిత విధానంలోను వ్యవహార శైలిలోను యేసుక్రీస్తు ప్రభువును అనుకరించేందుకు, వారు ప్రజల్ని సవ్యంగా ఉపదేశించేందుకు, ఆ ఉపదేశాన్ని అనుసరించి వారు కూడ నివసించేందుకు వారిని చైతన్య పర్చాల్సిందిగా ప్రార్ధన చేద్దాం.” జాన్ఫక్స్ ఏక్ట్స్ అండ్ మాన్యుమెంట్స్, సం 3, పుటలు 49. 
    

    
      
    

    
      ఇలా పోపు ముందు అతని కార్డినళ్ల ముందు క్రీస్తు వినయాన్ని, నమ్రతను ప్రస్తావించి క్రీస్తు రాయబారులమని చెప్పుకొంటున్న తమకును క్రీస్తుకును మధ్య ఉన్న తేడాను వారికి మాత్రమేగాక క్రైస్తవలోకానికే విక్లిఫ్ చూపించాడు. 
    

    
      
    

    
      తన విశ్వాసానికి తాను చెల్లించాల్సిన మూల్యం తన ప్రాణాలేనని విక్లిఫ్ గుర్తించాడు. ఆయన్ని మట్టుపెట్టటానికి కృషి చేసిన రాజు, పోపు, బిషప్పులు ఏమయ్యారు? కొన్ని నెలల్లోనే తనకు సజీవ దహనం శిక్ష పడే సూచనలు కనిపించాయి. కాని ఆయన మనోధైర్యం చెదరలేదు. “హతసాక్షి కిరీటాన్ని అన్వేషించటం గురించి ఎందుకు మాట్లాడారు? క్రీస్తు సువార్తను అహంకారులైన ప్రివేటకు బోధించండి. మీరు తప్పక హతసాక్షులవుతారు. ఏంటీ, నేను బతికివుండి మౌనంగా ఉండటమా? అసంభవం. కత్తివేటు పడనీయండి, దానికే వేచి ఉన్నాను” అన్నాడాయన- డి ఆ బి, పుస్త, 17. అధ్యా.8. 
    

    
      
    

    
      కాగా దేవుని కృప దైవ సేవకుణ్ణి ఇంకా భద్రంగానే ఉంచింది. అనుదినమూ అభద్రత నెదుర్కొంటు జీవితకాలమంతా ధైర్యంగా సత్యం కోసం నిలిచిన వ్యక్తి తన ప్రత్యర్థుల ద్వేషానికి బలి పశువుకాడు. విఫ్ తన్నుతాను కాపాడుకోటానికి ఎన్నడూ ప్రయ త్నించలేదు. ప్రభువే ఆయన సంరక్షకుడు.తనను హతమార్చటానికి తన విరోధులు సిద్ధమైనప్పుడు వారి వశం నుంచి ఆయనను దేవుని హస్తమే తొలగించింది. లటర్బర్గ్ లోని తన సంఘంలో ప్రభుభోజన పదార్థాలు పంచే తరుణంలో పక్షవాత ఘాతానికి కుప్పకూలి తుదిశ్వాస విడిచాడు. 
    

    
      
    

    
      తాను నిర్వహించాల్సిన పనిని విక్లిఫ్ కి దేవుడు నియమించాడు. ఆయన నోటిలో సత్యవాక్యాన్ని ఉంచి ఆ వాక్యం ప్రజలకు అందేనిమిత్తం ఆయన చుట్టూ దేవుడు కావలి ఏర్పాటు చేశాడు. ఆయన ప్రాణాన్ని కాపాడాడు. సంస్కరణ మహోద్యమానికి పునాది పడే వరకు ఆయన సేవలను దేవుడు పొడిగించాడు. 
    

    
      
    

    
      విక్లిఫ్ చీకటి యుగాల అంధకారంలో నుంచి వచ్చాడు. తన సంస్కరణ వ్యవస్థను రూపొందించుకోటానికి తనకు ముందుండి కృషి చేసిన వారెవరూ లేరు. ఒక ప్రత్యేక కార్యాన్ని నిర్వహించటానికి జన్మించిన స్నానికుడైన యోహాను మల్లే విక్లిఫ్ సూతన యుగ వైతాళికుడు. ఆయన అందించిన సత్య వ్యవస్థలో ఏకత్వం పరిపూర్ణత్వం ఉన్నాయి. ఆయన వెనుక వచ్చిన సంస్కరణ వాదులు వాటిని మించిపోలేదు. వంద సంవత్సరాల తర్వాత కూడా కొందరు వాటిని చేరుకోలేదు. పునాది అంత విశాలంగాను లోతుగాను, మూస అంత బలంగాను వాస్తవికంగాను పడటం చేత ఆయన తర్వాత వచ్చిన వారు వాటిని తిరిగి నిర్మించాల్సిన అవసరం లేకపోయింది. 
    

    
      
    

    
      అంతరాత్మను ప్రతిభను మేలుకొలిపి, దీర్ఘకాలంగా రోము విజయ రథానికి అనుసంధానంగా ఉన్న దేశాలకు విముక్తి కలిగించేందుకు విక్లిఫ్ మొదలు పెట్టిన మహోద్యమం బైబిలునుంచి పుట్టింది. 14వ శతాబ్దిలో మొదలై యుగాల పొడుగునా జీవజలంలా ప్రవహిస్తున్న ఆశీర్వాదాల ఏరుకు మూలం ఇదే. పరిశుద్ధ లేఖనాలు దేవుని చిత్తాన్ని వెల్లడించే ఆవేశపూరిత ప్రకటన అని అవి మన విశ్వాసానికి ఆచరణకు సరియైన ఒరవడి అని విక్లిఫ్ నిస్సంకోచంగా విశ్వసించి అంగీకరించాడు. రాము సంఘాన్ని దేవుని సంఘంగా తప్పులేని అధికారంగా పరిగణించటం, వెయ్యి సంవత్సరాలుగా వస్తున్న ఆ సంఘ బోధనల్ని ఆచారాల్ని ప్రశ్నించకుండా భక్తి భావంతో అంగీకరించటం ఆయన నేర్చుకొన్నాడు. అయితే దేవుని పరిశుద్ధ వాక్యాన్ని వినటానికిగాను వీటన్నిటిని పక్కన పెట్టాడు. ఈ దైవాధికారాన్నే ప్రజలు గుర్తించాల్సిందిగా విజ్ఞప్తి చేశాడు. సంఘం పోపు ద్వారా మాట్లాడేకన్నా వాక్యం ద్వారా మాట్లాడే దైవ స్వరమే నిజమైన దైవాధికారమని ఆయన ప్రకటించాడు. బైబిలు దేవుని చిత్తాన్ని సంపూర్ణంగా బయలుపర్చుతుందని పరిశుద్ధాత్మ ఒక్కడే బైబిలును విశదం చేయగలడని దాని బోధనలు అధ్యయనం చేసి ప్రతీవారు తమతమ విధులేమిటో తెలుసుకోవాలని ఆయన ప్రబోధించాడు. ప్రజల మనసుల్ని ఈ రీతిగా పోపునుంచి రోమను సంఘం నుంచి దేవుని వాక్యానికి మరల్చాడు. 
    

    
      
    

    
      సంస్కర్తలలో విక్లిఫ్ అగ్రగణ్యుడు. ప్రతిభ విషయంలో భావస్పష్టత విషయంలో సత్యాన్ని అచంచలంగా అనుసరించే విషయంలో సత్యాన్ని ధైర్యంగా సమర్ధించటం విషయంలో, తన వెనుక వచ్చిన వారిలో బహుతక్కువ మందే ఆయనకు సరిసాటి. ఆయన నివసించిన దినాల్లో మానసిక అంధకారం, అవినీతి రాజ్యమేలున్నా, నిష్కళంక జీవితం, అధ్యయనంలోను పనిలోను దీక్ష, నైతిక నిష్ట, క్రీస్తును పోలిన ప్రేమ, నిస్వార్ధపరిచర్య- ఇది ప్రధఘ సంస్కర్త విక్లిఫ్ గుణసంపద. 
    

    
      
    

    
      శిక్షణ నిచ్చే శక్తి , పరివర్తనను తెచ్చే శక్తి పరిశుద్ధ లేఖనాలకు ఉన్నదనటానికి విక్లిఫ్ ప్రవర్తన ప్రబల నిదర్శనం. తాను ఉన్న స్థితికి కారణం బైబిలే. వాక్యంలో ప్రకటితమైన గొప్ప సత్యాల్ని గ్రహించేందుకు జరిగే కృషి శక్తి సామర్థ్యాలకు తాజాతనాన్ని ఉత్సాహాన్ని చేకూర్చుతుంది. అది మనసును విశాలపర్చి, గ్రహణశక్తిని పెంపొందించి వివేచనకు పరిణతినిస్తుంది. బైబిలు పఠనం వల్ల ఆలోచనలు, మనోభావాలు, అభిలాషలు సమున్నతమౌతాయి. ఏ యితర పఠనం వల్ల ఇది సాధ్యకాదు. అది లక్ష్యానికి స్తిరత, సహనం, ధైర్యం, నిగ్రహం ఇస్తుంది. ప్రవర్తనను పరిశుద్ధపర్చుతుంది. ఆత్మను పవిత్రపర్చుతుంది. చిత్తశుద్ధితో, భక్తితో చేసే లేఖన పఠనం విద్యార్థుల మనసుల్ని నిత్యుడైన దేవుని మనసుతో అనుసంధానపర్చి వారిని బలమైన చురుకైన మనసులు, ఉదాత్తమైన నియమాలుగల వ్యక్తులుగా తీర్చిదిద్ది లోకానికి సమర్పిస్తుంది. అత్యుత్తమ మానవతత్వం తయారుచేయగల వ్యక్తుల కన్న వీరు మిన్నగా ఉంటారు. “నీ వాక్యములు వెల్లడి అగుటతోడనే వెలుగుకలుగును. అవి తెలివి లేనివారికి తెలివి కలిగించును” కీర్తనలు 119:130. 
    

    
      
    

    
      విక్లిఫ్ ప్రబోధించిన సిద్ధాంతాలు కొంతకాలం విస్తరించాయి. వికై ఫైట్లుగాను, లొలార్డులుగాను పేరుపొంది ఆయన అనుచరులు ఇంగ్లాండులోనేగాక ఇతర దేశాల్లో కూడా సువార్త ప్రకటించారు. ఇక తమ నాయకుడు లేడు గనుక బోధకులు ఇంకా ఉద్రేకంగా పని చేశారు. ప్రజలు గుంపులు గుంపులుగా వచ్చి వారి బోధలు విన్నారు. సామంతులు కొందరు, రాజు భార్యతోసహా నూతన విశ్వాసాన్ని అంగీకరించి మతం మార్చు కొన్నారు. అనేక స్థలాల్లో ప్రజల జీవన సరళిలో స్పష్టమైన దిద్దుబాటు కనిపించింది. విగ్రహారాధనను సూచించే రోమను మత చిహ్నాల్ని ఆలయాల్లోనుంచి తీసివేశారు. అయితే అనతికాలంలోనే తమ మార్గదర్శినిగా బైబిలును అంగీకరించిన ప్రజలమీద హింసాకాండ తుఫానువల్లే విరుచుకుపడింది. రోము మద్దతు కూడగట్టుకోటం ద్వారా తమ అధికారాన్ని సుస్తిరపర్చుకోజూచిన ఇంగ్లీషు రాజులు సంస్కరణ వాదుల్ని బలి పశువులు చేయటానికి వెనుకాడలేదు. సువార్తను విశ్వసించే ప్రజలకు సజీవదహన దండన విధింపు ఇంగ్లాండు దేశ చరిత్రలోనే ప్రప్రధమం. హతసాక్ష్యాలు ఒకదాని వెంట మరొకటిగా జరిగాయి. వెలివేతకు హింసకు గురి అయిన సత్యవాదులు తమ వెతల్ని సబ్బాతు ప్రభువుకు వినిపించుకొనే వారు. సంఘ విరోధులుగా, దేశద్రోహులుగా నిందకు, హింసకు గురి అయిన వారు బీదల గృహాల్లో ఆశ్రయం పొందుతూ తరచు గుహల్లోను చీకటి బిలాల్లోను తలదాచుకొంటూ రహస్య స్థలాల్లో సువార్త ప్రకటించటం కొనసాగించేవారు. 
    

    
      
    

    
      తీవ్రహింస సాగుతూ ఉన్నా భ్రష్టుపట్టిన మత విశ్వాసాన్ని వ్యతిరేకిస్తూ భక్తి పూర్వకమైన, యదార్ధమైన, సహనంతో కూడిన ప్రార్థన శతాబ్దాలు పొడుగునా వ్యక్తమౌతూనే వచ్చింది. ఆ తొలిదినాల క్రైస్తవుల వాక్యజ్ఞానం అంతంత మాత్రమే. కాకపోతే వారు వాక్యాన్ని అమితంగా ప్రేమించి అనుసరించారు. వాక్యం నిమిత్తం శ్రమలనుభవించారు. అపోస్తలుల దినాల్లోని శిష్యుల మల్లే క్రీస్తు నిమిత్తం అనేకమంది తమ ఆస్తిపాస్తుల్ని త్యాగం చేశారు. తమసొంత గృహాల్లో నివసించటానికి అనుమతి పొందిన వారు వెలివేతకు గురి అయిన సోదరులకు సంతోషంగా ఆశ్రయమిచ్చారు. తాము కూడా నిషేధానికి గురి అయినప్పుడు ఆనందంగా త్యాగసిద్ధ జీవిత శ్రమల్ని అంగీకరించారు. తీవ్ర హింసలకు గుండె చెదరిన వేలాదిమంది తమ విశ్వాసంతో స్వతంత్రంగా కొనుక్కొని తమ తప్పు ఒప్పుకోలును ప్రచురించటానికి పశ్చాత్తాప సూచక దుస్తులు ధరించి ఖైదు నుంచి విడుదల పొందారు. చీకటి జలాల్లో “లొలార్డు గోపురాల్లో” హింస మధ్య, నాలుకలు చాపుతున్న మంటల మధ్య “ప్రభువు శ్రమల సహవాసం” అనుభవించటానికి యోగ్యులుగా పరిగణన పొందినందుకు ఆనందిస్తూ సత్యం గురించి నిర్భయంగా సాక్ష్యమిచ్చిన వారి సంఖ్య అల్పంకాదు. వీరిలో అధికులు గొప్పవారు, సామాన్యులు, బీదవారు ఉన్నారు. 
    

    
      
    

    
      విక్లిఫ్ జీవించి ఉన్న కాలంలో పోపు మత వాదులు తమ చిత్రాన్ని నెరవేర్చుకోలేక పోయారు. ఆయన తన సమాధిలో విశ్రాంతి తీసుకొంటూన్నప్పుడు కూడ ఆయనపట్ల వారి ద్వేషం చల్లారలేదు. విక్లిఫ్ మరణించిన నలబై సంవత్సరాల అనంతరం కాన్స్టెన్స్ సభ ఆదేశానుసారం ఆయన అస్థికలను తవ్వితీసి వాటిని బహిరంగంగా కాల్చి బూడిదచేసి ఆ బూడిదను సమీపాన ఉన్న వాగులో పారేశారు. ఒక ప్రాచీన రచయిత ఇలా రాస్తున్నాడు “ఏవన్ నదిలోకి, ఏవన్ నుంచి సెవర్స్ నదిలోకి, సెవర్స్ నుంచి సముద్రాలలోకి, మహాసముద్రంలోకి ఇలా వెళ్లిన విక్లిఫ్ బూడిద ఆయన సిద్ధాంతాలకు ప్రతీక. ఆ సిద్ధాంతాలు ఇప్పుడు లోకమంతా వ్యాపించి ఉన్నాయి.” టి పుల్లర్, చర్చ్ హిస్టరీ ఆఫ్ బ్రిటన్, పుస్త, 4 సెక్ష 2, పేరా 54. కుత్సితమైన తమ ఈ చర్య ప్రాముఖ్యాన్ని విక్లిఫ్ ప్రత్యర్ధులు గుర్తించలేదు. 
    

    
      
    

    
      బోహీమియాకు చెందిన జాన్వాస్ విక్లిఫ్ రచనల ద్వారానే రోమను మతదోషా లెన్నింటినో విసర్జించి సంస్కరణ దిశగా ఉద్యమించటానికి ప్రేరణ పొందాడు. ఒకదాని నుంచి ఒకటి ఎంతో దూరంలో ఉన్న ఈ రెండు దేశాల్లో సత్యమనే విత్తనం నాటుకొంది. దీర్ఘకాలంగా మరుగునపడివున్న దైవ వాక్యంపై మనుషుల మనసులు కేంద్రీకృ తమయ్యాయి. దేవుని హస్తం గొప్ప దిద్దుబాటుకు మార్గం తెరుస్తున్నది. 
    

    
      
    

    

    
      
    

    
      అధ్యాయం 6—హస్, జెరోమ్ లు
    

    
      
    

    
      సువార్త తొమ్మిదో శతాబ్దంలోనే బోహీమియాలో ప్రవేశించింది. బైబిలు ప్రజల భాషలోకి అనువాద మయ్యింది. ప్రజల ఆరాధన సమావేశాలు జరిగాయి. కాకపోతే పోపు అధికారం పెరగటంతో దైవవాక్య ప్రాధాన్యం తగ్గింది. గ్రెగరి VII రాజుల గర్వం అణచాలని పెట్టుకున్నాడు. ప్రజల్ని తన బానిసలు చేసుకోవాలన్నది అతని అభిమతం. కనుక బోహీమియా భాషలో బహిరంగ ఆరాధనలు జరపటాన్ని నిషేధిస్తూ బుల్ ప్రకటన జారీ చేశాడు. “ఆరాధనలు తెలియని భాషలోనే జరపటం సర్వశక్తిగల దేవునికి ఎంతో ఇష్టమని, ఈ నిబంధనను పాటించనందున ఎన్నో అనర్థాలు తప్పుడు బోధలు ప్రబలుతున్నాయని” పోపు ప్రకటించాడు. విలీ, పుస్త3, అధ్యా 1. ఈ విధంగా దైవ వాక్య దీపాన్ని ఆర్చివేసి ప్రజల్ని చీకటిలో బంధించి ఉంచాలని రోము ఆదేశించింది. కాగా సంఘాన్ని సంరక్షించటానికి దేవుడు ఇతర సాధనాల్ని ఏర్పాటు చేశాడు. హింసవల్ల ఫ్రాన్స్, ఇటలీ దేశాల్లోని తమ గృహాలు విడిచి ఇతర దేశాలకు వెళ్లిపోయిన అనేకమంది వాల్దెన్సీయులు, అల్జీజనులు, బోహీమియాకు వచ్చారు. బహిరంగంగా బోధించలేక పోయినా వారు రహస్యంగా ఎంతో ఉద్రేకంతో పని చేశారు. ఇలా శతాబ్దాల కొద్దీ యధార్ధ విశ్వాసం చెక్కు చెదరకుండా నిల్చింది. 
    

    
      
    

    
      సంఘంలోని అవినీతిని ప్రజల దుర్వర్తనను ఖండించిన మనుషులు హస్ రోజులకు ముందే బోహేమియాలో ఉన్నారు. వారి కృషి ప్రజాదరణ పొందింది. రోము అధికారుల భయాల్ని రెచ్చగొట్టింది. ఫలితంగా సువార్త బోధకులను హింసించటం మొదలయ్యింది. నివాస ప్రదేశాలు విడిచి అడవుల్లోను కొండ కోనల్లోను ఆరాధనలు జరుపుకొంటున్న వారిని సైనికులు జంతువులల్లే వేటాడి చంపారు. కొంతకాలం తరువాత రోము ఆరాధన క్రమాన్ని అనుసరించని వారిని సజీవదహనం చేయాలని ఆదేశం జారీచేసింది. అయినా ప్రాణాల్ని విడిచిపెట్టే తరుణంలో క్రైస్తవులు తమ కార్యం సిద్ధించే సమయం వస్తుందని ఎదురుచూస్తూ మరణించారు.” సిలువ అనుభవించిన రక్షకుని మీద విశ్వాసం వలన మాత్రమే రక్షణ కలుగుతుందని బోధించిన వారిలో ఒకడు మరణిస్తూ ఇలా ప్రకటించాడు. “సత్య విరోధుల ఉగత ప్రస్తుతం మాపై గెలుపు సాధిస్తున్నది గాని, అది నిరంతరం ఉండదు. సామాన్య ప్రజల మధ్యనుంచి ఖడ్గంగాని అధికారంగాని లేని వాడొకడు లేస్తాడు. ఆయనపై వారు జయం సాధించటం జరగదు.” అదే పుస్తకం 3, అధ్యా. 1. లూథర్ దినాలు ఇంకా ఎంతో దూరంలో ఉన్నాయి. కాని అప్పుడే ఒక వ్యక్తి సన్నద్ధమౌతున్నాడు. రోమును ఖండిస్తూ ఆయన ఇవ్వనున్న సాక్ష్యం జనాలను మేలుకొలపనున్నది. 
    

    
      
    

    
      జాన్వాస్ బీదకుటుంబంలో జన్మించాడు. చిన్నతనంలోనే తండ్రిని కోల్పోయాడు. తల్లి భక్తిపరురాలు. విద్యకి, దైవ భీతికి అత్యంత ప్రాముఖ్యాన్నిచ్చి తన కొడుక్కి ఈ వారసత్వాన్ని అందించాలని కృషి చేసింది. హస్ ప్రాంతీయ పాఠశాలలో విద్య నభ్యసించి అనంతరం ప్రాన్స్ నగరంలో వున్న విశ్వవిద్యాలయంలో ఉచిత విద్యార్థిగా ప్రవేశం పొందాడు.ప్రాగ్ నగర ప్రయాణంలో తల్లి ఆయనతో వెళ్లింది. వితంతువు, నిరుపేద. కుమారుడి కివ్వటానికి ఆమెకు ఏమీలేదు. ఆ మహానగరాన్ని సమీపిస్తుండగా ఆ తండ్రిలేని బిడ్డపక్క మోకరించి పరలోకమందున్న తండ్రి దీవెనలు తన కుమారుడిపై ఉండాలని ప్రార్ధించింది. తాను చేసిన ఆ ప్రార్థనకు జవాబు ఏ విధంగా రానున్నదో ఆ తల్లికి తెలియలేదు. 
    

    
      
    

    
      కష్టపడి చదివి త్వరితాభివృద్ధి సాధించి హస్ విశ్వవిద్యాలయంలో పేరు ప్రతిష్టలు సంపాదించుకొన్నాడు. తన నిష్కళంక జీవితం తన వినయ విధేయతలు, సత్ప్రవర్తన వలన అందరి ప్రేమాదరాలను సంపాదించాడు. రోమును సంఘంలో హస్ నమ్మకమైన సభ్యుడు. ఆ సంఘం ఒనగూర్చుతానని చెప్పుకొంటున్న ఆధ్యాత్మిక దీవెనలను పొందాలని ఆత్రుతగా ఉన్న భక్తుడు. ఒక ఉత్సవ సమయంలో హస్ ఒక క్షమాపణ కార్యక్రమానికి హాజరై తన వద్ద ఉన్న చివరి కొన్ని నాణేల్ని చెల్లించి, వాగ్దాత్త క్షమాపణ పొందేందుకు ఊరేగింపులోకలిసి వెళ్లాడు. కళాశాల విద్య అనంతరం మత ప్రబోధ వృత్తిని స్వీకరించి స్వల్పకాలంలోనే ఖ్యాతి గడించి రాజు న్యాయస్థాన సంబంధమైన హోదాలో స్థిరపడ్డాడు. తాను విద్యనభ్యసించిన విశ్వవిద్యాలయంలో ఆచార్యుడుగాను దరిమిల అధ్యక్షుడు(రెక్టర్) గాను నియామకం పొందాడు. కొన్ని సంవత్సరాల్లోనే ఈ పేద ఉచితవిద్యార్థి తన దేశానికి గర్వకారణమై ఐరోపా ఖండంలో కీర్తి ప్రతిష్టలు గడించాడు. 
    

    
      
    

    
      అయితే హస్ సంస్కరణ ఉద్యమాన్ని మరో భూభాగంలో ప్రారంభించాడు. మత ప్రబోధకుడి ఆదేశాల కింద అనేక సంవత్సరాలు పని చేశాక బేల్లెహేము ఆలయంలో బోధకుడుగా నియామించబడ్డాడు. ఈ ఆలయ సంస్థాపకుడు లేఖన బోధ ప్రజల భాషలో జరగాలన్నది ఎంతో ప్రాముఖ్య విషయంగా ప్రబోధించాడు. రాము అధికారులు దీనికి సముఖంగా లేకపోయినా బోహీమియాలో ఆ ఆచారం పూర్తిగా ఆగిపోలేదు. అయినా బైబిలు గురించి తెలిసిన వారు చాలా తక్కువమంది. అన్ని వర్గాల ప్రజల్లోనూ ఘోర దుర్గుణాలు రాజ్యమేలుతున్నాయి. వీటిని హస్ నిర్మొహమాటంగా ఖండిచాడు. దైవ వాక్యంలోని సత్యాన్ని పరిశుద్ధతను అనుసరించాల్సిందిగా వారికి విజ్ఞప్తి చేస్తూ వాటిని వారికి నేర్పించాడు. 
    

    
      
    

    
      ప్రాగ్ నగర నివాసి, కొంత కాలం గడిచాక హస్ కు సన్నిహిత సహచరుడు అయిన జెరోమ్ ఇంగ్లాండు నుంచి స్వదేశానికి తిరిగి వచ్చేటప్పుడు తనతో విక్లిఫ్ రచనలు తెచ్చాడు. విక్లిఫ్ బోధనల్ని అంగీకరించి మార్పు చెందిన ఇంగ్లాండు దేశపు రాణి బోహీమియా యువరాణి. ఆమె ప్రభావ ఫలితంగా కూడ తన మాతృదేశమైన బోహీమియాలో సంస్కరణవాద విక్లిఫ్ రచనలు చాలా ప్రాచుర్యం పొందాయి. ఈ పుస్తకాన్ని హస్ అమితాశక్తితో అధ్యయనం చేశాడు. ఆ పుస్తక రచయిత నిజాయితీపరుడైన క్రైస్తవుడని నమ్మాడు. ఆ రచనల్లో ఆయన ప్రబోధించిన సంస్కరణలకు సానుకూలంగా స్పందించాడు. తనకు తెలియకపోయినా ఆప్పటికే రోముకు దూరంగా నడిపించే మార్గంలో హస్ ప్రస్థానం ఆరంభమయ్యింది. 
    

    
      
    

    
      దాదాపు ఇదే సమయంలో ఇంగ్లాండు నుంచి వచ్చిన ఇద్దరు పరదేశులు ప్రాగ్ నగరానికి వచ్చారు. వీరు బాగా చదువుకున్న వారు. సత్యాన్ని నేర్చుకొని దూరాన ఉన్న ఈ దేశంలో దాన్ని ప్రకటించటానికి వచ్చారు. వారు పోపుల సర్వాధికారంపై మొదట దాడి మొదలు పెట్టారు. అధికారులు వారిని మాట్లాడకుండా చేయటంతో తాము తల పెట్టినకార్యాన్ని విడిచి పెట్టటం ఇష్టం లేక వారు ఇతర చర్యలకు పూనుకొన్నారు. వారు చిత్రకారులు, బోదకులుకూడా. వారు తమ కళాకౌశలాన్ని ప్రదర్శించటం మొదలు పెట్టారు. ఒక బహిరంగ స్థలంలో వారు రెండు బొమ్మలు గీశారు. ఒకటి యేసు యెరూషలేములో ప్రవేశించటం సూచిస్తున్న బొమ్మ-సాత్వికుడై గాడిదను ఎక్కి” (మత్తయి 21:5) వెళ్తుండగా ప్రయాణంవల్ల మాసిన వస్త్రాలతో వట్టికాళ్లతో శిష్యులు ఆయన వెంబడి నడుస్తున్నారు. ఇక రెండవది పోపుల ఊరేగింపును సూచిస్తున్న బొమ్మ. విలువైన దుస్తుల్లో తలపై మూడంతస్తుల కిరీటంతో అందమైన అలంకరణలతో ముస్తాబైన గుర్రం మీద కూర్చుండగా ముందు బాకాలు ఊదేవారు, వెనుక కార్డినర్లు, ప్రిలేటులు నడుస్తుండగా తళుకు బెళుకులతో సాగుతున్న పోపు ఊరేగింపు అది. 
    

    
      
    

    
      అన్ని తరగతుల ప్రజల్ని ఆకట్టుకొన్న ప్రసంగమది. ప్రజలు తండోపతండాలుగా వచ్చి ఆ చిత్రాన్ని విరగబడి చూస్తున్నారు. వాటి నీతిని గ్రహించని వారు లేరు. క్రీస్తు ప్రభువు సాత్వీకానికి, విధేయతకు, ఆయన సేవకుడినని చెప్పుకుంటున్న పోపు గర్వానికి అహంకారానికి మధ్య గల వ్యత్యాసాన్ని గుర్తించి బాధపడని వారు లేరు. ప్రాగ్ నగరంలో గొప్ప గందరగోళం బయలు దేరింది. కొంతసేపు అయ్యాక తమ భద్రత దృష్టిలో ఉంచుకొని ఆ పరదేశులు ఆ నగరాన్ని విడిచి వెళ్లటం అవసరమని భావించారు. వారు బోధించిన పాఠం మాత్రం మరపురానిది. ఆ చిత్రాలు హస్ మనసును ఎంతగానో ఆకర్షించాయి. బైబిలుని విక్లిఫ్ రచనల్ని హస్ మరింత లోతుగా అధ్యయనం చేయటానికి అవి దారితీశాయి. విక్లిఫ్ ప్రబోధించిన సంస్కరణల్ని అంగీకరించటానికి ఇంకా సంసిద్ధంగా లేకపోయినా పోపుల నిజ స్వరూపాన్ని హస్ స్పష్టంగా చూడగలిగాడు. అధికారశ్రేణి దర్పాన్ని దురాశను అవినీతిని మరింత ఉత్సాహంతో నిరసించాడు. 
    

    
      
    

    
      బోహీమియా నుంచి సత్యం జర్మనీకి విస్తరించింది. ప్రాగ్ విశ్వవిద్యాలయంలో చెలరేగిన అల్లర్ల కారణంగా వందలాది జర్మను విద్యార్థులు స్వదేశానికి తిరిగి వెళ్లిపోయారు. వారిలో అనేకమందికి హస్ బైబిలుని పరిచయం చేశాడు. వారు తమ స్వదేశానికి తిరిగి వెళ్లాక సువార్తను తమ దేశ ప్రజలకు ప్రకటించారు. 
    

    
      
    

    
      ప్రాగ్ విశ్వవిద్యాలయ వార్తలు రోముకు చేరాయి. పోపు ముందు నిలువ వలసిందిగా హస్ కి ఆదేశాలు అందాయి. వాటిని శిరసావహించట మంటే మరణాన్ని కోరి తెచ్చుకోవటమే అవుతుంది. బోహీమియా రాజు, రాణి విశ్వ విద్యాలయ అధ్యాపకులు, సామంతులు, ప్రభుత్వాధికారులు హస్ ప్రాగ్ లోనే ఉండి ప్రతినిధి ద్వారా తనకు రోములో సమాధానం చెప్పటానికి అనుమతి ఇవ్వవలసిందిగా సంయుక్తంగా పోపుకు విజ్ఞప్తి చేశారు. ఆ వినతికి సమాధానం ఇవ్వకుండా పోపు విచారణను ప్రారంభించి ప్రాగ్ నగరాన్ని వెలివేస్తున్నట్లు ప్రకటించాడు. 
    

    
      
    

    
      ఆ యుగంలో ఈ వాక్యాన్ని పలకటం ఎప్పుడైనా జరిగితే అది భయాందోళల్ని సృ పించేది. ఈ ప్రకటన అనంతరం చోటుచేసుకోనే కర్మకాండ పోపు దేవుని రాయబారి అని అతని చేతిలో పరలోకం నరకం తాళపు చెవులున్నాయని, లౌకికమైన తీర్పులు, ఆధ్యాత్మికమైన తీర్పులు ఇవ్వటానికి అతనికి శక్తి వున్నదని నమ్మే ప్రజల్లో భయం పుట్టించటానికే రూపుదిద్దుకొంటుంది. వెలివేతకు గురి అయిన దేశానికి లేక ప్రాంతానికి పరలోక ద్వారాలు మూసుకొని వుంటాయని, సదరు నిషేదాన్ని తొలగించటానికి పోపుకు మనసు కరిగే వరకు మృతులు తామున్న సంతోషానందాల తావుల నుంచి దూరమవుతారని ఒక నమ్మకం ఉండేది. ఈ భయంకర విషాదానికి సూచనగా మత సంబంధమైన కార్యక్రమాలు నిలిపివేసేవారు. దేవాలయాల్ని మూసివేసేవారు. వివాహాలు ఆలయాల్లోగాక ఆలయావరణాల్లో జరిపేవారు. మృతులకు ప్రతిష్ఠిత స్థలాల్లో సమాధి జరిగేది కాదు. వారిని సమాదుల్లో పూడ్చిపెట్టకుండా గుంటల్లోనో, పొలాల్లోనో భూస్థాపితం చేసేవారు. ఇలా మనసుకు నచ్చే చర్యల ద్వారా ప్రజల మనసాక్షిని రోము అదుపుచేసింది. 
    

    
      
    

    
      ప్రాగ్ నగరంలో గంధరగోళం లేచింది. చాలామంది హస్ తమ విపత్తులకు కారణమని నిందించి ఆయనను రోము అధికారానికి అప్పగించాలని డిమాండు చేశారు. రేగుతున్న తుఫానును చల్లార్చటానికి సంస్కరణవాది హస్ తన గ్రామానికి వెళ్ళి అక్కడ కొంతకాలం ఉన్నాడు. ప్రాగ్ లో తాను వదలివచ్చిన మిత్రులకు రాస్తూ ఇలా అన్నాడు. “దుర్మార్గులు తమ మీదికి తాము నిత్యనాశనం తెచ్చుకోటానికి వారికి తావీయకుండేందుకు, భక్తులకు శ్రమలు, హింస కలగటానికి హేతువుకాకుండా వుండేందుకు, యేసుక్రీస్తు సూత్రాల్ని, ఆదర్శాన్ని అనుసరించి నేను మీ మధ్య నుంచి వెళ్లిపోయాను. భక్తిహీనులైన మతగురువులు మీ మధ్య వాక్య బోధను దీర్ఘకాలం నిషేధిస్తారన్న భయం వల్ల కూడా నేను వెళ్ళిపోయాను కాని దైవ సత్యాన్ని కాదనటానికి నేను మిమ్మల్ని విడిచి వెళ్ళలేదు. దేవుని సహాయంతో సత్యం కోసం మరణించటానికి సిద్ధంగా వున్నాను.”- బోనిక్కోజ్, ది రిపార్మర్స్ బిపోర్ ది రిఫర్మేషన్, సం 1,పుట 87. హస్ తన సువార్త సేవను ఆపలేదు. చుట్టుపట్ల ఉన్న గ్రామాలలో ఆసక్తితో వింటున్న జనసమూహాలకు సువార్త బోధించాడు. సువార్త వ్యాప్తిని అడ్డుకోటానికి పోపు తీసుకున్న చర్యలే అది ఎక్కువగా వ్యాపించటానికి ఈ రకంగా తోడ్పడ్డాయి. “మేము సత్యమునకు విరోధముగా ఏమియు చేయనేరముగాని సత్యము నిమిత్తమే సమస్తమును చేయుచున్నాము” 2 కొరింథీ. 13:8 
    

    
      
    

    
      “తన సేవా జీవితంలోని ఈ దశలో హస్ మనసు బాధాకరమైన సంఘర్షణలో చిక్కుకున్నట్లు కనిపిస్తున్నది. సంఘం పిడుగులు కురిపిస్తూ తనను ముంచేయాలని ప్రయత్నిస్తున్నప్పటికీ హస్ దాని అధికారాన్ని తోసిపుచ్చలేదు. ఆయనకు రోమీయ సంఘం క్రీస్తు పెండ్లి కుమార్తెగానే ఇంకా ఉన్నది. పోపు దేవుని రాయబారిగా, ప్రతినిధిగా ఇంకా ఉన్నాడు. హస్ సంఘర్షణ ఆధికార దుర్వినియోగంతోను, సూత్రంతోను కాదు. తన అవగాహనపై ఏర్పడ్డ నమ్మకాలకు తన మనస్సాక్షి కి మధ్య ఇది తీవ్ర సంఘర్షణను తెచ్చింది. తాను విశ్వసిస్తున్నట్లు ఆ అధికారం న్యాయమైంది పొరపాటు చేయనిది. అయితే దాన్ని అతిక్రమించాలి అన్న బలీయమైన అభిప్రాయం తన కెలా కలిగింది? ఆచరించటం పాపమన్నట్లు కనిపించింది. పొరపాటు చేయని పరిశుద్ధ సంఘానికి విధేయత చూపటం ఇంత రాద్దాంతానికి ఎందుకు కారణమవ్వాలి.? ఇది తాను పరిష్కరించుకోలేని సమస్యగా పరిణమించింది. క్షణక్షణం ఆయనను వేధిస్తున్న సమస్య ఇది. దాదాపు పరిష్కారంలో హక్కు తోస్తున్నదేంటంటే రక్షకుడు నివసించిన రోజుల్లో ఒకసారి జరిగినట్లు, సంఘ గురువులు దుష్టులు, దుర్మార్గులు అయి న్యాయసమ్మతమైన తమ అధికారాన్ని అన్యాయ కార్యకలాపాలకు వాడుకోటం జరుగుతున్నది. మన అవగాహన ద్వారా మనకు వస్తున్న లేఖన ఉపదేశమే మన మనస్సాక్షి అనుసరించాల్సిన నియమం అన్న సూత్రం తన మేలుకోసం తన బోధనలు వింటున్న విశ్వాసుల మేలు కోసం హస్ అవలంబించాడు. ఇంకా చెప్పాలంటే బైబిలులోని దేవుని మాటలేతప్ప సంఘం ద్వారా మత గురువుల మాటలు పొరపాటుచేయని మార్గదర్శి కాదని భావించాడు. ” వినీ, పుస్త 3, అధ్యా 2. 
    

    
      
    

    
      కొంతకాలం పిదప ప్రాగ్ లోని కోలాహలం సద్దుమణిగినప్పుడు దైవ వాక్యాన్ని మరింత ఉత్సాహంతోను ధైర్యంతోను ప్రకటించటానికి బెల్లెహేము ఆలయానికి తిరిగి వచ్చాడు. ఆయన ప్రత్యర్థులు చురుకుగా పని చేయటం మొదలు పెట్టారు. వారు ప్రాబల్యం గలవారు. కాగా ఇంగ్లాండు రాణి, అనేకమంది సామంతులు హస్ మిత్రులు, పెద్ద సంఖ్యలో ప్రజలు ఆయనకు బాసటగా నిలిచారు. ఆయన పవిత్ర సమున్నత బోధనల్ని పరిశుద్ధ జీవితాన్ని రోము మతవాదులు బోధిస్తున్న అంధవిశ్వాసంతోను వారి దురాశతోను, తాగుడు వ్యభిచారాలతోను పోల్చి చూసి, హస్ పక్క నిలువటం గొప్ప గౌరవమని అనేకులు పరిగణించారు. 
    

    
      
    

    
      ఇంతవరకు హస్ తన కృషిలో ఏకాకిగానే నిలిచాడు. కాని ఇంగ్లాండులో నివసించిన కాలంలో విక్లిఫ్ బోధనలను అంగీకరించిన జెరోమ్ ఇప్పుడు సంస్కరణ ఉద్యమంలో హ తో చేతులు కలిపాడు. ఇకనుంచి ఈ ఇద్దరూ జీవితంలో కలసి ఉన్నారు. మరణంలోనూ వీరు విడిపోలేదు. అసాధారణ ప్రతిభ, వాగ్దాటి, జ్ఞానం, ప్రజాదరణ కలిగించే వరాలు - జెరోమ్ కి సమృద్ధిగా వున్నాయి. అయితే ప్రవర్తనకు నిజమైన శక్తినిచ్చే గుణగణాల విషయంలో హ దే పై చేయి. ఆయన వివేచన జెరోమ్ దుందుడుకుతనానికి కళ్లెంగా పని చేసింది. అణకువతో జెరోమ్ తన విలువ ఏమిటో గ్రహించి ఆయన హితవును స్వీకరించే వాడు. వారి సంయుక్త కృషి ఫలితంగా సంస్కరణ ముందంజ వేసింది. 
    

    
      
    

    
      తాను ఎంపిక చేసుకొన్న ఈ వ్యక్తుల మనసులపై దేవుడు గొప్ప వెలుగు ప్రకాశింపజేశాడు. రోము నేతల అనేక దోషాల్ని వారికి బయలు పర్చాడు. కాని లోకానికి అందించాల్సిన వెలుగంతటినీ వారికి బయలు పర్చలేదు. రోవును మతాన్ని ముసురుతున్న చీకట్లనుంచి తన సేవకుల ద్వారా ప్రజల్ని బైటికి నడిపిస్తున్నాడు దేవుడు. వారు ఎదుర్కోవలసి ఉన్న జటిలమైన అనేక ఆటంకాలున్నాయి. వారు తాళగలిగినంతమట్టుకు వారిని ఒక్కొక్క మెట్టు చొప్పున నడిపించాడు. ఒక్కసారే వెలుగంతటినీ అందుకోటానికి వారు సిద్ధంగా లేరు. దీర్ఘకాలం చీకటిలో ఉన్న వారికి మధ్యాహ్న సూర్యుడి ప్రచండ తేజస్సుమల్లే వారికి ఆ వెలుగంతటినీ ఇవ్వటం జరిగితే అది వారిని దూరంగా తరిమివేసి ఉండేది. అందుకని ప్రజలు అందుకోగలిగిన పరిమాణంలో దేవుడు ఆ వెలుగును కొంచెం కొంచెంగా నాయకులకు ఇచ్చాడు. ప్రతి శతాబ్దంలోను నమ్మకమైన అనుచరులు అవసరమైవున్నారు. వారు ప్రజల్ని సంస్కరణ మార్గంలో ఇంకా ముందుకి నడిపించాల్సి ఉన్నారు. 
    

    
      
    

    
      సంఘంలోని చీలిక ఇంకా కొనసాగింది. ఇప్పుడు ముగురు పోపులు ఆధిక్యం కోసం సిగపట్లు పడుతున్నారు. వారి మధ్య రేగిన వైరం క్రైస్తవ లోకాన్ని నేరంతోను అస్తవ్యస్త పరిస్థితులతోను నింపింది. వెలివేతలు రువ్వుకోటంతో తృప్తి చెందక వారు ఆయుధ వినియోగానికి దిగారు. వీరిలో ఒక్కొక్కరూ ఆయుధాలు కొనుగోలుచేయటంలోను సైనికుల్ని సంపాదించటంలోను తల మునకలయ్యారు. అందుకు డబ్బు అవసరం. ఇది సంపాదించటానికి బహుమతులు, హోదాలు, సంఘ ఆశీర్వాదాలు, అమ్మకానికి వచ్చిన సరకులయ్యాయి. తమ అధికారులను అనుకరిస్తూ మతగురువులు లంచాలకు తెగబడ్డారు. ప్రత్యర్థులను దెబ్బతీయటానికి, తమ అధికారాన్ని నిలుపుకోటానికి వారు యుద్దాలు చేశారు. మతం పేరుతో అధికారులు సాగిస్తున్న హేయ కార్యాలను ఖండిస్తూ హస్ దినదినం అధికమౌతున్న ధైర్యంతో గర్జించాడు. క్రైస్తవలోకాన్ని అతలాకుతలం చేస్తున్న ఈతి బాధలకు రోము నేతలే బాధ్యులని ప్రజలు బాహాటంగా నిందించారు. 
    

    
      
    

    
      ప్రాగ్ నగరం భయంకర సంఘర్షణ అంచున మళ్లీ నిలిచినట్లు కనిపించింది. పూర్వయుగాల్లో మల్లే “ఇశ్రాయేలు వారిని శ్రమపెట్టువాడు. (2 రాజులు 18:17.) అని దైవ సేవకుణ్ణి నిందించారు. నగరం మళ్లీ వెలివేతకు గురయ్యింది. హస్ తాను పుట్టిన గ్రామానికి వెళ్లిపోయాడు. తనకు ప్రియమైన బేల్లెహేము ఆలయంలో వినిపించిన నమ్మకమైన సాక్ష్యం ముగిసింది. సత్యం తరపున సాక్షిగా ప్రాణాల్ని అర్పించటానికి ముందు ఇంకా విశాల వేదికమీద నుంచి క్రైస్తవ లోకంతో ఆయన మాట్లాడవలసి ఉన్నాడు. 
    

    
      
    

    
      యూరపను ఏమార్చుతున్న వ్యసనాలను నివారించేందుకు కాన్ సైన్స్ లో ఒక సభ ఏర్పాటయ్యింది. చక్రవర్తి సిగ్మండ్ కోరికమేరకు ముగ్గురు పోపులలో ఒకడైన జాన్ XXIII ఆధ్వర్యంలో ఆ సభ జరిగింది. సభ జరగాలంటూ వచ్చిన డిమాండ్ పోపు జాన్ కి ససేమిరా ఇష్టం లేదు. పోపుజాన్ ప్రవర్తన, విధానం, దర్యాప్తుకు నిలబడలేవు. సంఘనాయకులు నైతికంగా ఎంత బలహీనులో అంతగా నైతికంగా దిగజారిన ప్రివేటులు ఆ దర్యాప్తు జరిపినా, పోపుజాన్ గట్టెక్కడు. అయినా సిగ్మండ ను వ్యతిరేకించటానికి ధైర్యం చాలలేదు. 
    

    
      
    

    
      ఈ సభ ముఖ్యోద్దేశమేమిటంటే సంఘంలో చీలికను నివారించటం, సిద్ధాంత వ్యతిరేకతను నిర్మూలించటం. అందుచేత ప్రత్యర్థి పోపు లిద్దరిని కొత్త అభిప్రాయాన్ని ప్రబోదిస్తున్న జానా నన్ను ఆ సభకు హాజరు కావలసిందిగా ఆదేశించాడు. ఆ యిద్దరు పోపులు వ్యక్తిగత భద్రత దృష్ట్యా తమబదులు తమ ప్రతినిధులను పంపారు. ఈ సభకు నిర్వాహకుడుగా పైకి కనిపిస్తున్న పోపు జాన్ ఎన్నో అనుమానాలతో సభకు వచ్చాడు. చక్రవర్తి తనను పదవి నుంచి రహస్యంగా తొలగిస్తాడని అనుమానించాడు. కిరీటోత్సవాన్ని అభాసుపాలు చేసిన దుష్కృతాల నిమిత్తం దాన్ని సాధించటంలో జరిగిన నేరాల నిమిత్తం శిక్ష పడుతుందన్న భయం అతణ్ణి వేధించింది. అయినా ఉన్నతశ్రేణి మతగురువులతో, రాజభటులతో అతను కా న్స్ నగరానికి ఆడంబంరంగా వచ్చాడు. ఆ నగరంలోని బోధక వర్గం, పురప్రముఖులు, పురజనులు అతణ్ణి స్వాగతించటానికి బైటికి వెళ్లారు. నలుగురు న్యాయాధికారులు పట్టుకొని నడుస్తున్న బంగారు పందిరి అతని తలపై ఉండి నీడనిస్తున్నది. అతని ముందు ప్రభుభోజన రొట్టెను పట్టుకొని కొందరు నడిచారు. కార్డినళ్లు సామంతుల దుస్తులు చూపరులను ఆకట్టుకొన్నాయి. 
    

    
      
    

    
      అంతలో మరో ప్రయాణికుడు కాస్టెన్స్ చేరుకొంటున్నాడు. తన ప్రాణానికి ముప్పు కలిగించే అపాయాలేంటో హస్ ఎరిగినవే. తమను మళ్లీ కలవనన్నట్లుగా హస్ తన మిత్రుల నుంచి సెలవు తీసుకుని తన ప్రయాణం సాగించాడు. అది తన సజీవదహన దండనకు నడిపే దారి అని భావించాడు. తన ప్రయాణం నుంచి సురక్షితంగా తిరిగివచ్చేందుకు బోహీమియా రాజు సుంచి, చక్రవర్తి సిగిస్ మండ్ నుంచి తనకు హామీలున్నప్పటికీ తన ప్రాణాలకు ముప్పు ఉన్నందున హస్ అన్ని ఏర్పాట్లు చేసుకొన్నాడు. 
    

    
      
    

    
      ప్రాగ్ లో ఉన్న తన మిత్రులకు రాసిన ఉత్తరంలో ఆయన ఇలా అన్నాడు. “నా సహోదరులారా, నా బద్ద విరోధులు అనేకుల్ని కలవటానికి, క్షేమంగా తిరిగి రాక హామీతో నేను వెళ్తున్నాను. నా రక్షకుడు సర్వశక్తిగల దేవునిమీద నాకు పూర్తి విశ్వాసం ఉన్నది. ఆయన మీ ప్రార్ధనలు వింటాడని, తన చతురతను, వివేకాన్ని నాకిచ్చి వారిని ప్రతిఘటించటానికి తోడ్పడ్డాడని నేను శోధనలను, చెరసాలను అవసరమైతే క్రూర మరణాన్ని ధైర్యంగా ఎదుర్కొనేందుకు నన్ను బలపర్చటానికి పరిశుద్ధాత్మ నిస్తాడని విశ్వసిస్తున్నాను. తన ప్రియులకోసం యేసుక్రీస్తు శ్రమలు పొందాడు.మన రక్షణ నిమిత్తం వీటన్నిటిని సహనంతో భరించేందుకుగాను ఆయన తన ఆదర్శాన్ని విడిచి వెళ్ళినందుకు మనం విస్మయం చెందాలా? ఆయన దేవుడు. మనం ఆయన సృ జించిన మనుష్యులం. ఆయన ప్రభువు, మనం ఆయన బానిసలం. ఆయన ప్రపంచాధినేత. మనం పాప మానవులం. అయినా ఆయన శ్రమలు పొందాడు. మనం కూడా ఎందుకు శ్రమలు పొందకూడదు? ముఖ్యంగా శ్రమలు మనల్ని పవిత్ర పర్చేటపుడు కాబట్టి ప్రియులారా, నా మరణం ఆయనకు మహిమ తెచ్చేదైతే అతిత్వరగా రావాలని నా శ్రమలన్నింటినీ నేను స్థిరమనస్సుతో భరించటానికి నాకు శక్తినీయమని ప్రార్ధించండి. కాగా నేను తిరిగి మీ మధ్యకు రావటం జరిగితే నేను ఏ మచ్చా లేకుండా తిరిగి రాగలందులకు మనం ప్రార్ధిద్దాం. అంటే నా సహోదరులు అనుసరించటానికిగాను వారికి నేనొక మాదిరిని విడిచిపెట్టేందుకు సువార్త నుంచి ఒక పొల్లుకూడ నేను అణచివేయకుండా ఉండాలని ప్రార్ధిద్దాం. బహుశా మీరు నా ముఖాన్ని ప్రాగ్ లో ఎన్నడూ చూడక పోవచ్చు. అలాక్కాక, నేను మళ్లీ మీతో ఉండటం సర్వశక్తిగల దేవుని సంకల్పమైతే ఆయన ధర్మశాస్త్ర జ్ఞానంలోను, ఆయన ధర్మశాస్త్రాన్ని ప్రేమించటంలోను స్థిర చిత్తంతో ముందుకు సాగుదాం” ది బోనెక్కోస్ సం 1, పుటలు 147,148. 
    

    
      
    

    
      సువార్తను అంగీకరించిన ఒక మతగురువుకు రాసిన మరో లేఖలో తన గత పొరపాట్లను గూర్చి హస్ ఎంతో వినయంగా ప్రస్తావించాడు. “ఖరీదైన దుస్తులు ధరించటంలో ఆనందించానని, నిస్సార వ్యాపకాల్లో సమయం వ్యర్థం చేశానని తన్నుతాను నిందించుకొన్నాడు.” అనంతరం మనసును కదిలించే ఈ హిత వాక్యాలు రాశాడు, “దేవునికి మహిమ, ఆత్మల రక్షణ ఈ అంశాలతో నీ మనసునిండనీ, మళ్లు మాన్యాలు, ఆస్తిపాస్తుల సంపాదనతోకాదు. ఆత్మల రక్షణకన్న గృహాలంకరణ ఎక్కువ కాకుండా జాగ్రత్తపడు. అన్నింటికన్నా ఎక్కువగా ఆధ్యాత్మిక జీవనంపై శ్రద్ధ చూపి, బీదలతో భక్తిగా, వినయంగా వ్యవహరించాలి. నీ ఆస్తిని విందులతో హరించి వేయకు. నీ జీవితాన్ని మార్చుకొని అనవసరమైన వాటికి దూరంగా ఉండకపోతే నాకుమల్లే అపవిత్రమైన గద్దింపుకు గురిఅవుతావని నా భయం... నా సిద్ధాంతం నీకు తెలిసిందే. నీ బాల్యం నుంచి నా సిద్ధాంతాన్ని నీకు బోధించాను. దీన్ని గురించి ఎక్కువగా నీకు రాయటం నిరర్ధకం. నేను చేయటం నీవు చూసిన వ్యర్ధమైన పనుల్లో దేనిని చేయటంలో నీవు నన్ను అనుకరించకూడదని ప్రభువు కృపను బట్టి నిన్ను బతిమాలుతున్నాను.” అదే పుస్తకం సం 1, పుటలు 148, 149. 
    

    
      
    

    
      తన సిద్ధాంతాల వ్యాప్తికి, తన సీవపట్ల ప్రజాదరణకు ఎన్నో సూచికలు హస్ కి తన ప్రయాణంలో కనిపించాయి. ఆయనను కలవటానికి ప్రజలు వెల్లువెత్తారు. కొన్ని పట్టణాల్లో న్యాయమూర్తులు తమతమ వీధులగుండా ఆయన వెంట నడిచి వెళ్లారు. 
    

    
      
    

    
      కాన్స్టెన్స్ చేరిన అనంతరం హస్ కి పూర్తి స్వేచ్ఛ మంజూరయ్యింది. చక్రవర్తి ఇచ్చిన సురక్షిత ప్రయాణ హామీకి అదనంగా పోపు తన సంరక్షణ హామీ ఇచ్చాడు. కాని ఈ హామీ నిచ్చిన కొద్ది కాలంలోనే వీటికి విరుద్ధంగా సంస్కరణ వాది హస్ ను పోపు కార్డినళ్ల ఆదేశాల మేరకు అరెస్ట్ చేసి హేయమైన చీకటి కొట్టులో వేశాడు. దరిమిల రైనునది అవతల ఉన్న ఒక మేడలో ఆయనను బంధించి ఖైదీగా ఉంచాడు. పోపు తన నమ్మకద్రోహం వల్ల ఉపకారం పొందలేదు. అనతికాలంలోనే అతణ్ణి కూడా అదే ఖైదులో వేశారు. ఆదే పుస్త సం 1, పుట 247. హత్య, లంచం, వ్యభిచారం “ఉచ్చరించరాని పాపాల”తో పాటు మిక్కిలి ఘోరమైన నేరాలు అతను చేసినట్లు సభముందు రుజువయ్యింది. అది ఆ సబే ప్రకటింటింది. ఫలితంగా అతడు చివరగా తన కిరీటాన్ని కోల్పోయాడు. ఖైదులో ముగ్గాడు. ప్రత్యర్థి పోపులు కూడా పదవులు కోల్పోయారు. ఒక కొత్త పోపు ఎంపికయ్యాడు. 
    

    
      
    

    
      హస్ ప్రీస్టులపై ఏ నేరాలు మోపి వాటి దిద్దుబాటుకు డిమాండ్ చేశాడో వాటికన్న ఘోరమైన నేరాలకు పోపు పాల్పడినప్పటికీ అతణ్ణి పదవినుంచి మాత్రమే తొలగించిన ఆ సభే సంస్కర్త హసను నలిపివేయటానికి పూనుకొన్నది. హసను నిర్బంధించటం బోహీమియాలో ఆవేశకావేషాల్ని రెచ్చగొట్టింది. ప్రాబల్యం గల సామంతులు ఈ చర్యను నిరసిస్తూ గళమెత్తారు. సురక్షిత ప్రయాణహామీ ఉల్లంఘనను గర్తించిన చక్రవర్తి హస్ పై తీసుకున్న చర్యను వ్యతిరేకించాడు. అయితే సంస్కర ప్రత్యర్థులు మాత్రం ద్వేషంతో నిండి పట్టుదలగా ఉన్నారు. చక్రవర్తిలో ప్రతికూల భావాన్ని, భయాందోళల్ని, సంఘం పట్ల ఉద్రేకాన్ని రెచ్చగొట్టారు. “చక్రవర్తులు, రాజులు సురక్షిత ప్రయాణహామీ లిచ్చినప్పటికీ, సిద్ధాంత వ్యతిరేకులు లేక సిద్ధాంతవ్యతిరేకులుగా అనుమానితుల విషయంలో ఆ హామీలను నెరవేర్చ వలసిన పనిలేదు.” అన్న వాదనల్ని వారు వినిపించారు. జేకప్ వెన్సెంట్, హిస్టరీ ఆఫ్ ది కౌన్సిల్ ఆఫ్ కాన్సెన్స్, సం 1, పుట 516. వాళ్లు ఇలా గెలుపు సాధించారు. 
    

    
      
    

    
      చెరసాల పరిస్థితులవల్ల, అనారోగ్యం వల్ల శక్తి సన్నగిల్లటంతో చీకటి కొట్టులోని తేమతో నిండిన గాలి కారణంగా జ్వరం వచ్చి దాదాపు ఆయన ప్రాణాన్ని తీసింది. తుదకు హనను సభ ముందుకి తెచ్చారు. చక్రవర్తి ముందు సంకెళ్లు ధరించి నిలబడ్డాడు. తనను పరిరక్షిస్తానని తన గౌరవాన్ని, విశ్వసనీయతను పణంగా పెట్టి వాగ్దానం చేసిన చక్రవర్తి అతడు. సుదీర్ఘమైన దర్యాప్తులో తాను నమ్మిన సత్యాన్ని హస్ దృఢంగా కాపాడుకొన్నాడు. సమావేశమైన సంఘ అధికారులు దేశాధికారుల సమక్షంలో సంఘం అధికార వర్గాల్లో ప్రబలుతున్న అవినీతిని ఖండిస్తూ తన యధార్థ నిరసనను వెలిబుచ్చాడు. తన సిద్ధాంతాలను మార్చుకోటమో లేని పక్షంలో మరణించటమో రెంటిలో ఒకదాన్ని ఎన్నుకోమన్నప్పుడు హస్ హతసాక్షి కావటాన్ని ఎంపిక చేసుకొన్నాడు. 
    

    
      
    

    
      దైవకృప ఆయనను సంరక్షించింది. చివరి తీర్పుకు ముందు వారాల్లో తాననుభవించిన శ్రమలలో దేవుని సమాధానం ఆయన ఆత్మను నింపింది. “ఈ ఉత్తరాన్ని నా ఖైదు సంకెళ్లలో వున్న చేతులతో రాస్తున్నాను. నా మరణ తీర్పు రేపురావచ్చు...క్రీస్తు సహాయంతో భావి జీవితంలోని మనోహర సమాధానంలో మనం మళ్లీ కలుసుకొన్నప్పుడు, దేవుడు నాపట్ల ఎంత దయగా ఉన్నాడో, నాకు కలిగిన శోధనలలోను, శ్రమల్లోను ఆయన నన్ను ఎంత బలంగా ఆదుకొన్నాడో నీవు తెలుసుకొంటావు” అన్నాడాయన ఒక మిత్రునికి రాసిన ఉత్తరంలో- బోన్ కోస్, సం 2, పుట 67. 
    

    
      
    

    
      భవిష్యత్తులో యధార్ధ విశ్వాసం సాధించే విజయాన్ని తన చీకటి కొట్టులో చూడగలిగాడు. తాను సువార్త బోధించిన ప్రాగ్ నగర ఆలయాన్ని గూర్చి కలలు కంటూ ఆలయం గోడలపై తాను చిత్రించిన క్రీస్తు పటాన్ని చెరిపి వేస్తున్నట్లు చూశాడు. “ఈ దర్శనం ఆయనలో ఆందోళన రేపింది. ఆ మర్నాడు చాలా మంది చిత్రకారులు ఆ చిత్రాన్ని పుసరుద్దరించటం దాన్ని చక్కని రంగులతో తేజోవంతం చేయటం, మరిన్ని చిత్రాలు చిత్రించటం చూశాడు. ఆ పని ముగిసిన వెంటనే చుట్టూ మూగిన జనసమూహం మధ్య నిలిచి ఉన్న ఆ చిత్రకారులు ఇలా అన్నారు, ఇపుడు పోపులు, బిషప్పులను రానివ్వండి. వాటిని ఇక చెరిపివేయలేరు, తన కలను చెబుతూ సంస్కర్త అన్న మాటలివి. ‘క్రీస్తు స్వరూపాన్ని చెరిపివేయటం ఎన్నటికీ సాధ్యం కాదన్నదే నా నమ్మిక. ఆ రూపాన్ని నాశనం చేయాలని వాళ్లు ప్రయత్నిస్తున్నారు గాని నాకన్న మెరుగైన బోధకులు దాన్ని అందరి హృదయాల్లోను చిత్రిస్తారు’ ది ఆబెనీ పుస్త.1 , అధ్యా. 6. 
    

    
      
    

    
      చివరిసారిగా హస్ ని సభ ముందు నిలబెట్టారు. చక్రవర్తి, సామ్రాజ్య యువరాజులు, రాజ్యాధికారులు, కార్డినళ్లు, బిషప్పులు ప్రీస్టులతో అది బ్రహ్మాండమైన, ప్రకాశవంతమైన సభ. ఆ సభా కార్యాలను తిలకించటానికి పెద్దసంఖ్యంలో జనం విచ్చేశారు. అంతరాత్మ స్వాతంత్ర్యం కోసం సాగిన సుదీర్ఘ పోరాటంలో జరగబోతున్న ప్రథమ మహా బలియాగాన్ని వీక్షించేందుకు క్రైస్తవలోకం నలుమూలల నుంచి జనులు వచ్చారు. 
    

    
      
    

    
      తన తుది నిర్ణయం వెలిబుచ్చటానికి పిలుపు వచ్చినప్పుడు హస్ తన నమ్మకాన్ని వదులుకోటానికి నిరాకరించాడు. ఇచ్చిన మాట నిలబెట్టుకోలేని అసమర్ధ చక్రవర్తిపై తీక్షణమైన తన దృష్టిని సారించి ఇలా అన్నాడు, “ఇక్కడ కొలువు తీరిన చక్రవర్తి ప్రజాపరిరక్షణ, విశ్వసనీయత కింద నేను ఈ సభకి హాజరవ్వాలని నాయిష్టపూర్వకంగా తీర్మానించుకొని వచ్చాను. ”- బొనెకోస్, సం.2, పుట 84. అక్కడున్న ప్రజల కళ్లు తనవేపు తిరగటంతో సిగీస్ మండ్ ముఖం సిగ్గుతో ఎర్ర బడింది. 
    

    
      
    

    
      తీర్పు వెలువడిన తరువాత ఇక భ్రష్టత ఉత్సవం మొదలైంది. బిషప్పులు తమ ఖైదీకి మతాచార్యుడి అంగీని వేశారు. అది ధరించే తరుణంలో ఆయన “మన యేసుక్రీస్తు ప్రభువును హేరోదు పిలాతు ముందుకు పంపుతున్నప్పుడు ఆయనకు తెల్లని అంగీ ధరింపజేశారు.” అన్నాడు- అదే పుస్తకం సం.2, పుట. 86. తన నమ్మకాన్ని మార్చుకొంటానని చెప్పమన్నప్పుడు ప్రజల తట్టు తిరిగి “అయితే నేను పరలోకాన్ని ఏ ముఖంతో చూడగలను? నేను సువార్త బోధించిన వేలాదిమంది ప్రజల వంక ఎలా చూడటం? కాదు, ఇప్పుడు మరణానికి ఏర్పాటైన ఈ నీచ శరీరంకన్న వారి రక్షణ విలువైనదని భావిస్తున్నాను” అన్నాడు. ఒక్కో బిషప్పు ఆ కర్మకాండలో తన పాత్ర నిర్వహిస్తూ, ఒక శాపం ఉచ్చరిస్తూ ఉండగా ఒకటొకటిగా ఆయన మీది దుస్తులు తీసివేశారు. చివరగా “ ఆయన తలమీద కాగితపు టోపీని పెట్టారు. దానిపై భయం పుట్టించే భూతాల బొమ్మలు చిత్రించారు. ముందు భాగంలో బాగా కనిపించేటట్లు “ఆర్కెరిక్” అన్నమాట రాశారు. ‘నాకోసం ముళ్లకిరీటం ధరించిన ఓ యేసూ, నీ కోసం ఈ అవమానపు కిరీటాన్ని ఎంతో ఆనందంగా ధరిస్తాను‘’ అన్నాడు హస్. 
    

    
      
    

    
      ఆయనను ఈ తీరున ప్రదర్శిస్తూ ప్రిలేటులు ఇలా అన్నారు, “ఇప్పుడు నీ ఆత్మను సైతానుకు అర్పిస్తున్నాం ” కళ్లు ఆకాశం వేపుకు ఎత్తి. “నా ఆత్మ ఓ యేసు ప్రభువా, నీ చేతులకు అప్పగించుకొంటున్నాను. నన్ను విమోచించిన వాడవునీవే” అన్నాడు జాన్వాస్. 
    

    
      
    

    
      ఆయనను ఇప్పుడు లౌకికాధికారులకు అప్పగించారు. వారు హను మరణ దండన స్థలానికి తీసుకువెళ్లారు. పెద్ద ఊరేగింపు మొదలైయ్యింది. వందలాది సైనికులు, ప్రీస్టులు ఖరీదైన అంగీలు ధరించిన బిషప్పులు, కాన్స్టెన్స్ పురజనులు అందులో పాల్గొన్నారు. దహన స్తంభానికి హస్ ని కట్టివేశారు. నిప్పు అంటించటానికి అంతా సిద్ధంగా ఉండగా తన తప్పుల్ని విడిచి పెడ్తానని ఒప్పుకోటంద్వారా తన్నుతాను రక్షించుకోవుంటూ మరోసారి హెచ్చరించారు. “ఏ తప్పుల్ని నేను విడిచి పెట్టాలి? నేనే తప్పు చేయలేదని నాకు తెలుసు. నేను రాసింది బోధించింది పాపం నుంచి, నాశనం నుంచి ఆత్మలను రక్షించాలన్న దృష్టితో చేశాను. ఇందుకు సాక్షిగా దేవున్ని పిలుస్తున్నాను.” అని బదులు పలికాడు హస్. అదే పుస్తకం పుస్త.3, అధ్యా. 7. తన చుట్టూ మంటలు వేస్తున్నప్పుడు, “దావీదుకుమారుడా యేసూ నాపై దయ చూపు” అంటూ తన గొంతు మూగబోయేదాకా పాడాడు. 
    

    
      
    

    
      తన వీరోచిత ప్రవర్తనకు ఆయన విరోధులు సయితం విస్మయం చెందారు. హస్, ఆయన వెనుక మరణించిన జెరోమ్ హతసాక్ష్యాన్ని వర్ణిస్తూ ఉత్సాహభరితుడైన ఒక పోపు మతవాది అన్నాడు, “ఇద్దరూ తమ చివరి ఘడియ వచ్చినప్పుడు తొణకకుండా నిర్మల మనస్సుతో ఉన్నారు. పెళ్లికి సిద్ధపడేటట్లు వారు సజీవ దహనానికి సిద్ధపడ్డారు. బాధతో ఒక్కకేక కూడా వేయలేదు. ముంటలు లేచినప్పుడు పాటలు పాడనారంభించారు. మంటల తీవ్రత వారి గానాన్ని ఆపలేకపోయింది” అదే పుస్తకం, పుస్త.3, ఆధ్యా. 7. 
    

    
      
    

    
      హస్ శరీరం పూర్తిగా కాలిపోయాక ఆయన బూడిదను దానితో పాటు అందున్న మన్నును పోగుచేసి వాటిని రైన్ నదిలో నిమజ్జనం చేశారు. అలా అది సముద్రంలో కలిసిపోయింది. ఆయన ప్రబోధించిన సత్యాల్ని నిర్మూలించామని ఆయనను హింసించిన వారు వ్యర్ధంగా ఊహించారు. సముద్రంలో కలసిపోవటానికి ఆ రోజు వారు నదిలో కలిపిన బూడిద లోకంలోని దేశాలన్నిటిలో చెదిరిపడే విత్తనాలని వారు ఊహించలేదు. ఇంకా తెలియని దేశాలలో సత్యాన్ని గూర్చిన సాక్ష్యంలో విస్తారమైన పంటపండుతుందని వారు ఊహించలేదు. కాన్స్టెన్స్ సభామందిరంలో వినిపించిన స్వరం బలహీన ప్రతిధ్వనులు వచ్చేయుగాలన్నింటిలో వినిపిస్తాయి. హస్ ఇక లేడు అయినా ఆయన ఏ సత్యాల కోసం మరణించాడో ఆ సత్యాలు ఎన్నడూ నాశనం కావు. విశ్వాసం, నిలకడ విషయాల్లో హస్ ఆదర్శం వేలాదిమంది ప్రజలు హింసలోను మరణాపాయంలోను సత్యానికి నిబడటానికి ధైర్యాన్నిస్తుంది. ఆయన మరణం రోము నాయకులు క్రూరత్వాన్ని లోకానికి ప్రదర్శించింది. తమకు తెలియక పోయినా సత్య విరోధులు తాము దేనినైతే నాశనం చేయటానికి వ్యర్ధప్రయత్నాలు చేశారో ఆ సత్యం పురోగమించటానికి వారు ఎంతో తోడ్పడ్డారు. 
    

    
      
    

    
      కాసెస్టెన్స్ లో ఇంకో సజీవ దహనానికి రంగం సిద్ధమవుతున్నది. మరోసాక్షి రక్తం సత్యం పక్షంగా సాక్ష్యం ఇవాల్సివుంది. సభకు వెళ్తున్న హస్ కి వీడ్కోలు చెప్పిన పిదప ఏదైన అపాయం ఎదురైతే సహాయం అందించటానికి ఆగమేఘాలమీద వస్తానని చెబుతూ ధైర్యంగా, దృఢంగా ఉండమని జెరోమ్ హితవు పలికాడు. హసు ఖైదులో వేశారని విన్న వెంటనే విశ్వసనీయతగల ఈ శిష్యుడు తాను చేసిన వాగ్దానాన్ని నెరవేర్చటానికి సిద్ధమయ్యాడు. సురక్షిత ప్రయాణ హామీ లేకుండానే ఒక్క సహచరుడితో కాన్మెన్స్ సగరానికి పయనం కట్టాడు. అక్కడకు చేరిన తర్వాత తనకైతానే అపాయాన్ని కొనితెచ్చుకొంటున్నానని, హస్ విడుదల దిశ గా తాను చేయగలిగిందేమీలేదని జెరోమ్ గ్రహించాడు. ఆ నగరం నుంచి పారిపోయాడు. ఇంటికి వెళ్తుండగా ఆయనను బంధించి సంకెళ్లువేసి కొందరు సైనికుల కాపుదల కింద వెనక్కు తీసుకుని వెళ్లారు. మొదటిసారి జెరోమ్ సభముందు నిలిచి తన మీదికి వచ్చిన ఆరోపణలకు సమాధానం చెబుతుండగా “అతడితో పాటు మంటల్లోకి, మంటల్లోకి ” అన్న కేకలు వినిపించాయి. బోస్ స్ సం.1, పుట. 234. ఆయనను చీకటికొట్టులో వేసి ఎంతో బాధ కలిగించే విధంగా గొలుసులతో బంధించి రొట్టె నీళ్లు మాత్రమే ఇచ్చారు. కొన్ని మాసాలుగా క్రూర కారాగారం వల్ల జెరోమ్ వ్యాధికి గురి అయి మరణించటానికి సిద్ధమయ్యాడు. తప్పించుకొని పారిపోతా డేమోనన్న భయంతో తన శత్రువులు జెరోమను కొంచెం దయగా చూడటం మొదలు పెట్టారు. ఖైదులో ఆయన ఒక ఏడాది ఉన్నాడు. 
    

    
      
    

    
      పోపు మతవాదులు అనుకున్నట్లు లేదు హస్ మరణ పర్యవసానం. హస్ కిచ్చిన సురక్షిత ప్రయాణ హామీ ఉల్లంఘన దేశంలో కోపోద్రేకాల తుఫాను రేపింది. కనుక జెరోమ్ ని సజీవదహనం చేసే బదులు తన నమ్మకాల్ని వదులుకుంటానని ఒప్పుకోటాని సాధ్యమైతే ఒత్తిడి చేద్దామని తీర్మానించుకొన్నారు. ఆయనను సభముందు తీసుకొనివచ్చి తన నమ్మకాలు తప్పని ఒప్పుకోటమో లేని పక్షంలో సజీవదహన దండను పొందటమో ఎంపికచేసుకోమన్నారు. తాననుభవించిన శ్రమలతో పోలిస్తే ఆదిలోనే మరణించటం గొప్పదయాకార్యమై ఉండేది. ఇప్పుడు వ్యాధివల్ల, కఠిమైన చెరసాల జీవితం వల్ల, ఆందోళన, ఉత్కంఠలు కలిగించే హింస, మిత్రులు దూరం కావటం, హస్ మరణం వల్ల చోటుచేసుకొన్న నిరుత్సాహం జెరోమ్ సైర్యాన్ని దెబ్బతీశాయి. సభకు లొంగిపోవటానికి సమ్మతించాడు. కథోలిక్ విశ్వాసానికి బద్దుడనై ఉంటానని వాగ్దానం చేశాడు.విక్లిఫ్, హస్ బోధించిన “పరిశుద్ధ సత్యాలు” తప్ప వారి ఇతర సిద్ధాంతాలను ఖండించాలని సభ చేసిన తీర్మానాన్ని అంగీకరించాడు. అదే పుస్తకం, సం. 2, పుట 141. 
    

    
      
    

    
      ప్రయోజనకరమైన చర్య ద్వారా జెరోమ్ తన అంతరాత్మను సద్దణచి ప్రమాదం నుంచి తప్పించుకోజూశాడు. కాగా తన చీకటి కొట్టులో ఏకాంతంగా ఉన్నప్పుడు తాను చేసిన పనిని ఒకింత స్పష్టంగా చూశాడు. హస్ ధైర్యం గురించి, విశ్వాస పాత్రత గురించి దానికి విరుద్ధంగా సత్యాన్ని సత్యం కాదని స్వయంగా తాను చెప్పటం గురించి ఆలోచించాడు. ఎవరికి సేవ సేస్తానని తాను వాగ్దానం చేశాడో, ఎవరు తన నిమిత్తం సిలువ మరణం పొందాడో ఆ ప్రభువు గురించి ఆలోచించాడు. తన ఉపసంహరణకు పూర్వం తన శ్రమలన్నింటి నడుమ దేవుని ప్రేమావాగ్దానంలో ఓదార్పును పొందాడు. ఇప్పుడు ఆయన ఆత్మను దుఃఖం, సందేహాలు బాధిస్తున్నాయి. రోము అధికారులతో సమాధానంగా నివసించాలంటే తాను ఉపసంహరించుకోవలసినవి ఇంకా ఉన్నాయని ఆయనకు తెలుసు. తాను అడుగుపెడుతున్న మారం పరిపూర్ణ భ్రష్టతతోనే అంతమౌతాది. ఒక నిర్ధారణకు వచ్చాడు.స్వల్పకాలం బాధను తప్పించుకోటానికి తన ప్రభువును ఎరగనని బొంకకూడదని ఆయన తీర్మానించుకొన్నాడు. 
    

    
      
    

    
      కొద్ది కాలంలోనే ఆయనను మళ్లీ సభ ముందుకు తీసుకొని వచ్చారు. ఆయన ఒప్పుకోలు న్యాయమూర్తులకు తృప్తికరంగా లేదు. హస్ మరణంతో ఇంకా బలీయమైన వారి రక్తదాహం తాజా బాధితుల కోసం వెంపర్లాడు తున్నది. మినహాయింపులేమీ లేకుండా సత్యానికి లొంగిపోటం ద్వారా మాత్రమే జెరోమ్ తన జీవాన్ని పరిరక్షించుకో గలడు. తన విశ్వాసాన్ని ప్రకటించుకొని తన సోదర హతసాక్షి వెంబడి మంటల్లోకి వెళ్లటానికి ఆయన నిర్ధారణ చేసుకొన్నాడు. 
    

    
      
    

    
      క్రితం తప్పని తాను ఒప్పుకున్నదాన్ని ఉపసంహరించుకొన్నాడు. మరణిస్తున్న వ్యక్తిగా తన వాదనను వినిపించటానికి అవకాశాన్ని కోరాడు. ఆయన చెప్పబోతున్న మాటల ఫలితానికి భయపడి తనమీద మోపిన ఆరోపణలకు ఔను కాదు అని మాత్రమే సమాధానం చెప్పాలని ప్రిలేట్లు పట్టుపట్టారు. అది క్రూరం, అన్యాయం అని జెరోమ్ ప్రతిఘటించాడు. జెరోమ్ ఇలా స్పందించాడు, “భయంకరమైన ఖైదులో మురికిలో శబ్దాలు, దుర్వాసన మధ్య, వసతులు ఏమీలేకుండా మీరు నన్ను మూడు వందల నలభై రోజులు బంధించి ఉంచారు. అప్పుడు మీ ముందుకి నన్ను రప్పించారు. నా బద్ద విరోధుల మాటలు విని నేను మాట్లాడేందుకు అవకాశం ఇవ్వటం లేదు. నిజంగా మీరు వివేకవంతులైతే, లోకానికి వెలుగై న్యాయం విషయంలో పాపం చేయకుండా జాగ్రత్త పడండి. నా విషయ మంటారా, నేను దుర్భల మానవుణ్ణి. నా జీవితం ఏమంత ప్రాముఖ్యమైంది కాదు. అన్యాయపు తీర్పు తీర్చవద్దని నేను మీకు హితవు చెప్పేటప్పుడు నేను నాగురించి మాట్లాడటం లేదు. మీ గురించే ఎక్కువ మాట్లాడున్నాను.” అదే పుస్తకం, సం.2, పుటలు 146, 147. చివరగా ఆయన మనవిని అంగీకరించారు. జెరోమ్ న్యాయమూర్తుల సమక్షంలో మోకరించి ప్రార్థించాడు. తాను సత్యానికి విరుద్ధంగా లేకుండా తన ప్రభువుకు తల వంపులు తెచ్చే విధంగా మాట్లాడకుండా తన ఆలోచనల్ని, మాటల్ని దేవుని ఆత్మ అదుపుచేయవలసిందిగా ప్రార్ధించాడు. ప్రథమ శిష్యులకు దేవుడు చేసిన ఈ వాగ్దానం ఆ రోజు జెరోమ్ విషయంలో నెరవేరింది. “నా నిమిత్తము మీరు అధిపతుల యొద్దకును, రాజుల యొద్దకును తేబడుదురు. వారు మిమ్మును అప్పగించునప్పుడు ఏలాగు మాట్లాడుదుము? ఏమి చెప్పుదుము? అని చింతింపకుడి. మీరేమి చెప్పవలెనో అది ఆగడియలోనే మీకనుగ్రహింపబడును. మీ తండ్రి ఆత్మ మీలో ఉండి మాటలాడుచున్నాడేగాని మాటలాడువారు మీరు కాదు” మత్తయి10:1820. 
    

    
      
    

    
      జెరోమ్ మాటలు తన ప్రత్యర్థుల్లో సయితం ఉత్సాహభరిత విస్మయాన్ని పుట్టించి వారి ప్రసంశలను పొందాయి. ఆయనను ఒక ఏడాదిపాటు చీకటికొట్టులో ఉంచారు. ఏమీ చదువలేకపోయాడు. సరిగా చూడలేకపోయాడు. శారీరకంగాను, మానసికంగాను బాధను ఆందోళనను అనుభవించాడు. అయినప్పటికీ ఎలాంటి ఆటంకాలు లేకుండా అధ్యయనం చేసే అవకాశమున్న వ్యక్తి వాదనలమల్లే ఆయన వాదనలు స్పష్టంగా శక్తిమంతంగా సాగాయి. అన్యాయపు తీర్పులకు గురి అయిన పరిశుదుల చరిత్ర పొడవునా ఎందరో ఉన్నారని తన శ్రోతలకు గుర్తు చేశాడు. తమ తమ కాలాల్లో కొందరు వ్యక్తుల ఘనత కోసం కొందరిని ఆరోపణలకు, నిందలకు గురిచేసి వారిని అంతమొందించటం జరిగింది. తర్వాత కాలంలో వారు గౌరవార్డులని ప్రజలు గుర్తించారు. అంతెందుకు ఒక అపవిత్ర న్యాయపీఠం క్రీస్తు నేరస్తుడని తీర్పు ఇచ్చింది. 
    

    
      
    

    
      తన విశ్వాస పరిత్యాగ ప్రకటన సమయంలో హస్ మరణదండన న్యాయమైనదే అని జెరోమ్ అంగీకరించాడు. ఇప్పుడు ఆ విషయమై తన పశ్చాత్తాపాన్ని ప్రకటించి హఠ సాక్షి హస్ నిరపరాధి అని సాక్ష్యమిచ్చాడు. “తన బాల్యం నుంచి ఆయనను నే నెరుగుదును. ఆయన పరమ ఉత్తముడు, యధార్ధవంతుడు, పరిశుద్దుడు. ఆయన నిరపరాధి అయినా దోషిగా ఎంచి మరణదండన విధించారు. నన్నుకూడా నేను మరణించటానికి సిద్ధంగా ఉన్నాను. నా కోసం శత్రువులు, అబద్ధ సాక్షులు సిద్ధంచేసిన హింసకు భయపడి వెనుదిరగను. ఆ శత్రువులు అబద్ద సాక్షులు. తమ వంచనల విషయంలో దేవుని ముందు ఒకనాడు లెక్క అప్పజెప్పవలసి ఉన్నారు. దేవున్ని ఎవరూ మోసం చేయలేరు, ఏదీ వంచించలేదు” అన్నాడు. బోనెకోస్, సం. 2, పుట 151. 
    

    
      
    

    
      సత్యం విషయంలో బొంకినందుకు తన్నుతాను నిందించుకొంటూ జెరోమ్ ఇలా అన్నాడు, “నా యుక్త వయసు నుంచి నేను చేసిన పాపాలన్నింటిలోను నాకు ఎక్కువ వేదనను, దుఃఖాన్ని కలిగించింది ఏంటంటే విక్లిపై, నా గురుపు, మిత్రుడు, పరిశుద్ధ హతసాక్షి అయిన జాన్వాస్ పై మీరిచ్చిన అన్యాయపు తీర్పును ఈ ప్రాణాంతక స్థలంలో ఆమోదించటం ద్వారా నేను చేసిన పాపం. ఔను దాన్ని మనస్పూర్తిగా ఒప్పుకొంటు మరణముంటే భయపడి వారి సిద్ధాంతాల్ని ఖండించానని ఒప్పుకొంటున్నాను. కాబట్టి నా పాపాల్ని క్షమించుమని ముఖ్యంగా అతినీచమైన ఈ పాపాల్ని క్షమించుమని సర్వశక్తిగల దేవున్ని వేడుకొంటున్నాను” న్యాయాధికారుల వంక చూస్తూ” సంఘ సిద్ధాంతాలను కదిల్చివేసినందుకు కాదు గాని మత ప్రబోధక వర్గం దుష్కియలను దురాచారాలను విలాసాలను, వారి గర్వాన్ని, ప్రిలేట్లు, ఫ్రీస్టుల పాపాల్ని ఎండగట్టినందుకు విక్లిఫ్ ని జానాను మీరు దండించారు. వారు చెప్పిన విషయాలన్నీ కాదనలేని నిజాలు. వారి భావాలాంటివే నా భావాలూను. వారు ప్రకటించినటే నేను ప్రకటిస్తున్నాను.” 
    

    
      
    

    
      ఆయన చెబుతున్న మాటలకు అడ్డు తగిలారు. కోపంతో వణుకుతూ ప్రిలేటులు, “ఇంతకన్నా రుజువేం కావాలి? మన కళ్లతోనే సిద్ధాంత వ్యతిరేకిని చూస్తున్నాం.” అని కేకలు వేశారు. 
    

    
      
    

    
      రేగుతున్న తుఫానులో నిశ్చలంగా నిలిచి జెరోమ్ ఇలా అన్నాడు, “ఏమిటి, నాకు చావంటే భయమనుకొన్నారా? మరణం కన్న భయంకరమైన చీకటి కొట్టులో ఒక ఏడాది నన్ను బంధించి ఉంచారు. ఒక తురుష్కుడు, యూదుడూ లేదా అన్యుడు వ్యవహరించనంత క్రూరంగా మీరు నా యెడల ప్రవర్తించారు. నా ఎముకల మీద ఉన్న మాంసం వాస్తవంగా కుళ్లిపోయింది. అయినా నేను నోరు విప్పలేదు. దైవ సేవకుడు విలపించటం మంచిదికాదు. కాని ఒక క్రైస్తవుడి పట్ల కనుపర్చిన ఆటవికత్వానికి దిగ్ర్భాంతి వ్యక్తం చేయకుండా ఉండలేను” అదే పుస్తకం, సం 2, పుటలు 151-153. 
    

    
      
    

    
      మళ్లీ ఆగ్రహ తుపాను విరుచుకు పడింది. జెరోమ్ ను హుటాహుటీగా ఖైదుకి తీసుకువెళ్లిపోయారు. జెరోమ్ పలికిన మాటలు హృదయాల్లో నాటుకు పోవటంతో ఆయన ప్రాణాన్ని కాపాడాలని కాంక్షించిన వ్యక్తులు ఆ సభలో కొందరున్నారు. సంఘాధికారులు కొందరు జెరోమ్ ను సందర్శించి తాను సభ అధికారానికి లొంగి పోవలసిందని విజ్ఞప్తి చేశారు. రోము అధికారానికి వ్యతిరేకతను విడనాడటం వల్ల తనకు కలిగే ప్రతి ఫలం ఉజ్వల భవిష్యత్తు అని ప్రలోభపెట్టారు. కాగా లోక మహిమను ఇవ్వజూచినప్పుడు తన ప్రభువు యేసుమల్లే జెరోమ్ నమ్మకంగా నిలిచాడు. 
    

    
      
    

    
      నేను తప్పులో ఉన్నానని పరిశుద్ధ లేఖనాల నుంచి నిరూపించండి. అప్పుడు నా బాణి తప్పని ఒప్పుకొంటాను” అన్నాడు. 
    

    
      
    

    
      పరిశుద్య లేఖనాలు! వాటిని బట్టి ప్రతీదాన్ని పరీక్షించాలా? సంఘం విశదపర్చేంతవరకు వాటిని ఎవరు గ్రహించగలిగారు?” ప్రశ్నించాడు ఒక శోధకుడు. 
    

    
      
    

    
      “మన రక్షకుని సువార్త కన్నా మానవ సాంప్రదాయాల్నే మనం విశ్వసించటం సమంజసమా? తాను రాసిన పత్రికల్లో విశ్వాసులు మానవ సాంప్రదాయాల్ని విశ్వసించాలనలేదు. లేఖనాల్ని పరిశోధించండి ” అన్నాడు పౌలు 
    

    
      
    

    
      “సిద్ధాంత వ్యతిరేకీ, ఇంతసేపు నీతో మాట్లాడినందుకు సంతాపపడున్నాను. నీవు సైతాను చెప్పుచేతల్లో ఉన్నావు.” అన్నదే వారి సమాధానం. విలీ, పుస్త.3,అధ్యా. 10. 
    

    
      
    

    
      ఆయనకు మరణ దండన విధించారు. హస్ ఏ స్థలంలో తన ప్రాణాన్ని త్యాగం చేశాడో అక్కడికే జెరోమ్ ని తీసుకు వెళ్లారు. ఆయన దారి పొడవున పాడుకొంటూ వెళ్లాడు. ఆయన ముఖంపై ఆనందం, సమాధానం తాండవించాయి. ఆయన దృష్టి క్రీస్తుమీద నిలిచింది. మరణ భయం ఏకోశానా కనిపించలేదు. మంట వెలిగించే వాడు అడుగు వేసి తన వెనుకకు వెళ్లినప్పుడు హతసాక్షి కానున్న జెరోమ్ “ధైర్యంగా ముందుకు రా, మంట నా ముఖానికి అంటించు. భయపడి ఉండివుంటే ఇక్కడుండే వాళ్లే కాదు.” అన్నాడు. 
    

    
      
    

    
      తన చుట్టూ మంటలు ఆవరిస్తుండగా ఆయన చివరి మాటలు ఒక ప్రార్ధన. “ ప్రభువా, మహాశక్తిగల తండ్రీ, నామీద దయ ఉంచి, నా పాపాలు క్షమించు. నేను ఎల్లపుడూ నీ సత్యాన్ని ప్రేమించానని నీకు తెలుసు”. బోనెకోస్, సం. 2, పుట 168. స్వరం మూగబోయింది. ప్రార్ధనలో వున్న పెదవులు మాత్రం కదులుతూనే ఉన్నాయి. అగ్ని పని పూర్తి అయ్యాక ఆయన బూడిదను అది ఉన్న మట్టిని పోగుచేసి హస్ చితాభస్మాన్ని పారేసినట్లు రైను నదిలో పారేశారు. 
    

    
      
    

    
      విశ్వాస పాత్రులైన వాక్య ప్రబోధకులు అలా అంతమొందారు. అయితే వారు ప్రబోధించిన సత్యాలు ప్రసరించిన వెలుగును- సాహసోపేతమైన వారి ఆదర్శం విరజిమ్మిన వెలుగును- ఆర్పటం సాధ్యపడలేదు. అప్పటికే చీకట్లు చీల్చుకొంటూ బయటపడున్న ఉదయాన్ని ఆపేందుకు మనుషులు ప్రయత్నించటం పయనిస్తున్న సూర్యుణ్ణి వెనక్కు మళ్లించటానికి ప్రయత్నించటమే అవుతుంది. 
    

    
      
    

    
      హస్ ని హతమార్చటం బోహీమియలో ఆగ్రహావేశాలను రగుల్కొలిపింది. హస్ ప్రీస్టుల దుర్బుద్ధికి చక్రవర్తి విశ్వాస ఘాతుకానికి బలి అయ్యాడని ఆదేశ ప్రజలంతా భావించారు. ఆయన సత్యాన్ని చిత్తశుద్ధితో బోధించిన అధ్యాపకుడనీ, ఆయన మరణాన్ని శాసించిన సభహత్యాపరాధం చేసిందని ప్రకటించారు. ఆయన సిద్ధాంతాలు క్రితంకన్న ఇప్పుడు ఎక్కువగా ప్రజల్ని ఆకర్షించాయి. విఫ్ రచనలు అగ్నికి ఆహుతి కావాలని పోపు శాసనాలు ఆదేశించాయి. ఈ విధ్వంసాన్ని తప్పించుకొన్న పుస్తకాలు ఇప్పుడు తమ రహస్య స్థలాలనుంచి బైటికి వచ్చాయి. వాటిని బైబిలుతోగాని తమకు అందుబాటులో ఉన్న బైబిలు ఖండికలతోగాని అనుసంధానపరిచి పఠించారు. అనేక మంది ఇలా సంస్కర్త బోధించిన విశ్వాసాన్ని స్వీకరించారు. 
    

    
      
    

    
      హస్ కార్యం విజయాలు సాధించటాన్ని హస్ హంతకులు చూస్తూ కూర్చోలేదు. ఆ ఉద్యమాన్ని అణచివేయటానికి పోపు, చక్రవర్తి ఏకమయ్యారు. చక్రవర్తి సిగ్మండ్ సేనలు బోహీమియా మీద విరుచుకుపడ్డాయి. 
    

    
      
    

    
      అయితే దేవుడు ఒక విమోచకుణ్ణి లేపాడు. యుద్ధం ఆరంభమైన వెంటనే జిస్కా గుడ్డివాడయ్యాడు. అయినా తన యుగంలోని మిక్కిలి సమర్ధులైన సేనాధిపతుల్లో జిస్కా ఒకడు. ఆయన బోహీమియా సేనానాయకుడు. దేవుని సహాయం తమకుంటుందన్న నమ్మకం, తమది నీతివంతమైన కార్యమన్న విశ్వాసం దండిగా ఉన్న ఆ ప్రజలు తమపైకి దండెత్తిన మిక్కిలి శక్తిమంతమైన సైన్యాన్ని ప్రతిఘటించ గలిగారు. తాజా సేనల్ని సమకూర్చుకొంటూ చక్రవర్తి బోహీమియా మీదికి మళ్లీ మళ్లీ దండెత్తాడు. ప్రతిసారీ వారిని బోహీమియా తిప్పి కొట్టటం జరిగింది. హస్ వాదులు మరణమంటే భయపడని వారు. వారికి ఏదీ అడ్డునిలువలేదు. యుద్ధం ఆరంభమైన కొన్ని సంవత్సరాలకు జిస్కా మరణించాడు. ఆయన స్థానంలో ప్రకోపియస్ నాయకుడయ్యాడు. ప్రకోపియస్ కూడా సాహసం, నైపుణ్యం గల సేనాని. కొన్ని విషయాల్లో ఇతడు జిస్కాకన్న ఎక్కువ సమర్థుడు. 
    

    
      
    

    
      అంధ వీరుడు జిస్కా మరణించాడని తెలుసుకొన్న బోహీమియా ప్రజల శత్రువులు తాము కోల్పోయిన దంతా తిరిగి సంపాదించటానికి ఇదే అనువైన సమయమని భావించారు. పోపు ఇప్పుడు హస్ వాదులపై ధర్మయుద్ధం ప్రకటించాడు. మళ్లీ పెద్దసైన్యంతో బోహీమియాపై దాడి చేశాడు. కాని ఘోరపరాజయం పాలయ్యాడు. మరో ధర్మయుద్ధం ప్రకటించాడు పోపు. ఐరోపాలో పోపు ప్రాబల్యం ఉన్న దేశాల నుంచి యుద్ధానికి మనుషుల్ని, ద్రవ్యాన్ని ఆయుధాల్ని సమకూర్చుకొన్నాడు. ఎట్టకేలకు హస్ తత్వవాద అవిశ్వాసుల అంతం దగ్గర పడిందని భావించి వేలాదిమంది పోపు జండా కింద గుమి కూడారు. విజయం కలుగుతుందన్న ధీమాతో ప్రచండమైన సేన బోహీమియాలో ప్రవేశించింది. అదే ప్రజలు ఒకటై వారిని ఎదుర్కొన్నారు, ఇరుసైన్యాల మధ్య నది మాత్రమే ఉంది. “ధర్మయుద్భభటులు ఆధిక్యంలో ఉన్నారు. అయితే నదిని సరసర దాటి హస్ తన ప్రత్యర్థులతో తలపడే బదులు ఆవీరుల్ని చూస్తూ నిలబడిపోయాడు.” విలీ, పుస్త. 3 ఆధ్యా 17. అంతట హఠాత్తుగా ఆ సైన్యంలో భయం పుట్టింది. ఒక్క దెబ్బకూడా కొట్టకుండా ఏదో అదృశ్యశక్తి చెదరగొట్టినట్లు ఆ విశాల సేన చెల్లాచెదురైపోయింది. హతత్వవాద సైన్యం అనేకమందిని హతమార్చింది. పారిపోతున్న సేనల్ని వెంబడించి విజేతలు విశేషమైన దోపిడి సొమ్మును కైవసం చేసుకొన్నారు. ఆ యుద్ధం బోహీమియా ప్రజల్ని నిరుపేదలుగా మిగల్చటానికి బదులు ధనికుల్ని చేసింది. 
    

    
      
    

    
      కొన్ని ఏళ్ల తర్వాత కొత్త పోపు ఆధ్వర్యంలో మరో ధర్మయుద్ధం జరిగింది. క్రితంలో చేసినట్లే ఐరోపాలో పోపు ప్రాబల్యం ఉన్న దేశాల నుంచి మనుషుల్ని నిధుల్ని పోపు సమకూర్చుకొన్నాడు. ప్రమాధభరితమైన ఈ కార్యంలో పాలుపంచుకునే వారికి పలు ఫ్రలోభాల ఎర చూపాడు. ధర్మయుద్ధ భటులు ప్రతివారికీ అతి ఘోరమైన నేరాలకు సంపూర్ణ క్షమాపణ వాగ్దానం చేశాడు. యుద్ధంలో మరణించిన వారందరికీ పరలోకంలో విలువైన ప్రతిఫలం ఉంటుందని హామీ ఇచ్చాడు. యుద్ధంలో గెలిచి జీవించినవారు గొప్ప గౌరవం యుద్ధరంగం నుంచి ధనం పొందుతారని ప్రలోభ పెట్టాడు. మళ్లీ పెద్ద సైన్యాన్ని సమకూర్చుకొని సరిహద్దులు దాటి బోహీమియాలో ప్రవేశించాడు. హస్ తత్వవాదుల సేనలు వారిముందు బలహీనత చూపి వెనుకంజ వేస్తూ వారిని దేశం లోపలికి రాబట్టారు. తద్వారా తమకు విజయం వచ్చేసిందని వారిని నమ్మించారు. చివరగా ప్రకోపియస్ నిలిచి శత్రువుల మీదకు విజృంభించి యుద్ధం చేస్తూ ముందుకుసాగాడు. తమ తప్పును గుర్తించిన ధర్మయుద్ధ భటులు యుద్ధం ప్రారంభానికి కనిపెడుతూ తమ శిబిరంలో ఉన్నారు. సైన్యం దగ్గరకు వస్తున్న శబ్దం వినిపించగానే హస్ తత్వవాద సైనికులు ఇంకా కనిపించకముందే ధర్మయుద్ధ భటులలో భయం పుట్టింది. యువరాజులు, సేనాపతులు, సామాన్య సైనికులు తము యుద్ధ కవచాలు పారేసి అన్ని దిక్కులకు పారిపోవటం మొదలు పెట్టారు. ఆ దండయాత్రకు నాయకత్వం వహించిన పోపు ప్రతినిధి భయభ్రాంతులతో గుండెలు చేతపట్టుకొన్న సైనికుల్ని పోగుచేయటానికి ప్రయత్నించాడు. అతడు ఎంత ప్రయత్నించినా లాభం లేకపోయింది. వారితో పాటు అతడు కూడా పలాయనం చిత్తగించాడు. శత్రుసైన్యం సర్వనాశనమయ్యింది. విజేతలకు విస్తారమైన కొల్ల ధనం చేజిక్కింది. ఐరోపాలో మిక్కిలి శక్తిమంతమైన రాజ్యాలు తర్బీతుచేసి యుద్ధానికి సిద్ధంచేసిన సాహసికులు, శూరులతో కూడిన గొప్ప సైన్యం ఒక చిన్న బలహీన దేశాన్ని సంరక్షిస్తున్న వారిని ఒక దెబ్బకూడా కొట్టకుండా ఇలా రెండోసారి పారిపోజేయటం జరిగింది. ఇక్కడ దేవుని శక్తి ప్రదర్శితమయ్యింది. ముట్టడి దారులు మానవాతీతమైన భయాందోళనలకు గురి అయ్యారు. ఎర్ర సముద్రంలో ఫరో సైన్యాన్ని నాశనం చేసిన వాడు, గిద్యోను అతని మూడువందలమంది దాడిలో మిద్యానీయుల సైన్యాన్ని పారిపోజేసినవాడు, గర్వాంధులైన అపూరు సైన్యాల్ని ఒక రాత్రి కించపరచినవాడు అయిన ఆ ప్రభువు మళ్లీ తన చేయి చాపి హింసిస్తున్న ఆ శక్తిని మాడ్చివేశాడు. “భయకారణం లేని చోట వారు భయబ్రాంతులైరి. నన్ను ముట్టడి వేయు వారి ఎముకలను దేవుడు చెదరగొట్టియున్నాడు. దేవుడు వారిని ఉపేక్షించెను గనుక నీవు వారిని సిగ్గుపరచితివి” కీర్తనలు 53:5. బలప్రయోగం నిష్ప్రయోజనమని గుర్తించి పోపునేతలు రాజనీతిని ఆశ్రయించారు. ఒక రాజీ ఒప్పందం కుదుర్చుకొన్నారు. నేతలు బోహీమియన్లకు అంతరాత్మ స్వాతంత్ర్యాన్ని ఇస్తామని చెప్పుకొంటూ వాస్తవానికి వారిని రోము అధికారానికి అప్పగించారు. రోముతో శాంతికి బోహీమియన్లు నాలుగు షరతులు పెట్టారు. బైబిలు స్వేచ్చగా బోధించటం, ప్రభుభోజన సంస్కారంలో రొట్టెను, ద్రాక్షారసాన్ని సంఘం పొందే హక్కు, దైవారాధనలో మాతృభాష వినియోగం, లౌకిక హోదా నుంచి అధికారం నుంచి బోధక వర్గం మినహాయింపులు, నేరాల విషయంలో బోధకవర్గం, సభ్యులు అన్న భేదం లేకుండా అందరూ న్యాయస్థానాల తీర్పుకు లోనుకావటం. హస్ తత్వవాదులు ప్రతిపాదించిన నాలుగు నిబంధనలను పోపు నేతలు ఎట్టకేలకు అంగీకరించారు. అయితే వాటిని విశదపర్చే హక్కు సభకు చెందాలని షరతు పెట్టారు. అంటే ఆ హక్కు పోపుకు చక్రవర్తికి చెందాలని అర్ధం.విలీ పుస్త.3, అధ్యా. 8. ఈ ప్రాతిపదికన ఒక ఒప్పందం కుదిరింది. యుద్ధం ద్వారా సంపాదించటంలో విఫలమైన దాన్ని భావగోపనం ద్వారా రోము సంపాదించింది. హస్ తత్వవాదుల నిబంధనలకు బైబిలు సూత్రాలకుమల్లె తమ సొంత బాష్యం చెప్పటం ద్వారా రోమీయ సంఘం తనకనుకూలమైన అర్ధాన్ని చెప్పవచ్చు. 
    

    
      
    

    
      ఆ ఒప్పందం తమ స్వాతంత్ర్యాన్ని వమ్ము చేస్తుందని విమర్శిస్తూ బోహీమియాలో ఒక పెద్ద తరగతి ప్రజలు దాన్ని అంగీకరించని ఫలితంగా భేదాలు చీలికలు ఏర్పడ్డాయి. వారి మధ్య యుద్ధం రక్తపాతం చోటుచేసుకొన్నాయి. ఈ యుద్ధంలో ప్రకోపియస్ నేల కూలాడు. బోహీమియా స్వాతంత్ర్యం అంతమొందింది. 
    

    
      
    

    
      హస్ ను జెరోమ్ ను పట్టియిచ్చిన సిగి వుండ్ బోహీమియా రాజయ్యాడు. బోహీమియా ప్రజల హక్కులను పరిరక్షిస్తానని వాగ్దానం చేసినప్పటికీ పోపుల ఆధిపత్య స్థాపనకు అతడు దోహదం చేశాడు. రోముకు దాసోహమనటం వల్ల అతడికి ఒనగూడిన మేలేమీలేదు. ఇరవై సంవత్సరాలు అతడి జీవితం కష్టాలు శ్రమలతో నిండి దుర్భరమయ్యింది. అర్థం పర్థంలేని దీర్ఘ సంఘర్షణతో అతడి సైన్యం నశించింది. ధనాగారం ఖాళీ అయ్యింది. ఇప్పుడు ఒక ఏడాది పరిపాలన అనంతరం అతను మరణించాడు. దేశం అంతఃకలహం అంచున నిలిచింది. భావి తరాలకు అది విడిచి పెట్టిన స్వాస్థ్యం అపఖ్యాతి. 
    

    
      
    

    
      అల్లర్లు, సంఘర్షణలు, రక్తపాతం చాలా కాలం కొనసాగాయి.విదేశ సైన్యాలు బోహీమియాపై దండెత్తాయి. అంతఃకలహాలు దేశాభివృద్ధికి విఘాతం కలిగించాయి. సువార్త ననునసరించి నివసించిన ప్రజలు రక్తపాతంతో కూడిన హింసకు గురి అయ్యారు. 
    

    
      
    

    
      తమ పూర్వపు సహవిశ్వాసులు రోముతో ఒప్పందం చేసుకొని రోము పొరపాట్లనే కొనసాగిస్తున్నందున వారు సనాతన విశ్వాసాన్నే ఆచరిస్తూ ఒక ప్రత్యేక సంఘంగా ఏర్పడి “ఐక్య సహోదర” సంఘ మన్న పేరు పెట్టుకొన్నారు. ఈ క్రియవల్ల వారు అన్ని వర్గాల ప్రజల నిందలకు శాపనార్థాలకు గురి అయ్యారు. అయినా వారు చలించకుండా స్థిరంగా నిలిచారు. రోము ఒత్తిడికి తాళలేక వారు అడవుల్లోను, గుహల్లోను తలదాచుకొని వాక్యం పఠించటానికి దేవుని ఆరాధించటానికి సమావేశమయ్యేవారు. 
    

    
      
    

    
      ఆయాదేశాల్లోకి రహస్యంగా దూతలను పంపించి “ఈ నగరంలో కొందరు, ఆ నగరంలో కొందరు తమ ప్రేమికులు ఉన్నారని తమ విశ్వాసమల్లేనే వారూ హింసలకు గురి అయ్యారని, ఆల్ఫ్ పర్వతాల నడుమ లేఖన పునాదిపై నిలిచిన పురాతన సంఘం ఒకటున్నదని అది రోము దుష్కృత్యాల్ని విగ్రహారాధనను ఖండిస్తున్నదని తెలుసు కొన్నారు. ” లిలీ, పుస్త 3, అధ్యా. 19. ఈ రహస్య సమాచారం వారికి అమితానందం కలిగించింది. వాల్టెన్సీయ క్రైస్తవులతో ఉత్తర ప్రత్యుత్తరాలు మొదలయ్యాయి. 
    

    
      
    

    
      సువార్త విషయంలో దృఢంగా నిలిచిన బోహీమియ ప్రజలు భయంకర హింసను అనుభవించారు. “అది వారికి కాళరాత్రి. సూర్యోదయానికి కనిపెడుతున్న మనుషులకు మల్లే ఆ చీకటి ఘడియలో వారి కళ్లు సూర్యోదయం కోసం దీక్షగా చూస్తున్నాయి.” అవి వారికి దుర్దినాలు... ముందు హస్ ఆ తర్వాత జెరోమ్ తిరిగి పలికిన మాటలు వారికి గుర్తుకొచ్చాయి. ఆ దినం ఉదయించటానికి ఒక శతాబ్దకాలం గతించాలి అన్నారు వారు. బోహీమియన్ల (హస్ తత్వవాదుల)కు ఈ మాటలు దాస్య గృహంలో ఉన్న గోత్రాలకు యోసేపు పలికిన ఈ మాటల్లా ఉన్నాయి, “నేను చనిపోవుచున్నాను, దేవుడు నిశ్చయముగా మిమ్మును చూడవచ్చి...మిమ్మును తీసుకొనిపోవును.” అదే పుస్తకం పుస్త.3, అధ్యా. 19. “పదిహేనో శతాబ్దం చివరి కాలంలో సహోదర సంఘాలు నెమ్మదిగా పెరిగాయి. కష్టాల్లో నుంచి పూర్తిగా బైట పడకపోయినప్పటికీ వారికి కొంత విశ్రాంతి లభించింది. పదహారో శతాబ్దం ఆరంభదినాల్లో బోహీమియాలోను మొలరేసియాలోను వారి సంఘాలు రెండు వందల దాకా ఉన్నాయి.- ఎజ్రాహాల్ గినెట్, లైఫ్ అండ్ టైమ్స్ ఆఫ్ జా హస్, సం 2, పుట 570. “భయంకర అగ్ని జ్వాలల్ని, ఖడ్గాన్ని తప్పించుకొని నమ్మకంగా నిలిచిన శేషించిన వారికి హస్ ప్రవచించిన ఆ దినాన్ని చూసే తరుణం లభించింది.” లిలి,పుస్త.3, అధ్యా. 19.
    

    

    
      
    

    
      అధ్యాయం 7—రోముతో లూథర్ తెగతెంపులు
    

    
      
    

    
      సంఘాన్ని పోపుమత అంధకారంలో నుంచి స్వచ్ఛమైన విశ్వాస కాంతిలోకి నడిపించటానికి పిలుపు పొందిన వారిలో ప్రథమ గణ్యుడు మార్టిన్ లూథర్. ఉత్సాహం, పట్టుదల, భక్తి విశ్వాసాలు దండిగా ఉన్నవాడు. దేవునికి తప్ప ఎవరికీ భయపడని వాడు. మత విశ్వాసానికి లేఖన పునాదిని తప్ప మరి దేనినీ గుర్తించనివాడు. లూథర్ కన కాలానికి దేవుడు ఎంపిక చేసుకొన్న వ్యక్తి. సంఘాన్ని సంస్కరించటంలోను లోకాన్ని సువార్తతో చైతన్య పర్చటంలోను దేవుడు మహత్కార్యాలు సాధించాడు. 
    

    
      
    

    
      సువార్త ప్రథమ ప్రబోధకుల మల్లే లూథర్ పేదరికం లో నుంచి వచ్చాడు. ఈయన బాల్యం ఒక పేద శ్రామిక కుటుంబంలో గడిచింది. తండ్రి ప్రతిరోజు గనిలో పనిచేసి ఈయనకు విద్య చెప్పించాడు. లూథరిని న్యాయవాదిని చేయాలని తండ్రి ఆశించాడు. అయితే నెమ్మదిగా శతాబ్దాలుగా నిర్మితమవుతున్న గొప్ప మందిర నిర్మాణకుడుగా ఈయన పని చేయాలని దేవుడు సంకల్పించాడు. శ్రమ లేమి కఠోర క్రమశిక్షణ పాఠాలు నేర్పించి జీవితంలో తాను నిర్వహించాల్సిన ముఖ్యమైన పనికి లూథర్ ని అనంత జ్ఞాని అయిన దేవుడు సన్నద్ధం చేశాడు. 
    

    
      
    

    
      లూథర్ తండ్రి దృఢమైన, చురుకైన బుద్ధిగలవాడు. సచ్ఛీలుడు, యధార్ధవంతుడు, దృఢ సంకల్పం కలవాడు. ముక్కుసూటి మనిషి, పర్యవసానాలేమైన విధి నిర్వహణ విషయంలో తన నమ్మకాలననుసరించి వ్యవహరించిన వ్యక్తి. తన కున్న అవగాహనను బట్టి ఆశ్రమ వ్యవస్థ అంటే ఆయనకు నమ్మకం లేదు. తనకు తెలియకుండా లూథర్ ఆశ్రమంలో చేరినప్పుడు అతడు తీవ్ర అసంతృప్తికి గురి అయ్యాడు. అది జరిగిన రెండేళ్ళకుగాని తండ్రి కొడుకుల మధ్య సయోధ్య కుదరలేదు. అయినప్పటికీ అతని అభిప్రాయాల్లో మార్పు రాలేదు. 
    

    
      
    

    
      తమ బిడ్డల చదువు సంధ్యల మీద తర్బీతుమీద లూథర్ తలిదండ్రులు ఎక్కువ శ్రద్ధ చూపారు. దైవ జ్ఞానంలోను క్రైస్తవ సుగుణాల ఆచరణలోను వారిని పెంచేందుకు కృషి చేశారు. తన తనయుడు దేవుని నామాన్ని ఎప్పుడూ గుర్తుంచుకోవాలని ఒకనాడు దైవ సత్యాన్ని ప్రబల పర్చటంలో సాధనం కావాలని కుమారుడు వింటుండగా తండ్రి తరచు ప్రార్ధన చేసేవాడు. తమ శ్రమాజీవితాల్లో సాధ్యపడినంతమేరకు నైతిక లేదా మానసిక సంస్కృతిని వృద్ధిపర్చుకోటానికి కలిగే ప్రతి అవకాశాన్ని ఆ తల్లిదండ్రులు సద్వినియోగ పర్చుకొని ఆనందించే వారు. తమ బిడ్డల్ని భక్తిగాను, ప్రయోజకులుగాను జీవించటానికి రూపు దిద్దేందుకు వారు చిత్తశుద్ధితో పట్టుదలతో కృషి చేసేవారు. తమ దృఢత్వం, బుద్ధిబలం వల్ల కొన్ని సార్లు కఠినంగా వ్యవహరించే వారు. కాకపోతే కొన్ని సందర్భాల్లో పొరపాట్లు జరిగినప్పటికీ వారి క్రమశిక్షణ సరైనదేగాని ఖండనార్హం కాదని సంస్కర్త లూథర్ గుర్తించాడు. 
    

    
      
    

    
      చిన్న వయసులోనే చదవటానికి వెళ్లిన పాఠశాలలో అధికారులు లూథర్ తో కర్కశంగా ఒకింత దౌర్జన్యంగా కూడా వ్యవహరించారు. లూథర్ తల్లిదండ్రులు చాలా పేదవాళ్లు. లూథర్ ఇంకో పట్టణంలో ఉన్న పాఠశాలలో చేరినప్పుడు ఇంటింటికి వెళ్లి పాటలు పాడి భోజనం సంపాదించుకొనేవాడు. భోజనం లేక తరచు ఆకలితో ఉండే వాడు కూడా. ఆ కాలంలో ప్రబలంగావున్న మూఢ, విచారభరిత మత నమ్మకాలు లూథర్ ని భయంతో నింపాయి. రాత్రుళ్లు పండుకొని దేవుని దయగల పరలోకపు తండ్రిగా కాక కఠినమైన న్యాయాధిపతిగా, కఠోర నియంతగా తలస్తూ చీకటితో నిండిన భవిష్యత్ లోకి చూస్తూ నిత్యమూ భయాందోళనలతో వణికేవాడు. 
    

    
      
    

    
      అయినా అనేక తీవ్ర ఆశాభంగాలు ఎదురైనా లూథర్ ఉన్నత నైతిక ప్రమాణాలు మానసిక ఔనత్యం సొంతం చేసుకోటానికి ముందుకు సాగాడు. వాటికి ఆయన హృ దయం ఆకర్షితమయ్యేది. జ్ఞానం కోసం హృదయం తృష్ణగొనేది. ప్రయోగాత్మకమైన అతని మనస్సు డంబమైన పై మెరుగుగల వాటినిగాక యధార్ధమైన, స్థిరమైన, ప్రయోజనకరమైన వాటిని ఎంపిక చేసుకోటానికి నడిపించేది. 
    

    
      
    

    
      పద్దెనిమిది సంవత్సరాల వయస్సులో ఎన్ఫర్డ్ విశ్వవిద్యాలయంలో చేరినప్పుడు లూథర్ పరిస్థితులు చాలా మెరుగుపడ్డాయి. అతని అభివృద్ధి క్రితంకన్న ఇపుడు మెరుగయ్యింది. ఖర్చు తగ్గించుకొని కష్టపడి పని చేయటం ద్వారా లూథర్ తల్లిదండ్రుల ఆర్ధిక సామర్థ్యం పెరిగింది. అతనికి అవసరమైన సహాయాన్ని వారు అందించగలిగారు. బుద్ధిమంతులైన మిత్రుల ప్రభావం తన పూర్వ తర్ఫీతు దుష్ఫలితాన్ని కొంతమేర తగ్గించింది. ఉత్తమ రచయితల పుస్తకాల్ని అధ్యయనం చేసి వారి విలువైన భావాల్ని భద్రపర్చుకొని జ్ఞానుల వివేకాన్ని సొంతం చేసుకొన్నాడు లూథర్. తన పూర్వ అధ్యాపకుల కఠిన క్రమశిక్షణ కింద ఉన్నప్పుడు సయితం తన ప్రతిభను కనపర్చాడు. అనువైన ప్రభావాలు పరిస్థితులు ఒనగూడటంతో మనసు వేగంగా అభివృద్ధి చెందింది. మంచి జ్ఞాపకశక్తి చురుకైన ఊహాశక్తి, చక్కని హేతువాద శక్తి, వాటిని నిర్విరామంగా అనువర్తించటం తన సహచరులందరిలోను అతణ్ని ప్రథమగణ్యుణ్ణి చేశాయి. మానసిక క్రమశిక్షణ అతనికి పరిణతిని అవగాహనం మానసిక చైతన్యం, సూక్ష్మగాహ్యత కలిగించి జీవిత సంఘర్షణలకు అతన్ని సన్నద్ధ పర్చాయి. 
    

    
      
    

    
      లూథర్ అంతరంగంలో దైవభీతి చోటుచేసుకొన్నది. నిశ్చలమైన గురిని కలిగి దేవుని ముందు వినయంగా నివసించటానికి అది అతణ్ని దేవుని వద్దకు నడిపించింది. తాను దేవుని సహాయంపై ఆధారపడటం అవసరమని అతను నిత్యము గుర్తించాడు. అనుదిన కార్యకలాపాల్ని ప్రార్థనతో ప్రారంభించే వాడు. మార్గదర్శకత్వానికి మద్దతుకోసం తన హృదయం ఎడతెగక విజ్ఞాపన చేస్తూ ఉండేది. “సరిగా ప్రార్థన చేయటం అధ్యయనంలో కూడా సగభాగం. అది మెరుగైన భాగం” అని అతను తరచు అనేవాడు. - ది అబినే, పుస్త.2, అధ్యా.2. 
    

    
      
    

    
      ఒకనాడు విశ్వవిధ్యాలయ గ్రంథాలయంలో పుస్తకాలు తిరగేస్తూన్నప్పుడు లూథర్ కి ఒక లేటిన్ బైబిలు కనిపించింది. అలాంటి పుస్తకాన్ని ముందెన్నడూ చూడలేదు. అలాంటి పుస్తకం ఉనికిలో ఉన్నదని కూడా ఎరుగడు. సువార్తలు, పత్రికల భాగాలను బహిరంగ ఆరాధన సమావేశాల్లో ప్రజలకు చదివి వినిపించటం విన్నాడు. అదే సంపూర్ణ బైబిలని భావించాడు. ఇప్పుడు మొదటిసారిగా దేవుని సంపూర్ణ వాక్యాన్ని చూశాడు. భయంతోను విస్మయంతోను ఆ పరిశుద్ధ గ్రంధం పుటలు తిరగేశాడు. గుండె దడదడ కొట్టుకొంటోంది. జీవ వాక్యాన్ని తనకైతాను చదివాడు. మధ్యమధ్య ఆగి “ఇలాంటి పుస్తకాన్ని దేవుడు నాకు సొంతంగా ఇస్తే ఎంత బాగుండును” అని ఆశ్చర్యపడ్డాడు. అదే పుస్తకం, పుస్త.2, అధ్యా.2. అతని పక్క దేవదూతలు నిలిచి ఉన్నారు. తాను సత్యాన్ని గ్రహించేటట్లు దేవుని సింహాసనం నుంచి వచ్చిన కాంతి సత్యనిధులను అతనికి బయలు పర్చింది. అతను ఎన్నడూ దేవుని అగౌరవ పర్చలేదు. తన పాప స్థితిని గూర్చిన గుర్తింపు ముందెన్నటికన్న ఇప్పుడు బలంగా కలిగింది. పాపం నుంచి విముక్తి పొంది దేవునితో సమాధానం కలిగి ఉండాలన్న కోరిక కలిగింది. అది తాను ఆశ్రమంలో ప్రవేశించి సన్యాసి జీవితం జీవించటానికి లూథర్ ని నడిపించింది. ఇక్కడ అతను దినమంతా శ్రమ చేసేవాడు. ఇంటింటి కెళ్లి అడుక్కునేవాడు. గౌరవం ప్రశంసలను ఆకాక్షించే మనసు అతనిది. లూథర్ నిర్వహిస్తున్న నీచ సేవక కృత్యాలు తననెంతో చిన్నపుచ్చి, తన మనోభావాలకు విఘాతం కలిగించేవి. కాని ఆ సిగ్గును సహనంతో భరించాడు. తన పాపాలకు అది నిష్కృతి అని నమ్మాడు. 
    

    
      
    

    
      తన అనుదిన విధుల నడుము లభించే విరామ ఘడియల్ని అధ్యయనానికి వినియోగించేవాడు. నిద్రలేకుండా, తన అతిసామాన్యమైన ఆహారం తీసుకోటానికి కూడా సమయం లేకుండా తన పఠనాన్ని సాగించేవాడు. ప్రధానంగా దేవుని వాక్య పఠనం అతనికి అమితానందాన్నిచ్చేది. ఒక సన్యాసి గృహం గోడకు గొలుసుతో కట్టి ఉంచిన బైబిలును చూశాడు. తరచు దాన్ని పఠించటానికి వెళ్లేవాడు. పాపం విషయంలో తన నమ్మకాలు బలీయమయిన కొద్దీ తన సొంత క్రియల ద్వారా నిష్కృతి పొంది శాంతిని సంపాదించ చూశాడు. అతను అతికఠోరమైన జీవితం జీవించాడు. ఉపవాసం, జాగరణ, స్వీయదండన వీటి ద్వారా తన పాపనై జాన్ని నియంత్రించటానికి ప్రయత్నించాడు. ఆశ్రమ జీవితం కూడ ఈ స్థితిని నివారించలేదు. దేవుని ముందు నిలిచేందుకుగాను పరిశుద్ధమైన హృదయాన్ని కలిగి ఉండటానికి అవసరమైన ఏ త్యాగాన్నైనా చేయటానికి లూథర్ వెనుకాడలేదు. అనంతరం ఆయన ఇలా అన్నాడు, “నేను నిజంగా ఎంతో భక్తిగల సన్యాసిని, నా హోదాకు సంబంధించిన నియమ నిబంధనల్ని, నిష్టగా ఆచరించాను. సన్యాసి విధుల నిర్వహణ ద్వారా ఒక సన్యాసి ముక్తి పొందగలిగితే అది నాకు తప్పక లభించాలి... నాకృషి ఇంకా కొనసాగాల్సి ఉంటే నా అవమానాన్ని మరణం వరకు భరించాల్సి ఉంటుంది.” అదే పుస్తకం, పుస్త.2, అధ్యా. 3. బాధాకరమైన ఈ క్రమశిక్షణ ఫలితంగా అతను బలహీనుడయ్యాడు. స్పృహ తప్పి పడిపోతూ ఉండేవాడు. దాని పర్యావసానాలనుంచి లూథర్ పూర్తిగా కోలుకోలేదు. ఎన్ని ప్రయత్నాలు చేసినా పాప భారంతో కుంగిపోతున్న అతని ఆత్మకు ఉపశమనం లభించలేదు. చివరికి అతను నిరాశ నిస్పృహల అంచున నిలిచాడు. 
    

    
      
    

    
      కథ ముగిసిందని లూథర్ అధైర్యం చెందిన తరుణంలో అతనికి ఒక స్నేహితుణ్ణి, సహాయకుణ్ణి లేపాడు దేవుడు. భక్తుడైన స్టాపి లూథర్ కి దేవుని వాక్యాన్ని వివరించి, తన పరిధిని దాటి విషయాలు పరిగణించుమని, దైవ ధర్మశాస్త్ర ఉల్లంఘనకు అంతంలేని శిక్ష అన్న తలంపును విసర్జించుముని, తన రక్షకుడైన యేసును నమ్ముకొమ్మని ఉపదేశించాడు. “నీ పాపాల నిమిత్తం నిన్ను నీవు హింసించుకొనే బదులు రక్షకుని ప్రేమాబాహుబంధంలో చేరు. ఆయనను నమ్ము. ఆయన నీతి జీవితాన్ని, ప్రాయశ్చితార్ధమైన ఆయన మరణాన్ని నమ్ము. దైవ కుమారుని మాటలు విశ్వసించు! నిశ్చితమైన దైవ ప్రేమను నీకు కనపర్చటానికి ఆయన మానవుడయ్యాడు. ” “నిన్ను ముందు ప్రేమించిన ఆ ప్రభువును ప్రేమించు” - అదే పుస్తకం, పుస్త.2, అధ్యా.4. ఈ కృపా కనికరాల దూత వర్తమానం ఇది. ఆయన మాటలు లూథర్ ని ఎంతగానో ఆకట్టుకొన్నాయి. ఎంతో కాలంగా ఆదరణ పొందుతూ వచ్చిన దోషాలతో ఎన్నో పోరాటాలు పోరాడాక లూథర్ కి సత్యం అవగతమయ్యింది. కల్లోలితమైన ఆయన ఆత్మలో శాంతి సమాధానాలు నెలకొన్నాయి. 
    

    
      
    

    
      లూథర్ ఫ్రీ గా అభిషేకం పొంది ఆశ్రమ జీవితం నుంచి విట్బెర్గ్ విశ్వవిధ్యాలయ ఆచార్యుడుగా నియమితుడయ్యాడు. ఇక్కడ ఆయన లేఖనాల్ని మూలభాషలలో అధ్యయనం చేయటానికి పూనుకొన్నాడు. బైబిలు పై ఉపన్యాసాలివ్వ నారంభించాడు. కీర్తనల గ్రంధం, సువార్తలు, పత్రికలు సామాన్యులు గ్రహించి ఆనందించేటట్లు బోధించాడు. ఆయన మిత్రుడు పై అధికారి అయిన స్టాపెట్టి, వేదిక ఎక్కి దైవ వాక్యం బోధించ వలసిందిగా లూథర్ ని కోరాడు. క్రీస్తు స్థానంలో ప్రజలతో మాట్లాడటానికి తాను యోగ్యుణ్ణి కానని భావిస్తూ లూథర్ సందేహించాడు. దీర్ఘసంఘర్షణ అనంతరం మిత్రుల విజ్ఞాపనలకు లూథర్ అనుకూలంగా స్పందించాడు. అప్పటికే వాక్య వివరణలో ఆయన ఉద్దండుడయ్యాడు. దేవుని కృప ఆయనకు మెండుగా తోడై ఉన్నది. ఆయన వాగాటి శ్రోతల్ని ముగుల్ని చేసింది. సత్యాన్ని ఆయన స్పష్టంగా శక్తిమంతంగా ప్రకటించి వారికి అవగాహన కలిగించాడు. ఆయన ఉద్రేకం వారిని చైతన్యవంతుల్ని చేసింది. 
    

    
      
    

    
      లూథర్ ఇంకా పోపుసంఘం అసలు సిసలైన కుమారుడే. అలా ఉండిపోవటం తప్ప వేరే అభిప్రాయం తనకు లేదు. దేవుని సంకల్పం చొప్పున లూథర్ రోము నగరాన్ని, సందర్శించటం జరిగింది. దారి పొడుగునా ఉన్న సన్యాసుల ఆశ్రమాల వద్ద విశ్రమిస్తూ ఆ ప్రయాణమంతా కాలినడకన కొనసాగించాడు. ఇటలీలోని ఒక ఆశ్రమంలో తాను చూసిన ధనం, వైభవం, విలాసాలకు లూథర్ దిగ్ర్భాంతి చెందాడు. రాజుల ఆదాయం వంటి ఆదాయంతో సన్యాసులు ఉత్తమ భవనాల్లో నివసించారు. మిక్కిలి విలువైన వస్త్రాలు ధరించారు. విలాసవంతమైన బల్లలపై భోంచేశారు. ఆత్మత్యాగంతో కష్టాలతో నిండిన తన జీవితానికి ఈ దృశ్యానికి మధ్య ఉన్న వ్యత్యాసాన్ని లూథర్ గుర్తించాడు. ఆయన మనస్సు ఆందోళనతో నిండింది. 
    

    
      
    

    
      చివరకు కొంత దూరంలో ఏడుకొండల నగరం కనిపించింది. ఉప్పొంగుతున్న భావోద్వేగంతో నేలపై సాష్టాంగపడి “పరిశుద్ధ రోము నగరమా నమస్కారాలు.” అన్నాడు. - అదే పుస్తకం, పుస్త.2, అధ్యా. 6. లూథర్ ఆ నగరంలో ప్రవేశించి, సంఘాలు దర్శించి, ప్రీస్టులు, సన్యాసులు వల్లించిన విచిత్ర కథలు విని అవసరమైన ఆచారాలన్నింటిని ఆచరించాడు. ప్రతీ చోటా ఆశ్చర్యాన్ని భయాన్ని కలిగించే దృశ్యాలను చూశాడు. బోధకవర్గం అన్ని స్థాయిల్లోను అక్రమం చోటుచేసుకోటం చూశాడు. ప్రిలేట్లు, అసభ్యంగా పరిహసించటం, మాస్ జరిగేటప్పుడు సైతం చెడుగా ప్రవర్తించటం చూసి నిశ్చేష్టితుడయ్యాడు. సన్యాసులతోను, తక్కిన ప్రజలతోను కలిసి తిరిగినప్పుడు ఆయన చూసింది అవినీతి, ఘోర అనైతిక వర్తన. ఎక్కడకు వెళ్ళితే అక్కడ పరిశుద్దత బదులు అపవిత్రత చూశాడు. “రోములో చోటు చేసుకొంటున్న పాపాలు, దుష్కృతాలు ఎవరూ ఊహించలేనివి. కళ్లారా చూస్తేనే తప్ప వాటిని నమ్మటం సాధ్యంకాదు. అందుకే కాబోలు ‘నరకమంటూ ఒకటుంటే దానిమీదే రోము నిర్మితమయ్యింది. అది ప్రతి విధమైన పాపానికి జన్మస్థానం, అన్న మాటలు వినవచ్చాయి.” అదే పుస్తకం, పుస్త. 2, అధ్యా. 6. 
    

    
      
    

    
      ఎవరైతే మోకాళ్ల మీద “పిలాతు మెట్లు ” ఎక్కుతారో వారందరికి పాపక్షమాపణ వాగ్దానం చేస్తూ పోపు నవీనంగా ఒక డిక్రీ జారీ చేశాడు. ఆ మెట్లు మన ప్రభువు రోము న్యాయ మందిరం నుంచి వచ్చే సమయంలో దిగివచ్చినవని అవి అద్భుత రీతిగా యెరూషలేమునుంచి రోముకు మార్పిడి అయ్యాయని ఒక నమ్మకముండేది. ఒకనాడు లూథర్ ఈ మెట్లను భక్తి పూర్వకంగా ఎక్కుతుండగా ఉరుము వంటి ఒక స్వరం ఇలా తనతో చెప్పటం వినిపించింది. “నీతిమంతుడు విశ్వాస మూలముగా జీవించును” రోమా 1:17 వెంటనే లేచి సిగ్గుతోను భయంతోను అక్కడ నుంచి వెళ్లిపోయాడు. ఆ మాటలు లూథర్ ని ఎంతగానో ప్రభావితం చేశాయి. రక్షణ పొందటానికి మానవ సత్కియల్ని నమ్ముకోటం వ్యర్థమని, క్రీస్తు నీతిపై అచంచల విశ్వాసం ఉంచటం అవసరమని అప్పటి నుంచి స్పష్టంగా చూడగలిగాడు. పోపుల మోసాలకు తెరచుకున్న ఆయనకళ్లు ఎన్నడూ మూసుకోవు. ఆయన రోము నుంచి తన ముఖం తిప్పుకొన్నప్పుడు హృదయంలో కూడా దాని నుంచి ముఖం తిప్పుకొన్నాడు. అప్పటి నుంచి - దూరం పెరిగి చివరికి పోపు సంఘంతో లూథర్ సంబంధం తెగిపోయింది. 
    

    
      
    

    
      రోము నుంచి తిరిగి వచ్చిన అనంతరం విట్బెర్గ్ విశ్వవిద్యాలయం లూథర్ కి డాక్టర్ ఆఫ్ డివినిటీ పట్టాను ప్రదానం చేసింది. తాను బహుగా ప్రేమించిన లేఖనాలను అధ్యయనం చేయటానికి ఇప్పుడు ఆయనకు స్వేచ్ఛ లభించింది. పోపుల మాటలను సిద్ధాంతాలను కాక దేవుని వాక్యాన్ని జాగ్రత్తగా అధ్యయనంచేసి నమ్మకంగా తన జీవిత కాలమంతా బోధిస్తానని ప్రతిజ్ఞచేశాడు. ఆయన ఇక కేవలం సన్యాసి లేదా ఆచార్యుడు మాత్రమే కాదు. అధికారం పొందిన బైబిలు ప్రభోధకుడు. సత్యం కోసం ఆకలి దప్పులు గొన్న దేవుని మందకు కాపరిగా ఆయన పిలుపు పొందాడు. పరిశుద్ధ లేఖనాధికారంపై ఆనుకొని ఉన్న సిద్ధాంతాలను తప్ప మరి వేటినీ క్రైస్తవులు అంగీకరించ కూడదని నొక్కి చెప్పాడు. ఈ మాటలు పోపుల సర్వాధికారానికి గొడ్డలి పెట్టు. ఆ మాటల్లో సంస్కరణ, ముఖ్య సూత్రాలు ఉన్నాయి. 
    

    
      
    

    
      దేవుని వాక్యంకన్నా మానవ సిద్ధాంతాలను అభిమానించటంలో ఉన్న అపాయాన్ని లూథర్ చూశాడు. దీర్ఘ కాలంగా ప్రజల్ని అదుపుచేస్తున్న తత్వాన్ని, వేదాంతాన్ని వ్యతిరేకించాడు. విద్వాంసుల ఊహాజనిత అవిశ్వాసాన్ని నిర్భయంగా ఖండించాడు. అలాంటి అధ్యయనాలు నిరరకమే కాకుండ ఎంతో హానికరమని గర్జిస్తూ తన శ్రోతల మనసుల్ని తత్వవేత్తలు వేదాంత పండితుల కుతర్కాల నుంచి మళ్లించి ప్రవక్తలు అపోస్తలులు బోధించిన నిత్యసత్యాలకు తిప్పటానికి ప్రయత్నించాడు. 
    

    
      
    

    
      తన మాటల్ని ఆత్రుతగా వింటున్న జనసమూహాలకు ఆయన అందించిన వర్తమానం ప్రశస్తమైనది. ముందెన్నడూ అలాంటి బోధలు వారు విన ఉండలేదు. ప్రేమగల రక్షకుణ్ణి ఆయన ప్రాయశ్చితార్ధ బలి ద్వారా క్షమాపణ, సమాధానాల్ని గూర్చిన సువార్త వారి హృదయాల్లో సంతోషానందాలు నింపి వారిలో నిత్యజీవ నిరీక్షణను పుట్టించింది. విటెన్ బర్గ్ లో ఒక దీపం వెలిగింది. దాని కిరణాలు లోకమంతటిలోనూ ప్రకాశించాలి. దానివెలుగు ప్రకాశవంతమవుతూ లోకాంతం వరకు కొనసాగాలి. 
    

    
      
    

    
      కాగా వెలుగు చీకట్లు కలిసి వుండలేవు. సత్యానికి, అసత్యానికి మధ్య అనివార్య సంఘర్షణ సాగుతుంది. ఈ రెండింటిలో ఒక దానికి మద్దతు పలికి సమర్ధించటం, రెండోదానిపై దాడిచేసి తోసిపుచ్చటమౌతుంది. రక్షకుడిలా అన్నాడు, “నేను భూమిమీదికి సమాధానమును పంపవచ్చితినని తలంచకుడి. ఖడ్గమునేగాని సమాధానమును పంపుటకు నేను రాలేదు.” మత్తయి10:34. సంస్కరణోద్యమం ప్రారంభమైన కొన్ని సంవత్సరాలకు లూథర్ ఇలా అన్నాడు, “నన్ను దేవుడు నడిపించటం లేదు, ముందుకు నెట్టుతున్నాడు, నన్ను మోసుకుపోతున్నాడు. నేను నా అధికారిని కాదు. శాంతిగా నివసించాలన్నది నా ఆశ. కాని ఆయన నన్ను గంధరగోళాల మధ్య, విప్లవాల మధ్య పడవేస్తున్నాడు.” ది అబినే, పుస్త.5, అధ్యా. 3. ఇప్పుడు పోటీకి ఆయన నన్ను ప్రోత్సాహిస్తున్నాడు. 
    

    
      
    

    
      రోమను సంఘం దైవకృపను ఒక కొనుగోలు వస్తువు చేసింది. దాని వేదికల పక్క రూకలు మార్చే వారి బల్లలు (మత్తయి 21:12) ఏర్పాటయ్యాయి. దాని ఆవరణం క్రయ విక్రయదారుల కేకలతో గందగోళంగా తయారయ్యింది. రోము నగరంలో పేతురు దేవాలయ నిర్మాణానికి నిధులు సమకూర్చే మిషతో పాపక్షమా పత్రాలు పోపు అధికారంతో బహిరంగంగా విక్రయించారు. నేర ద్రవ్యంతో దైవారాధనకు ఆలయం నిర్మితం కానుంది. పాప జీతంతో దానికి పునాది పడింది. తన బలసంపదల వృద్ధికి రోము అవలంబించిన మార్గమే దాని అధికారం ఔన్నత్యం చావుదెబ్బ తినటానికి దారితీసింది. పోపుల అధికారాన్ని కృతనిశ్చయంతోను జయ ప్రదంగాను ప్రతిఘటించే ప్రత్యర్థుల్ని మేలుకొలిపి, పోపు సింహాసనాన్ని కుదిపివేసి, అతడి తలమీది మూడు మెట్ల కిరీటాన్ని పడగొట్టటానికి జరిగిన పోరాటానికి దారితీసిందీ ఇదే. 
    

    
      
    

    
      జర్మనీలో పాపక్షమా పత్రాలు విక్రయించేందుకు నియమితుడైన అధికారిపేరు టెట్ జెల్. సమాజ పరంగాను, దైవధర్మశాస్త్ర పరంగాను అతినికృష్ణనేరాలు చేసినందుకు టెట్ జెల్ నేరస్తుడిగా తీర్పు పొందాడు. తన నేరాలకు శిక్ష తప్పించుకొని పోపు అవినీతి పథకాలను నిర్వహించే ఉద్యోగం సంపాదించాడు. సులువుగా మోసపోయే మూఢ నమ్మకాలుగల అమాయక ప్రజల్ని వంచించటానికి పచ్చి అబద్ధాల్ని, వింత కథల్ని వల్లించేవాడు. ప్రజల్ని పోపుల అధికారం కింద ఉంచటానికి అధికార దాహం గల నాయకుల అధికారాన్ని ఆదాయాన్ని పెంచటానికి బైబిలుని వారికి దూరం చేయటం జరిగింది. (జాన్ సి.ఎల్.గీసలర్, ఏ కంపోడియమ్ ఆఫ్ ఎక్లీసియాస్టికల్ హిస్టరి పెర్ 4, సెక్ష 1, పేర 5 చూడండి.) 
    

    
      
    

    
      టెట్ జెల్ ఒక పట్టణంలో ప్రవేశించేటప్పుడు “దేవుని కృప పరిశుద్ద ఫాదర్ కృప మీ గుమ్మం వద్ద ఉన్నది” అని ప్రకటిస్తూ అతడి ముందు ఒక దూత వెళ్లేవాడు. - ది అబినే, పుస్త 3, అధ్యా 1. దివి నుంచి భువికి దేవుడే దిగి వచ్చినట్లుగా దేవదూషకుడైన ఆ నయవంచకుణ్ణి, ప్రజలు స్వాగతించే వారు. ఆ హేయవర్తకం ఆలయంలోనే సాగేది. వేదిక ఎక్కి టెట్ జెల్ పాపక్షమాపణ పత్రాలు దేవుని ప్రశస్త వరమంటూ ప్రశంసించేవాడు. తానిచ్చే పాపపరిహార పత్రాల ప్రభావంవల్ల కొనుగోలుదారుడు తర్వాత తర్వాత చేయగోరే పాపాలకు క్షమాపణ లభిస్తుందని, పశ్చాత్తాపం అవసరముండదని” ఆతగాడు ప్రకటించే వాడు. - అదే పుస్తకం పుస్త3, అధ్యా 1. అంతేకాదు పాపపరిహార పత్రాలకు బతికి ఉన్న వారినే కాక మరణించిన వారినికూడా రక్షించే శక్తి ఉన్నదని, తన గళాలో డబ్బు పడ్డ శబ్దం వినిపించిన వెంటనే ఎవరి తరపున ఆ డబ్బు జమయ్యిందో ఆవ్యక్తి ఆత్మ పాపప్రాయశ్చిత్త స్థలం నుంచి పరలోకానికి బయలుదేరుతుంది అని తన శ్రోతలకు వాగ్దానం చేసేవాడు. (కె. ఆర్. హేగెన్ బాక్ హిస్టరీ ఆఫ్ రిఫర్మేషన్, సం 1, పుట 96 చూడండి.) 
    

    
      
    

    
      సూచక క్రియలు చేసే శక్తి అపోస్తలుల వద్ద కొనాలని సీమోను ప్రయత్నించినప్పుడు “నీవు ద్రవ్యమిచ్చి దేవుని వరము సంపాదించు కొందునని తలంచుకొని నందున నీ వెండి నీతోకూడ నశించును గాక” (అపో.8:20) అని పేతురు మందలించాడు. అయితే టెట్ జెల్ అమ్మకాల్ని వేలాది ప్రజలు ఆతృతగా అందుకొన్నారు. బంగారం, వెండి, ఖజానాలోకి ప్రవహించాయి. పాపాన్ని ప్రతిఘటించి జయించటానికి పశ్చాత్తాపం, విశ్వాసం, కృషి అవసరమైయుండగా డబ్బుతో కొనగలిగిన రక్షణను సునాయాసంగా సంపాదించవచ్చు. 
    

    
      
    

    
      రోమును సంఘంలోని విద్యావంతులు భక్తిపరులు పాపక్షమాపణా సిద్ధాంతాన్ని వ్యతిరేకించారు. హేతువాదానికి దైవా వేశానికి రెంటికి విరుద్ధంగా ఉన్న అబద్దపు హక్కుల్ని నమ్మనివారు చాలా మంది ఉన్నారు. ఈ అపవిత్ర వ్యాపారానికి వ్యతిరేకంగా ఏలేటు లెవరూ గళమెత్తటానికి సాహసించలేదు. కాని ప్రజల మనసులు ఆందోళనతో అశాంతితో నిండాయి. తన సంఘాన్ని పవిత్రపర్చటానికి దేవుడు ఏదో సాధనం ద్వారా పని చేస్తాడని చాలామంది ఆశగా ఎదురుచూస్తున్నారు. 
    

    
      
    

    
      ఇంకా పోపు మతాభిమానే అయినా పాపక్షమా విక్రయదారుల దేవదూషణకరమైన ఊహలు గురించి లూథర్ తీవ్ర దిగ్ర్భాంతికి గురి అయ్యాడు. తన సభ్యులలో చాలామంది పాపక్షమాపణ పత్రాలు కొని తన వద్దకు వచ్చి తాము చేసిన ఆయా పాపాలు ఒప్పుకొని క్షమాపణ కోరుతున్నారు. వారు కోరుతున్న క్షమాపణ పశ్చాత్తాప పడి మార్పు కోరుకుంటున్నందుకు కాదు. కాని పాపక్షమా పత్రం కొన్నందుకు లూథర్ అలాంటి వారికి క్షమాపణ ఇవ్వలేదు. పశ్చాత్తాపడి తమ జీవితాల్ని మార్చుకుంటేనేతప్ప తమ పాపాల వలన నాశనం రాక తప్పదని హెచ్చరించాడు. గొప్ప ఆంధోళనతో వారు టెట్ జెల్ వద్దకు వెళ్లి తమ బోధకుడు తానిచ్చిన క్షమా పత్రాలను నిరాకరించాడని పిర్యాదు చేశారు. కొందరైతే తమ డబ్బు తిరిగి ఇచ్చేయమని ధైర్యంగా డిమాండ్ చేసేవారు. ఆ సన్యాసి ఉగ్రుడయ్యేవాడు. అతి భయంకర శాపాలు ఉచ్చరించేవాడు. ప్రజలు సమావేశమయ్యే బహిరంగ స్థలాలకు నిప్పు పెట్టించేవాడు. “తన మిక్కిలి పరిశుద్ధ పాపక్షమా పత్రాల్ని వ్యతిరేకించటానికి సాహసించే సిద్ధాంత వ్యతిరేకుల్ని సజీవ దహనం చేయటానికి తనకు ఆదేశాలు జారీ అయ్యాయని ప్రకటించేవాడు” - డి.అబినే, పుస్త 3, అధ్యా.4. 
    

    
      
    

    
      సత్యసమర్ధకుడుగా లూథర్ ఇప్పుడు తన పనిలో నిమగ్నుడయ్యాడు. బోధకుడి వేదికనుంచి హెచ్చరిక చేస్తూ ఆయన స్వరం వినిపించింది. హేయమైన పాప స్వభావాన్నిప్రజలకు వివరించి మానవుడు తనంతట తానుగా దాని అపరాధాన్ని తగ్గించటంగాని, దాని శిక్షను తప్పించుకోటంగాని చేయలేడని బోధించాడు. పాపం నిమిత్తం పశ్చాత్తాపపడి క్రీస్తు మీద విశ్వాసముంచట మొక్కటే పాపి రక్షణకు మార్గం. క్రీస్తు కృప కొనటానికి దొరికే వస్తువుకాదు. అది ఉచిత వరం. పాపక్షమా పత్రాలు కొనవద్దని సిలువను పొందిన విమోచకుణ్ణి విశ్వాసం ద్వారా చూడవలసిందని ప్రజలకు హితవు పలికాడు. అవమానం, ప్రాయశ్చిత్తం ద్వారా రక్షణ పొందటానికి తాను చేసిన వ్యర్థ ప్రయత్నాలు పొందిన బాధాకరమైన అనుభవాల్ని వివరించి, తన్ను గురించి తాను ఆలోచించటం మాని క్రీస్తుమీద నమ్మకం ఉంచటం ద్వారా సంతోషాన్ని, సమాధానాన్ని కనుగొన్నానని తన శ్రోతలకు తెలిపాడు. 
    

    
      
    

    
      టెట్ జెల్ తన వ్యాపారాన్ని అసత్య నటనల్ని కొనసాగించిన కొద్దీ ఆ దురాచారాన్ని గట్టిగా ప్రతిఘటించాలని లూథర్ తీర్మానించు కొన్నాడు. త్వరలోనే ఒక తరుణం వచ్చింది. విట్బె ర్గ్ లోని ఆలయంలో చాలా అవశేషాలు (రిలిక్స్) ఉండేవి. కొన్ని సెలవుదినాలప్పుడు ప్రజలకు ప్రదర్శించే వారు. ఈ తరుణాల్లో దేవాలయానికి వెళ్లి క్షమాపణ యాచించే ప్రజలకు సంపూర్ణ క్షమాపణ లభించేది. అందువల్ల ఆ దినాల్లో ప్రజలు పెద్దసంఖ్యలో ఆలయానికి వెళ్లేవారు. ఈ ముఖ్య సందర్భాల్లో ఒకటైన సర్వభక్తుల (అల్ సెయింట్స్) పండుగ వస్తున్నది. దానికి ముందురోజు అప్పుడే ఆలయానికి వస్తున్న జనసమూహాల్తో కలిసి వచ్చి పాప పరిహార సిద్ధాంతాన్ని ఖండిస్తూ తొంభై అయిదు అంశాలతో ఒక సిద్ధాంత వ్యాస పత్రాన్ని ఆ ఆలయం తలుపుమీద అంటించాడు. లూథర్ ఆ వ్యాసాంశాలు నిజంకాదని తర్కించదలచే వారుంటే మర్నాడు విశ్వ విద్యాలయం వద్ద వాటిని సమర్ధించటానికి తాను సంసిద్ధమని లూథర్ ప్రకటించాడు. 
    

    
      
    

    
      ఆయన వ్యాసాంశాలు సర్వజనుల దృష్టిని ఆకర్షించాయి. ప్రజలు వాటిని మళ్లీ మళ్లీ చదపటం అన్ని ప్రాంతాల్లోను వాటిని వల్లించటం జరిగింది. విశ్వవిద్యాలయంలోను ఆ నగరమంతటిలోను ఉద్రేకం ఉత్సాహం వెల్లివిరిశాయి. పాపాల్ని క్షమించే అధికారం, శిక్షను మాఫీ చేసే అధికారం పోపుకుగాని మరేయితర వ్యక్తికిగాని ఎన్నడూ లేదని ఇవి వ్యక్తం చేస్తున్నాయి. ఈ పథకమంతా ఒక ప్రహసనం - ప్రజల మూఢ నమ్మకాల్ని సొమ్ము చేసుకోటానికి పన్నిన పన్నాగం. మోసపూరితమైన తన నటనల్ని నమ్మే ఆత్మలను నాశనం చేయటానికి సాతాను వ్యూహం అని క్రీస్తు సువార్త సంఘానికున్న మిక్కిలి విలువైన నిధి అని అందులో వ్యక్తమైన దైవ కృప పశ్చాత్తాపం, విశ్వాసం ద్వారా వెదకే వారికి ఉచితంగా లభిస్తుందని కూడా స్పష్టంగా వ్యక్తం చేయటం జరిగింది. 
    

    
      
    

    
      లూథర్ సిద్ధాంత వ్యాసాంశాలు చర్చకు సవాలు విసిరాయి. అయితే ఆ సవాలును అంగీకరించటానికి ఎవరూ సాహసించలేదు. ఆయన వేసిన ప్రశ్నలు కొన్ని రోజులకు జర్మనీ దేశమంతటా, కొన్ని వారాలకు క్రైస్తవ లోకమంతటా చర్చినీయాంశాలయ్యాయి. సంఘంలో ప్రబలుతున్న భయంకర పాపాన్ని, చూసి మనస్తాపం చెందుతూ దాని పురోగమనాన్ని ఆపలేని స్థితిలో ఉన్న అనేకమంది రోమును మతవాదులు ఆ వ్యాసాంశాలను ఎంతో ఆనందంతో చదివి వాటిలో దేవుని స్వరాన్ని గుర్తించారు. రోము అధికార క్షేత్రం నుంచి వరదల్లే పొంగుతున్న అవినీతిని ఆపటానికి ప్రభువు తన దయగల హస్తాన్ని చాపాడని వారు భావించారు. తన తీర్మానాలపై విజ్ఞాపనకు తావులేదని చెప్పుకునే అహంకార పూరిత అధికారానికి కళ్లెం పడుతున్నందుకు యువరాజులు, న్యాయాధికారులు రహస్యంగా సంతోషించారు. 
    

    
      
    

    
      తమ భయాందోళనలను చలార్చిన కుతర్కాలు తుడుచుకు పోవటం చూసి పాప ప్రియులు, మూఢవిశ్వాసులు అయిన జనసమూహాలు భయభ్రాంతులయ్యారు. నేరానికి చేయూతనిచ్చే తమ పనికి అంతరాయం కలుగుతున్నట్లు, తమ లాభాలకు గండి పడుతున్నట్లు గుర్తించిన కుటిల మతగురువులు ఉగ్రులై తమ అసత్య నటనల్ని సమర్ధించుకోటానికి ఏకమయ్యారు. సంస్కరణ వాది లూథర్ తీవ్ర విమర్శకుల్ని ఎదుర్కోవలసి ఉన్నాడు. ఉద్వేగాలకులోనై దుందుడుకుగా వ్యవహరిస్తున్నాడని కొందరు ఆయనను విమర్శించారు. ఆయన ఊహమీద ఆసుకోని వ్యవహరిస్తున్నాడని ఆయనను దేవుడు నడిపించటం లేదని, కాని అహంభావం, దురుసుతనం వలన అలా ప్రవర్తిస్తున్నాడని మరికొందరు నిందించారు. “ ఒకవ్యక్తి ఒక నూతన అభిప్రాయాన్ని రవ్వంత గర్వంతో వెలిబుచ్చటం తద్వారా పోట్లాటలు రేపుతున్నాడన్న నిందలు పడటం ఎవరెరుగరు? ... క్రీస్తును హతసాక్షులను ఎందుకు చంపారు? ఎందుకంటే ఆ కాలం వివేకాన్ని వారు తృణీకరించారు. ముందు సనాతనాభిప్రాయాన్ని దీన మనస్సుతో పరిగణించకుండా వారు నూతన భావాలను వెలువరించారు అని లూథర్ స్పందిచాడు. 
    

    
      
    

    
      ఆయన ఇంకా ఇలా అన్నాడు, “నేను చేస్తున్న పనిని మానవ జ్ఞానాన్ని బట్టి నేను చేయటంలేదు. దేవుని ఉపదేశం వల్ల చేస్తున్నాను. ఈపని దేవుని వల్ల జరుగుతుంటే దానిని ఎవరు ఆపగలరు? ఇది ఆయన మూలంగా జరగకుంటే దాన్ని ఎవరు కొనసాగించగలరు? నా యిష్టంగాని, వారి యిష్టంగాని మా యిష్టంగాని కాదు. పరిశుద్ధుడవైన పరలోకపు తండ్రీ, నీ యిష్టమే” అదే పుస్తకం, పుస్త 3, అధ్యా 6. 
    

    
      
    

    
      తన పనిని ప్రారంభించటానికి లూథర్ ఆత్మ ప్రేరితుడైనప్పటికీ కఠిన సంఘర్షణలతోనే అది ముందుకు సాగాల్సివుంది. ప్రత్యర్థుల అపవాదులు, ఆయన ఉద్దేశాన్ని వారు వక్రీకరించటం, ఆయన ప్రవర్తన లక్ష్యాలపై వారు బురద చల్లట-అన్నీ ఆయన మీదకు వరదలై వచ్చి పడ్డాయి. వాటి మూల్యం కూడా కొంత ఉన్నది. సంస్కరణ కృషిలో సంఘంలోను పాఠశాలల్లోను ఉన్న ప్రజానాయకులు తనతో చేతులు కలుపుతారని ఆయన దృఢంగా నమ్మాడు. ఉన్నత పదవుల్లో ఉన్నవారు ప్రోత్సహిస్తూ పలికిన మాటలు ఆయనలో సంతోషానందాల్ని నిరీక్షణను పుట్టించాయి. ఆశాభావంతో నిండిన తాను సంఘానికి మంచిరోజు వస్తుందని గ్రహించాడు. అయితే ఉద్రేకం నిందగా ఖండనగా మారింది. సంఘానికి దేశానికి చెందిన అనేకమంది అధికారులు ఆయన సమర్పించిన సిద్ధాంత వ్యాసాంశాల యధార్ధతను గుర్తించారు. కాగా ఆ సత్యాలను అంగీకరించటంవల్ల పెద్ద మార్పులు చేయాల్సి వస్తుందని గ్రహించారు. ప్రజల్ని చైతన్యపర్చి సంస్కరించటం రోము అధికారాన్ని నిర్వీర్యం చేసి ఇప్పుడు రోము బొక్కసంలోకి ప్రవహిస్తున్న నిధుల ఏరులను ఆపి తద్వారా పోపు నేతల దుర్వ్యయాన్ని విలాసాల్ని అడ్డగించట మౌతుంది. ఇంకా రక్షణ కోసం ప్రజలు యేసువంక మాత్రమే చూస్తూ బాధ్యత కలిగిన వ్యక్తులుగా ఆలోచించి వ్యవహరించటం బోధించటం పోపు సింహాసనాన్ని పడదోసి చివరకు పోపుల అధికారాన్ని అంతం చేయటమే. ఈ కారణంగా వారు దేవుడనుగ్రహించిన జ్ఞానాన్ని విసర్జించి తమకు సత్యాన్ని ప్రకటించటానికి దేవుడు పంపిన వ్యక్తిని వ్యతిరేకించి తద్వారా క్రీస్తుకి సత్యానికి వ్యతిరేకంగా నిలిచారు. 
    

    
      
    

    
      తన్నుతాను పరిగణించు కొన్నప్పుడు లూథర్ వణికాడు- ఒక్కడు లోకంలో మిక్కిలి శక్తిమంతమైన అధికారాన్ని వ్యతిరేకించటం, సంఘ అధికారాన్ని వ్యతిరేకించటానికి పూనుకోటంలో తనసు దేవుడు నడిపిస్తున్నాడా అన్న సందేహం కొన్ని సార్లు లూథర్ కి కలిగింది. “ఎవరి ముందు లోకరాజులు సర్వప్రపంచం వణకటం జరుగుతుందో ఆ పోపు హుందాతనాన్ని వ్యతిరేకించటానికి నేనేపాటివాణ్ణి?... ఈ మొదటి రెండు సంవత్సరాల్లో నా హృదయం ఎంత బాధ పడిందో, ఎంతగా అధైర్యం చెందిందో ఎవరికీ తెలియదు. నేనెంత నిస్పృహకు గురి అయ్యానో చెప్పగలను” అదే పుస్తకం, పుస్త 3, అధ్యా 6. అయితే ఆయన పూర్తిగా అధైర్యం చెందనక్కరలేదు. మానవ సహాయం అందనప్పుడు దేవుని మీదే ఆధారపడి సర్వశక్తి గల ఆ ప్రభువు భుజం మీద ఆనుకొని క్షేమంగా ఉండగలనని ఆయన నేర్చుకొన్నాడు. 
    

    
      
    

    
      సంస్కరణోద్యమంలో ఒక మిత్రుడికి లూథర్ ఇలా రాశాడు, “అధ్యయనం ద్వారా, ప్రతిభ ద్వారా లేఖనాలను అవగాహన చేసుకోలేం. నీ మొదటి విధి ప్రార్ధించటం. తన కృపాబాహుళ్యం నుంచి నిజమైన అవగాహనను అనుగ్రహించుమని ప్రభువుని అర్ధించు. వాక్యానికి కర్త అయిన ఆయనే తన వాక్యానికి అర్ధం చెప్పగలడు. ఆయనే ఇలా అన్నాడు. వారికి దేవుడు బోధిస్తాడు’ నీ సొంత కృషి ద్వారా, ఆవగాహన ద్వారా ఏదో సాధిస్తానని నిరీక్షించకు. దేవుని మీద ఆయన ఆత్మ ప్రభావం మీద మాత్రమే నమ్మకం పెట్టుకో. ఎంతో అనుభవమున్న ఒక వ్యక్తి చెబుతున్న మాట మీద దీన్ని విశ్వసించు.”. అదే పుస్తకం, పుస్త 3, అధ్యా 7. ప్రస్తుతకాలానికి అవసరమైన గంభీర సత్యాలను ఇతరులకు ప్రకటించటానికి తమను దేవుడు పిలిచాడని వ్యక్తులు నేర్చుకోవలసిన ముఖ్యమైన పాఠం. ఇక్కడ ఒకటి వున్నది. ఈ సత్యాలు సాతాను శత్రుత్వాన్ని అతడు అల్లిన కథలను నమ్మిన ప్రజల శత్రుత్వాన్ని రేపుతాయి. దుష్ట శక్తులతో పోరాటంలో మానవ బుద్ది బలం విజ్ఞానంకన్న ఎక్కువే అవసరమవుతుంది. 
    

    
      
    

    
      ప్రత్యర్ధులు ఆచారాన్ని, సంప్రదాయాన్ని లేదా పోపు మాటల్ని అధికారాన్ని ఉటంకించినప్పుడు వారికి లూథర్ బైబిలుతో మాత్రమే బదులు పలికాడు. ఇక్కడ వారు సమాధానం చెప్పలేని వాదనలున్నాయి. అందుచేత సాంప్రదాయానికి మూఢ విశ్వాసానికి బానిసలైన మత గురువులు యూదులు యేసు రక్తాన్ని కోరుతూ కేకలు వేసినట్లు లూథర్ రకాల్ని కోరారు. “అతడు సంఘ సిద్ధాంత వ్యతిరేకి” అని రోము తాలూకు ఆవేశపరులు కేకలు వేశారు. “ఇలాంటి సిద్ధాంత తీవ్ర వ్యతిరేకిని ఒక గంట కూడా జీవించనీయటం దేశద్రోహ చర్య. ఇతడికి ఉరికంబం వెంటనే ఏర్పాటు చేయండి.” అన్నారు. అదే పుస్తకం, పుస్త 3, ఆధ్యా 9. కాని లూథర్ వారి ఆగ్రహానికి బలికాలేదు. దేవుడు ఆయనకొక పనిని నియమించాడు. ఆయనను పరిరక్షించటానికి దేవుడు పరలోక దూతలను పంపాడు. ఇలాగుండగా లూథర్ వద్దనుంచి ప్రశస్త సత్యాన్ని అందుకొన్న అనేకమంది సైతాను ఆగ్రహానికి గురి అయ్యారు. వారు సత్యం కోసం హింసను మరణాన్ని భయంలేకుండా స్వీకరించారు. 
    

    
      
    

    
      లూథర్ బోధనలు జర్మనీ దేశంలో ఉన్న ఆలోచనాపరుల గమనాన్ని ఆకర్షించాయి. ఆయన ప్రసంగాలు రచనల నుంచి వెలుగు కిరణాలు ప్రసరించి వేలాది ప్రజల్ని మేలుకొలిపి జ్ఞానంతో నింపాయి. దీర్ఘకాలంగా సంఘంలో అర్ధరహిత లాంచనాల స్థానే సజీవ విశ్వాసం చోటుచేసుకొంటున్నది. రోమను మతం తాలూకు మూఢ నమ్మకాలపై ప్రజల విశ్వాసం దినదినం తగ్గిపోతున్నది. పక్షపాత ధోరణి తొలగిపోతున్నది. దేవుని వాక్యం ప్రజల హృదయాల్లోకి చొచ్చుకొని పోయే రెండంచుల ఖడ్గం లాంటిది. ప్రతి సిద్ధాంతాన్ని ప్రతీ హక్కును వాక్యమనే గీటురాయితో లూథర్ పరీక్షించాడు. ఆధ్యాత్మిక ప్రగతికోసం ప్రతిచోటా ఆసక్తి నిద్రలేస్తున్నది. నీతికోసం ఇంతకు ముందులేని ఆకలిదప్పులు కనిపిస్తున్నాయి. మానవాచారాలకు భూలోక మధ్యవర్తులకు ఇంతకాలంగా ఆకర్షితమైన కళ్లు ఇపుడు పశ్చాత్తాపంతో, విశ్వాసంతో యేసుపై, సిలువను పొందిన యేసుపై కేంద్రీకృతమవుతున్నాయి. 
    

    
      
    

    
      బహుగా విస్తరించిన ఈ ఆసక్తి పోపు అధినేతలకు మరింత భయం కలిగించింది. సిద్ధాంత వ్యతిరేకత అభియోగానికి సమాధానం చెప్పటానికి రోము అధికారుల ముందు నిలవవలసిందిగా లూథర్ కి సమన్లు అందాయి. ఆ ఆదేశం ఆయన మిత్రుల్ని భయకంపితుల్ని చేసింది. హతసాక్షుల రక్త మద్యంతో మత్తిల్లిన ఆ దుష్ట నగరంలో ఆయనకు సంభవించగల ప్రమాదం గురించి వారికి బాగా తెలుసు. రోము నగరానికి వెళ్లవద్దని వారు ఆయనకు చెప్పారు. ఆ పరీక్షను జర్మనీలోనే ఎదుర్కోవలసిందని మిత్రులు అభ్యర్థించారు. 
    

    
      
    

    
      చివరికి ఈ ఏర్పాటు ఆమోదం పొందింది. ఆ పిర్యాదును పరిశీలించటానికి పోపు ప్రతినిధి నియమితుడయ్యాడు. ఈ అధికారికి పోపు పంపిన సూచనల్లో లూథర్ ని సిద్ధాంత వ్యతిరేకిగా ప్రకటించటం జరిందన్నది ఒకటి. కాబట్టి ఈ ప్రతినిధికిచ్చిన బాధ్యత “ఎలాంటి జాప్యం లేకుండా లూథరిని శిక్షించటం, నిర్భంధించటం” ఆయన నిశ్చలంగా ఉండి ప్రతినిధి ఆయనను బంధించలేని పరిస్థితి ఏర్పడితే జర్మనీలోని ప్రతి ప్రాంతం నుంచి ఆయనను ఆయన అనుచరులను నిషేదించటానికి , బహిష్కరించటానికి, శపించటానికి, వెలివేయటానికి ప్రతినిధికి అధికారం ఇచ్చాడు”. అదే పుస్తకం, పుస్త 4, అధ్యా 2. సిద్ధాంత వ్యతిరేకతను నిర్మూలించేందుకు, చక్రవర్తి మినహా దేశంలో ఉన్న ఎవరినైనా దేశంలోను సంఘంలోను ఎంత అధికులైనప్పటికీ వారు లూథర్ ని ఆయన అనుచరుల్ని బంధించి రోముకు అప్పగించకపోతే వారందరినీ వెలివేయాలని ప్రతినిధిని పోపు ఆదేశించాడు. 
    

    
      
    

    
      పోపు మతతత్వ వాస్తవ స్వభావం ఇక్కడ ప్రస్సుటంగా కనిపిస్తున్నది. క్రైస్తవ సూత్రాల ఛాయగాని, సామాన్య న్యాయంగాని ఆ పత్రమంతటిలో ఎక్కడా కనిపించదు. లూథర్ రోముకు చాలా దూరంలో ఉన్నాడు. తన అభిప్రాయల్ని విశదం చేయటానికి సమర్ధించుకోటానికిగాని ఆయనకు అవకాశం లేదు. అయినా తనపై ఉన్న ఆరోపణలను దర్యాప్తు చేయకముందే ఆయనను సిద్ధాంత వ్యతిరేకి అని ప్రకటించారు. అదే రోజు ఆయనను హెచ్చరించారు, నిందించారు, విమర్శించారు. ఆయనకు శిక్ష విధించారు. సంఘంలోను దేశంలోను తప్పులేని ఒకే ఒక అధికారం, పరిశుద్ధ పాదర్ అని తన్నుతానే పిలుచుకొంటున్న వ్యక్తి వలన ఇదంతా జరిగింది. 
    

    
      
    

    
      ఈ సమయంలో లూథర్ కి యధార్ధమైన మిత్రుడి సానుభూతి, హితవు అవసరమైన తరుణంలో దేవుడు మెలాంగ్ తనను విట్బెర్గ్ కి పంపాడు. వయస్సులో చిన్న వాడు, మట్టు మర్యాదలు దండిగా ఉన్నవాడు అయిన మెలాంతన్ సుబుద్ధి, విజ్ఞత, వాగ్దాటి కలవాడు. ఆయన పవిత్రమైన నీతివంతమైన ప్రవర్తన ప్రజల గౌరవాభిమానాలను చూరగొన్నవి. ఆయన ప్రతిభాపాటవాలకు తీసిపోనిది ఆయన సాధుస్వభావం. కొద్ది కాలంలోనే ఆయన సువార్తిక అనుచరుడు లూథర్‌కు నమ్మకమైన మిత్రుడు విలువైన సహాయకుడు అయ్యాడు. లూథర్ ధైర్యగుణానికి ఉద్రేకానికి మెలాంగ్ తన్ సాధుగుణం, జాగరూకత, కచ్చితత్వం పూర్ణాలుగా పని చేశాయి. సంస్కరణోద్యమంలో వారి సంయుక్త కృషి సంస్కరణకు బలాన్ని లూథర్ కి ఉద్రేకాన్ని సమకూర్చింది. 
    

    
      
    

    
      లూథర్ విచారణకు ఆగ్స్ బర్గ్ నగరాన్ని ఎంపిక చేశారు. సంస్కర్త ఆ స్థలానికి కాలినడకన బయలుదేరాడు. ఆయన క్షేమం గురించి భయాందోళనలు వ్యక్తమయ్యాయి. ఆయనను మార్గంలో పట్టుకొని హత్య చేస్తామని బెదరింపులు వినిపించాయి. అక్కడకు వెళ్లవద్దని మిత్రులు లూథర్ ని బతిమాలారు. కొంత కాలం పాటు విట్బెర్గ్ విడిచిపెట్టి తనను కాపాడేందుకు సిద్ధంగా ఉన్న వారి వద్ద తల దాచుకోవలసిందిగా కోరారు. కాని తనకు దేవుడు నియమించిన స్థలాన్ని విడిచి పెట్టటానికి లూథర్ ససేమిరా ఇష్టపడలేదు. తనపై ఎన్ని గాలితుఫానులు విరుచుకు పడినా సత్యాన్ని కొనసాగించేందుకు లూథర్ నమ్మకంగా ముందుకు సాగాలి. ఆయన అన్న మాటలు ఇవి, “నేను యిర్మీయామల్లే జగడాలు, వాదనల వ్యక్తిని. వారి బెదరింపులు ఎంత ఎక్కువైతే నా ఉత్సాహం అంత అధికమౌతుంది... ఇప్పటికే వారు నాగౌరవ మర్యాదల్ని నాశనం చేశారు. ఇక ఒక్కటే మిగిలింది. అది నా పాడు శరీరం. దాన్ని కూడా వాళ్లు తీసుకోవచ్చు. అలా నా జీవితాన్ని కొన్ని గంటలు కురుచచేయవచ్చు. ఇక నా ఆత్మ అంటారా, దాన్ని వాళ్లు ముట్టుకోలేరు. క్రీస్తు వార్తను ప్రకటించగోరే వ్యక్తి ఏ ఘడియలోనైనా మరణించటానికి సిద్ధంగా ఉండాలి.” అదే పుస్తకం, పుస్త 4, అధ్యా 4. 
    

    
      
    

    
      ఆగ్స్ బర్గ్ కి లూథర్ ఆగమన వార్త పోపు ప్రతినిధికి ఎంతో తృప్తినిచ్చింది. సర్వప్రపంచ గమనాన్ని ఆకర్షిస్తున్న పేచీకోరు సిద్ధాంత వ్యతిరేకి ఇప్పుడు రోము వశంలో ఉన్నాడు. ఆయనను తప్పించుకుపోనీయకూడదని ప్రతినిధి కృత నిశ్చయంతో ఉన్నాడు. సంస్కర్త సురక్షిత ప్రయాణ హామీ పొందిరాలేదు. అది లేకుండా ప్రతినిధి ముందుకు వెళ్లవద్దని లూథర్ ని మిత్రులు శతపోరారు. చక్రవర్తి వద్దనుంచి తామే దాన్ని తెస్తామని చెప్పారు. సాధ్యమైతే తన నమ్మకాల్ని ఉపసంహరించుకొనేలా లూథర్ ని ఒత్తిడి చేయాలని ప్రతినిధి ఉద్దేశించాడు. లేని పక్షంలో హస్ జెరోములల్లే మరణించటానికి ఆయనను రోముకు పంపాలని నిర్ధారించుకొన్నాడు. కాబట్టి ప్రతినిధి దయాదాక్షిణ్యాల్నినమ్మి, సురక్షిత ప్రయాణ హామీ లేకుండానే లూథర్ ప్రతినిధి ముందు నిలవటానికి, ఆయనను ఒప్పించటానికి, అతడు మధ్యవర్తుల ద్వారా ప్రయత్నించాడు. ఆ ప్రతిపాదనను సంస్కర్త తోసిపుచ్చాడు. సురక్షిత ప్రయాణ హామీ పత్రం చక్రవర్తి వద్దనుంచి వచ్చాకే ఆయన పోపు రాయబారి సమక్షంలో నిలబడటానికి సమ్మతించాడు. 
    

    
      
    

    
      మృదువైఖరి ద్వారా లూథర్ ని వశపర్చుకోటానికి ప్రయత్నించటం రోము మతవాదులు నిర్ణయించుకొన్న విధానం. ప్రతినిధి లూథర్ తో తన సమావేశాల్లో గొప్ప స్నేహశీలత ప్రదర్శించాడు. అయితే లూథర్ సంఘాధి కారానికి ప్రశ్నలేమీ లేకుండా లొంగిపోవాలని ప్రతి అంశాన్ని ప్రశ్నగాని, వాదనగాని లేకుండా ఉపసంహరించుకోవాలని డిమాండ్ చేశాడు. తాను వ్యవహరించాల్సిన వ్యక్తి ప్రవర్తనను అతడు సరిగా అంచనా వేసుకోలేదు. అతడికి సమాధానమిస్తూ సంఘం పట్ల తన గౌరవాన్ని సత్యం విషయంలో తనకున్న ఆకాంక్షను తాను బోధిస్తున్న సత్యాల పరంగా ఎవరికైనా ఉన్న అభ్యంతరాలను గురించి సమాధానం చెప్పటాని తన సంసిద్ధతను వ్యక్తంచేసి తన సిద్ధాంతాలపై తీర్పుకు కొన్ని ప్రముఖ విశ్వవిద్యాలయాలకు వాటిని సమర్పించగలనని లూథర్ ఉద్ఘాటించాడు. అదే సమయంలో తాను తప్పులో వున్నట్లు నిరూపించకుండానే తన నమ్మకాల్ని ఉపసంహరించకోవలసిందిగా తనను కోరటంలో ఆ కార్డినల్ అనుసరిస్తున్న విధానాన్ని లూథర్ తప్పుపట్టాడు. 
    

    
      
    

    
      ఉపసంహరించుకో, ఉపసంహరించుకో” అన్నదే అతడి ప్రతిస్పందన. తన నమ్మకాలు లేఖనాలపై ఆనుకొని ఉన్నాయి కనుక తాను సత్యాన్ని విసర్జింపజాలనని సంస్కర్త కరాఖండిగా చెప్పాడు. లూథర్ తర్కాలకు జవాబు ఇవ్వలేక నిందలు, హేళన, ముఖస్తుతి, మధ్యమధ్య సాంప్రదాయాలు, ఫాదర్లు పలికిన సుభాషితాలతో తికమకపెట్టి ప్రతినిధి ఆయనను మాట్లాడకుండా చేశాడు. ఇలా కొనసాగే సభవల్ల ఫలితం శూన్యమని గ్రహించి తన సమాధానం రాత పూర్వకంగా సమర్పించేందుకు లూథర్ అనుమతి పొందాడు. 
    

    
      
    

    
      ఒక స్నేహితుడికి రాస్తూ లూథర్ ఇలా అన్నాడు, “ఇలా రాత పూర్వకంగా సమర్పించటం బాధితుడికి రెండు విధాల లాభం. మొదటిది, రాసినదాన్ని ఇతరుల తీర్మానానికి సమర్పించవచ్చు. రెండోది, దర్పంతో కూడిన తన మాటలతో జయించటానికి చూసే గర్వి, వదరుబోతు అయిన నియంత అంతరాత్మను కాకున్నా భయాలను మేల్కొల్పటానికి ఇది మంచి అవకాశాన్నిస్తుంది.” మార్టిన్ ది లైఫ్ అండ్ టైమ్స్ ఆఫ్ లూథర్ పుటలు 271,272. 
    

    
      
    

    
      తర్వాత సమావేశంలో లూథర్ తన అభిప్రాయాలను స్పష్టంగా, క్లుప్తంగా, శక్తిమంతంగా వ్యక్తీకరించాడు. వాటిని లేఖన వచనాలతో బలపర్చుతూ సమర్పించాడు. గట్టిగా చదివిన తరువాత ఆయన ఆ పత్రాన్ని ఆ కార్డినల్ చేతికిచ్చాడు. దాన్ని లెక్కజేయకుండా పక్కన పెడుతూ అది వట్టి మాటల కుప్ప అని అసంబద్ద వ్యాఖ్యల సమాహారమని కొట్టిపారేశాడు. ఉద్వేగ భరితుడైన లూథర్ గర్వాంధుడైన ప్రిలేటును తన స్థాయిలోనే - సంఘ సాంప్రదాయాలు బోధనల స్థాయితో - ఎదుర్కొని అతడి అభిప్రాయాలను పూర్తిగా తోసిపుచ్చాడు. 
    

    
      
    

    
      లూథర్ హేతు వాదానికి బదులు చెప్పలేని ప్రిలేదు ఆత్మ నిగ్రహం కోల్పోయి ఆగ్రహోదగ్రుడై “ఉపసంహరించుకో, లేకపోతే నిన్ను రోముకు పంపుతాను. నీకు తీర్పు తీర్చటానికి నియమితులైన న్యాయాధిపతుల ముందు అక్కడ నీవు నిలబడతావు. నిన్ను నీ సహచరులందరినీ, ఎప్పుడైనా నిన్ను సమర్థించిన వారిని వెలివేస్తున్నాను. వారందరినీ సంఘంలో నుంచి తీసివేస్తున్నాను.” చివరగా కోపంతో ఇలా అన్నాడు. “ఉపసంహరించుకోలేకపోతే ఇక తిరిగి రావద్దు” డి అబినే, లండన్ ఏ.డి., పుస్త4, అధ్యా 8. 
    

    
      
    

    
      అలాగే మిత్రులతోపాటు లూథర్ అక్కడ నుంచి నిష్క్రమిస్తూ తన నమ్మకాల్ని ఉపసంహరించుకొనేది లేదని సూచించాడు. కార్డినల్ ఉద్దేశించింది ఇదికాదు. ఆయనను దౌర్జన్యంతో భయపెట్టి లొంగదీసు కోవాలనుకొన్నాడు. ఇక మిగిలి ఉన్నవారు ప్రతినిధి అతడి మద్దతుదారులు మాత్రమే. ఒక్కొక్కరి వంక చూస్తూ తన పథకాల వైఫల్యానికి ఎంతో ఆశాభంగం చెందాడు. 
    

    
      
    

    
      ఈ సమయంలో లూథర్ చేసిన పనికి మంచి ఫలితాలు కనిపించాయి. అక్కడ సమావేశమైన సభకు ఆ యిద్దరినీ సరిపోల్చుకొని వారి వైఖర్లను వారి అభిప్రాయల బలాబలాలను గ్రహించటానికి అవకాశం లభించింది. ఆ ఇద్దరి మధ్య తేడా కొట్టొచ్చినట్లు కనిపించింది. సంస్కర్త నిరాడంబరత, నమ్రత, ధైర్యం గలవాడు. దేవుని శక్తితో నిలబడ్డాడు. సత్యం ఆయన పక్క ఉన్నది. పోపు ప్రతినిధి స్వార్ధపరుడు, పరుషభాష, గర్వాంధుడు, సబబులేని లేఖనాల నుంచి ఒక్క వాదనను చేయలేని వ్యక్తి. అయినా ఉపసంహరించుకో లేకపోతే శిక్షకు రోముకు వెళ్లాల్సి ఉంటుంది.” అని అరిచాడు. 
    

    
      
    

    
      లూథర్ సురక్షిత ప్రయాణ హామీ పొందినప్పటికీ ఆయనను బంధించి చెరశాలలో వేయటానికి రోమను మతవాదులు కుతంత్రాలు పన్నారు. అక్కడ ఇంకా ఉండటం అర్ధరహితం గనుక జాప్యం లేకుండా లూథర్ విట్బెర్గ్ కి తిరిగి వెళ్లి పోవటం మంచిదని ఆయన ప్రణాళికల్ని గోప్యంగా ఉంచేందుకు జాగ్రత్తగా వ్యవహరించాలని మిత్రులు విజ్ఞప్తి చేశారు. ఆ ప్రకారమే తెల్లవారకముందే లూథర్ గుర్రం మీద ప్రయాణమయ్యాడు. ఆయన వెంట మేజిస్ట్రేట్ ఏర్పాటు చేసిన మార్గదర్శకుడు మాత్రమే ఉన్నాడు. చీకటితో నిండిన ఆనగర వీధుల్లోనుంచి ఎన్నో భయాలతో రహస్యంగా ప్రయాణించాడు. నిఘావేసివున్న క్రూర ప్రత్యర్థులు లూథర్ ని మట్టు పెట్టటానికి దురాలోచనలు చేస్తున్నారు. వారి పన్నాగాల నుంచి ఆయన తప్పించుకొంటాడా? అవి ఆందోళనతో నిండిన ఘడియలు. యధార్ధ ప్రార్ధన అగత్యమైన ఘడియలు. ఆ నగర ప్రాకారంలో ఉన్న ఒక గుమ్మానికి ఆయన వచ్చాడు. ఆటంకమేమీ లేకుండా ఆయన మార్గదర్శకులు దాన్ని దాటి వెళ్లి పోయారు. నగరం వెలపలికి సురక్షితంగా చేరటంతో వారు తమ ప్రయాణాన్ని వేగవంతం చేసి తాము వెళ్లిపోవటం పోపు ప్రతినిధికి తెలియక ముందే శత్రువుల చేతికి దొరకకుండా దాటిపోయారు. సైతాను అతడి దూతలు పరాజితులయ్యారు. చేజిక్కాడని తాము భావించిన వ్యక్తి కిరాతకుడి ఉచ్చులో నుంచి తప్పించుకొన్న పిట్టలా తప్పించుకు పోయాడు. 
    

    
      
    

    
      లూథర్ తప్పించుకు పోయాడన్న వార్త ప్రతినిధికి విస్మయాన్ని ఆగ్రహాన్ని పుట్టించింది. సంఘంలో కలకలం రేపుతున్న ఈ వ్యక్తితో తెలివిగాను కఠినంగాను వ్యవహరించినందుకు పేరు ప్రతిష్టలు సంపాదించాలని అతడు ఆశించాడు. కాని అతనికి ఆశాభంగం ఎదురయ్యింది. సేక్సనీ ఓటరు ఫ్రెడ్రిక్ కి తాను రాసిన లేఖలో పోపు ప్రతినిధి లూథరిని తీవ్రంగా నిందిస్తూ ఫ్రెడ్రిక్ సంస్కర్తను రోముకి పంపటమో లేదా ఆయనను సేక్సనీ నుంచి బహిష్కరించటమో చేయాలని డిమాండ్ చేశాడు. దానిపై స్పందిస్తూ ప్రతినిధిగాని పోపుగాని తన తప్పులేమిటో లేఖనాల నుంచి చూపించాలని తాను దేవుని వాక్యాన్ని నిరాకరిస్తున్నట్లు వారు చూప గలిగితే తన సిద్ధాంతాలను ఉపసంహరించుకొంటానని లూథర్ గంభీరంగా ప్రతిజ్ఞ చేశాడు. అంత పవిత్రమైన కార్యం నిమిత్తం శ్రమననుభవించటానికి తనను యోగ్యుణ్ణి చేసినందుకు దేవునికి తన కృతజ్ఞతలు తెలుపుకొన్నాడు. 
    

    
      
    

    
      సంస్కరణ వాద సిద్ధాంతాల విషయంలో ఓటరుకి పరిజ్ఞానం ఏమంతలేదు. కాని లూథర్ మాటల్లోని యధార్థ శక్తి స్పష్టత ఫ్రెడ్రిక్ ని ఎంతో ఆకట్టుకొన్నాయి. సంస్కర్త తప్పులో ఉన్నట్లు రుజువయ్యేవరకు లూథర్ పరిరక్షకుడుగా ఉండాలని అతడు నిర్ణయించు కొన్నాడు. ప్రతినిధి డిమాండ్ కి సమాధానం ఇస్తూ అతడు ఇలా రాశాడు. “డాక్టర్ మార్టిన్ ఆ బ లో మీ సమక్షంలో హాజరయ్యాడు గనుక మీరు తృప్తి చెంది ఉండవచ్చు. తప్పులేమిటో చూపించకుండా ఆయనను ఉపసంహరించుకోమంటారని మేము అనుకోలేదు. మార్టిన్ సిద్ధాంతం భక్తి రాహిత్యమైనది, క్రైస్తవ వ్యతిరేకమైనది లేక సిద్ధాంత వ్యతిరేకత కలది అని మేము భావించటం లేదు. పైగా ఆ యువరాజు లూథర్ ని రోముకు పంపటానికి గాని, తన రాష్ట్రం నుంచి నిషేధించటానికి గాని అంగీకరించలేదు” డి ఆబిన్, పుస్త 4, అధ్యా 10. 
    

    
      
    

    
      సమాజంలో నైతిక నియంత్రణలు శిధిలమౌతున్నట్లు ఓటరు చూశాడు. గొప్ప దిద్దుబాటు కృషి అవసరమని గుర్తించాడు. మనుషులు దైవ విధులను గుర్తించి వాటిని అంతరాత్మ ప్రబోధాలను ప్రజలు అవలంబిస్తే నేరాన్ని నియంత్రించి శిక్షించటానికి అమలులో ఉన్న ఏర్పాట్ల ఆవశ్యకత ఉండదని భావించాడు. లూథర్ ఈ లక్ష్య సాధనకు కృషి సల్పుతున్నట్లు గ్రహించి అది సంఘంలో మంచి ప్రభావం చూపుతుందని రహస్యంగా సంబరపడ్డాడు. 
    

    
      
    

    
      విశ్వవిద్యాలయ ఆచార్యుడుగా లూథర్ విజయాలు సాధించి ఖ్యాతి గడించిన వ్యక్తి అని కూడా అతను గుర్తించాడు.సంస్కర్త తన సిద్ధాంత వ్యాసాల్ని ఆలయం తలుపుమీద అంటించి ఒక్క ఏడాది గడిచేసరికి సర్వభక్తుల పండుగకు వచ్చే భక్తుల సంఖ్య గణనీయంగా తగ్గిపోయింది. ఆరాధకుల సంఖ్య తగ్గి కొనుకలు సన్నగిల్లాయి. అయితే విటన్బర్గ్ కు వచ్చే భక్తుల ఆస్థానం ఇంకో తరగతి ప్రజలు ఆక్రమించారు. వారు అవశేషాలకు మొక్కే యాత్రికులు కారు. జ్ఞానార్జన కోరు ఆ విద్యాలయానికి వచ్చిన విద్యార్థులు కారు. లూథర్ రచనలు ప్రతీచోట లేఖనాలపట్ల ఆసక్తిని రేకెత్తించాయి. జర్మనీలోని ఆ విశ్వవిద్యాలయానికి పెద్ద సంఖ్యలో విద్యార్థులు వచ్చారు. మొట్టమొదటిసారి విట్బెర్గ్ నగరాన్ని చూసిన విద్యార్థులు “తమ చేతులెత్తి పూర్వం సీయోనుకు సత్యమనే వెలుగు వచ్చి అక్కడ నుంచి దూరదేశాలకు వ్యాపించినట్లే ఈనగరం నుంచి వెలుగును ప్రకాశింప జేసినందుకు దేవుని కొనియాడారు.” అదే పుస్తకం, పుస్త 4, అధ్యా 10. 
    

    
      
    

    
      లూథర్ రోమను మత తప్పిదాల్ని పాక్షికంగా మాత్రమే విడిచిపెట్టాడు. కాగా పరిశుద్ధ లేఖనాల్ని పోపు డిక్రీలతోను నిబంధనలతోను సరిపోల్చినప్పుడు దిగ్రమ చెందాడు. “నేను ప్రధాన గురువుల డికీలను అధ్యయనం చేస్తున్నాను... పోపు వైరి క్రీస్తో ఆయన అపోస్తలులో నాకు తెలియదు. వారు క్రీస్తును వికృతంగా చూపించి ఆయనను సిలువ వేస్తున్నారు.” అని రాశాడు. అదే పుస్తకం, పుస్త 5, అధ్యా 1. అయినప్పటికీ ఈ సమయంలో లూథర్ ఇంకా రోమా సంఘ సభ్యుడే. ఆ సంఘ సహవాసం నుంచి విడిపోవాలన్న అభిప్రాయం ఆయనకు లేదు. 
    

    
      
    

    
      సంస్కర్త లూథర్ రచనలు సిద్ధాంతాలు క్రైస్తవ లోకంలోని ప్రతి జాతికీ విస్తరిస్తున్నాయి. సంస్కరణోద్యమం స్విట్జర్లాండు, హాలెండ్ దేశాలకు విస్తరించింది. లూథర్ రచనల ప్రతులు ఫ్రాన్స్, స్పెయిన్ దేశాల్లోకి వెళ్లాయి. ఇంగ్లాండులో ఆయన బోధనలు దైవ వర్తమాసంగా పరిగణన పొందాయి. బెల్జియమ్, ఇటలీ దేశాల్లోకి కూడా సత్యం ప్రవేశించింది. మరణతుల్యమైన స్తబ్దత నుంచి వేలాది ప్రజలు మేల్కోని విశ్వాస జీవితానందాన్ని నిరీక్షణను అనుభవిస్తున్నారు. 
    

    
      
    

    
      లూథర్ ఆక్షేపణలకు రోము ఆగ్రహం రోజురోజుకి పెరుగుతున్నది. మతమౌఢ్యంగల తన ప్రత్యర్థులు కొందరు కథోలిక్ విశ్వవిద్యాలయంలోని డాక్టర్లు సయితం - ఈ తిరుగుబాటు సన్యాసిని చంపిన వ్యక్తి పాపికాడు అని ప్రకటించారు. ఒకరోజు ఒక అపరిచిత వ్యక్తి బట్టల్లో పిస్తోలు దాచిపెట్టి సంస్కర్తను కలిసి ఇలా “ఒంటరిగా ఎందుకు తిరుగుతున్నారు” అని లూథరిని ప్రశ్నించాడు. “నేను దేవుని చేతుల్లో ఉన్నాను, ఆయనే నాబలం, ఆయనే నాకేడెం, మనుషుడు ఏహానీ నాకు చేయలేడు” అని బదులు పలికాడు లూథర్. అదే పుస్తకం, పుస్త 6, ఆధ్యా 2. ఈ మాటలు విన్న వెంటనే ఆ అపరిచితవ్యక్తి తెల్లబోయి పరలోక దూత సమక్షం నుంచి పారిపోయేటట్లు అక్కడ నుంచి పారిపోయాడు. 
    

    
      
    

    
      లూథర్ ని మట్టు పెట్టాలని రోము కృత నిశ్చయంతో ఉన్నది. అయితే దేవుడు ఆయనకు రక్షణ కవచం. ఆయన సిద్ధాంతాలు అన్నిచోట్ల వినిపించాయి. ఇళ్ళలో, సన్యాసి గృహాల్లో, సామంతుల భవనాల్లో, విశ్వవిద్యాలయాల్లో, రాజుల ప్రాసాదాల్లో ఆయన కృషిని బలపర్చటానికి గొప్పవాళ్లు ముందుకు వస్తున్నారు. అదే పుస్తకం, పుస్త 6 , అధ్యా 2. 
    

    
      
    

    
      దాదాపు ఇదే సమయంలో హస్ రచనల్ని అధ్యయనం చేస్తూ తాను బలపర్చుతూ ప్రబోధింప జూస్తున్న విశ్వాస మూలంగా నీతి మంతుడన్న తీర్పు పొందటమన్న మహత్తర సత్యాన్ని బోహీమియా సంస్కర్త హస్ బలపర్చాడని తెలుసుకొన్నాడు. “పౌలు, అగస్టీన్ నేను మేమంతా మాకు తెలియకుండానే హస్ తత్వవాదులం” అన్నాడు లూథర్. “ప్రపంచానికి ఈ సత్యం ఒక శతాబ్దం క్రితమే ప్రకటితమయ్యింది. ఇది ప్రజ్వలించింది.” “నిశ్చయంగా దేవుడు దీన్ని ప్రపంచం మీదికి పంపిస్తాడు. విల్లీ, పుస్త 6, అధ్యా 1. 
    

    
      
    

    
      క్రైస్తవమతం దిద్దుబాటు అంశంపై జర్మనీ చక్రవర్తికి, ఆ దేశంలోని గొప్పవారికి చేసిన విజ్ఞప్తిలో పోపును గురించి లూథర్ ఇలా రాశాడు, “క్రీస్తు రాయబారినని చెప్పుకుంటూ ఏ చక్రవర్తీ ప్రదర్శించలేనంత వైభవ విలాసాల్ని ప్రదర్శిస్తున్న వ్యక్తిని నిరీక్షించటం జుగుస్సాకరం. నిరుపేద అయిన యేసు లేదా వినయవినమ్రుడైన పేతురు నడవడి లాంటిదా ఇతడి నడత? ఇతడు లోకానికి ప్రభువని అంటారు. అయితే తనకు ప్రభువని ఇతడు గర్వంగా చెప్పుకొంటున్న క్రీస్తు, నారాజ్యం ఈ లోక సంబంధమైందికాదు అంటున్నాడు. రాయబారి రాజ్య విస్తీర్ణత తన ప్రభువు రాజ్య విస్తీర్ణతను మించి ఉండగలదా?” డి అబినే, పుస్త 6, అధ్యా 3. 
    

    
      
    

    
      విశ్వవిద్యాలయాలగురించి ఇలా రాశాడాయన, “పరిశుద్ధ లేఖనాల్ని విశదం చేయటానికి వాటిని యువత హృదయాల్లో లిఖిస్తేనేగాని విశ్వవిద్యాలయాలు నరక ద్వారాలుగా మార్తాయని నా భయం.లేఖనాలు ప్రధాన స్థానం ఆక్రమించని ఏ విద్యాలయాల్లోను ఎవరూ తమ బిడ్డల్ని ఉంచరాదని నా హితవు. ప్రతీ సంస్థలోను ఎడతెగకుండా దైవవాక్యం అధ్యయనం చేసే అధ్యాపకులు లేకపోతే అది భ్రష్ట సంస్థ అవుతుంది.” అదే పుస్తకం, పుస్త 6, అధ్యా 3. 
    

    
      
    

    
      ఈ విజ్ఞప్తి జర్మనీ అంతటిలోనూ ప్రచారమై ప్రజల్ని ప్రభావితం చేసింది. దేశమంతటిలో కలకలం రేగింది. జనసమూహాలు చైతన్యం పొంది సంస్కరణ కేతనం కింద నిలిచాయి. లూథర్ ప్రత్యర్థులు ప్రతీకార కాంక్షతో మండిపడూ లూథర్ ని నిలువరించటానికి నిర్ణయాత్మక చర్యను చేపట్టుమంటూ పోపును అర్ధించారు. ఆయన సిద్ధాంతాన్ని వెంటనే ఖండించాలన్న డిక్రీ జారీ అయ్యింది. సంస్కర్తకు ఆయన అనుచరులకు ఆరుదినాల గడువు ఇచ్చి ఈలోపున వారు తమ నమ్మకాల్ని ఉప సంహరించుకోకుంటే వారిని వెలివేయాలని తీర్మానించటమయ్యింది. 
    

    
      
    

    
      దిద్దుబాటు ఉద్యమానికి అది గొప్ప సంకట పరిస్థితి. రోము వెలివేత తీర్మానం శక్తిమంతులైన రాజుల్ని సైతం శతాబ్దాల కొద్దీ భయభ్రాంతుల్ని చేసింది. శక్తిమంతమైన సామ్రాజ్యాల్ని వ్యాకులత నైరాశాలతో నింపింది. వెలివేత వేటు ఎవరిమీద పడుతుందో వారిని లోకం భయాందోళనలతో పరిగణించేది. పౌరులు సహచరులతో సంబంధ బాంధవ్యాలు తెంచుకునే వారు. వారిని వేటాడి చంపాల్సిన బందిపోటు దొంగలుగా ప్రజలు పరిగణించేవారు. తనమీద విరుచుకుపడనున్న తుఫాను గురించి లూథర్ కి బాగా తెలుసు. యేసే తనకు అండదండలు సంరక్షణ అని నమ్మి స్థిరంగా నిలబడ్డాడు. హతసాక్షి విశ్వాసంతోను, ధైర్యసాహసాలతోను ఆయన ఇలా రాశాడు. “ఏమి జరగనున్నదో నాకు తెలియదు. తెలుసుకోవాలని కూడా నాకు లేదు... దెబ్బ ఎక్కడ పడాలని వుంటే అక్కడ పడనీయండి. నాకు భయంలేదు. తండ్రి ఇష్టం లేకుండా ఒక్క ఆకు కూడా రాలదు. మరి మన విషయంలో ఆయన చూపే శ్రద్ధ ఇంకెంత ఎక్కువ? వాక్యం నిమిత్తం మరణించటమన్నది గొప్ప సంగతి కాదు. ఎందుకంటే శరీరధారి అయిన వాక్యమే మరణించాడు. మనం ఆయనతో మరణిస్తే ఆయనతో పాటు జీవిస్తాం. మనకు ముందు జీవించి ఆయన భరించింది మనం కూడా జీవించి భరిస్తే ఆయన ఉండే స్థలంలో మనం కూడా ఉండి ఆయనతో నిత్యమూ జీవిస్తాం.” అదే పుస్తకం, 3వ లండన్ ఎడి, వాల్టర్, 1840, పుస్త 6, అధ్యా 9. 
    

    
      
    

    
      బుల్ ప్రకటన పత్రం లూథర్ కి అందినప్పుడు ఆయన ఇలా స్పందించాడు, “ఇది భక్తిహీనమైన అబద్ద పత్రం. దీన్ని అసహ్యించుకొంటున్నాను, వ్యతిరేకిస్తున్నాను... ఇది నిందిస్తున్నది క్రీస్తునే... ఒక ఉత్తమ కార్యం నిమిత్తం ఇలాంటి శ్రమలను భవించటానికి ఆనందిస్తున్నాను. ఇప్పటికే హృదయంలో గొప్ప స్వాతంత్ర్యాన్ని అనుభవిస్తున్నాను. ఎందుకంటే చివరికి క్రీసు వైరి పోపేనని అతడి సింహాసనం సైతాను సింహాసనమని తెలుసుకొన్నాను. ” డి అబినే, పుస్త 6, ఆధ్యా 9. 
    

    
      
    

    
      అయినా రోము ఫర్మానా నిరర్భకం కాలేదు. బలవంతంగా విధేయత పొందటానికి వారు ఉపయోగించిన ఆయుధాలు చెరసాల, హింస, ఖడ్గం. పోపు డిక్రీ ముందు బలహీనులు, మూఢవిశ్వాసులు వణికేవారు. లూథర్ పట్ల ప్రజలకు సానుభూతి ఉన్నా సంస్కరణ కోసం ప్రాణాలొడ్డటం మంచిది కాదని అనేక మంది అభిప్రాయపడ్డారు. సంస్కర్త ఉద్యమ కృషి అంతం కాబోతున్నట్లు ఎన్నో సూచనలు కనిపిస్తున్నాయి. 
    

    
      
    

    
      లూథర్ ఇంకా నిర్భయంగా ఉన్నాడు. రోము ఆయన మీదకు ఎన్నో బహిష్కరణలు విసిరింది. ప్రపంచం చూస్తూనే వుంది. లూథర్ అంతమొందటమో లొంగిపోవటమో జరుగుతుందని రోము భావించింది. తనపై పడ్డ నిషేదాంక్షను ప్రబల శక్తితో తిప్పికొట్టి రోమను సంఘంతో తెగతెంపులు చేసుకోటానికి నిర్ణయించుకొన్నట్లు ప్రకటించాడు లూథర్. పోపు బుల్ ప్రకటన పత్రాన్ని, క్రైస్తవ ధర్మ చట్టాన్ని, డిజీల్ని, పోపు అధికారాన్ని నిలిపే కొన్ని రచనల్ని- విద్యార్థులు, డాక్టర్లు, వివిధ స్థాయిల్లోని పౌరుల సమక్షంలో తగులబెట్టాడు. “నా విరోధులు నా పుస్తకాలని తగుల బెట్టడం ద్వారా సామాన్య ప్రజల మనసుల్లో సత్యానికి విఘాతం కలిగించి వారి ఆత్మలను నాశనం చేశారు. అందుకు ప్రతీకారంగా వాళ్ల పుస్తకాల్ని నేను తగులబెట్టాను. తీవ్ర పోరాటం ఇప్పుడే ప్రారంభమయ్యింది. ఇప్పటి వరకూ నేను పోపుతో ఆడుకొంటూ వచ్చాను. ఈ పనిని దేవుని నామంలో ప్రారంభించాను. నేను లేకుండా ఈపని అంతం అవుతుంది - ఆయన శక్తితో” అదే పుస్తకం, పుస్త 6, అధ్యా 10. 
    

    
      
    

    
      తన ఉద్యమం బలహీనమైందని నిందిస్తూ పరిహసించే ప్రత్యర్థులకు లూథర్ సమాధానం ఇలాగుంది, “దేవుడు నన్ను ఎంపిక చేసి పిలిచాడేమో నన్ను తృణీకరించటం ద్వారా వారు దేవునినే తృణీకరిస్తున్నారేమో ఎవరికి తెలుసు? ఐగుప్తును విడిచిపెట్టినప్పుడు మోషే ఒంటరివాడే. ఏలీయా ఆహాబు రాజు పరిపాలనలో ఒంటరివాడే. యెషయా యెరూషలేములో ఒంటరివాడు. యెహెజ్కేలు బబులోనులో ఒంటరివాడు... ప్రధాన యాజకునిగా మరే గొప్ప వ్యాక్తిని గాని ప్రవక్తగా ఎన్నడు ఎంపికచేయలేదు దేవుడు. సామాన్యంగా ఆయన దీనులను అట్టడుగు వారిని ఒకసారి కాపరి ఆమోసును ఎంపిక చేసుకొన్నాడు. ప్రతి యుగంలోను భక్తులు గొప్పవారిని, రాజులను, యువరాజులను, యాజకులను, జానులను గద్దించాల్సివచ్చేది. అది వారి ప్రాణాలకు ముప్పు తెచ్చి పెట్టేది... నేను ప్రవక్తనని చెప్పటం లేదు. కాని నేను చెబుతున్నదేంటంటే వాళ్లు ఎక్కువమంది కాగా నేను ఒక్కడినే అయినందుకు వారు భయపడాలని. నాతో దైవ వాక్యముంది. వాళ్లతో లేదు. ఇందులో ఎలాంటి సందేహమూ లేదు.” అదే పుస్తకం, పుస్త 6, అధ్యా 10. 
    

    
      
    

    
      సంఘంతో చివరగా విడిపోవటం లూథర్ కి అంతర్గతంగా తీవ్ర వ్యధ కలిగించింది. ఈ తరుణంలో ఆయన ఇలా రాశాడు, “చిన్నతనంలో నేర్చుకొన్న నియమాల్ని వదులుకోటం ఎంత కష్టమో ప్రతీరోజూ గ్రహిస్తూ ఉన్నాను. లేఖనాలు నాపక్షాన ఉన్నప్పటికీ ఒంటరిగా పోపుకు వ్యతిరేకంగా నిలబడి అతడే అబద్ధ క్రీస్తు అని చెప్పేందుకు సాహసించటం న్యాయమేనని పరిగణించటం నాకెంతో బాధకలిగించింది. నా హృదయం అనుభవించిన క్షోభ అంతా ఇంతా కాదు. పోపు మత వాదులు తరచు అడిగే ఈ ప్రశ్నలు “నీ వొక్కడివే వివేకవంతుడవా? తక్కిన వారందరూ పొరబడటం సాధ్యమా? ఆ మాటకొస్తే తప్పులో ఉన్నది నీవే అయి నీ పొరపాటులో ఎంతోమందిని పాలిభాగస్తులు చేసి వారి నిత్యనాశనానికి నీవే కారకుడవైతే ఎలాగుంటుంది? అని ఎన్ని సార్లు నన్ను నేను అడుగుకోలేదు? తన నిర్దుష్ట వాక్యం ద్వారా ఈ సందేహాలకు వ్యతిరేకంగా నా హృదయాన్ని క్రీస్తు బలపర్చే వరకు అంతర్గతంగాను సైతానుతోను నేను ఇలా పోరాటం సాగించాను. 
    

    
      
    

    
      తన నమ్మకాల్ని వదలుకోకపోతే తనను వెలివేస్తానని పోపు లూథర్ ని బెదరించాడు. ఆ బెదరింపును ఇప్పుడు నెరవేర్చుకున్నాడు. రోమా సంఘంతో సంస్కర్త అంతిమ వేర్పాటును ప్రకటిస్తూ, లూథరూ ఆయన సిద్ధాంతాన్ని అంగీకరించే వారందరూ శాపస్తులని ఖండిస్తూ ఒక కొత్త బుల్ ప్రకటన పత్రం వెలువడింది. ఈ గొప్ప పోటీ సంపూర్తిగా ఇప్పుడు ప్రారంభమయ్యింది. 
    

    
      
    

    
      తమ కాలానికి వర్తించిన సత్యాలు బోధించటానికి దేవుడు ఉపయోగించిన ప్రజలకు వ్యతిరేకత ఎదురయ్యింది. లూథర్ దినాలకు వర్తించిన సత్యం ఉన్నది. ఆ దినాల్లో అది ప్రాముఖ్యమైన సత్యం. ఈ దినాల్లో సంఘానికి వర్తించే సత్యం ఒకటున్నది. తన దివ్య చిత్రాన్ననుసరించి సమస్త కార్యాలు నిర్వహించే ప్రభువు మనుషులను వేర్వేరు పరిస్థితులలో ఉంచి తాము నివసిస్తున్న కాలానికి పరిస్థితులకు అవసరమైన విధులను వారికి నియమిస్తాడు. తాము పొందిన సత్యం విలువను వారు గుర్తించగలిగితే ఆ సత్యాన్ని గూర్చిన విశాల భావాలు వారికి బోధపడ్డాయి. వ్యతిరేకించిన పోపు మత వాధులకు సత్యమంటే ఆసక్తి లేనట్లే ఈనాడు అధిక సంఖ్యాకులకు సత్యం పట్ల ఆసక్తి లేదు. పూర్వయుగాల్లో జరిగినట్లే నేడు కూడా దైవ వాక్యం బదులు మానవ సిద్ధాంతాలను సంప్రదాయాలను అంగీకరించే తత్వం ప్రబలుతున్నది. వెనుకటి సంస్కర్తలకు లభించిన ఆ ఆదరణను మించిన ఆదరణ తమకు లభిస్తుందని ఈ దినాల్లో సత్యం ప్రకటించే వారు ఎదురు చూడకూడదు. సత్యానికి అసత్యానికి క్రీస్తుకి సైతానుకి మధ్య జరుగుతున్న సంఘర్షణ ఉదృతి లోక చరిత్ర చివరివరకూ పెరుగుతూనే ఉంటుంది. 
    

    
      
    

    
      యేసు తన శిష్యులతో ఇలా అన్నాడు, “మీరు లోకసంబంధులైన యెడల లోకము తన వారిని స్నేహించును. అయితే మీరు లోకసంబంధులు కారు. నేను మిమ్మును లోకములో నుండి ఏర్పరచు కొంటిని. అందుచేతనే లోకము మిమ్మును ద్వేషించుచున్నది. దాసుడు తన యజమానునికంటె గొప్పవాడు కాడని నేను మీతో చెప్పిన మాట జ్ఞాపకముంచుకొనుడి. లోకులు నన్ను హింసించిన యెడల మిమ్మును కూడ హింసింతురు. నా మాట గైకొనిన యెడల మీమాట కూడ గైకొందురు” యోహాను 15:19, 20. కాగా మన ప్రభువు స్పష్టంగా చెప్పింది ఇది, “మసుష్యులందరు మిమ్మును కొనియాడునప్పుడు మీకు శ్రమ. వారి పితరులు అబద్ద ప్రవక్తలకు అదే విధముగ చేసిరి.” లూకా 6:26. లోక సంబంధమైన స్పూర్తికి క్రీస్తు సంబంధమైన స్ఫూర్తికి మధ్య సామరస్యం గతకాలంలోలాగే నేడూ అంతంత మాత్రమే. కనుక దైవ వాక్యాన్ని దాని పవిత్ర రూపంలో బోధించేవారు గతంలోకన్నా నేడు ఎక్కువ ప్రజాదరణ పొందరు. సత్యవ్యతిరేకత రూపాల్లో మార్పు ఉండవచ్చు. విరోధ భావం కుటిలమైనది గనుక బాహాటంగా కనిపించక పోవచ్చు. కాని అదే వ్యతిరేకత ఇంకా కొనసాగవచ్చు. అదే వ్యతిరేకత చివరి వరకు ప్రదర్శితం కావచ్చు.
    

    

    
      
    

    
      అధ్యాయం 8—విధానసభ (డయట్) ముందు లూథర్
    

    
      
    

    
      కొత్త చక్రవర్తి చార్లెస్ V జర్మనీ సింహాసనాన్ని అధిష్టించాడు. రోము దూతలు రాజుకి అభినందనలు తెలిపి సంస్కరణోద్యమానికి వ్యతిరేకంగా అతడి సహాయ సహకారాలు అర్థించటానికి ఆగమేఘాలమీద జర్మనీకి వెళ్లారు. ఇలా వుండగా చార్లెస్ కి కిరీటం దక్కటానికి తోడ్పడ్డ సేక్సనీ ఓటరు లూథర్ చెప్పేది వినేంతవరకు ఆయనపై ఎలాంటి చర్యా చేపట్టరాదని చార్లెస్ ని అభ్యర్థించాడు. ఈ పరిస్థితి చక్రవర్తిని ఇరకాటంలో పడేసి, ఇబ్బంది పెట్టింది. లూథరకు మరణదండన విధిస్తూ రాజాజ్ఞ జారీ అవ్వటం ఒక్కటే పోపు మత వాదులకు తృప్తినిస్తుంది. “సామ్రాజ్య ప్రభువైన చక్రవర్తిగాని మరే యితర వ్యక్తిగాని లూథర్ రచనలు అవాస్తవాలని నిరూపించలేదని ఉద్ఘాటించి విద్వాంసులు, భక్తులు నిష్పాక్షిక న్యాయాధిపతులతో కూడిన ముందు డాక్టర్ లూథర్ మాట్లాడేందుకు సురక్షిత ప్రయాణ హామీతో ట్రిబ్యూనల్ అవకాశం ఇవ్వవలసిందిగా అభ్యర్థించాడు.” డి అబినే, పుస్త 6, అధ్యా 11. 
    

    
      
    

    
      అన్ని వర్గాల ప్రజల గమనం జర్మను రాష్ట్రాల విధాన సభ మీద కేంద్రీకృతమై ఉన్నది. చక్రవర్తిగా చార్లెస్ సింహాసనాన్ని అధిరోహించిన వెంటనే ఈ సభను వమ్స్ నగరంలో ఏర్పాటు చేశాడు. ఈ జాతీయ సభ పరిశీలించాల్సిన ముఖ్యమైన సమస్యలు ఆసక్తులు ఉన్నాయి. జర్మనీలోని సామంతరాజులు తమ నవయౌవన చక్రవర్తితో ఈ చర్చా సభకు సమావేశం కానున్నారు. దేశం అన్ని ప్రాంతాల నుంచి సంఘ, రాజకీయ అధికారులు విచ్చేశారు. లౌకికాధికారులు, అగ్రజాతులవారు, ప్రాబల్యం కలవారు, తపు వంశ పారంపర్య హక్కుల విషయం పట్టింపుగలవారు, హోదాలోను, అధికారంలోను, అధికులమన్న స్పృహతో విర్రవీగే రాజవంశపు మతాచార్యులు, రాజ దర్భారుల్లోని సాహసికులు, వారి పోషకులు, విదేశాలనుంచి వచ్చిన దూతలు - అందరూ పమ్స్ లో సమావేశమయ్యారు. అంతటి మహాసభలో సంచలనాన్ని ఆసక్తిని రేపిన అంశం సేక్సన్ సంస్కర్త లూథర్ చేపట్టిన కార్యమే. 
    

    
      
    

    
      తనతో పాటు విధాన సభకు తీసుకొని రావలసిందని లూథర్ ని ఆదేశిస్తూ, లూథర్ కి పరిరక్షణ ఏర్పాటు చేసి, సమర్థులైన వ్యక్తులతో వివాదాంశాలపై లూథర్ స్వేచ్ఛగా చర్చించేందుకు ఏర్పాటు చేస్తానని లోగడ చార్లెస్ ఓటరుకి హామీ ఇచ్చాడు. చక్రవర్తి ముందు హాజరు కావటానికి లూథర్ ఆత్రుతగా ఉన్నాడు. ఈ తరుణంలో ఆయన ఆరోగ్యం ఏమంత బాగాలేదు. అయిన ఆయన ఓటరుకి ఇలా రాశాడు, “వర్మకి మంచి ఆరోగ్యంతో వెళ్లలేకపోతే జబ్బుగా ఉన్న నన్ను మోసుకువెళ్లాల్సి ఉంటుంది. ఎందుకంటే చక్రవర్తి నన్ను రమ్మంటుంటే అది దేవుని పిలుపే అన్నది నిస్సందేహం. ఒకవేళ వాళ్లు నాపై దౌర్జన్యానికి దిగితే అది సంభవించవచ్చు, హాజరుకమ్మని నన్ను కోరటం ఉపదేశం పొందటానికి కాదు. ఆ విషయాన్ని ప్రభువు చేతుల్లో పెడుతున్నాను. మండుతున్న అగ్నిగుండంలోని ముగ్గురు యువకుల్ని పరిరక్షించిన దేవుడు ఇంకా జీవించే ఉన్నాడు. ఆయన ఇంకా పరిపాలిస్తూనే ఉన్నాడు. ఒకవేళ ఆయన నన్ను రక్షించకపోతే నా ప్రాణం ఏమంత ముఖ్యమయ్యింది కాదు. దుర్మార్గుల అవహేళనకు గురికాకుండా మనం సువార్తను కాపాడాలి. వారు విజయం పొందకుండేందుకు రక్తాన్ని అర్పిద్దాం. ప్రజల రక్షణకు దోహదపడేది నా జీవితమో, మరణమో నిర్ణయించేది నేను కాదు... నా నుంచి మీరు దేనినైనా ఆశించవచ్చు... పారిపోవటం, ఉపసంహరించుకోటం మినహా. పారిపోలేను, ఉపసంహరించుకోనూలేను” అదే పుస్తకం, పుస్త 7, అద్యా 1. 
    

    
      
    

    
      వరమ్స్ విధాన సభకు లూథర్ హాజరు కాబోతున్నాడన్న వార్త సంచలనం సృ పించింది. ఈ వ్యవహారాన్ని ప్రత్యేకంగా చూసుకొంటున్న పోపు ప్రతినిధి ఏలియెండర్ కి ఈ వార్త ఆగ్రహాన్ని, ఆందోళనను పుట్టించింది. దాని పర్యవసానం పోపు దృష్టికి విఘాతం కలిగిస్తుందని అతడు గ్రహించాడు. ఇప్పటికే పోపు వెలిబుచ్చిన తీర్మానంపై దర్యాప్తు జరపటం పోపు అధికారాన్ని కించపరచటమే. పైగా లూథర్ శక్తిమంతమైన వాదనలు అనేకమంది సామంత రాజులను పోపుకు పోపు కర్తవ్యానికి దూరం చేస్తుందని భయపడ్డాడు. వెంటనే అతడు లూథర్ వమ్స్ సభకు హాజరవ్వటం మంచిదికాదని చార్లెస్ కి తెలియజేశాడు. లూథర్ వెలివేతను ప్రకటిస్తూ జారీ అయిన బుల్ ప్రకటన ఇదే సమయంలో ప్రచురితమయ్యింది. ఇదీ దీనితో పాటు ప్రతినిధి పంపిన విజ్ఞప్తి చక్రవర్తి మనసు మార్చాయి. తన నమ్మకాల్ని ఉపసంహరించుకోకపోతే లూథర్ విట్బె ర్గ్ లో నిలిచిపోవాలని చక్రవర్తి ఓటరుకు లేఖ రాశాడు. 
    

    
      
    

    
      ఈ విజయంతో తృప్తి చెందక ఏలియెండర్ లూథర్ కి శిక్ష విధించటానికి తన శక్తి యుక్తుల నుపయోగించి కృషి చేశాడు. “లూథర్ ” రాజద్రోహాన్ని, తిరుగుబాటును, అధర్మాన్ని, దేవదూషణను ప్రోత్సహిస్తున్నాడని నింద మోపుతూ సామంతరాజులు, ప్రిలేటులు తదితర విధానసభ సభ్యుల మద్దతు కోసం ఏలియెండర్ శాయశక్తుల కృషి చేశాడు.” పోపు ప్రతినిధి ప్రదర్శించిన ఉగ్రత, క్రోధం అతడు ఎవరి స్వభావాన్ని బయలు పర్చుతున్నాడో విశదపర్చుతూనే ఉంది. “అతణ్ణి చైతన్య పర్చుతున్నది ద్వేషం, పగ, ఉత్సాహమే గాని భక్తి కాదు” అని అందరూ వ్యాఖ్యానించారు. అదే పుస్తకం, పుస్త 7, అధ్యా 1. విధానసభలో అధిక సంఖ్యాకులు లూథర్ కృషిని అభిమానించారు. 
    

    
      
    

    
      పోపు శాసనాన్ని అమలుపర్చాల్సిన విధిని ఏలియెండర్ చక్రవర్తికి సూచించాడు. అయితే జర్మనీ దేశ చట్ట ప్రకారం సామంతరాజుల ఆమోదం లేకుండా ఇది సాధ్యపడదు. కాగా పోపు ప్రతినిధి ఎడతెగని విజ్ఞాపన వల్ల తన కేసును విధానసభ (డయెట్) నివేదించుమని ప్రతినిధిని చక్రవర్తి ఆదేశించాడు. “పోపు దూతకు అది పర్వదినం. అది బ్రహ్మాండమైన సభ. ఆనాటి సభాకార్యం అంత కన్నా బ్రహ్మాండమైంది. సంఘాలన్నింటికి తల్లి, ఉంపుడుకత్తె అయిన రోము పక్షంగా ఏలియెండర్ వాదించ నున్నాడు. క్రైస్తవ లోకంలోని రాష్ట్రాలన్నింటి నుంచి సమావేశమైన నేతల ముందు పేతురు సామంత రాజరికాన్ని ప్రతినిధి నిరూపించాల్సి ఉన్నాడు. “అతడు మంచి వ్యక్త, ఆ సమయ సందర్భాలకు తగిన వ్యక్తిగా కనిపించాడు. తాను దోషిగా తీర్పు పొందక పూర్వం ఆ ప్రతిష్టాత్మకమైన ట్రిబ్యూనల్ ముందు తన పక్షంగా వాదించటానికి రోముకి అతి సమరుడైన వ్యక్త ఉండటం దేవుని చిత్తం.” విలీ పుస్త 6, అధ్యా 4. సంస్కర్తను అభిమానించిన కొందరికి అనుమానం కలిగింది. ఏలియెండర్ వాదన ఫలితం ఎలాగుంటుందో అని భయపడ్డారు. సేక్సనీ ఓటరు ఆ సభకు హాజరు కాలేదుగాని పోపు దూత ప్రసంగ విషయాలు రాసి నివేదించటానికి అతడి అనుచరులు కొందరు సభకు హాజరయ్యారు. 
    

    
      
    

    
      తన పరిజ్ఞానాన్ని వాగ్దాటిని పురస్కరించుకొని ఏలియెండర్ సత్యాన్ని తారుమారు చేయటానికి పూనుకొన్నాడు. సంఘ విద్రోహి, దేశద్రోహి, జీవించి ఉన్నవారికి, మరణించిన వారికి, బోధక వర్గానికి సభ్య గణాలకు, సభలకు, వ్యక్తిగత క్రైస్తవులకు లూథర్ విరోధి అంటూ ఏలియెండర్ ఆయనపై నిందమీద నింద మోపాడు. లూథర్ చేసిన అపరాధాలు ఒక లక్షమంది సిద్ధాంత వ్యతిరేకుల సజీవ దహనం పొందటానికి సరిపోతాయి అని ఉరిమాడు. చివరగా దిద్దుబాటు విశ్వాసాన్ని, అవలంబిస్తున్న వారిపై నిప్పులు చెరగటానికి సమకట్టాడు. “లూథర్ అనుచరులు ఎవరు? పొగరెక్కిన ఉపాధ్యాయులు, అవినీతిపరులైన ప్రీస్టులు, కామాంధులైన సన్యాసులు, అజ్ఞానులైన న్యాయవాదులు, భ్రష్టులైన ధనికులు, వారితోపాటు తాము తప్పుదారి పట్టించి చెడగొట్టిన సామాన్య ప్రజలు వీరే. సంఖ్యలోను, శక్తిసామర్థ్యాల్లోను కథోలిక్ పక్షం ఎంతో ఉన్నతమైనది. ప్రసిద్ధమైన ఈ సభ నుంచి ఏకగ్రీవ ఆదేశం సామాన్యుల్ని ఉత్తేజపర్చి మర్యాద లేని వారిని హెచ్చరించి, ఊగిసలాడే వారికి స్థిరత్వాన్ని, బలహీనులకు శక్తిని ఇస్తుంది.” డి అబినే, పుస్త 7, అధ్యా 3. 
    

    
      
    

    
      సత్య ప్రబోధకులపై ప్రతి యుగంలోను ఇలాంటి ఆయుధాలతో దాడి జరిగింది. స్థిరపడిపోయిన అసత్యాలకు విరుద్ధంగా దైవ వాక్యాన్ని స్పష్టంగా, సూటిగా బోధించటానికి సాహసించే వారిపై ఇవే వాదనలతో ఇంకా దాడి జరుగుతున్నది. ఈ కొత్త సిద్ధాంతాలు బోధిస్తున్న ప్రబుద్దు లేపరు? చదువులేనివాళ్లు, సంఖ్యాపరంగా అంతంత మాత్రంగా ఉన్నవాళ్లు, బీదవర్గాల ప్రజలు అయినా వారు తమకు సత్యముందంటున్నారు. దేవుడు ఎంపిక చేసుకొన్న ప్రజలం మేమే అంటున్నారు. వారు అజ్ఞానులు. మోసపోయిన ప్రజలు. మా సంఘం వారికన్నా సభ్యత్వంలోను, పలుకుబడి విషయంలోను ఎంతో ఉన్నతమైంది. మాసంఘంలోని వారు పేరు ప్రతిష్ఠలుగలవారు. విద్యాధికులు, మా పక్క సమధికమైన బలం ఉన్నది. ఈ వాదనలు లోకాన్ని అమితంగా ప్రభావితం చేస్తున్నాయి. అయితే సంస్కర్త దినాల్లోలాగే నేడు కూడ ఇవి నిర్ణయాత్మక వాదనలు కావు. 
    

    
      
    

    
      అనేకులు అనుకొన్నట్లు సంస్కరణ లూథర్ తో అంతమొందలేదు. లోక చరిత్ర చివర దాకా సంస్కరణ కొనసాగించాల్సి ఉంది. తనపై ప్రకాశించేందుకు దేవుడు అనుమతించిన సత్యాన్ని ఇతరులపై ప్రతిబింబించటమున్న మహా కార్యాన్ని లూథర్ నిర్వహించాడు. అయినా లోకానికి అందించాల్సిన సత్యమంతా లూథర్ పొందలేదు. అప్పటి నుంచి నేటి పరకు లేఖనాలపై కొత్త వెలుగు ప్రకాశిస్తూ, కొత్త సత్యాల ఆవిష్కరణ కొనసాగుతూనే ఉన్నది. 
    

    
      
    

    
      ప్రతినిధి ప్రసంగం విధాన సభను ఆకట్టుకొన్నది. పోపు మతసమర్దకుణ్ణి గెలిచేందుకు స్వచ్ఛమైన, స్పష్టమైన, విశ్వాసం పుట్టించే దైవ వాక్యం గల లూథర్ లేడు. సంస్కర్తను సమర్దించే ప్రయత్నం జరగలేదు.. అయినా ఆయన బోధించిన సిద్ధాంతాలను గద్దించటానికేగాక సాధ్యమైతే సిద్ధాంత వ్యతిరేకతను పూర్తిగా నిర్మూలించాలన్న చిత్త ప్రవృత్తి అన్ని చోట్లా ప్రదర్శితమైంది. తన ఉద్దేశాన్ని సమర్ధించుకునే తరుణం రోముకి ఉన్నది. తన వాదనను సమర్థించుకొంటూ రోము నాయకత్వం చెప్పగలిగిందం చెప్పింది. కాని విజయంలా కనిపించేది పరాజయ సూచికే. ఇక సత్యానికి అసత్యానికి మధ్యగల భేదం స్పష్టంగా కనిపిస్తుంది. ఎందుకంటే బహిరంగ యుద్ధం ద్వారానే వారు గెలుపు సాధించాల్సి ఉన్నారు. రోముకు అప్పటివరకూ ఉన్న భద్రత ఆనాటి నుంచి ఇక ఎన్నటికీ కరవయ్యింది. 
    

    
      
    

    
      విధానసభ సభ్యుల్లో అధిక సంఖ్యాకులు లూథర్ ని రోము నేతలకు అప్పగించేందుకు సందేహించక పోయినప్పటికీ సంఘంలో ప్రబలుతున్న భ్రష్టతను గర్జించి అధికార గణం దుర్నీతి దురాశలవల్ల జర్మను ప్రజలకు కలుగుతున్న చేబుకు భరతవాక్యం పలకాలని అనేకులు ఆ కాంక్షించారు. ప్రతినిధి పోపు నిబంధనను సభ్యులకు నచ్చే విధంగా వ్యక్తీకరించాడు. పోపుల నిరంకుశ పరిపాలనను వాస్తవికంగా వివరించటానికి విధాన సభ సభ్యుడొకణ్ణి దేవుడు ప్రేరేపించాడు. ఆ సామంత రాజుల సభలో సేక్సనికి చెందిన డ్యూక్ జార్జి లేచి పోపుల మోసాల్ని, హేయకార్యాల్ని, వాటి ఘోర పరిణామాల్ని పూసగుచ్చినట్లు వివరించాడు. డ్యూక్ జార్జి చివరగా ఇలా అన్నాడు: 
    

    
      
    

    
      “రోమును ఖండిస్తున్న దురాచారాల్లో ఇవి కొన్ని మాత్రమే. సిగ్గును వదిలేసిన వారి ఒకే ఒక గురి... డబ్బు, డబ్బు, డబ్బు. ఫలితంగా సత్యాన్ని బోధించాల్సిన బోధకులు అబద్దాలు బోధిస్తున్నారు. ప్రజాదరణ పొందటమే కాదు, పారితోషికాలు కూడా పొందుతున్నారు. ఎన్ని అబద్ధాలు బోధిస్తే అంత ఎక్కువ లాభం వారికి వస్తున్నది. కలుషితమైన ఈ ఊటనుంచి మురికి నీరు ప్రవహిస్తున్నది. వ్యభిచారం చేయి చాపి దురాశసు భిక్షమడుగుతున్నది... బోధక వర్గం ప్రారంభించిన అపవాదు అనేక ఆత్మలను నిత్యనాశనానికి నడిపించింది. సాధారణ సంస్కరణ చోటు చేసుకోవాలి. ” అదే పుస్తకం, పుస్త 7, అధ్యా 4. 
    

    
      
    

    
      పోపుల దురాచారాలను దుష్కృత్యాలను ఇంతకన్న సమర్థంగా తీవ్రంగా స్వయాన లూథరే ఖండించగలిగి ఉండకపోవచ్చునేమో. అంతేకాదు వక్త సంస్కరకు బద్ద విరోధి అన్నది అతడి మాటలకు మరింత శక్తిని చేకూర్చింది. 
    

    
      
    

    
      సభవారు కన్నులు తెరచి ఉండివుంటే అసత్యపు చీకట్లను చెదరగొడూ సత్యానికి మనసుల్ని హృదయాన్ని తెరుస్తూ సత్యకాంతి ప్రసరిస్తున్న దేవదూతల్ని వారు చూడగలిగివుండేవారే. సత్యదేవుని శక్తి వివేకాలు సంస్కరణ వ్యతిరేకుల్ని సహితం అదుపుచేసి జరగాల్సిన సంస్కరణ కృషికి మార్గం సుగమం చేశాయి. మార్టిన్ లూథర్ అక్కడలేడు. కాని ఆ సభలో లూథర్‌ కున్న ఉన్నతమైన ప్రభువు స్వరం వినిపించింది. 
    

    
      
    

    
      జర్మను ప్రజలను కుంగదీసి వారిని నానా కష్టాలకు అరిష్టాలకు గురి చేస్తున్న పోపుల దుష్కియల జాబితా తయారు చేసేందుకు వెంటనే ఒక కమిటీని సభ నియమించింది. నూట ఒక్క నిర్దిష్ట అవినీతి కార్యాలున్న జాబితాను చక్రవర్తికి సమర్పించి వాటిని సవరించటానికి తక్షణ చర్య తీసుకోవలసిందిగా ఆ కమిటీ అభ్యర్థించింది. క్రైస్తవ ఆత్మలు నశించటం ఎంత గొప్ప నష్టం? క్రైస్తవలోకానికి ఆధ్యాత్మిక అధి నాయకుడైన వ్యక్తిని చుట్టు ముట్టిన నిందల కారణంగా ఎలాంటి దోపిడీలు, బలవంతపు వసూళ్లు నిరాఘాటంగా కొనసాగాయి! మన ప్రజలకు సంభవించనున్న వినాశనాన్ని, మోసాన్ని తప్పించటం మా విహిత కర్తవ్యం. ఈ కారణంగా సంస్కరణలకు ఆదేశాలు జారీచేసి అవి అమలయ్యేటట్లు చూడాల్సిందిగా మిమ్మును వినయ పూర్వకంగా అభ్యర్థిస్తున్నాం” అంటూ దరఖాస్తు దారులు కోరారు. అదే పుస్తకం, పుస్త 7, అధ్యా 4. 
    

    
      
    

    
      తన ముందు సంస్కర్త హాజరుకావాలని ఇప్పుడు ఆసభ డిమాండ్ చేసింది. ఏలియెండర్ విజ్ఞాపనల్ని, నిరసనల్ని, బెదరింపుల్ని లెక్కచేయకుండా లూథర్ సభ ముందు హాజరు కావలసిందిగా ఆదేశాలు జారీ అయ్యాయి. ఆ ఆదేశాలతోపాటు లూథర్‌కు సురక్షిత ప్రయాణ హామీ కూడా చక్రవర్తి ఇవ్వటం జరిగింది. ఆ ఆదేశాలతో ఒక దూత విటన్బర్గ్ కు వెళ్లి ఆయనను వమ్స్ నగరానికి తోడుకొని రావలసిందిగా ఆదేశాలు పొందాడు. 
    

    
      
    

    
      లూథర్ మిత్రులు భయకంపితులై ఆందోళన చెందారు. లూథర్ పట్ల ఉన్న ప్రతికూలతను శత్రుత్వాన్ని ఎరిగిన మిత్రులు చక్రవర్తి ఆయన కిచ్చిన సురక్షిత ప్రయాణ హామీని కూడా తోసిపుచ్చుతాడని భయపడూ తన ప్రాణాన్ని ప్రమాదానికి గురి చేసుకోకూడదని లూథర్ కి విజ్ఞప్తి చేశారు. “పోపు మత వాదులు నేను వరము రావాలని కోరుకోలేదు. వాళ్లకు కావలసింది నాకు శిక్ష పడటం, నా మరణం. పర్వాలేదు. నా కోసం ప్రార్థించకండి. దేవుని వాక్యం కోసం ప్రార్ధించండి... ఈ తప్పుడు బోధకుల్ని జయించటానికి క్రీస్తుతన ఆత్మనిస్తాడు. జీవితకాలంలో వారిని ద్వేషిస్తూ వచ్చాను. నా మరణం ద్వారా వారిపై విజయం సాధిస్తాను. నా నమ్మకాల్ని వదులుకోమని నన్ను ఒత్తిడి చేయటానికి వరమ్స్ లో వాళ్లు తర్జన భర్జనలు చేసుకొంటున్నారు. నేను చేసుకొనే ఉపసంహరణ ఇది. పోపు క్రీస్తు ప్రతినిధి అని క్రితంలో అన్నాను. అతడు ప్రభువు విరోధి సైతాను అపోస్తలుడు అని ఇప్పుడంటున్నాను. ” అదే పుస్తకం, పుస్త 7, అధ్యా 6. 
    

    
      
    

    
      అపాయంతో నిండిన తన ప్రయాణం లూథర్ ఒంటరిగా చేయటం క్షేమంకాదు. చక్రవర్తి నియమించిన దూతకు అదనంగా లూథర్‌కు సన్నిహిత మిత్రులు ముగ్గురు ఆయనతో ప్రయాణించటానికి నిశ్చయించుకొన్నారు. వారితో వెళ్లాలని మెలాంగ్ తన్ ఆశించాడు. లూథర్ అంటే అతనికి ప్రాణం. ఆయనతో ఎక్కడికైనా వెళ్లడానికి వెనుదీసేవాడు కాదు. - చెరసాలకు, చివరికి మరణానికి కూడా. కాని మెలాంగ్ తన్ తనతో వెళ్లటానికి లూథర్ అంగీకరించలేదు. లూథర్ మరణిస్తే సంస్కరణ నిరీక్షణ యువకుడైన ఈ సహచరుడి పైనే కేంద్రీకృతం కావాలి. మెలాంగ్ తన్ వద్ద సెలవు తీసుకొంటున్న తరుణంలో సంస్కర్త ఈ మాటలు పలికాడు, “నాశత్రువులు నన్ను హతమార్చటం జరిగి నేను తిరిగి రాకపోతే బోధించటం కొనసాగించు. సత్యంలో స్థిరంగా నిలబడి పుండు. నాకు బదులుగా పని చేయి... నీవు బతికి ఉంటే నామరణంవల్ల పెద్ద నష్టం కలుగదు.” అదే పుస్తకం, పుస్త 7, అధ్యా 7. లూథరిని సాగనంపటానికి సమావేశమైన విద్యార్థులు, పురజనులు కంటతడి పెట్టారు. సువార్తకు సానుకూలంగా స్పందించిన జనసమూహాలు లూథర్ కి కన్నీటితో వీడ్కోలు చెప్పారు. సంస్కర్త ఆయన సహచరులు విట్బెర్గ్ నుంచి ఇలా బయలు దేరారు. 
    

    
      
    

    
      ప్రజల మనస్సులను భయాందోళనల చీకట్లు అలముకొన్నట్లు వారు తమ ప్రయాణంలో గుర్తించారు. కొన్ని పట్టణాల్లో వారికి గౌరవ మర్యాదలు కరవయ్యాయి. రాత్రి విశ్రాంతి తీసుకోటానికి ఒక స్థలంలో ఆగినప్పుడు ఒక ఇటలీ దేశ సంస్కర్త హతసాక్షిగా మరణించిన ఉదంతాన్ని ఒక ప్రీస్టు లూథర్‌కు వివరించి తన భయాలు వ్యక్తం చేశాడు. ఆ మరుసటి రోజు వమ్ సభలో లూథర్ రచనలు సిద్ధాంత వ్యతిరేక రచనలుగా ప్రకటితమయ్యాయని వారు విన్నారు. నిషిద్ధ రచనల్ని న్యాయాధిపతుల వద్దకు తేవలసిందటూ ప్రజలను హెచ్చరిస్తూ చక్రవర్తి జారీచేసిన డికీని చక్రవర్తి దూతలు ప్రకటిస్తున్నారు. సభలో లూథర్ క్షేమం గురించి భయపడూ, అప్పటికే తన తీర్మానం సడలి వుంటుందని భావించి, ఆయన వెంట ప్రయాణం చేస్తున్న దూత తనకు ఇంకా ముందుకు సాగాలన్న ఉద్దేశం ఉన్నదా అని లూథర్ ని ప్రశ్నించాడు. “ప్రతీ నగరంలో నిషేధానికి గురి అయినా తాను మాత్రం ముందుకి వెళ్తాను” అన్నది ఆయన సమాధానం అదే పుస్తకం, పుస్త 7, అధ్యా 7. 
    

    
      
    

    
      ఎ లో ప్రజలు లూథర్ ని గౌరవ మర్యాదలతో స్వాగతించారు. భిక్షపాత్ర పట్టుకొని తాను తిరిగిన వీధుల్లో అభినందిస్తూ స్వాగతిస్తూ నిలచిన జనసమూహాల మధ్య నడచి వెళ్లాడు. తన ఆశ్రమం గదిని సందర్శించి ఇప్పుడు జర్మనీ దేశాన్ని నింపటంలో అనేక శ్రమలనెదుర్కొంటున్న సత్యం తన ఆత్మలో ఎలా ప్రకాశించిందో జాపకం చేసుకొన్నాడు. ప్రసంగించవలసిందిగా లూథర్ ని ప్రజలు కోరారు. ఆయన ప్రసంగించటం నిషిద్ధం. కాని తనతో ఉన్న దూత ఆయనకు అనుమతి నీయగా ఒకప్పుడు ఆ ఆశ్రమంలో ఊడిగం చేసిన సన్యాసే బోధకుడి వేదిక నలంకరించాడు. 
    

    
      
    

    
      జనులు క్రిక్కిరిసి ఉన్న ఆ సమావేశంలో క్రీస్తు పలికిన “మీకు సమాధానము కలుగునుగాక” అన్నమాటలపై ప్రసంగించాడు. నిత్య జీవం పొందే మార్గాన్ని ప్రజలకు బోధించటానికి తత్వవేత్తలు, వేదాంత పండితులు, రచయితలు ప్రయత్నించి విఫలులయ్యారు. నేను ఆ మార్గాన్ని మీకు బోధిస్తాను... మరణాన్ని నాశనంచేసి పాపాల్ని నిర్మూలించి నరక ద్వారాలను మూసివేసేందుకు మరణం నుంచి ఒక మనుష్యుణ్ణి దేవుడు లేపాడు. ఆయనే యేసుక్రీస్తు ప్రభువు... ఇదే రక్షణ క్రియ... క్రీస్తు జయించాడు. ఇది సంతోషకరమైన వార్త. మనం ఆయన నిర్వహించిన క్రియ ద్వారా రక్షణ పొందుతున్నాం. మన సొంత క్రియల ద్వారా కాదు. “మీకు సమాధానం కలుగునుగాక. నా చేతులు చూడండి... నీ పాపాల్ని తీసివేసి నిన్ను విమోచించింది నేనే మరెపరూకాదు. కనుక ఇప్పుడు నీకు సమాధానం కలుగుతుంది.” అంటున్నాడు ప్రభువు. 
    

    
      
    

    
      వాస్తవిక విశ్వాసం పరిశుద్ధ జీవితంలో ప్రదర్శితమౌతుందని చెబుతూ తన ప్రసంగాన్ని కొనసాగించాడు. “దేవుడు మనల్ని రక్షించాడు గనుక ఆయనకు అంగీకృతమైన కార్యాలనే మనం చేయాలి. నీవు ధనవంతుడివా? అయితే నీ సంపదను బీదల అవసరాలు తీర్చటానికి ఉపయోగించు. నీ సంపాదన నీ ఒక్కడికే ఉపకరిస్తే దేవుని సేవ చేస్తున్నట్లు నీవు నటించే నటన అబద్దం”. - అదే పుస్తకం, పుస్త 9, అధ్యా 7. 
    

    
      
    

    
      ప్రజలు మంత్రముగ్ధులై విన్నారు. ఆకలిగా ఉన్న ఆత్మలకు జీవాహారం వడ్డించటం జరిగింది. పోపులు, పోపుప్రతినిధులు, చక్రవర్తులు రాజులకన్నా ఉన్నతంగా క్రీస్తును హెచ్చించటం జరిగింది. తానున్న అపాయకర పరిస్థితిని లూథర్ చర్చించలేదు. ప్రజల ఆలోచనలను సానుభూతిని తన మీదికి తిప్పుకోవటానికి ప్రయత్నించలేదు. క్రీస్తును గురించిన ధ్యానంలో తన్నుతాను మర్చిపోయాడు. పాపి రక్షకుడుగా యేసును చూపించే ప్రయత్నంలో లూథర్ కల్వరి కథానాయకుడి వెనుక మరుగై నిలిచాడు. 
    

    
      
    

    
      సంస్కర్త ప్రయాణం కొనసాగిన కొద్దీ ప్రజలు అన్ని చోట్ల ఆయన పట్ల గౌరవాదరాలు ఆసక్తి ప్రదర్శిస్తున్నారు. ఒక చోట కొంతమంది ఆయన చుట్టూ మూగారు. స్నేహపూరిత స్వరాలు రోము మతవాదుల దురుద్దేశాల్ని గూర్చి ఆయనను హెచ్చరించాయి. “లూథర్‌ గారూ, వాళ్లు జాన్వాసను కాల్చి బూడిద చేసినట్లు మిమ్మల్ని కాల్చి మీ శరీరాన్ని బూడిద చేస్తా.” అంటూ కొందరు హెచ్చరించారు. “వరమ్స్ నుంచి విట్బెర్గ్ వరకు మార్గమంతా వాళ్లు మంటలు వెలిగించినా అవి ఆకాశాన్నంటేంత బ్రహ్మాండమైన మంటలైనా ప్రభువుపేరట ఆ మంటల్లో నుంచి నడిచి వెళ్తాను. వారి ముందు నిలబడ్డాను. ఈ క్రూరమృగం నోటిలోకి వెళ్లి యేసు ప్రభువు నామాన్ని ఒప్పుకొంటూ దాని కోరలు విరగగొడ్డాను” అంటూ సమాధానం చెప్పాడు లూథర్. - అదే పుస్తకం, పుస్త 7, అధ్యా 7. 
    

    
      
    

    
      ఆయన వమని సమీపిస్తున్నాడనే వార్త గొప్ప గందరగోళం రేపింది. స్నేహితులు ఆయన భద్రత గురించి ఆందోళన చెందనారంభించారు. ఆయన ప్రత్యర్థులు తమ కార్యం సఫలం కాదేమోనని భయపడున్నారు. నగరంలో ప్రవేశించకుండేందుకు ఆయనను ఒప్పించటానికి తీవ్ర ప్రయత్నాలు జరుగుతున్నాయి. మిత్రుడైన ఒక నైట్స్ (సాహసికుడి) భవనానికి వెళ్ళుమని, అక్కడ సమస్యలన్నీ సామరస్యంగా పరిష్కరించుకోవచ్చునని పోపుమతవాదుల ప్రేరణతో కొందరు లూథర్ కి సలహా చెప్పారు. పొంచి ఉన్న అపాయాల్ని వివరించటం ద్వారా ఆయనలో భయం పుట్టించటానికి లూథర్ మిత్రులు ప్రయత్నించారు. కాని వారి ప్రయత్నాలు విఫల మయ్యాయి. లూథరైతే చలనం లేకుండా నిలిచి “ఇళ్లపై ఎన్ని పెంకులున్నాయో అన్ని దయ్యాలు వమ్స్ లో ఉన్నాసరే నేను ఆ నగరంలో తప్పక ప్రవేశిస్తాను” అన్నాడు. -అదే పుస్తకం, పుస్త 7, అధ్యా 7. 
    

    
      
    

    
      ఆయన వమ్స్ నగరం చేరిన వెంటనే ఆయనకు స్వాగతం చెప్పటానికి గుమ్మం వద్ద జనులు గుమి గూడారు. చక్రవర్తిని స్వాగతించటానికి కూడ అంత గొప్ప ప్రజా సమూహం సమావేశం కాలేదు. ప్రజల్లో ఉత్సాహోద్రేకాలు ఉరకలువేశాయి. ఆ ప్రజాసమూహం మధ్య నుంచి ఒక విషాద స్వరం వినిపించింది. లూథర్ కి సంభవించనున్న విషాదం గురించి హెచ్చరికగా పాడిన మరణ గీతం అది. తన వాహనం నుంచి కిందకు దిగుతూ “దేవుడే నాకు రక్ష” అన్నాడు లూథర్. 
    

    
      
    

    
      లూథర్ వమ్స్ నగరానికి వస్తాడని పోపు అధికారులు అనుకోలేదు. ఆయన రాక వారికి దిగ్భ్రాంతి కలిగించింది. ఏమి చేయాలో ఆలోచించటానికి చక్రవర్తి వెంటనే తన సలహా సంఘ సభ్యున్ని పిలిచాడు. కరడు గట్టిన పోపు మతవాది అయిన ఒక బిషప్ ఇలా అన్నాడు, “ ఈ అంశంపై మనం చాలాకాలం సంప్రదింపులు జరిపాం. ఏలినవారు ఈ వ్యక్తికి వెంటనే మరణదండన విధించాలని మనవి. చక్రవర్తి సిగ్మండ్ నికోరగా జానహకి సజీవ దహన దండన విధించలేదా? సిద్ధాంత వ్యతిరేకికి సురక్షిత ప్రయాణహామీ ఇవ్వటంగాని దాన్ని ఆచరించటంగానీ చేయనక్కర లేదు” “అలాక్కాదు. చేసిన వాగ్దానాన్ని మనం నిలుపుకోవాలి” అన్నాడు చక్రవర్తి - అదే పుస్తకం, పుస్త 7, అధ్యా 8. కాబట్టి సంస్కర్త మాట్లాడాలన్నదే చక్రవర్తి తీర్మానం. 
    

    
      
    

    
      ఆ నగరంలోని ప్రజలంతా ఈ మహావ్యక్తిని చూడటానికి తహతహలాడున్నారు. ఆయన ఉన్న స్థలం సందర్శకులతో కిటకిటలాడింది. తనకు ఇటీవల వచ్చిన జబ్బు నుంచి లూథర్ పూర్తిగా కోలుకోలేదు. రెండు వారాలపాటు జరిగిన ప్రయాణం వల్ల బాగా అలసిపోయాడు. రేపటి ప్రధాన సమస్యలను ఎదుర్కోటానికి ఆయనసిద్ధపడాలి. ఆయనకు ప్రశాంతత విశ్రాంతి ఎంతో అవసరం. ధనవంతులు, నైట్లు, ఫ్రీస్టుల్లో, పుర ప్రజల్లో ఆయనను కలుసుకోవాలన్న ఆశ అత్యధికంగా ఉన్నందున ఆయనకు కొన్ని గంటల విశ్రాంతి మాత్రమే లభించేది. వారిలో చాలామంది ధనికులున్నారు. మత గురువులు, ప్రబోధకులలో పెరిగిపోతున్న దుష్కృతాలను చక్రవర్తి సంస్కరించాలని వారు ధైర్యంగా డిమాండ్ చేశారు. “నేను బోధిస్తున్న సువార్త ఎల ప్రజలను స్వతంత్రుల్ని చేసింది.” అంటున్నాడు లూథర్ - మార్టిన్, పుట 393. శత్రువులు, మిత్రులు జంకు కొంకులేని ఈ సన్యాసిని చూడటానికి బారులు తీరారు. వారిని నిశ్చల ప్రశాంతతతో ఆహ్వానించి మర్యాద విజ్ఞతలతో వారికి సమాధానమిచ్చాడు. ఆయన ధైర్య సాహసాలతో మెలగాడు. శారీరక శ్రమవలన వ్యాధివలన బలహీనమై చిక్కిన ముఖంలో దయ, కనికరాలు, ఆనందోత్సాహాలు కనిపించాయి. ఆయన మాటల్లోని గంభీరత ప్రగాఢ విశ్వసనీయత తన విరోధులు సహితం ప్రతిఘటించలేని శక్తిని ఆయనకు సమకూర్చాయి. శత్రువులు మిత్రులు విస్మయం చెందారు. ఆయనకు దైవ ప్రభావం ఉన్నదని కొందరి నిశ్చితాభిప్రాయం. క్రీస్తు విషయంలో పరిసయ్యులు అన్నట్లు కొందరు “ఆయనలో దురాత్మ” ఉన్నదన్నారు. 
    

    
      
    

    
      మరుసటిరోజు విధాన సభకు హాజరు కావలసిందిగా లూథర్ కి ఆదేశాలందాయి. సభా స్థలానికి ఆయన ను తీసుకొని వెళ్లడానికి ప్రభుత్వాధికారి ఒకడు నియమితుడయ్యాడు. అయినా ఆ స్థలం చేరటం చాలా కష్టమయ్యింది. పోపు అధికారాన్ని ధిక్కరించగల ధైర్యం ఉన్న సన్యాసిని చూసేందుకు వచ్చిన వారితో వీధులు కిటకిటలాడాయి. 
    

    
      
    

    
      న్యాయమూర్తుల ముందుకు లూథర్ వెళ్లక ముందు అనేక యుద్ధాలు చేసిన వు ద్ద సేనాధికారి లూథర్ తో ఇలా అన్నాడు. “సన్యాసీ, నేనుగాని మరేయితర సేనాపతిగాని ఎన్నడూ ఎదుర్కోని సమరంకన్న తీవ్రమైన సమరాన్ని ఇప్పుడు నీవు ఎదుర్కో బోతున్నావు. కాని నీ కర్తవ్యం యధార్ధమైనదైతే అందుకు నీ కెలాంటి సందేహం లేకపోతే దైవనామంలో ముందుకు సాగు. ఎవరికీ దేనికీ భయపడకు. దేవుడునిన్ను విసర్జించడు” డి. అబినే, పుస్త 7, అధ్యా 5. 
    

    
      
    

    
      చివరకు లూథర్ సభముందు నిలబడ్డాడు. చక్రవర్తి సింహాసనం అధిష్టించాడు. ఆ సామ్రాజ్యంలో ప్రసిద్ధిగాంచిన, వ్యక్తులు అతని చుట్టూ ఆసీనులై ఉన్నారు. తన నమ్మకాల నిమిత్తం సంజాయిషీ చెప్పటానికి మార్టిన్ లూథర్ హాజరవుతున్న ఆ సభకన్న ఉత్తమ సభముందు ఏవ్యక్తి ఎన్నడూ హాజరు కాలేదు. లూథర్ ఇలా సభకు హాజరు కావటమే పోపుల అధికారంపై ఘన విజయం. పోపు ఆయనను అపరాధిగా తీర్పు తీర్చగా ఆయన ఇపుడు ట్రిబ్యూనల్ ముందు నిలిచాడు. ఆ ట్రిబ్యూనల్ పోపు అధికారానికన్న ఉన్నతమైందని ఇది నిరూపిస్తున్నది. పోపు ఆయనను వెలివేసి సమాజానికి దూరంగా ఉంచాడు. అయినా ఆయనను ప్రపంచంలో మిక్కిలి ప్రతిషాత్మక విధాన సభకు మర్యాదగా ఆహ్వానించటం జరిగింది. పోపు ఆయన మాట్లాడకుండా మౌనం దాల్చాలని తీర్మానించాడు. ఇప్పుడు ఆయన క్రైస్తవ లోకం నలుమూలల నుంచి వచ్చిన వేలాదిమంది శ్రద్ధగా వినే సభలో మాట్లాడ నున్నాడు. లూథర్ ద్వారా విప్లవాత్మకమైన మార్పు చోటుచేసుకొన్నది. రోము అధికారం తన సింహాసనం నుంచి దిగివస్తున్నది. ఈ పరాభవాన్ని కలిగించింది ఒక సన్యాసి స్వరం” అదే పుస్తకం, పుస్త 7, అధ్యా 8. 
    

    
      
    

    
      సామాన్య కుటుంబంలో జన్మించిన సంస్కర్తకు హక్కులు, అధికారాలు ఉన్న సభ్యుల సమావేశంలో కొంచెం భయంగాను ఇబ్బందిగాను ఉంది. తన భావోద్రేకాన్ని గమనించి చాలామంది సామంతరాజులు ఆయన వద్దకు వచ్చారు. వారిలో ఒక వ్యక్తి లూథర్ లో నెమ్మదిగా ఇలా అన్నాడు, “ఆత్మను చంపలేక దేహమునే చంపువారికి భయపడకుడి ” ఇంకొక వ్యక్తి ఇలా అన్నాడు, “వీరికిని అన్యజనులకును సాక్షార్హమై నా నిమిత్తము మీరు అధిపతులయొద్దకును, రాజుల యొద్దకును తేబడుదురు. వారు మిమ్మును అప్పగించునప్పుడు ఏలాగు మాట్లాడుదుము? ఏమి చెప్పుదుము? అని చింతింపకుడి, మీరేమి చెప్పవలెనో అది ఆ గడియలోనే మీకనుగ్రహించబడును.” మత్తయి 10:28, 18, 19. కష్టకాలంలో దైవ సేవకుణ్ణి బలపర్చటానికి ప్రపంచ ప్రఖ్యాత వ్యక్తులు క్రీస్తు మాటల్ని ఇలా ఉపయోగించారు. 
    

    
      
    

    
      చక్రవర్తి సింహాసనం ముందున్న స్థానానికి లూథర్ ని నడిపించారు. సభలంతా నిశబ్దమయ్యింది. అంతట ఒక అధికారి లేచి లూథర్ రచనల సంకలనాన్ని చూపిస్తూ రెండు ప్రశ్నలకు సమాధానం చెప్పమని సంస్కర్తను కోరాడు. వాటిని తన రచనలుగా అంగీకరిస్తున్నాడా అన్నది, అందులోని అభిప్రాయాన్ని ఉపసంహరించుకునే ఉద్దేశం ఉన్నదా అన్నది ఆ రెండు ప్రశ్నలు. ఆ పుస్తకాల పేర్లు, అతడు చదివాక మొదటి ప్రశ్నకు సమాధానంగా ఆ పుస్తకాలు తనవేనని లూథర్ ఒప్పుకున్నాడు. ఇక రెండో ప్రశ్నకు వస్తే అది విశ్వాసం ఆత్మల రక్షణకు సంబంధించిన సంగతి గనుక లోకంలోగాని పరలోకంలోగాని మిక్కిలి ప్రశస్త ధనమైన దైవవాక్యంతో అది ముడిపడి ఉన్నది. గనుక ఆలోచించకుండా సమాధానం చెప్పటానికి ప్రయత్నిస్తే నేను బుద్ధిహీనంగా వ్యవహరించినట్లవుతుంది. నేను పరిస్థితులు కోరుతున్నదానికన్న తక్కువ ధ్రువపర్చి లేదా సత్యం నిర్దేశిస్తున్న దానికన్న ఎక్కువ ధ్రువపర్చి క్రీస్తు చెప్పిన ఈ మాటలకు విరుద్ధంగా పాపం చేయనీయవద్దు” “మనుష్యుల యెదుట ఎవడు నన్ను ఎరుగననునో వానిని పరలోకమందున్న - నా తండ్రి యెదుట నేనును ఎరుగనందును” మత్తయి 10:33 “ఓ రాజా, ఈ కారణంగా దైవ వాక్యానికి ద్రోహం జరగకుండా సమాధానం చెప్పేందుకుగాను నాకు సమయం ఈయవలసిందిగా మిమ్మల్ని వినయంగా అర్ధిస్తున్నాను.” డి అబినే, పుస్త 7, అధ్యా 8. 
    

    
      
    

    
      ఈ మనవి చేయటంలో లూథర్ తెలివిగా వ్యవహరించాడు. లూథర్ వ్యవహరించిన తీరును బట్టి ఆయన ఉద్రేకంగా గాని ఉద్వేగంగాగాని మెలగలేదని ఆ సభ గుర్తించింది. జంకు కొంకు లేని, రాజీపడని వ్యక్తిగా పేరు పొందిన లూథర్ లో అలాంటి నిశ్చలత ఆత్మనిగ్రహం తన శక్తిని అధికం చేసి అనంతరం తన విరోధుల్ని నిరుత్సాహపర్చి వారికి శృంగ భంగం కలిగించే విధంగా విజ్ఞతతో నిర్ణయాత్మకతతో, వివేకంతో హుందాతనంతో సమాధానం చెప్పటానికి ఆయనకు సామర్థ్యాన్ని చేకూర్చాయి. 
    

    
      
    

    
      తన చివరి సమాధానం ఇచ్చేందుకు ఆ మరుసటిరోజు ఆయన సభకు హాజరు కావాల్సి వున్నాడు. సత్యానికి వ్యతిరేకంగా జతకట్టిన శక్తుల గురించి ఆలోచించినప్పుడు ఆయనకు కాస్త నిరుత్సాహం కలిగింది. ఆయన విశ్వాసం సన్నగిల్లింది. ఆయనకు భయము వణకు పుట్టాయి. ఆయన ముందున్న అపాయాలు అధికమయ్యాయి. శత్రువులు గెలుపు సాధిస్తున్నట్లు కనిపించింది. చీకటి శక్తులదే పైచేయిగా కనిపించింది. ఆయనను మేఘాలు ఆవరించి తనని దేవునికి దూరం చేసినట్లు అనిపించింది. సైన్యాలకు అధిపతి అయిన యెహోవా తనతో ఉన్నాడన్న నిశ్చయత కోసం ఆయన ఎదురు చూశాడు. హృదయవేదనతో నేలమీద పడి క్రీస్తు మాత్రమే గ్రహించగల హృదయవిదారక దుఃఖాన్ని వెలిబుచ్చాడు. 
    

    
      
    

    
      “సర్వశక్తుడవు నిత్యుడవు అయిన దేవా, ఈ లోకం ఎంత భయంకరమైందో చూశావా? అది మింగటానికి నోరు తెరచింది. నీమీద నాకున్న విశ్వాసం అంతంత మాత్రమే... నా నమ్మకాన్ని ఈ లోకం మీదే పెుకోవలసి ఉంటే అంతా అయిపోయినట్లే...నా చివరి క్షణం వచ్చింది. నా శిక్ష ప్రకటితమయ్యింది... ఓ దేవా ఈ లోక జ్ఞానానికి వ్యతిరేకంగా నాకు సహాయమందించు. నీవే ఇది నాకు చేయి... ఇది నాపని కాదు నీది. ఇక్కడ నాకు పనేమీ లేదు. లోకంలోని ఈ గొప్ప వ్యక్తులతో నేను పోరాడవలసిందేమీలేదు... ఈ కార్యం నీది ... ఇది నీతిమంతమైన... నిత్యకాలికమైన కార్యం. ఓ ప్రభువా నాకు సహాయం చేయి. నమ్మకమైన మార్పులేని దేవా, నా నమ్మకం మరే మానవుడి మీదా లేదు. మానవుడికి చెందిన సమస్తమూ అనిశ్చితం. మానవుడి వద్దనుంచి వచ్చే సమస్తం విఫలమవుతుంది... ఈ పనికి నీవు నన్ను ఎంపికచేసుకొన్నావు. నీ ప్రియ కుమారుడు క్రీస్తు నిమిత్తం నా పక్క నిలబడు. క్రీస్తే నా కవచం, నా డాలు, నా ఆశ్రయ దుర్గం” అదే పుస్తకం, పుస్త 7, అధ్యా 8. 
    

    
      
    

    
      లూథర్ తన ముందున్న అపాయాన్ని గుర్తించటానికి సర్వజ్ఞాని అయిన దేవుడు అనుమతించాడు. తన స్వశక్తిని నమ్ముకొని మూర్ఖంగా అపాయంలో పడకుండా ఉండటానికి దేవుడు దాన్ని అనుమతించాడు. త్వరలోనే సంభవించబోతున్నట్లు కనిపించి నందున అది ఆయనకు భయం పుట్టించింది. వ్యక్తిగతమైన బాధగాని, హింసగాని, మరణాన్ని గూర్చిన భీతిగాని కాదు. ఆయన క్లిష్ట సమయానికి వచ్చాడు. దాన్నెదుర్కొనే సామర్థ్యం తనకులేదని గుర్తించాడు. తన బలహీనతవల్ల సత్యసంబంధమైన కృషి దెబ్బతింటుందేమోనని భీతిల్లాడు. తన క్షేమం నిమిత్తం కాదు సువార్త విజయం కోసం ఆయన దేవునితో పోరాడాడు. ఆ రాత్రి ఆ ఏకాంతపురేవు పక్క, పెనుగులాటలో యాకోబుకు కలిగిన వేదన లాంటిదే లూథర్ ఆత్మలో లేచిన వేదన సంఘర్షణ. యాకోబులాగే ఆయన దేవునితో పోరాడి గెలిచాడు. తన నిస్సహాయ స్థితిలో ఆయన విశ్వాసం విమోచకుడైన క్రీస్తుపై స్థిరంగా నిలిచింది. ఆ సభముందు ఒంటరిగా నిలువబోను అన్న నిశ్చయత ఆయనకు బలం చేకూర్చింది. తన ఆత్మలో మళ్లీ శాంతి నెలకొంది. రాజ్యపాలకుల ముందు దైవవాక్యాన్ని ఘనపర్చటానికి అనుమతి లభించినందుకు సంతోషించాడు. 
    

    
      
    

    
      దేవుని మీద నమ్మకం పెట్టుకొని తన ముందున్న పోరాటం కోసం లూథర్ సిద్ధపడ్డాడు. తన సమాధానానికి ప్రణాళిక రూపకల్పన చేసుకొన్నాడు. తన రచనల్లోని భాగాలను సమీక్షించుకొన్నాడు. తన అంశాల్ని సమర్ధించుకోటానికి లేఖనాల నుంచి తగిన నిదర్శనాలను సేకరించుకొన్నాడు. అనంతరం తన ముందు తెరచి ఉన్న పరిశుద్ధ గ్రంధం మీద తన ఎడమ చేయి ఉంచి తన కుడిచేతిని ఆకాశంవేపుకు ఎత్తి “సువార్తకు నమ్మకంగా నిలుస్తానని తన విశ్వాసాన్ని స్వేచ్ఛగా ప్రకటిస్తానని అవసరమైతే తన సాక్ష్యాన్ని తన రక్తంతో ఖరారుచేసుకుంటానని” ప్రమాణం చేశాడు. అదే పుస్తకం, పుస్త 7, అధ్యా 8. 
    

    
      
    

    
      మళ్లీ విధాన సభ ముందుకి వెళ్లినప్పుడు ఆయన ముఖంలో భయంగాని, కలపరంగాని కనిపించలేదు. ప్రపంచంలోని గొప్ప వ్యక్తుల మధ్య దేవుని సాక్షిగా నిర్మలంగా, ప్రశాంతంగా, ధైర్యంగా ఉదాత్తంగా లూథర్ నిలబడి ఉన్నాడు. తన సిద్ధాంతాలను ఉపసంహరించుకొనే విషయంలో తన తీర్మానాన్ని ప్రకటించాల్సిందంటూ ప్రభుత్వాధికారి డిమాండ్ చేస్తున్నాడు. తన జవాబును లూథర్ దీన స్వరంతో కోపతాపాలుగాని ఉద్రేకంగాని లేకుండా ఇచ్చాడు. ఆయన వినయ మర్యాదలతో వ్యవహరించాడు. అయినా ఆయనలో మూర్తీభవించిన విశ్వాసం, ఆనందం సభను విస్మయపర్చింది. 
    

    
      
    

    
      “చక్రవరుల్లారా, సామంతరాజుల్లారా, లార్డుల్లారా, నిన్న నాకు జారీ అయిన ఆదేశం మేరకు ఈ రోజు మీ ముందు హాజరయ్యాను. చక్రవర్తుల వారు, ఘనత వహించిన సామంతరాజులు, లార్డులు న్యాయమైన, యధార్ధమైన నా విన్నపాన్ని సానుభూతితో ఆలకించవలసిందిగా మనవి. నేను అజ్ఞానం వల్ల న్యాయస్థాన సంప్రదాయాలను మర్యాదలను అతిక్రమిస్తే నన్ను క్షమించుమని వేడుకొంటున్నాను. నేను రాజుల భవనాల్లో పెరిగిన వాణ్ణి కాను. సన్యాసి ఆశ్రమంలో పెరిగిన వాణ్ణి ” అన్నాడు లూథర్. - అదే పుస్తకం, పుస్త 7, అధ్యా 8. 
    

    
      
    

    
      ప్రశ్నల్ని ప్రస్తావిస్తూ తన ప్రచురిత గ్రంథాలన్నీ ఒకే రకమైనవి కావని లూథర్ తెలిపాడు. కొన్ని గ్రంథాల్లో విశ్వాసం పనుల గురించి చర్చించానని అవి హానికరమైనవి కాకపోటమేకాక ఎంతో సహాయకర గ్రంథాలని తన శత్రువులు సహితం ఒప్పుకొంటున్నారని చెప్పి వీటిని ఉపసంహరించుకోటం అందరూ నమ్ముతున్న సత్యాన్ని ఖండించటమౌతుందన్నాడు. రెండో వర్గానికి చెందిన రచనలు పోపుల అవినీతిని, దురాచారాలను బహిర్గతం చేసేవి. ఈ గ్రంథాల్ని ఉపసంహరించుకోటం రోము నిరంకుశత్వాన్ని సమర్పించి తద్వారా అనేక తీవ్ర పాపాలకు ద్వారాలు తెరవటమవుతుంది. మూడో వర్గానికి చెందిన పుస్తకాల్లో అప్పుడు ఆచరణలో ఉన్న దుష్కృతాలను సమర్ధిస్తున్న వ్యక్తుల్ని లూథర్ వ్యతిరేకించాడు. వీటి విషయంలో తాను కొంచెం ఎక్కువ కటువుగా ఉన్నట్లు లూథర్ ఒప్పుకున్నాడు. తనలో తప్పులు లేవని ఆయన అనలేదు. వీటిని కూడా ఉపసంహరించుకోటానికి లూథర్ ఇష్టపడలేదు. ఆ చర్య సత్యం పట్ల శత్రుత్వం ప్రదర్శిస్తున్న వారిని బలపర్చుతుందని వారు దీన్ని ఆసరా చేసుకొని మరింత దౌర్జన్యంగా దైవ ప్రజలను నాశనం చేస్తారని ఆయన అభిప్రాయ పడ్డాడు. 
    

    
      
    

    
      లూథర్ ఇలా అన్నాడు, “నేను మానవుణ్ణి, దేవుణ్ణి కాదు. క్రీస్తు తన్ను తాను ఇలా సమర్ధించుకొన్నట్లు ‘నేను కానిమాట ఆడిన యెడల ఆ కానిమాట ఏదో చెప్పుము”. నేను కూడా నన్ను నేను సమర్ధించు కొంటాను... ఘనమైన చక్రవర్తీ, ప్రసిద్ధిగాంచిన సామంత రాజుల్లారా, ఆ యా స్థాయిలలో ఉన్న పురజనులారా నేను తప్పు చేసినట్లు ప్రవక్తలు, అపోస్తలుల రచనల నుంచి నిరూపించవలసిందిగా దేవుని కృపను బట్టి మిమ్మల్ని వేడుకొంటున్నాను. ఇది నిరూపితమైన వెంటనే ప్రతి తప్పునూ ఉపసంహరించుకోటంలో నా పుస్తకాలన్నింటినీ తెచ్చి మంటల్లో పారేయటంలో నేను మొదటివాడినౌతాను. 
    

    
      
    

    
      “ఏ అపాయాలకు నన్నునేను గురిచేసుకొంటూ ఇలా చేస్తున్నానో, వాటిని, జాగ్రత్తగా పరిగణించే చేస్తున్నానని నేను ఇప్పుడే చెప్పిన మాటలను బట్టి స్పష్టంగా బోధపడుతున్నది. కాగా నిరాశ చెందే బదులు పూర్వకాలంలోలాగే ఇప్పుడు కూడా సువార్త శ్రమలకు విభేదాలకు హేతువవుతున్నదని నేను ఆనందిస్తున్నాను. దైవవాక్య స్వభావం, దైవవాక్య ధ్యేయం ఇదే, ‘ఖడ్గమునేగాని, సమాధానమును పంపుటకు నేను రాలేదు’ అన్నాడు. యేసుక్రీస్తు. దేవుని ఉపదేశాలు ఆశ్చర్యకరమైనవి. భయంకరమైనవి. విభేదాలను రూపుమాపుతున్నామని భావించి దేవుని పరిశుద్ధ వాక్యాన్ని హింసించి ప్రస్తుత ప్రమాదాలు, నిత్యనాశనం రూపంలో అధిగమించలేని భయంకర అపాయాల ఉప్పెనను మీ పైకి మీరే తెచ్చుకోకుండా జాగ్రత్త పడండి... దైవ లేఖనాలనుంచి ఎన్నో సాదృశ్యాలను ఉటంకించగలను. ఫరోలు, బబులోను రాజులు, ఇశ్రాయేలు రాజుల గురించి మాట్లాడవచ్చు. జ్ఞానయుక్తంగా కనిపించిన హితవాక్యాల ద్వారా తమ రాజ్యాన్ని బలోపేతం చేసుకోటానికి వారు ప్రయత్నించినప్పుడు ఆ ప్రయత్నాలు వారి వినాశనానికే ఎక్కువ తోడ్పడ్డాయి. దేవుడు పర్వతాలను తొలిగిస్తాడు. అది వారికి తెలియదు.” అదే పుస్తకం, పుస్త 7, అధ్యా 8. 
    

    
      
    

    
      లూథర్ జర్మను భాషలో మాట్లాడాడు. అదే లేటెస్లో చెప్పాలని కోరారు. అప్పటిదాకా మాట్లాడి బాగా అలసిపోయినప్పటికీ దాని కంగీకరించి మళ్లీ అదే స్పష్టతతో ఉద్రేకంతో ఆయన లేటిన్లో మాట్లాడాడు. ఈ కార్యంలో ఆయనను దేవుడు నడిపించాడు. సామంతరాజుల మనసుల్ని తప్పుడు బోధనలు గుడ్డి నమ్మకాలు ప్రభావితం చేసినందున మొదటిసారి లూథర్ వాదనలోని హేతుబద్ధతను వారు గుర్తించలేదు. అయితే వాటిని తిరిగి చెప్పటం వల్ల ఆ విషయాల్ని వారు స్పష్టంగా గ్రహించారు. 
    

    
      
    

    
      వెలుగును చూడకుండా మూర్ఖంగా కళ్లు మూసుకొని సత్యాన్ని గుర్తించ కూడదని తీర్మానించు కొనేవారు లూథర్ శక్తిమంతమైన మాటలు విని కోపోద్రిక్తులయ్యారు. ఆయన మాటలాడి కూర్చున్న వెంటనే విధాన సభాపతి కోపంగా ఇలా అన్నాడు, “నీకు వేసిన ప్రశ్నలకు సమాధానం చెప్పనేలేదు... నీవు స్పష్టమైన సంక్షిప్తమైన సమాధానాలు ఇవ్వాల్సి ఉన్నావు. నీవు ఉపసంహరించు కొంటావా? ఉపసంహరించుకోవా?” 
    

    
      
    

    
      సంస్కర్త ఇలా సమాధానం ఇచ్చాడు, “చక్రవర్తి, ఉన్నతాధికారులు నావద్దనుంచి స్పష్టమైన, సరళమైన, క్లుప్తమైన జవాబు కోరుతున్నారు గనుక అలాగే చెబుతాను. నా సమాధానం ఇది. నా విశ్వాసాన్ని పోపుకుగాని, సభలకుగాని సమర్పించలేను. ఎందుకంటే పోపులు సభలు పొరపాట్లు చేయటం పరస్పరం విరుద్ధంగా మాటలాడటం తరచుగా జరుగుతున్నది. కనుక లేఖనాల సాక్ష్యం ద్వారా లేదా స్పష్టమైన హేతువాదం ద్వారా నాకు నమ్మకం ఏర్పడితే తప్ప, నేను ఉల్లేఖించిన వాక్యభాగాల వలన నాకు ప్రేరణ కలిగితే తప్ప, అవి ఇలా దైవ వాక్యం వలన నా అంతరాత్మను బంధిస్తేనే తప్ప నేను ఉపసంహరించుకోలేను. ఉపసంహరించుకోను. ఎందుకంటే క్రైస్తవుడు తన అంతరాత్మకు వ్యతిరేకంగా మాటలాడటం క్షేమంకాదు. నేను ఇక్కడ నిలబడి ఉన్నాను. నేనింకేమీ చేయలేను. దేవుడు నాకు తోడై ఉండునుగాక. ఆమెన్” అదే పుస్తకం, పుస్త 7, అధ్యా 8. 
    

    
      
    

    
      ఈ నీతిమంతుడు ఇలా దైవ వాక్యమనే సిరమైన పునాది మీద నిలబడి ఉన్నాడు. ఆయన ముఖం పరలోకపు వెలుగుతో ప్రకాశించింది. అబద్ధ బోధనల్ని ఖండించి లోకాన్ని జయించే విశ్వాసం ఔన్నత్యాన్ని గూర్చి సాక్ష్యమిస్తుండగా ఆయన ప్రవర్తన గొప్పతనం పవిత్రత, ఆయన హృదయంలోని శాంతి ఆనందం బహిర్గతమయ్యాయి. 
    

    
      
    

    
      కొంతసేపు ఆ సభ అంతా దిగ్ర్భాంతితో అవాక్కయ్యింది. మొదటి సమాధానం చెప్పే తరుణంలో లూథర్ చిన్న స్వరంతో అణిగి మణిగి మాట్లాడాడు. ఆయన ధైర్యం సడలిపోతుందనటానికి నిదర్శనంగా దీన్ని రోమను మత వాదులు భావించారు. సమయం కోసం వచ్చిన వినతి ఉపసంహరణకు నాందిగా భావించారు. ఒకింత తిరస్కార ధోరణితో సన్యాసి లూథర్ చిక్కిన శరీరం, సాదాదుస్తులు, సామాన్య మాటల తీరు చూసి, “ఈ సన్యాసి నన్ను ఎన్నడూ సిద్ధాంత వ్యతిరేకిగా తీర్చిదిద్దలేడు.” అన్నాడు చక్రవర్తి చార్లెస్. ఇప్పుడు ఆయన ప్రదర్శించిన ధైర్యం, సైర్యం, శక్తిమంతము స్పష్టము అయిన హేతువాదం అందరినీ ఆశ్చర్యపరిచాయి. అభినందనతోనిండిన చక్రవర్తి ఇలా వ్యాఖ్యానించాడు, “ఈ సన్యాసి నిర్భయ హృదయంతో అచంచల ధైర్యంతో మాట్లాడున్నాడు. ” తమ దేశరాయబారి అయిన లూథర్ వంక జర్మనీ సామంతరాజులు సగర్వంగా ఆనందోత్సాహాలతో చూశారు. 
    

    
      
    

    
      రోము వర్గీయులు ఖంగుతిన్నారు. వారి కృషికి ఆదరణ కరవవుతున్నట్లు కనిపించింది. లేఖనాల మద్దతుతోకాక బెదరింపులతో తమ అధికారాన్ని నిలుపుకోటానికి వారు ప్రయత్నించారు. అదే రోము వాదనా విధానం. విధాన సభాపతి ఇలా అన్నాడు,” నీవు ఉపసంహరించుకోకపోతే చక్రవర్తి, ఈ సామ్రాజ్యంలోని రాష్ట్రాలు బాగుపర్చ వీలులేని సిద్ధాంత వ్యతిరేకుల విషయంలో ఏ చర్య చేపట్టాలో ఆలోచిస్తాడు.” 
    

    
      
    

    
      ఉదాత్తమైన ఆ ప్రతివాదనను ఉత్సాహోద్రేకాలతో విన్న లూథర్ మిత్రుల్ని ఈ మాటలు భయాందోళనలతో నింపాయి. అయితే లూథర్ శాంతంగా ఇలా అన్నాడు, “నాకు అండగా దేవుడే ఉంటాడు, ఎందుకంటే నేను ఉపసంహరించుకోనేది ఏమీలేదు.” అదే పుస్తకం, పుస్త 7, అధ్యా 8. 
    

    
      
    

    
      సావుంత రాజులు సంప్రదించుకొనే తరుణంలో లూథర్ సభనుంచి నిష్క్రమించాల్సిందిగా ఆదేశించారు. గొప్ప సంక్షోభం ఏర్పడిందని భావించారు. లొంగుబాటుకి లూథర్ నిరంతరం తిరస్కరించటం యుగాల పర్యంతం సంఘ చరిత్రకు విఘాతం కలిగించవచ్చు. ఉపసంహరించుకోటానికి ఆయనకు మరో తరుణం ఇవ్వాలని తీర్మానించారు. 
    

    
      
    

    
      విధాన సభ ముందు లూథర్ ని చివరిసారిగా హాజరు పర్చారు. తన సిద్ధాంతాన్ని ఉపసంహరించుకొంటావా లేదా అని మళ్లీ ఆయనను ప్రశ్నించారు. “క్రితం చెప్పిన సమాధానంకన్న వేరే సమాధానం నావద్దలేదు” అన్నాడాయన. రోము ఫర్మానాకు ఆయన లొంగేటట్లు చేయటానికి వాగ్దానాలుగాని, బెదరింపులుగాని పని చేయవని స్పష్టమయ్యింది. 
    

    
      
    

    
      రాజులను సామంత రాజులను గజగజలాడించిన తమ అధికారం ఒక సామాన్య సన్యాసిచేత భంగపడటం పోపు నేతలు జీర్ణించుకోలేక పోయారు. తనను హింసించి తన జీవితం దుర్భరం చేయటం ద్వారా ఆయనకు తమ ఉగ్రతను చవి చూపించాలని వారు భావించారు. అయితే తన ముందున్న అపాయాన్ని గుర్తించిన లూథర్ అందరితోను క్రైస్తవ మర్యాదతో, ప్రశాంతతో మాట్లాడాడు. ఆయన మాటల్లో దర్పం, ఉద్రేకం, వక్రీకరణ ధోరణి లేనేలేవు. ఆయన తన్నుతాను మర్చిపోయాడు. తన చుట్టూ ఉన్న గొప్పవారిని మర్చిపోయాడు. పోపులు, ప్రిలేటులు, రాజులు, చక్రవర్తుల కన్నా ఉన్నతుడైన ప్రభువు సమక్షంలో ఉన్నానని గుర్తించాడు. లూథర్ సాక్ష్యం ద్వారా క్రీస్తు మాట్లాడాడు. అవి శక్తిమంతమైన, ఉత్తమమైన మాటలు. అవి మిత్రులను శత్రువులను ఆ సమయంలో సంభ్రమాశ్చర్యాలతో నింపాయి. ఆ సభలో దేవుని ఆత్మ ఉండి ఆ సామ్రాజ్యనేతల హృదయాల్ని ప్రభావితం చేశాడు. పలువురు సామంతరాజులు లూథర్ చెబుతున్నది హేతుబద్యమైందని ధైర్యంగా ఒప్పుకొన్నారు. అనేకులు సత్యాన్ని గుర్తించారు. అయితే కొందరి విషయంలో ఆ అభిప్రాయాలు ఎక్కువకాలం నిలువలేదు. ఇంకొక తరగతి ప్రజలున్నారు. వారు ఆ సమయంలో తమ నమ్మకాల్ని వ్యక్తపర్చలేదు గాని, లేఖనాన్ని స్వయంగా పరిశోధించిన మీదట భవిష్యత్ లో వారు నిర్భయంగా సంస్కరణకు మద్దతుపలికాడు. 
    

    
      
    

    
      విధాన సభముందు లూథర్ హాజరు కావాలని ఓటరు ఫ్రెడ్రిక్ ఎంతో ఆశతో ఎదురుచూశాడు. ఆ సభలో లూథర్ మాట్లాడినప్పుడు ఫ్రెడ్రిక్ ప్రగాఢ ఉద్రేకంతో విన్నాడు. డాక్టర్ లూథర్ ప్రదర్శించిన ధైర్య సాహసాలను, సైర్యాన్ని, ఆత్మనిగ్రహాన్ని, తన ప్రతివాదనలో మరింత బలంగా నిలవాలన్న తన తీర్మానాన్ని అతను సంతోషంతోను సగర్వంగాను తిలకించాడు. ఆ పోటీలోని వివిధ పక్షాల నడుమ ఉన్న తేడాలను అతను గుర్తించాడు. పోపులు, రాజులు, ఏలేటుల వివేకం లేఖనాల శక్తి ముందు నిరర్ధకమయ్యింది. పోపుల అధికారం పరాజయం పాలయ్యింది. ఇది అన్ని యుగాలలోని అన్ని జాతుల ప్రజలను ప్రభావితం చేయనున్నది. 
    

    
      
    

    
      లూథర్ వాదన పర్యవసానాన్ని గ్రహించిన పోపు ప్రతినిధి రోము అధికారం భద్రత విషయంలో ఎంతో భీతిల్లి సంస్కర్త వినాశనానికి శక్తి వంచనలేకుండా కృషి చేస్తానని శపధం చేశాడు. వాక్చాతుర్యానికి రాజకీయ విజ్ఞతకు పోపు దూత పేరుగాంచిన వ్యక్తి అయినప్పటికీ కొరగాని ఒక సన్యాసి మూలంగా శక్తిమంతమైన రోము మతాధినేత స్నేహాన్ని మద్దతును చేజార్చిన మందమతిగా అపాయానికి ప్రతీకగా యువ చక్రవర్తి దృష్టిలో మిగిలాడు. 
    

    
      
    

    
      అతడి మాటలు వట్టిమాటలు కావు. లూథర్ సమాధానం ఇచ్చిన మరుసటిరోజు చార్లెస్ విధాన సభకు ఒక వర్తమానం పంపాడు. కథోలిక్ మతాన్ని ఆచరించి దాన్ని సమర్దించటమన్న తన ముందు రాజుల విధానాన్నే తానూ అనుసరించటానికి నిశ్చయించుకొన్నట్లు ప్రకటించాడు. తన దోషాలను విడనాడటానికి లూథర్ నిరాకరించాడు. గనుక ఆయనను ఆయన బోధిస్తున్న సిద్దాంత వ్యతిరేక బోధలను అడ్డుకోటానికి కఠిన చర్యలు చే పట్టటం అవసరం. “తన మూర్యత్వాన్ననుసరించి ఒక సన్యాసి క్రైస్తవలోకం విశ్వాసానికి వ్యతిరేకంగా లేచాడు. అలాంటి అధర్మశీలతను ఆపటానికి నా రాజ్యాలను, నా ధనాగారాలను, నా మిత్రులను, నా శరీరాన్ని, నా రక్తాన్ని, నా ఆత్మను, నా ప్రాణాన్ని త్యాగం చేస్తాను. అగస్టిస్ వాద లూథర్ ని బర్త్ రఫ్ చేసి ప్రజల మధ్య అశాంతి సృష్టించవద్దని ఆదేశించబోతున్నాను. ఆ తర్వాత ఆయనపైన ఆయన అనుచరులపైన సిద్ధాంత వ్యతిరేకులుగా వెలివేత, నిషేధం వంటి చర్యలు చేపడతాను. వారిని నాశనం చేయటానికి అవసరమైన ప్రతి సాధనాన్ని ఉపయోగిస్తాను. నమ్మకమైన క్రైస్తవులుగా మసలుకోవలసిందిగా రాష్ట్రాలలోని సభ్యులందరికి పిలుపునిస్తాను” అదే పుస్తకం, పుస్త 7, అధ్యా 9. ఏదేమైనా లూథర్ కిచ్చిన సురక్షిత ప్రయాణహామీ అమలవుతుందని తనపై చర్య ప్రక్రియ ప్రారంభంకాక ముందు ఆయన సురక్షితంగా తన నివాసం చేరాలని చక్రవర్తి ప్రకటించాడు. 
    

    
      
    

    
      విధానసభ సభ్యుల్లో రెండు పరస్పర విరుద్ధాభిప్రాయాలున్నాయి. పోపు దూతలు ప్రతి నిధులు లూథర్ కి ఇచ్చిన సురక్షిత ప్రయాణహామీ అమలు పర్చకూడదని డిమాండ్ చేశారు. “ఒక శతాబ్దం కిందట జాన్వాస్ బూడిదను అందుకొన్నట్లు లూథర్ బూడిదను రైన నది అందుకోవాలని” అన్నారు వారు. అదే పుస్తకం, పుస్త 7, అధ్యా 9. పోతే జర్మనీ సామంత రాజులు పోపు మతవాదులు, లూథర్ ప్రత్యర్థులూ అయిన కొందరు అలాంటి బహిరంగ నమ్మకద్రోహాన్ని వ్యతిరేకించారు. ఆ చర్య దేశ గౌరవ ప్రతిష్టలపై మాయని మచ్చగా నిలుస్తుందని విమర్శించారు. హస్ మరణానంతరం చోటుచేసుకొన్న దుర్ఘటనలను ప్రస్తావించి జర్మనీ మీదకు, తమ యువచక్రవర్తి తలమీదకు ఆ భయానక దుర్ఘటనలు మళ్లీ రావాలని తాము కోరుకోటం లేదని గళమెత్తారు. 
    

    
      
    

    
      ప్రధాన ప్రతిపాదనకు సమాధానమిస్తూ చార్లెస్ చక్రవర్తి ఇలా అన్నాడు, “లోకం అంతటిలో నుంచి గౌరవం విశ్వాసం బహిష్కృతమైనప్పటికీ వాటికి సామంతరాజుల హృదయాల్లో మాత్రం ఆశ్రయం లభించాలి.” అదే పుస్తకం, పుస్త 1, అధ్యా 9. సిగ్మండ్ హను సంఘం దయాదాక్షిణ్యాలకు ఎలా విడిచి పెట్టాడో అలాగే తానూ సంస్కర్తతో వ్యవహరించాలని లూథర్ బద్ద విరోధులైన పోపు నేతలు చక్రవర్తిని అభ్యర్థించారు. బహిరంగ సభలో హస్ తన సంకెళ్లను చూపుతూ తన భ్రష్ట విశ్వాసం గురించి చక్రవర్తికి జ్ఞాపకం చేసిన సంగతి మననం చేసుకుంటూ చార్లెస్ V ఇలా అన్నాడు, “సిగిస్మండ్ సిగ్గుపడ్డట్టు నేను సిగ్గుపడసు” లెస్ట్, సం 1, పుట 42. 
    

    
      
    

    
      లూథర్ అందించిన సత్యాన్ని చార్లెస్ కావాలని విసర్జించాడు. “నా పూర్వికుల ఆదర్శాన్ని అనుసరించటానికి నేను దృఢంగా తీర్మానించుకొన్నాను.” అని చక్రవర్తి రాశాడు.- డి అబినే, పుస్త 7, అధ్యా 9. సత్యం విషయంలో నీతి మార్గాల్లో నడిచే విషయంలో సహితం ఆచారం బాట నుంచి తప్పుకోకుండా ఉండాలని నిశ్చయించుకొన్నాడు. 
    

    
      
    

    
      తన పూర్వికులు పోపు మతాన్ని ఆదరించారు కాబట్టి తాను కూడా క్రూరత్వం అవినీతితో నిండిన ఆ మతాన్ని సమర్పించటానికి పూనుకొన్నాడు చార్లెస్. తన పూర్వికులు నమ్మిన సత్యాలకు అదనంగా వచ్చిన సత్యాల్ని అంగీకరించకూడదని పెట్టుకొన్నాడు. వారు నిర్వహించని ఏ విధిని తాను నిర్వహించకూడదని నిశ్చయించుకొన్నాడు. 
    

    
      
    

    
      తమ తండ్రుల ఆచారాలను సంప్రదాయాలను గట్టిగా పట్టుకొని ఉండేవారు నేడు అనేకులున్నారు. ప్రభువు వద్దనుంచి అదనపు వెలుగు వస్తే వారు దాన్ని నిరాకరిస్తారు. కారణమేంటంటే అది తమ పూర్వికులు నమ్మిన సత్యం కాదు. మన పెద్దలు జీవించిన కాలంలో మనం లేము. కనుక మన విధులు బాధ్యతలు వారి విధులు, బాధ్యతల వంటివి కావు. మనకై మనం దైవ వాక్యాన్ని పరిశోధించే బదులు మన విధులేంటో తెలుసుకోటానికి మన తండ్రుల మాదిరి కోసం మనం చూడటం దేవుని చిత్తం కాదు. మన బాధ్యత మన పూర్వికుల బాధ్యత కన్న ఉన్నత మైనది. వారు పొంది మనకు స్వాస్థ్యంగా అందించిన సత్యానికి మనం జవాబు దారులం. ఇప్పుడు దైవ వాక్యం నుంచి మనపై ప్రకాశిస్తున్న అదనపు వెలుగు నిమిత్తం కూడా మనం జవాబుదారులం. 
    

    
      
    

    
      విశ్వసించని యూదుల గురించి క్రీస్తు ఇలా అన్నాడు, “నేను వారికి బోధింపకుండిన యెడల వారికి పాపము లేకపోవును. ఇప్పుడైతే వారి పాపమునకు మిషలేదు.” యోహాను 15:22. అదే దైవశక్తి లూథర్ ద్వారా జర్మనీ చక్రవర్తితోను సామంత రాజులతోను మాట్లాడింది. దైవ వాక్యం నుంచి వెలుగు ప్రకాశిస్తుండగా ఆ సభలోని అనేకమందితో ఆయన ఆత్మ చివరిసారిగా మాట్లాడాడు. శతాబ్దాల పూర్వం లోకరక్షకునికి వ్యతిరేకంగా తన కళ్లను మూసివేయటానికి గర్వాన్ని ప్రజాదరణను అనుమతించినట్లు, భయంతో వణుకుతున్న ఫెలిక్స్ తనకు సత్యాన్నందిస్తున్న దూతతో ఇలా అన్నట్లు “ఇప్పటికి వెళ్లుము నాకు సమయమైన నిన్ను పిలువనంపింతును” గర్విష్టుడైన అగ్రిప్ప ఇలా ఒప్పుకొన్నట్లు “ఇంత సులభముగా నన్ను, క్రైస్తవుని చేయజూచుచున్నావే” (అపో. 24:25, 26:28.) అయినా దేవుడు పంపిన దూత నుంచి దూరంగా వెళ్లిపోయినట్లు చార్లెస్ V గర్వానికి కుయుక్తికి లోనై సత్యకాంతిని విసర్జించటానికి తీర్మానించు కొన్నాడు. 
    

    
      
    

    
      లూథర్ ని మట్టు పెట్టటానికి దురాలోచనలు సాగుతున్నవన్న పుకార్లు వ్యాపించగా నగరంలో ఉద్రిక్త పరిస్థితులు నెలకొన్నాయి. సంస్కర్తకు చాలామంది మిత్రులయ్యారు. తన దురాగతాలను బహిర్గతం చేయటానికి సాహసిం వారిపట్ల రోము క్రూరత్వాన్ని ఎరిగిన ఆ మిత్రులు లూథర్ మరణించకూడదని తీర్మానించుకొన్నారు. ధనిక వర్గానికి చెందిన వందలాది మంది ఆయనను పరిరక్షించటానికి పూనుకొన్నారు. రాజు వర్తమానం రోము నియంత్రణ శక్తికి లొంగిపోయి పంపినదని చాలామంది విమర్శించారు. ఇళ్లగేటుల తలుపులమీద, బహిరంగ స్థలాల్లో ప్రకటనలు అంటించారు. కొన్ని లూథర్ ని ఖండిస్తుంటే కొన్ని ఆయనను సమర్ధిస్తున్నాయి. ఒక ప్రకటనలోని మాటలు జ్ఞాని సొలోమోను రాసిన ఈ మాటలు, “దేశమా, దాసుడు నీకు రాజైయుండుట... నీకుఅశుభము” ప్రసంగి 10:16. లూథర్ కి అన్యాయం జరిగితే అది దేశంలోని శాంతి భద్రతలకు విఘాతం కలిగించి చక్రవర్తి సింహాసనాన్నే అస్థిరపర్చవచ్చని జర్మనీ అంతటా లూథర్ పట్ల పెల్లుబుకుతున్న ప్రజాదరణను బట్టి చక్రవర్తికి విధానసభకు అర్ధమయ్యింది. 
    

    
      
    

    
      సేక్సనికి చెందిన ఫ్రెడ్రిక్ సంస్కర్త పట్ల తన సానుభూతి బైటపడకుండా జాగ్రత్తగా వ్యవహరిస్తూ ఎక్కువ మాట్లాడకుండా ఉంటూ జాగ్రత్తగా ఆయనను కాపాడుతూ ఆయన కదలికల్ని ఆయన శత్రువుల కదలికల్ని నిత్యమూ కనిపెడూ ఉన్నాడు. ఇలాగుండగా కొందరు లూథర్ పట్ల తమ సానుభూతిని బహిరంగంగా కనపర్చారు. సామంతరాజులు, కౌంటులు, బేరన్లు, మతాధికారుల్లోను సభ్యుల్లోను ప్రముఖ వ్యక్తులు లూథర్ ని సందర్శించారు. “వచ్చిన సందర్శలకు డాక్టర్ లూథర్ చిన్నగది చాలేదికాదు” అని సలాటిన్ రాశాడు. మార్టిన్, సం 1, పుట 404. ప్రజలు ఆయనను ఒక మానవాతీత వ్యక్తివలె చూసేవారు. ఆయన సిద్ధాంతాలను నమ్మని వ్యక్తులు కూడా తన అంతరాత్మ ప్రబోధాన్ని అతిక్రమించే బదులు మరణానికి సాహసించిన ఆయన సమున్నత చిత్తశుద్ధిని అభినందించారు. 
    

    
      
    

    
      రోముతో లూథర్ రాజీ కోసం ఎన్నో ప్రయత్నాలు జరిగాయి. సంఘ తీర్మానాన్ని సభల తీర్పుని కాదని తన సొంత అభిప్రాయలపై ఆధారపడితే సామ్రాజ్యం నుంచి బహిష్కృతి పొంది భద్రత లేకుండా నివసించాల్సి వస్తుందని ధనిక వర ప్రముఖులు సామంత రాజులు లూథర్ కి సలహా చెప్పారు. దీనికి లూథర్ సమాధానం ఇది. ‘‘బాధకలిగించకుండా సువార్తను ప్రకటించటం సాధ్యం కాదు... కనుక అపాయ భీతి ప్రభువు నుంచి దివ్యసత్య వాక్యం నుంచి నన్ను ఎందుకు దూరం చేయాలి? అది జరగదు. దానికి బదులు నా శరీరాన్ని, నా రక్తాన్ని, నా ప్రాణాన్ని ఒదులుకొంటాను” డి అబినే, పుస్త 7, అధ్యా 10. 
    

    
      
    

    
      చక్రవర్తి తీర్పుకు తన్నుతాను అప్పగించుకోమ్మని అప్పుడు తాను దేనికీ భయపడాల్సిన పని వుండదని మళ్లీ విజ్ఞప్తి వచ్చింది. “చక్రవర్తి, సామంతరాజులు, అతి సాధారణ క్రైస్తవుడు సహా నా రచనల్ని పరిశీలించి తీర్పు చెప్పాలని నేను హృదయపూర్వకంగా కోరుకుంటున్నాను. కాని దానికో షరతుంది. అదేమిటంటే దేవుని వాక్యాన్ని వారు ప్రమాణంగా అంగీకరించాలి. మనుషులు దాన్ని అనుసరించాలి అంతే. నా అంతరాత్మకు దౌర్జన్యాన్ని ప్రతిపాదించకండి. అది లేఖనాలకు బందీ అయివున్నది” అదే పుస్తకం, పుస్త 7, అధ్యా 10. 
    

    
      
    

    
      ఇంకో విజ్ఞప్తికి స్పందిస్తూ ఆయన ఇలా అన్నాడు, “నా సురక్షిత ప్రయాణ హామీ ఉపసంహరణకు అంగీకరిస్తాను. నా దేహాన్ని, నాప్రాణాన్ని చక్రవర్తి చేతుల్లో పెడతాను. దైవ వాక్యాన్ని మాత్రం పెట్టను — ఎన్నటికీ పెట్టను.” అదే పుస్తకం, పుస్త 7, అధ్యా 10. సర్వసభ తీర్మానాన్ని అంగీకరిస్తానని అయితే ఆ సభ తీర్మానం లేఖనాల ననుసరించి ఉండాలన్న షరతు పాటించాలని ఆయన తెలిపాడు. “పది లక్షల సభల దన్ను ఉన్న పోపు ఎంతమంచి తీర్పరో దైవ వాక్యానికి విశ్వాసానికి సంబంధించినంత వరకు ప్రతి క్రైస్తవుడూ అంతే మంచి తీర్పరి నాకు” మార్టిన్ సం 1, పుట 410. అనుకూలురు ప్రతికూలురు అందరూ ఇక రాజీ ప్రయత్నాలు వ్యర్ధమని గుర్తించారు. 
    

    
      
    

    
      సంస్కర్త ఒక్క విషయంలో లొంగటం జరిగి ఉన్నా సైతాను అతడి అనుచరగణం విజయం సాధించి ఉండే వారే. కాని ఆయన దృఢ వైఖరి వల్లనే సంఘానికి దాస్య విముక్తి కలిగి మెరుగైన నూతన యుగారంభం సాధ్యపడింది. మత విషయాల్లో స్వతంత్రంగా ఆలోచించి వ్యవహరించటానికి సాహసించిన ఈ ఒక్క వ్యక్తి ప్రభావం తన కాలంలోనేగాక భావి తరాల్లోని సంఘంపై లోకంపై ప్రసరించనై ఉన్నది. లోకాంతంవరకు ఇలాంటి అనుభవాలతో బతుకులు వెళ్లదీస్తున్న వారికి ఆయన దృఢత్వం విశ్వసనీయత బలాన్ని చేకూర్చుతాయి. మానవాలోచనలకు, సైతాను ప్రచండ శక్తికి పైగా స్థిరంగా దేవుని శక్తి ప్రాభవాలు నిలిచి ఉన్నాయి. 
    

    
      
    

    
      ఇంటికి తిరిగి వెళ్లిపోవలసిందిగా చక్రవర్తి ఆదేశాలు లూథర్ కి అందాయి. ఈ ప్రకటన వెనువెంటనే తనను దోషిగా నిర్ణయించి శిక్ష విధించటం జరుగుతుందని ఆయనకు తెలుసు. తన మార్గాన్ని బెదరింపు మేఘాలు ఆవరించాయి. కాని వమ్స్ నగరాన్ని విడిచి పెట్టినప్పుడు ఆయన హృదయాన్ని ఆనందం స్తుతిగానం నింపాయి. “స్వయాన సాతానే పోపు కోటను కాపాడున్నాడు కాని క్రీస్తు దాన్ని బద్దలు కొట్టాడు. ప్రభువు తనకన్నా శక్తిమంతుడని సాతానే ఒప్పుకోవలసి వచ్చింది.” అన్నాడు. డి అబినే, పుస్త 7, అధ్యా 11. 
    

    
      
    

    
      అక్కడ నుంచి వెళ్లిన తర్వాత, తన దృఢవైఖరి తిరుగుబాటుగా అపార్ధం కాకుండేందుకు, లూథర్ చక్రవర్తికి ఉత్తరం రాశాడు. “ఘనమైన రాజా, మానవుడు అనుసరించవలసిన దైవ వాక్యం విషయంలో తప్ప మరే విషయంలోను మినహాయింపు లేకుండ గౌరవానికి అగౌరవానికి జీవించటానికి మరణించటానికి నేను మీకు విధేయుడనని చెబుతున్నాను. హృదయాన్ని పరిశోధించే దేవుడే ఇందుకు సాక్షి. ప్రస్తుత జీవితానికి సంబంధించిన విషయాలన్నింటిలో నా స్వామి భక్తి అచంచలమైనది. ఇక్కడ లాభనష్టాలు రక్షణకు ప్రాముఖ్యం కాదు. అయితే నిత్యజీవన సంబంధమైన ఆసక్తులు వచ్చేసరికి మనిషి మరో మనిషికి ఆధీనుడు కాకూడదన్నది దేవుని చిత్తం. ఆధ్యాత్మిక విషయాల పరంగా అట్టి లొంగుబాటు నిజమైన ఆరాధన. అది సృష్టికర్తకు మాత్రమే చెందే ఆరాధన” అన్నాడు. -అదే పుస్తకం, పుస్త 7, అధ్యా 11. 
    

    
      
    

    
      వమ్స్ నగరం నుంచి తిరుగు జరిగిన ప్రయాణంలో లూథర్ పొందిన ప్రజాదరణ అక్కడ నుంచి జరిగిన ప్రయాణంలోకన్న ఎక్కువ ఉత్సాహభరితంగా ఉన్నది. సామంతరాజ్యాల్లో అనేక మతగురువులు నిషిద్ధ సన్యాసికి స్వాగతం పలికారు. చక్రవర్తి ఖండించిన ఆయనను పౌరపాలనాధికారు అభిమానించారు. బోధించాల్సిందిగా విజ్ఞప్తి వచ్చినప్పుడు చక్రవర్తి విధించిన ఆంక్షను తోసిరాజని మళ్లీ ఆయన ప్రసంగ వేదికను అలంకరించాడు. “వాక్యాన్ని గొలుసులతో బంధించటానికి నేను ఎన్నడూ వాగ్దానం చేయలేదు, చేయనుకూడా” అన్నాడు. మార్టిన్, సం 1, పుట 420. 
    

    
      
    

    
      ఆయన వమ్ విడిచిపెట్టి ఎంతోకాలం కాకముందే పోపు మత వాదులు ఆయనకు వ్యతిరేకంగా ప్రభుత్వ శాసనాన్ని జారీ చేయాల్సిందిగా చక్రవర్తిని కోరారు. ఈ శాసనంలో లూథరిని ఈ పదజాలంతో ఖండించారు, “ఇతడు మానవ రూపం దాల్చి సన్యాసి అంగీ తొడుగుకొన్న సాతాను”- డి అబినే, పుస్త 7, అధ్యా 11. తన సురక్షిత ప్రయాణ హామీ కాలావధి ముగిసిన వెంటనే ఆయన పనిని ఆపటానికి చర్యతీసుకోవాలని సిఫార్సు చేయటం జరిగింది. ఆయనకు ఎవరూ ఆశ్రయం, ఆహారం, పానం ఇవ్వటం నిషిద్ధం. మాట ద్వారాగాని క్రియ ద్వారాగాని బహిరంగంగాగాని రహస్యంగాగాని ఆయనకు ఎవరూ సహాయం చేయటం సహకరించటం నిషిద్ధం. లూథర్ ఎక్కడున్నా ఆయనను బంధించి ఆధికారులకు అప్పగించాలి. ఆయన అనుచరులను ఖైదులో వేసి వారి ఆస్తులను స్వాధీనపర్చుకోవాలి. ఆయన రచనలను కాల్చివేయాలి. చివరగా ఈ డిక్రీకి వ్యతిరేకంగా ప్రవర్తించే వారందరు ఇదే శిక్షావిధికి పాత్రులు.” సేక్సనీ, ఓటరు, లూథరు సానుభూతి పరులైన సామంతరాజులు లూథర్ వెళ్లిన వెంటనే వర్మ నుంచి వెళ్లిపోయారు. చక్రవర్తి డిక్రీ విధాన సభ ఆమోదం పొందింది. రోము మతవాదులు ఉత్సాహంతో గంతులు వేశారు. సంస్కరణోద్యమం చతికిల పడిందని భావించారు. 
    

    
      
    

    
      ఈ ప్రమాదకర ఘడియలో తన సేవకుడు తప్పించుకొనే మార్గాన్ని ఏర్పాటు చేశాడు దేవుడు. అప్రమత్తమైన నేత్రం లూథర్ కదలికలు కనిపెడ్తూ ఉంది. యధార్ధమైన ఉదాత్తమైన హృదయం ఆయనను కాపాడేందుకు కృత నిశ్చయంతో ఉంది. లూథర్ మరణమే రోముకు తృప్తినిస్తుందన్నది సుస్పష్టం. ఎవరికీ కనిపించకుండా ఆయనను దాచటమే సింహం కోరలకు చిక్కకుండా ఆయనను పరిరక్షించే మార్గం. సంస్కర్త ప్రాణాల్ని కాపాడేందుకు ప్రణాళికను రచించటానికి సేక్సనికి చెందిన ఫ్రెడ్రిక్ కి దేవుడు వివేకానిచ్చాడు. యధార్ధ మిత్రుల సహకారంతో ఓటరు ఉద్దేశం సాకారమయ్యింది. లూథర్ ని విజయవంతంగా మిత్రులకు శత్రువులకు కనిపించకుండా ఉంచగలిగాడు. గృహం దిశగా జరుగుతున్న ప్రయాణంలో ఆయనను బంధించి సహచరులు మిత్రుల నుంచి విడదీసి, అడవి మార్గం గుండా దూరంగా కొండల మధ్య ఉన్న వార్ట్ బర్గ్ దుర్గానికి హుటాహుటీగా తరలించారు. ఆయనను బంధించటం దాచటం రెండూ మర్మగర్భిత కార్యాలే. ఆయనను ఎక్కడ దాచారో అన్న విషయం ఫ్రెడ్రిక్ కి కూడా చాలా కాలం వరకు తెలియలేదు. ఈ అజ్ఞానం పథకం ప్రకారం చోటు చేసుకొన్నదే. లూథర్ అనుపానులు ఓటరుకు తెలియనంతకాలం అతడు ఏమి బహిర్గతం చేయలేడు. సంస్కర్త సురక్షితంగా ఉన్నాడన్న విషయం అతనికి సంతృప్తి నిచ్చింది. ఈ సమాచారంతో ఆయనకు మనశ్శాంతి కలిగింది. 
    

    
      
    

    
      వసంతకాలం, వేసవికాలం, శరత్కాలం గడిచిపోయి చలికాలం వచ్చింది. లూథర్ ఇంకా బందీగానే ఉన్నాడు. సత్యజ్యోతి ఆరిపోటానికి సిద్ధంగా ఉన్నట్లు కనిపించినప్పుడు ఏలియెండర్ అతడి సహచరులు సంతోషించారు. అయితే దీనికి భిన్నంగా సంస్కర్త తన దివిటీని సత్యనిధి నుంచి నింపుకొంటున్నాడు. దాని కాంతి గొప్ప తేజస్సుతో ప్రకాశింప నుంది. 
    

    
      
    

    
      వార్ట్ బర్గ్ స్నేహపూరిత భద్రత కింద పోరాటం వేడి నుంచి గందరగోళం నుంచి లూథర్ కి కొంతకాలం విశ్రాంతి లభించింది. ప్రశాంత వాతావరణంలో విశ్రాంతి తీసుకొంటూ జీవితం గడపటం ఆయనకు తృప్తినీయలేదు. కార్యకలాపాల మధ్య కఠిన సంఘర్షణ నడుము నివసించిన ఆయన పనీ పాటలేకుండా సాగే జీవితాన్ని సహించలేక పోయాడు. తాను ఒంటరిగా ఉన్న దినాల్లో సంఘ పరిస్థితి తన కళ్లముందు కదలాడింది. నిస్పృహతో ఇలా రోదించాడు, “అయ్యో, ఈ చివరి దినాల్లో ఇశ్రాయేలును రక్షించటానికి ప్రభువు ముందు గోడలా నిలబడటానికి ఎవరూ లేరు. ” - అదే పుస్తకం, పుస్త 9, అధ్యా 2. తన ఆలోచనలు మళ్లీ తన వద్దకే తిరిగి వచ్చాయి. పోటీ నుంచి పిరికిగా వెనుదిరిగాడు అన్న నింద తనమీద పడుతుందేమోనని భయపడ్డాడు. అనంతరం తన సోమరితనానికి, సుఖలాల సత్వానికి తన్నుతాను నిందించుకొన్నాడు. అయినప్పటికీ ఒక్క మనిషి చేయగలిగినదానికన్నా ఎక్కువ పనిని ప్రతీ దినం ఆయన చేస్తూనే ఉన్నాడు. ఆయన కలం ఊరకే ఉన్న రోజులేదు. ఆయనను మాట్లాడకుండా చేశామని తన ప్రత్యర్థులు ప్రగల్భాలు పలుకుతూ ఉండగా ఆయన ఇంకా క్రియాశీలంగా ఉన్నాడని తెలుసుకొని విస్మయం చెందారు. ఆయన రచించిన కరపుస్తకాలు జర్మనీ అంతటా ప్రచారమయ్యాయి. కొత్త నిబంధనను జర్మన్ భాషలోకి అనువదించి తన దేశ ప్రజలకు లూథర్ ఎనలేని సేవ చేశాడు. తన రాతి పత్మాసు నుంచి సువార్త ప్రకటిస్తూ ఆ దినాల్లో ప్రబలుతున్న పాపాల్ని తప్పులను ఖండిస్తూ దాదాపు ఒక సంవత్సరమంతా గడిపాడు. 
    

    
      
    

    
      కాని దేవుడు తన సేవకుడైన లూథర్ ని ప్రజా జీవన రంగం నుంచి మరుగుపరిచింది కేవలం ఆయనను తన శత్రువుల కోపతాపాల నుంచి కాపాడటానికో లేక ఆయనకు ఈ ప్రత్యేక కర్తవ్యాల నుంచి కొంతకాలం విశ్రాంతి నీయటానికో కాదు. ఇంతకన్నా ప్రశస్తమైన ఫలితాలు సాధించాల్సి ఉంది. పర్వతాల నడుమ తన ఏకాంత నివాసంలో మానవ మద్దతుకు ప్రశంసలకు లూథర్ దూరంగా ఉన్నాడు. తరచు విజయం తెచ్చిపెట్టే అహంకారం ఆత్మవిశ్వాసం నుంచి ఇలా లూథర్ ని దేవుడు రక్షించాడు. తాను హఠాత్తుగా చేరుకొన్న ఉన్నత శిఖరాలపై మళ్లీ నడవటానికి, శ్రమలు అవమానాల ద్వారా దేవుడు ఆయనను ఆయత్తం చేస్తున్నాడు. 
    

    
      
    

    
      సత్యం తెచ్చే స్వేచ్ఛలో ఆనందించేటప్పుడు, తప్పుల్ని మూఢనమ్మకాల్ని తొలగించటంలో దేవుడు ఉపయోగించిన వ్యక్తుల్ని మనుషులు ప్రస్తుతించటం జరుగుతుంటుంది. మనుషుల ఆలోచనలను అనురాగాలను దేవుని మీద నుంచి తొలగించి వాటిని మానవ వ్యవస్థల మీద కేంద్రీకరించటానికి సాతాను ప్రయత్నిస్తాడు. దైవ కృత్యాలను నడిపించే హస్తాన్ని ఉపేక్షించి కేవలం మానవ సాధనాలను సన్మానించటానికి అతడు మనుషుల్ని నడిపిస్తాడు. ఇలా ప్రశంసలు, సన్మానాలు అందుకోనే మత నాయకులు తాము దేవుని మీద ఆధారపడ్డామన్న విషయం విస్మరించి తమ్మును తాము నమ్ముకొంటారు. ఫలితంగా వారు ప్రజల మనసుల్ని అంతరాత్మల్ని అదుపుచేయటానికి ప్రయత్నిస్తారు. ప్రజలు మార్గదర్శకత్వం కోసం దేవుని వాక్యాన్ని నమ్ముకొనే బదులు మతనాయకుల్ని నమ్ముకొంటారు. సంస్కరణకు మద్దతు పలికేవారిలో ఇలాంటి స్వభావం చోటు చేసుకోటం వల్ల సంస్కరణ కృషి తరచు కుంటుపడుతుంది. ఆ కార్యంపై మానవుడి ముద్రకాక తన ముద్ర పడాలన్నది దేవుని కోరిక. సత్యవ్యాఖ్యాతగా లూథర్ మీదకే ప్రజల దృష్టితిరిగింది. సత్యానికి కర్త అయిన ప్రభువు మీదనే అందరి దృష్టి కేంద్రీకృతం కావాలని ఆయనను వారి మధ్యనుంచి తొలగించాడు దేవుడు.
      

    

    
      అధ్యాయం 9—స్విస్ సంస్కర్త
    

    
      
    

    
      సంఘ స్థాపనలో కనిపిస్తున్న దైవ ప్రణాళికే సంఘ సంస్కరణ సాధనాల ఎంపికలోనూ కనిపిస్తున్నది. ప్రజా నాయకులుగా ప్రశంసలు నివాళులు అందుకోటానికి అలవాటుపడ్డ గొప్ప వ్యక్తులను అధికార హోదాలు గల వారిని భాగ్యవంతులను పరమ గురువు యేసు పిలువలేదు. వారు గర్వాంధులై ఆత్మవిశ్వాసంతో నిండి తాము అధికులమని విర్రవీగిన కారణంగా తోటి మానవుల పట్ల సానుభూతి కలిగిన నజరేయుడు దీనుడు అయిన యేసుతో కలిసి పని చేయటానికి వారిని తీర్చి దిద్దటానికి సాధ్యపడలేదు. చదువులేని వారు, శ్రమజీవులు అయిన గలిలయ మత్సకారులకు “నా వెంబడి రండి, నేను మిమ్మును మనుష్యులను పట్టు జాలరులనుగా చేతును” (మత్తయి 4:19) అన్న పిలుపు వచ్చింది. శిష్యులు అణకువగలవారు, నేర్చుకొనేందుకు ఆసక్తిగల వారు. తమ కాలంలోని తప్పుడు బోధనల ప్రభావానికి ఎంత తక్కువగా లోనైతే అంత ఎక్కువ విజయవంతంగా వారిని యేసు ఉపదేశించి తన సేవకోసం తర్ఫీతు చేయగలిగేవాడు. సంస్కరణ కాలంలో జరిగిందీ అదే. సంస్కరణోద్యమంలోని ప్రధాన నాయకులు సాధారణ మనుషులు, అంతస్తువల్ల గర్వం లేనివారు. మత మౌఢ్యంవల్ల పూజారి నైపుణ్యం వల్ల ప్రభావితులు కాని వారు. గొప్ప ఫలితాలు సాధించటానికి సామాన్య సాధనాలను ఉపయోగించటం దేవుని సంకల్పం. అప్పుడు మహిమ మనుషులకు కాక తన చిత్తం తన దయాసంకల్పం నెరవేర్చే వ్యక్తుల ద్వారా పనిచేసే ఆ ప్రభువుకే కలుగుతుంది. 
    

    
      
    

    
      జర్మనీలోని సేక్సనీ పట్టణంలో ఒక గని కార్మికుడి ఇంట లూథర్ జన్మించిన కొన్ని వారాలకు ఆల్ప్ పర్వత ప్రాంతంలో ఒక పశువుల కాపరి ఇంట ఉరిక్ జ్వింగ్లీ జన్మించాడు. బాల్యంలోను తొలినాళ్ల తర్ఫీతులోను జ్వింగ్లో పెరిగిన పరిసరాలు తన భావి కర్తవ్యానికి ఆయనను సన్నద్ధం చేయటానికి అనుకూలించాయి. 
    

    
      
    

    
      ప్రకృతి సిద్ధమైన సౌందర్యం అందం సుందర దృశ్యాలు భీకర గాంభీర్యతల నడుమ పెరిగిన జ్వింగ్లీ చిన్ననాటి నుంచే దేవుని ఔన్నత్యాన్ని మహాశక్తిని మహిమా ప్రభావాల్ని గుర్తించి అభినందించాడు. తాను జన్మించిన పర్వతాల్లో జరిగిన సాహస కార్యాల చరిత్ర ఆయన యౌవన హృదయంలో అభిలాషలను రగిలించింది. భక్తురాలైన తన తల్లి సంఘ ఆచారాలు సంప్రదాయాల నుంచి పోగుచేసిన కొన్ని బైబిలు కథలు చెప్పగా వినేవాడు. పితరులు ప్రవక్తల భక్తి జీవిత కార్యాలను, పాలస్తీన కొండల్లో తమ మందల్ని కాస్తుండగా దేవదూత మాట్లాడిన గొర్రెల కాపర్లను బేల్లెహేము శిశువును కల్వరిలోని రక్షకుణ్ణి గూర్చిన కథల్ని ఎంతో ఆశగా వినేవాడు. 
    

    
      
    

    
      జాన్ లూథరల్లే జ్వింగ్లీ తండ్రి కూడా తన కుమారుడు చదువుకోవాలని కోరి లోయలోని తన నివాసం నుంచి ఆ బాలుణ్ణి బైటికి పంపాడు. ఆ బాలుడి మనసు త్వరగా వికాసం చెందింది. అతనికి విద్య నేర్పేందుకు సమరుడైన అధ్యాపకుణ్ణి కనుగోటం కష్టమయ్యింది. పదమూడేళ్ల ప్రాయమప్పుడు అతడు బర్న్ నగరానికి వెళ్లాడు. అక్కడ అప్పటిలో స్విట్జర్లాండ్ దేశమంతటిలోను ఉత్తమమైన విద్యాలయం ఉండేది. అయితే ఇక్కడ ఒక చిక్కు ఏర్పడింది. అది ఇతని భవిష్యత్తునే భగ్నం చేసేదిగా తోచింది. ఈ యువకుణ్ణి ఆశ్రమ జీవితంలోకి ఆకర్షించేందుకు సన్యాసులు విశ్వప్రయత్నాలు చేశారు. ప్రజాదరణకోసం డొమినికన్ సన్యాసులు గ్రీన్ సిస్కన్ సన్యాసుల మధ్య పోరాటం కొనసాగేది. ఆలయాన్ని ఆకరణీయంగా అలంకరించటం, ఆడంబరమైన ఆచారకర్మలు ప్రసిద్ధ మృతావశేషాల ప్రదర్శన, సూచక క్రియలు చేసే విగ్రహాలు వీటి ద్వారా ఈ కార్యాన్ని సాధించటానికి ప్రయత్నించేవారు. 
    

    
      
    

    
      ప్రతిభాశాలి అయిన ఈ యువ విద్వాంసుణ్ణి తమ పక్కకు తిప్పుకో గలిగితే తమకు లాభం గౌరవం రెండూ చేకూరగలవని బరిలోని డొమినికన్లు భావించారు. అతని నస యౌవనం, వక్తగా రచయితగా అతని ప్రతిభ, సంగీతంలోను కవితలోను అతని అసాధారణ చాతుర్యం ప్రజల్ని తమ ఆరాధనలకు ఆకర్షించటంలోను తమ వ్యవస్థ ఆదాయాన్ని పెంచటంలోను తమ డాబు డంబం ప్రదర్శనలకన్నా ఇవి ఎక్కువ శక్తిమంతంగా ఉండేవి. జ్వీంగ్లీ తమ ఆశ్రమంలో చేరేందుకుగాను వారు మోసం, ముఖస్తుతి ఉపయోగించి ప్రయత్నించారు. పాఠశాల విద్యార్థిగా ఉన్న రోజుల్లో లూథర్ తన ఆశ్రమంలో తన్నుతాను సమాధి చేసుకొన్నాడు. దేవుడు ఆయనను విడిపించి ఉండకపోతే ప్రపంచం ఆయనను కోల్పోయి ఉండేది. అదే ప్రమాదాన్ని జ్వీంగ్లీ ఎదుర్కోటం దేవుని చిత్తం కాదు. సన్యాసుల కుతంత్రాల గురించి జ్వీంగీ తండ్రికి సమాచారం అందింది. సోమరులు, వ్యర్ధులు అయిన సన్యాసులలో తన కుమారుడు చేరటం ఆయనకు సుతరాం ఇష్టం లేదు. కుమారుడి భవిష్యత్తు ప్రమాదంలో ఉన్నదని గుర్తించి వెంటనే తిరిగి ఇంటికి రావలసిందిగా ఆదేశించాడు. 
    

    
      
    

    
      కొడుకు తండ్రి ఆజ్ఞను పాలించాడు. అయితే ఆ యువకుడికి తాను పుట్టిన లోయలో సంతృప్తి కొరవడింది. కొద్ది కాలంలోనే బేసిల్ నగరానికి వెళ్లి తన విద్యను కొనసాగించాడు. ఇక్కడ మొట్టమొదటగా జ్వీంగ్లీ దేవుని ఉచిత కృపను గూర్చిన సువార్త విన్నాడు. ప్రాచీన భాషాధ్యాపకుడు విటెమ్ బర్గ్ గ్రీకు, హెబ్రీ భాషలు బోధించే తరుణంలో పరిశుద్ధ లేఖనాలతో జ్వీంగ్లీ పరిచయం ఏర్పడింది. ఈ విధంగా అతడి విద్యార్థుల మనసుల్లోకి దైవకాంతి కిరణాలు ప్రసరించాయి. విద్యావేత్తలు, తత్వజ్ఞానులు బోధించిన సిద్ధాంతాలకన్న ఎంతో ప్రాచీనమైన ఎంతో విలువైన సత్యం ఒకటుందని అతడు ప్రకటించాడు. క్రీస్తు మరణం మాత్రమే పాపికి క్రయధనం అన్నదే ఈ ప్రాచీన సత్యం. జ్వీంగ్లీకి ఈ మాటలు ఉదయాన్ని ప్రవేశపెట్టే తొలికాంతిరేఖల్లా కనిపించాయి. 
    

    
      
    

    
      అనతికాలంలోనే జీవితకాలమంతా చేయాల్సిన పనికి జ్వింగ్లీ పిలుపు పొందాడు. మొట్టమొదటగా తాను సేవచేయాల్సిన స్థలం తన జన్మస్థలానికి ఆట్టే దూరంలోలేని ఆల్పయి. పేరిష్ ప్రీస్టుగా అభిషేకం పొందిన జ్వింగ్లీ “తన పూర్ణ ఆత్మతో సత్యాన్వేషణకు పూనుకొన్నాడు. ఎందుకంటే క్రీస్తు తన కప్పగించిన మంద నిమిత్తం ఎంత నేర్చుకోవాలో ఆయనకు బాగా తెలుసు” అన్నాడు జ్వింగ్లీ సహచర సంస్కర్త- విలీ,పుస్త 8, అధ్యా 5. లేఖనాల్ని ఎంత ఎక్కువ పరిశోధిస్తే వాటిలోని సత్యాలకు రోము బోధించే తప్పుడు సిద్ధాంతాలకూ మధ్య ఉన్న వ్యత్యాసం అంత స్పష్టంగా అతడు చూడగలిగాడు. దైవ వాక్యమైన బైబిలుకు అతడు తన్నుతాను సమర్పించుకొన్నాడు. వాక్యమే సమగ్రమైన నిర్దుష్టమైన నియమమని అంగీకరించాడు. బైబిలుకి బైబిలే వివరణనిస్తుందని అతడు గ్రహించాడు. ముందే ఏర్పర్చుకొన్న ఒక అభిప్రాయాన్నిగాని, సిద్ధాంతాన్నిగాని వివరించేందుకు లేఖనాల్ని ఉపయోగించటానికి అతడు ప్రయత్నించలేదు. వాక్యం సూటిగా స్పష్టంగా బోధిస్తున్న దాన్నే నేర్చుకోటం తన విధిగా పరిగణించాడు. దాని భావాన్ని పూర్తిగా, నిర్దుష్టంగా అవగాహన చేసుకోటానికి ప్రతివిధమైన సహాయ సహకారాల్ని ఉపయోగించుకోటానికి ప్రయత్నిస్తూ పరిశుద్ధాత్మ సహాయాన్ని అర్థించాడు. చితశుద్ధితోను ప్రార్ధన పూర్వకంగాను వెదకే వారందరికీ పరిశుద్ధాత్మ తోడ్పడ్డాడని వ్యక్తీకరించాడు. 
    

    
      
    

    
      జ్వింగ్లో ఇలా అన్నాడు, “లేఖనాలు దేవుని వరం, అవి మానవుడి వల్ల కలిగినవి కావు. జ్ఞానం కలిగించే దేవుడే ఆయన మాటల్ని గ్రహించే శక్తి నీకు ఇస్తాడు. దైవ వాక్యం తప్పక నెరవేరుతుంది. అది ప్రకాశవంతమైంది, దాన్ని అదే బోధించుకొంటుంది. దాన్నదే ఆవిష్కరించుకొంటుంది. ఆత్మను కృపతోను రక్షణతోను వెలిగిస్తుంది. ఆత్మకు దేవుని ఆదరణనిస్తుంది. దీనతను చేకూర్చుతుంది. అందుచేత అత్మ తన ఉనికిని కోల్పోయి దేవున్ని స్వీకరిస్తుంది.” ఈ మాటల్లోని సత్యాన్ని జ్వింగ్లీ జీవితమే నిరూపించింది. ఈ సమయంలో తన అనుభవాన్ని గూర్చి మాట్లాడూ కొంతకాలం తర్వాత ఆయన ఇలా రాశాడు, “పరిశుద్ధ లేఖనాలకు నన్నునేను పూర్తిగా అంకితం చేసుకొన్నప్పుడు తత్వం, వేదాంతం కొన్ని వైరుధ్యాల్ని నాకు ప్రతిపాదిస్తూ ఉండేవి. తుదకు నేను ఈ తీర్మానానికి వచ్చాను. ఈ మొత్తాన్ని విడిచిపెట్టి స్పష్టమైన దైవ వాక్యం నుంచి దేవుడంటే అర్ధమేంటో నేర్చుకొని అనంతరం దేవా నాకు వినయం ప్రసాదించుమని దేవుని అడగనారంభించాను. అంతట లేఖనాలు నాకెంతో సులభంగా గ్రాహ్యమయ్యా యి.” అదే పుస్తకం, పుస్త 8, అధ్యా 6. 
    

    
      
    

    
      జ్వింగ్లీ బోధించిన సిద్ధాంతం ఆయన లూథర్ వద్ద నేర్చుకోలేదు. అది క్రీస్తు బోధించిన సిద్ధాంతం. స్విస్ సంస్కర్త ఇలా అన్నాడు, “లూథర్ క్రీస్తును బోధిస్తుంటే నేను చేస్తున్నపనే ఆయనా చేస్తున్నాడన్నమాట. క్రీస్తు వద్దకు ఆయన నడిపించిన ప్రజల సంఖ్య, క్రీస్తు వద్దకు నేను నడిపించిన వారి సంఖ్యకంటే హెచ్చు. ఇది ముఖ్యం కాదు. నేను క్రీస్తు సైనికుణ్ణి, క్రీస్తీ నా అధినేత, క్రీస్తు నామం తప్ప వేరే నామం నేను ధరించునుగాక ధరించను. నేను లూథర్ కి ఎన్నడూ ఒక్క మాట కూడా రాసి ఎరుగను. లూథరూ నాకు రాయలేదు. ఎందుకని దేవుని ఆత్మ విషయంలో ఎంత ఏకత్వం ఉన్నదో చూపించటం ఎలా జరుగుతుందంటే ఎలాంటి సంబంధం లేకుండా మేమిరువురం క్రీస్తు సిద్ధాంతాల్ని భేదమేమీలేకుండా ఒకే విధంగా బోధిస్తున్నాం. ” డి అబినే, పుస్త 8,అధ్యా 9. 
    

    
      
    

    
      1516లో ఏసిడెలోని సన్యాసినుల ఆశ్రమంలో బోధకుడుగా సేవ చెయ్యటానికి జ్వింగ్లీకి పిలుపు వచ్చింది. ఇక్కడ రోమను మతవాదుల అనీతికార్యాలను సూక్ష్మంగా పరిశీలించి సంస్కర్తగా సంస్కరణల ప్రభావం తన స్వప్రదేశమైన ఆల్మ్ పర్వతాల్ని దాటి ప్రసరించేటట్లు వివరించాల్సి ఉన్నాడు. ఏసిడెన్ లోని ముఖ్య ఆకర్షణల్లో ఒకటి కన్య మరియ విగ్రహం. దానికి అద్భుతాలు చేసే శక్తి ఉన్నదని ప్రజల నమ్మకం. సన్యాసినుల ఆశ్రమ ముఖ ద్వారంపై “ఇక్కడ సంపూర్ణ పాపక్షమాపణ లభిస్తుంది” అన్నమాటలు రాసి వున్నాయి.” అదే పుస్తకం, పుస్త 8, అధ్యా 5. యాత్రికులు అన్ని కాలాల్లోనూ ఈ కన్యక పుణ్యక్షేత్రాన్ని సందర్శించేవారు. కాని ఆ విగ్రహ ప్రతిష్ఠ సాంవత్సరిక మహోత్సవానికి స్విట్జర్లాండు నలుమూలల నుంచి ఫ్రాన్స్, జర్మనీ దేశాలనుంచి వేవేల ప్రజలు హాజరయ్యేవారు. దానికి ఎంతగానో క్షోభించిన జ్వింగ్లీ మూఢనమ్మకాల బానిసలకు సువార్త ద్వారా స్వేచ్ఛ ప్రకటించటానికి ఆ అవకాశాన్ని అందిపుచ్చుకొన్నాడు. ప్రజల నుద్దేశించి ఆయన ఇలా అన్నాడు, “సృష్టిలోని ఏ తావులోకన్నా ఈ ఆలయంలోనే దేవుడు ఎక్కువగా ఉన్నాడని” ఊహించకండి. మీరు నివసిస్తున్న దేశం ఏదైనా దేవుడు మీచెంత ఉండి మీరు చెప్పేది వింటాడు... దీర్ఘ తీర్థయాత్రలు, కన్య మరియమ్మకు లేదా పరిశుద్ధులకు ప్రాసల వంటి అర్ధంలేని క్రియలు మీకు దైవ కృపను సంపాదించి పెట్టగలవా? అర్ధం పర్ధంలేని అనేక మాటలతో మనం చేసే ప్రార్ధనలు దేనికి ఉపయోగపడ్డాయి? నిగనిగలాడే అంగీ, నున్నగ గొరిగిన తల, జీరాడే పొడవాటి రోబ్, బంగారం పొదిగిన పాదుకలు దేనికి ? దేవుడు హృదయాన్ని చూస్తాడు. మన హృదయాలు ఆయనకు దూరంగా ఉన్నాయి.” ఇంకా ఇలా అన్నాడు, “సిలువపై ఒకసారి బలి అయిన క్రీస్తు, విశ్వసించేవారి పాపాల నిమిత్తం అనంతకాలం నిలిచే అర్పణ అయ్యాడు. ” అదే పుస్తకం, పుస్త 8, అద్యా 5. 
    

    
      
    

    
      వినేవారిలో చాలా మందికి ఈ బోధనలు హితంగా లేవు. తాము శ్రమపడి చేసిన యాత్ర నిరర్ధకమని చెప్పటం వారిలో నిరుత్సాహం పుట్టించింది. క్రీస్తు ద్వారా తమకు ఉచితంగా వస్తున్న క్షమాపణను వారు అవగాహన చేసుకోలేకపోయారు. పరలోకానికి రోము నిర్దేశించిన పాతమార్గం వారికి తృప్తినిచ్చింది. అంతకన్నా మెరుగైన మార్గాన్ని వెదకే శ్రమ మాకెందుకులెమ్మని వెనుకంజ వేశారు. తమ రక్షణభారం “ప్రీస్టులకు పోపుకు అప్పగించటం పవిత్ర హృదయం కోసం కృషి చేయటం కన్నా సులువని వారికి తోచింది.” 
    

    
      
    

    
      క్రీస్తు ద్వారా రక్షణ అన్న వార్తను ఆనందంగా అందుకొన్న ప్రజలు కొందరున్నారు. రోము నాయకులు విధించిన ఆచారాలు ఆత్మకు శాంతి నివ్వలేకపోయాయి. అందుచేత తమ పాపాలకు ప్రాయశ్చిత్తంగా రక్షకుని రక్తాన్ని వారు విశ్వాసంతో అంగీకరించారు. సత్యం ఆ విధంగా గ్రామాలకు, పట్టణాలకు వెళ్లింది. మరియమ్మ మందిరాన్ని సందర్శించే యాత్రికుల సంఖ్య గణనీయంగా తగ్గిపోయింది. కానుకలు తగ్గిపోయాయి. జ్వింగ్లీ జీతం వాటినుంచి వచ్చేదే గనుక అదీ తగ్గిపోయింది. ఇది జ్వింగ్లీకి ఆనందాన్ని కలిగించింది. ఎందుకంటే తన బోధన మతమౌఢ్యాన్ని, మూఢనమ్మకాల్ని నాశనం చేస్తున్నట్లు గ్రహించాడు. 
    

    
      
    

    
      సంఘ అధికారులు, జ్విం చేస్తున్న పనిని చూస్తూ కూర్చోలేదు. తాత్కాలికంగా సహనం పాటించి జోక్యం చేసుకోలేదు. పొగడ్తల ద్వారా ఆయనను తమ పక్కకు తిప్పుకొని లబ్ది పొందాలని చూశారు. ఇంతలో సత్యం ప్రజల హృదయాలను ఆకట్టుకొంటుంది. 
    

    
      
    

    
      ఏసిడెన్లో జ్వింగ్లీ చేసిన కృషి ఆయనను ఉన్నత సేవలకు సన్నద్ధం చేసింది. ఈ సేవలో ఆయన త్వరలోనే ప్రవేశించనున్నాడు. ఇక్కడ మూడు సంవత్సరాలు సేవచేసిన తర్వాత జూరిక్ నగరంలోని కెతీ డ్రల్ లో బోధకుడుగా పిలుపు పొందాడు. ఆ దినాల్లో ఈ నగరం స్విట్జర్లాండు దేశంలో చాలా ప్రాముఖ్యమైన నగరం. ఇక్కడ జరిగిన సేవ ప్రభావం బహుగా విస్తరిస్తుంది. ఏ మతగురువుల ఆహ్వానంపై జ్వింగీ జూరిక్ కి వచ్చాడో వారు కొత్త మార్పుల్ని, రానీయకూడదని ఆకాంక్షించి తన విధులేంటో జ్వింగ్లీకి ఉపదేశించటానికి ఉపక్రమించారు. 
    

    
      
    

    
      “చిన్న మొత్తాన్ని కూడా ఉపేక్షించకుండ సంఘ సభ వసూళ్లను పోగుచేయటానికి శక్తివంచనలేకుండా నీవు కృషిచేయాలి. దశమ భాగాలు, అర్పణలు చెల్లించి తద్వారా సంఘంపట్ల తమ ప్రేమ ప్రదర్శించాలని నమ్మకంగా ఉన్న సభ్యునికి ప్రసంగ వేదిక నుంచి క్షమాభిక్ష స్థలం నుంచి హితవు చెప్పాలి. వ్యాధిగ్రస్తుల నిమిత్తం మాస్ ఆరాధనల నిమిత్తం ఇంకా చెప్పాలంటే మతపరమైన ప్రతి ఆచారం నిమిత్తం డబ్బు వసూలుచేసి ఆదాయం పెంచటంలో శ్రద్ధవహించాలి. ” “ఇక పవిత్రసంస్కారాలు, వాక్యసేవ, సభ్యుల మంచి చెడ్డల మాటకొస్తే ఇవన్నీ బోధకుడి విధులే. వీటిని నిర్వహించటానికి ముఖ్యంగా వాక్యసేవకు నీవు ఒక సహాయకుణ్ణి నియమించుకో వచ్చు. నీవు పవిత్ర సంస్కారాలు ప్రముఖ వ్యక్తులకే వారు కోరినప్పుడే జరిపించాలి. అంతస్తులు పాటించకుండా వీటిని జరిపించకూడదు.” అని వారు ఆదేశించారు. అదే పుస్తకం, పుస్త 8, అధ్యా 6. 
    

    
      
    

    
      ఈ కార్య భార కథనాన్ని జ్వింగ్ మౌనంగా విని ప్రాముఖ్యమైన ఈ స్థలంలో సేవకై పిలుపు నిచ్చినందుకు కృష్ణతలు తెలుపుకొన్న మీదట తాను అనుసరించదలచిన విధానాన్ని వారికి వివరించటం మొదలు పెట్టాడు. క్రీస్తు జీవితాన్ని ప్రజలకు తెలియకుండా చాలా కాలం దాచి ఉంచటం జరిగింది. మొత్తం మత్తయి సువార్త మీద బోధిస్తాను. వాక్యాన్ని వాక్యంతో సరిపోల్చుతూ లేఖనపు ఊటలనుంచి దాని లోతులకు వెళ్లి, అవగాహన కోసం చిత్తశుద్ధితో ప్రార్థన చేస్తూ భోధిస్తాను. దేవుని మహిమకు, ఆయన ఏకైక కుమారుని స్తోత్రానికి, ఆత్మల రక్షణకు, నిజమైన విశ్వాసం విషయంలో ఆత్మల జ్ఞానోదయానికి నా సేవను అంకితం చేస్తున్నాను” అంటూ బదులు పలికాడు జ్వింగ్లీ. - అదే పుస్తకం, పుస్త 8, అధ్యా 6. మతగురువులు కొందరు ఆయన ప్రణాళికను ఆమోదించకపోయినప్పటికీ జ్వింగ్లీ సమ్మకంగా నిలబడ్డాడు. తాను కొత్త పద్ధతిని ప్రవేశపెట్టటం లేదని పూర్వం సంఘం పవిత్రంగా ఉన్న దినాల్లోని పాత పద్ధతినే అవలంబిస్తున్నానని ఆయన ప్రకటించాడు. 
    

    
      
    

    
      ఆయన బోధించిన సత్యాల పట్ల ప్రజలు ఆసక్తి కనపర్చారు. ఆయన బోధ వినటానికి ప్రజలు పెద్ద సంఖ్యలో తరలి వచ్చారు. ఆరాధన సభలకు హాజరు కావటం ఎన్నడో మానివేసిన అనేకమంది ఆయన సభలకు హాజరయ్యారు. సువార్తలు తెరచి క్రీస్తు జీవితం, బోధనలు, మరణం గురించిన వివరాల్ని చదివి వివరణ ఇవ్వటం ద్వారా ఆయన తన పరిచర్యను ప్రారంభించాడు. ఏసిడెన్లో లాగే ఇక్కడా దేవుని వాక్యాన్ని నిర్దుష్టమైన ఏకైక అధికారంగాను, క్రీస్తు మరణాన్ని ఏకైక సంపూర్ణ త్యాగంగాను ప్రజల కవి గాను ముందుంచాడు. నిజమైన రక్షణ మార్గమైన క్రీస్తు వద్దకు మిమ్మల్ని నడిపించాలని ఆ కాంక్షిస్తున్నాను.” అన్నాడు జ్వింగ్లీ. - అదే పుస్తకం, పుస్త 8, అధ్యా 6. బోధకుడి చుట్టూ రాజకీయవేత్తలు, పండితులు, హస్తకళాకారులు, కర్షకులు: అన్ని తరగతుల ప్రజలు గుమి గూడారు. ఆయన మాటల్ని ఎంతో ఆసక్తిగా విన్నారు. ఉచిత రక్షణను ప్రకటించటమేగాక, నాటి దుర్మార్గతను అవినీతిని ఆయన నిర్భయంగా ఖండించాడు. పలువురు దేవుని స్తుతిస్తూ గుడి నుంచి తిరిగి వెళ్ళారు. “ఈయన సత్యాన్ని నేర్పించే బోధకుడు, ఈ ఐగుప్తు చీకటిలో నుంచి మిమ్మల్ని వెలుపటికి నడిపించే మోషే ఈయనే” అన్నారు. అదే పుస్తకం, పుస్త 8, అధ్యా 6. 
    

    
      
    

    
      ఆదిలో ఆయన సేవలకు మంచి స్పందన లభించినా కొంతకాలానికి వ్యతిరేకత తలెత్తింది. సన్యాసులు ఆయన కృషికి మోకాలడ్డి ఆయన బోధనల్ని ఖండించారు అనేకులు ఆయనను హేళన చేశారు. అపహసించారు. కొందరు అవమానించటానికి, బెదరించటానికి దిగారు. దీనంతటినీ జ్వింగ్లీ ఇలాగంటూ సహించాడు. “దుష్టుల్ని యేసుక్రీస్తు వద్దకు తీసుకురాగోరితే అనేక దుష్కృత్యాలకు మనం కళ్లుమూసుకోవాల్సి ఉంటుంది.” అదే పుస్తకం, పుస్త 8, అధ్యా 6. 
    

    
      
    

    
      ఈ తరుణంలో దిద్దుబాటు కృషికి దోహదకారిగా ఒక నూతన సాధనం దర్శనమిచ్చింది. దిద్దుబాటు విశ్వాసానికి మిత్రుడు బేసిల్ నగరవాసి అయిన ఒక వ్యక్తి లూసియన్ అనే వ్యక్తిని లూథర్ చేసిన కొన్ని రచనలతో జూరిక్ నగరానికి పంచటం జరిగింది. సత్యాన్ని వెదజల్లటానికి ఈ రచనల విక్రయం మంచి సాధనం కావచ్చునని ఆ మిత్రుడు అభిప్రాయపడ్డాడు. ఈ వ్యక్తికి అవసరమైనంత జత ప్రావీణ్యం ఉన్నదోలేదో పరీక్షించి లూథర్ పుస్తకాల్ని మరీ ముఖ్యంగా ప్రభువు ప్రార్ధనపై బోధకేతర సభ్యులకోసం లూథర్ రాసిన వివరణను స్విట్జర్లాండ్ లోని నగరాల్లోను, పట్టణాల్లోను, గ్రామాల్లోను పంచిపెట్టాలని ఈ వ్యక్తి జ్వీంగ్లికి సూచించాడు. వాటి గురించి ప్రజలకు ఎంత ఎక్కువ తెలిస్తే వాటి కొనుగోలు దారుల సంఖ్య అంత పెరుగుతుంది.” అన్నాడు. అదే పుస్తకం, పుస్త 8, అధ్యా 6. సత్యం ఇలా ప్రవేశించింది. 
    

    
      
    

    
      అజ్ఞానం అంధ విశ్వాసం సంకెళ్లను విరగకొట్టటానికి దేవుడు సిద్ధపడుతున్నప్పుడు మనుషుల చుట్టూ అంధకారం సృషించి వారిని మరింత బలమైన సంకెళ్లతో బంధించటానికి సాతాను అత్యధిక శక్తితో పని చేస్తాడు. క్రీస్తు రక్తం ద్వారా క్షమాపణ, నీతిమంతుడని తీర్పు పొందటాన్ని ప్రకటించేందుకు ఆయాదేశాల్లో మనుషులు ముందుకు వస్తుండగా, డబ్బుతో కొనేవారికి పాపక్షమాపణ ఇవ్వజూపుతూ రోము క్రైస్తవ లోకమంతటా తన విక్రయ కేంద్రాల్ని నూతనోత్సాహంతో తెరవనారంభించింది. 
    

    
      
    

    
      ప్రతి పాపానికి దాని దాని వెల ఉండేది. సంఘ ఖజానాను నింపిన వారు ఏ నేరమైనా చేయటానికి లైసెన్స్ పొందేవారు. ఇలా రెండు ఉద్యమాలు సాగాయి. ఒకటి డబ్బు చెల్లిస్తే పాపక్షమాపణ. రెండోది క్రీస్తు ద్వారా పాపక్షమాపణ. రోము నేతలు పాపానికి లైసెన్స్ ఇచ్చి దాన్ని ఆదాయ వనరు చేసుకొన్నారు. సంస్కర్తలు పాపాన్ని ఖండించి క్రీస్తును పాపప్రాయశ్చిత్తంగా విమోచకుడుగా ప్రజల ముందుంచారు. 
    

    
      
    

    
      డొమినికవర్గ సన్యాసులు జర్మనీలో పాపక్షమాపణ విక్రయాలు దుష్టుడైన టెట్ జెల్ నాయకత్వం కింద నిర్వహించే వారు. స్విడ్జర్లాండులో ఎన్ని వర్గం వారు ఈ అమ్మకాలు ఇటలీదేశ సన్యాసి సేమ్సన్ ఆధ్వర్యంలో నిర్వహించేవారు. సేమ్సన్ సంఘానికి ఇదివరకే మంచి సేవ చేశాడు. జర్మనీ నుంచి స్విట్జర్లాండ్ నుంచి అపార నిధులు పోగుచేసి పోపుఖజానాని నింపాడు. ఇప్పుడితను స్విడ్జర్లాండంతా తిరిగి జనసమూహాల్ని ఆకర్షిస్తూ పేద కర్షకుల చాలీచాలని ఆదాయాల్ని కొల్లగొడుతున్నాడు. భాగ్యవంతులవద్ద నుంచి విలువైన పారితోషికాలు అందుకొంటున్నాడు. అవి చాలామట్టుకు తగ్గిపోయాయి. సేమ్సన్ స్విడ్జర్లాండ్ చేరిన వెంటనే ఏన్ సిడెన్ పరిసర పట్టణంలోకి తన వస్తుజాలంతో వెళ్లినప్పుడు జ్వీంగ్లీ ఏసిడెన్లోనే ఉన్నాడు. సేమ్సన్ కార్యకలాపాలు గురించి తెలిసిన తర్వాత సంస్కర్త అతణ్ణి వ్యతిరేకించటం మొదలు పెట్టాడు. వారిద్దరూ ఎక్కడా దసులు పడలేదు. అయినా ఆ సన్యాసి మోసాన్ని జ్వింగ్లీ జయప్రదంగా ఎండగట్టినందువల్ల అతడు ఆపట్టణం విడిచిపెట్టి వేరే స్థలానికి వెళ్ళిపోవలసి వచ్చింది. 
    

    
      
    

    
      జూరిక్ లో పాపక్షమాపణ అమ్మకం దారుల్ని గర్జిస్తూ జ్వింగ్లీ ఉద్రేకంగా ప్రసంగించాడు. సేమ్సన్ ఆ నగరాన్ని సమీపించినప్పుడు సభనుంచి వచ్చిన దూత తాను అందించాల్సి ఉన్న ఒక వర్తమానంతో సేమ్సన్ ని కలుసుకొన్నాడు. అతడు కపటోపాయంతో నగరంలోకి ప్రవేశం సంపాదించాడు కాని ఒక్క క్షమాపణ కూడా విక్రయించకుండా సేమ్సస్ అతణ్ణి వెనక్కి పంపివేశాడు. తర్వాత త్వరలోనే అతడు కూడా సిద్ధర్తాండ్ విడిచి వెళ్లిపోయాడు. 
    

    
      
    

    
      1519లో స్వీడ్జర్లాండ్ ను అతలాకుతలం చేసిన ప్లేగు లేదా ఘోర మరణం దిద్దుబాటుకు గొప్ప ప్రేరణ నిచ్చింది. మనుషులు మరణాన్ని ముఖాముఖి ఎదుర్కొన్నప్పుడు తాము కొద్దికాలం క్రితమే కొన్న పాపక్షమాపణలు వ్యర్ధము నిరర్ధకము అని గుర్తించారు. వారు తమ విశ్వాసానికి నిశ్చితమైన పునాదికోసం ఎదురు చూశారు. జూరిక్ లో జ్వింగ్ ప్లేగుకు గురి అయ్యాడు. దాని తీవ్రతకు జ్వింగ్లీ చాలా నీరసించాడు.ఆయన బతికి బట్టకడతాడన్న ఆశ కనిపించలేదు. ఆయన మరణించాడన్న పుకారు లేచింది. ఆ క్లిష్టపరిస్థితిలో ఆయన ధైర్యం కోల్పోయాడు. విశ్వాసంతో కల్వరి సిలువను వీక్షించాడు. తన పాపానికి సంపూర్ణ ప్రాయశ్చితమైన ఆ ప్రభువును నమ్మాడు. మరణ ద్వారం నుంచి తిరిగి వచ్చినప్పుడు సువార్తను ముందెన్నటికన్నా బలంగా ఉత్సాహంగా బోధించటానికి పూనుకొన్నాడు. ఆయన మాటలు ప్రబలమైన శక్తిని సంతరించుకొన్నాయి. మరణం నోటిలో నుంచి తిరిగి వచ్చిన తమ ప్రియతమ పాదిరిని ప్రజలు ఆనందోత్సాహాలతో స్వాగతించారు. వారుకూడా వ్యాధి గ్రస్తులకి మరణిస్తున్న వారికి సేవలందించి వచ్చినవారే. వారు సువార్త విలువను ముందెన్నటికన్నా ఈ సమయంలో మరెక్కువ గుర్తించారు. 
    

    
      
    

    
      అంత ఉదాత్తాశయాలతో వాక్యంలోని సత్యాల్ని జ్వింగ్లీ మరింత స్పష్టంగా అవగాహన చేసుకొన్నాడు. నూతన పర్చే వాక్యశక్తిని అనుభవ పూర్వకంగా తెలుసుకొన్నాడు. మానవుడి పతనం, విమోచన ప్రణాళిక అంశాలే ఆయన మనసును నింపాయి. “మనమందరం ఆదాములో అవినీతిలో కూరుకపోయి శిక్షార్హులమై మరణించాం” అన్నాడు. - విలీ, పుస్త 8, అధ్యా 9. “ఎన్నడు అంతంకాని విమోచనను...క్రీస్తు మన కోసం కొన్నాడు. నిత్యత్యాగం, నిత్య స్వస్థతే ఆయన ప్రగాఢ వాంఛ. బలమైన అచంచలమైన విశ్వాసంతో తన మీద ఆధారపడే వారి పక్షంగా ఆది దేవుని న్యాయాన్నినిత్యమూ తృప్తిపర్చుతుంది.” క్రీస్తు కృపను చూసుకొని మనుషులు పాపంలో కొనసాగరాదని ఆయన విస్పష్టంగా బోధించాడు. “దేవునిమీద విశ్వాసం ఎక్కడుంటుందో అక్కడ దేవుడుంటాడు. దేవుడు ఎక్కడ ఉంటాడో అక్కడ ఉత్సాహం చోటుచేసుకొని సత్కియలకు మనుషుల్ని ఒత్తిడి చేస్తుంది. ”. డి అబినే, పుస్త 8, అధ్యా 9. 
    

    
      
    

    
      జ్వింగ్లీ బోధకు ప్రజలు ఆకర్షితులయ్యారు. ఆయన బోధ వినటానికి వచ్చిన జనులతో ఆలయం క్రిక్కిరిసి పోయేది. వారి గ్రహణ శక్తి ననుసరించి కొంచెం కొంచెంగా శ్రోతలకు ఆయన సత్యాన్ని వివరించేవాడు. ఆదిలోనే వెగటు కలిగించే అంశాలు ప్రస్తావించి వారిలో విరోధభావం పుట్టించకుండా ఎంతో జాగ్రత్త తీసుకొనేవాడు. వారి మనసుల్ని క్రీస్తు బోధనలకు ఆకర్షించటం, క్రీస్తు ప్రేమచేత వారి హృదయాల్ని మెత్తబర్చి ఆయన ధర్మాన్ని వారి ముందుంచబమే ఆయన ఉద్దేశం. సువార్త సూత్రాల్ని గ్రహించే కొద్దీ వారు తమ మూఢనమ్మకాల్ని, దురాచారాల్ని విడిచిపెడ్తారని భావించాడు. 
    

    
      
    

    
      జూరిక్ లో సంస్కరణ అంచెలంచెలుగా సాగింది. సంస్కరణ విరోధులు ఆందోళన చెంది క్రియాశీల వ్యతిరేకతకు దిగారు. ఒక ఏడాది క్రితం విట్బెర్గ్ సన్యాసి వమ్స్ నగరంలో పోపును చక్రవర్తిని ధిక్కరించాడు. ఇక ఇప్పుడు జూరిక్ లో పోపు అధికారానికి అలాంటి ప్రతిఘటనే ఎదురయ్యే సూచనలు కనిపిస్తున్నాయి. జ్వింగ్లీపై పదే పదే దాడులు జరిగాయి. పోపు ప్రాబల్యం గల రాష్ట్రాల్లో సువార్త విశ్వాసులు సజీవ దహన దండన పొందేవారు. అయితే ఇది చాలదు. సిద్ధాంత వ్యతిరేకతను ప్రబోధించే వ్యక్తి మరణించి తీరాలి. అందుకుగాను సంఘ నిబంధనల అతిక్రమాన్ని ప్రోత్సహిస్తూ బోధించటం ద్వారా జ్వింగ్లీ సమాజ శాంతి భద్రతలను భగ్నం చేస్తున్నాడన్న ఆరోపణలతో కాన్స్టెన్స్ బిషప్ ముగ్గురు ప్రతినిధులను జూరిక్ సభకు పంపాడు. సంఘాధికారాన్ని తోసిపుచ్చితే దేశమంతటా అరాజకం ప్రబలుతుందని విజ్ఞాపన చేశాడు. “జూరిక్ లో తాను నాలుగు సంవత్సరాలుగా సువార్త బోధిస్తున్నా జూరిక్ నగరం దేశంలోని అన్ని నగరాలకన్న ఎక్కువ ప్రశాంతంగా, శాంతి భద్రతలు కలిగి ఉన్నది. కనుక దేశ భద్రతకు ఉత్తమ సాధనం క్రైస్తవ మతం కాదా” అని జ్వింగ్లీ బదులు పలికాడు- విలీ, పుస్త 8, అధ్యా 11. 
    

    
      
    

    
      పోపు సంఘంలోనే కొనసాగటం ఉత్తమమని సంఘం వెలుపల రక్షణ పొందమని ప్రతినిధులు సభవారికి హితవు చెప్పారు. సమాధానంగా జ్వింగ్లీ పలికిన మాటలివి, “ఈ ఆరోపణను నమ్మకండి. తనను క్రీస్తు అని పేతురు ఒప్పుకొన్నందున పేతురికి ఆ పేరు పెట్టిన క్రీస్తు అనే బండయే సంఘానికి పునాది. ప్రతి జనంలోను ఏ వ్యక్తి అయితే తన పూర్ణ హృదయంతో యేసు ప్రభువును విశ్వసిస్తాడో అతణ్ణి దేవుడు అంగీకరిస్తాడు. వాస్తవానికి సంఘమంటే ఇదే. ఈ సంఘం వెలుపల ఎవరికీ రక్షణలేదు.” డి అబినే, లండన్ ఎడి, పుస్త 8, అధ్యా 11. సభ ఫలితంగా బిషప్ ప్రతినిధుల్లో ఒక ప్రతినిధి దిద్దుబాటు విశ్వాసాన్ని స్వీకరించాడు. 
    

    
      
    

    
      జ్వింగ్లీపై చర్యతీసుకోటానికి సభ నిరాకరించింది. తాజా దాడికి రోము సిద్ధమయ్యింది. ప్రత్యర్థుల కుతంత్రాల గురించి సమాచార మందినప్పుడు సంస్కర్త ఇలా స్పందించాడు, “వాళ్లను నామీదికి రానీయండి. అడుగున హోరెత్తుతూ లేచిపడుతున్న సముద్ర తరంగాలకు పక్కనే ఎత్తుగా నిలిచి ఉన్న పర్వత శిఖరం ఎంత భయపడుందో వారికి అంతే భయపడ్డాను” విలీ, పుస్త 8, అధ్యా 11. మత గురువులు ఏ పనినైతే నాశనం చేయటానికి కృషి చేశారో తమ ప్రయత్నాల ద్వారా ఆసంస్కరణ పురోగతికి తోడ్పడ్డారు. సత్యవ్యాప్తి కొనసాగింది. జర్మనీలో లూథర్ కనిపించనందువల్ల అధైర్యం చెందిన దిద్దుబాటు విశ్వాసులు స్విట్జర్లాండులో సువార్త సాధిస్తున్న ప్రగతిని చూసి ధైర్యం తెచ్చుకొన్నారు. 
    

    
      
    

    
      జూరిక్ లో దిద్దుబాటు స్థిరపడగా దాని ఫలితాలు ప్రస్ఫుటంగా కనిపించాయి. దుష్టత్వం అణగారి పోయింది. సమాజంలో క్రపుజీవనం సామరస్యం చోటు చేసుకొన్నాయి. “మా పట్టణంలో శాంతి నివాసం ఏర్పర్చుకొన్నది. జగడాలు లేవు. వేషధారణ, ఈర్ష, విభేదం లేవు. ఇలాంటి ఐక్యత ప్రభువువద్ద నుంచి తప్ప మరెక్కడినుంచి వస్తుంది? సమాధానంతోను భక్తితోను మనల్ని నింపే సిద్ధాంతం ప్రభువు వద్ద నుంచి తప్ప మరెక్కడనుంచి వస్తుంది?” అంటూ జ్వింగ్లీ రాశాడు. అదే పుస్తకం, పుస్త 8, అధ్యా 15. 
    

    
      
    

    
      సంస్కరణ సాఫల్యాలు రోము మత వాదుల్ని కలచివేశాయి. ఆ ఉద్యమాన్ని అణచివేయటానికి మరింత పట్టుదలతో కృషి చేయటానికి పూనుకొన్నారు. జర్మనీలో లూథర్ నోరు నొక్కేయటానికి తాము ప్రయోగించిన హింసాసాధనం ఎలానిరర్ధక మయిందో చూసి సంస్కరణను తమ సొంత అస్త్రాలతో ఎదుర్కోవాలని తీర్మానించారు. జ్వింగ్లీతో ఒక వాగ్వాదం ఏర్పాటు చేయాలని దానికి ఏర్పాటు చేసే బాధ్యత వహించి వాదన జరిగే స్థలాన్ని మాత్రమేకాకుండా వాదోపవాదాల మధ్య తీర్పు చెప్పే న్యాయాధిపతుల్ని కూడా తామే ఎంపిక చేసుకోవటం ద్వారా విజయాన్ని కైవసం చేసుకోవాలన్నది వారి ఎత్తుగ. జ్వింగ్లీని ఈసారి తమ వలలో చిక్కించుకుంటే ఇక తప్పించుకోకుండా జాగ్రత్త తీసుకోవచ్చునని భావించారు. నాయకుణ్ణి మట్టు పెడితే అతడి ఉద్యమాన్ని వెంటనే అణచివేయవచ్చని తలంచారు. ఈ ఉద్దేశాన్ని గోప్యంగా ఉంచారు. 
    

    
      
    

    
      ఈ వాగ్వాదం బేడెన్ అనే స్థలంలో జరగాల్సి ఉంది. కాని జ్వింగ్లీ హాజరుకాలేదు. పోపు మత వాదుల ఉద్దేశాన్ని శంకించి, రాష్ట్రంలో సువార్తను నమ్మేవారికి సిద్ధంచేసి ఉంచిన దహన స్తంభాల నుంచి హెచ్చరిక సంకేతాలు పొంది జూరిక్ సభకు జ్వింగ్లీ వెళ్లి అపాయంలో చిక్కుకోకూడదని ఆయనను వాదించారు. జ్వింగ్లీ జూరిక్ లో అయితే రోము పంపించే వారందరితో సమావేశం కాగలడు. కాని సత్యం కోసం హతసాక్షుల రక్తం చిందిన బేడెన్‌కు వెళ్లటం మరణానికి వెళ్లటమే ఔతుంది. సంస్కర్తల ప్రతినిధులుగా ఎకోవేంపడియస్, హాలర్లు ఎంపిక కాగా అనేకమంది వేదపండితులు, ప్రిలేట్ల మద్దతుగల ప్రఖ్యాత డాక్టర్ ఎక్ రోముకు ప్రతినిధిగా ఎన్నికయ్యారు. 
    

    
      
    

    
      ఆ సభలో జ్వింగ్లీ లేకపోయినా అక్కడ ఆయన ప్రభావం ఉన్నది. లేఖర్లను పోపు నేతలే ఎంపిక చేసుకొన్నారు. ఇతరులు ఏమీ రాయకూడదని రాస్తే మరణదండనకు గురి అవుతారని ప్రకటించారు. ఇది ఇలా ఉండగా బేడెన్లో జరుగుతున్నదంతా నివేదిక రూపంలో ఏనాటికానాడు జ్వింగ్లీకి అందేది. ఆ వాగ్వాదానికి హాజరైన ఒక విద్యార్ధి ఆరోజు వాదనలను ఆ సాయంత్రం జాగ్రత్తగా దాఖలు చేసేవాడు. ఏకోవేంపడియన్ రోజూ రాసే ఉత్తరాలతో పాటు ఈ పత్రాలను కూడా జూరిక్ లో ఉన్న జ్వింగ్లీకి ఇద్దరు విద్యార్ధులు అందజేసేవారు. సంస్కర్త సలహాలు సూచనలతో వాటికి సమాధానం ఇచ్చేవాడు. జ్వింగ్లీ తన లేఖల్ని, రాత్రుళ్లు రాస్తే విద్యార్థులు వాటిని పట్టుకొని బేడెన్ కి ఉదయం వెళ్లేవారు. నగర ద్వారాల వద్ద కావలివాళ్లను మభ్యపెట్టేందుకు ఈ దూతలు తలలమీద కోళ్లగంపలు పెట్టుకొని వెళ్లటం కావలివాళ్లు వాళ్లని ఆపకుండా పోనివ్వటం జరిగేది. 
    

    
      
    

    
      తన ధూర్త ప్రత్యర్థులతో జ్వింగ్లీ ఈ విధంగా తన పోరాటాన్ని సాగించాడు. మైకోనియస్ ఇలా అన్నాడు, “తన ధ్యానం ద్వారా, నిద్రలేకుండా రాత్రంతా పనిచేయటం ద్వారా బేడెనక్కు పంపిన సూచనల ద్వారా ఆయన సాధించింది వ్యక్తిగతంగా తన ప్రత్యర్థులతో చర్చించగల దానికన్న ఎంతో గణనీయం” - డి, అబినే, పుస్త 11, అధ్యా 13. 
    

    
      
    

    
      విజయం తమనే వరిస్తుందన్న ఆశాభావంతో ఉప్పొంగుతూ ఖరీదైన దుస్తులు, ధగధగ మెరిసే ఆభరణాలు ధరించి రోము మత వాదులు బేడెన్‌కి వచ్చారు. చవులూరించే ఖరీదైన వంటకాలు, శ్రేష్టమైన మద్యపానీయాలు వారిముందు బల్లల మీద ఏర్పాటయ్యాయి. తమ మతపరమైన విధి నిర్వహణా భారాన్ని తింటూ తాగుతూ కొంత మట్టుకు తేలిక పర్చుకొంటున్నారు. సంస్కర్తలు వీరికి భిన్నంగా కనిపించారు. ప్రజలు వారిని బిచ్చగాళ్లకన్నా కాస్త మెరుగైన వారిగా పరిగణించేవారు. బల్లవద్ద కాళ్లూపూ కూర్చొని చాలీచాలని భోజనం తిని లేచేవారు. తనగదిలో ఉన్నప్పుడు ఎకోవేంపడియసేను పరిశీలించిన అతడి గృహ యజమాని ఎకోవేంపడియస్ ఎప్పుడూ అధ్యయనంలోనో ప్రార్ధనలోనో ఉండటం చూసి ఏది ఏమైనా ఈ సిద్ధాంత వ్యతిరేకి చాలా భక్తిపరుడు” అని వ్యాఖ్యానించాడు. 
    

    
      
    

    
      సభ జరుగుతున్న స్థలంలో “ఎక్ అందంగా అలంకరించిన బోధకుడి వేదిక అధిరోహించగా ఏకోవేంపడియస్ సామాన్య దుస్తులు ధరించి తన ప్రత్యర్థికి ఎదురుగా ఉన్న గతుకుల స్టూలుపై కూర్చోవలసి వచ్చింది.” అదే పుస్తకం, పుస్త 11,అధ్యా 13. ఎక్ గంభీర స్వరం, అంతులేని నిశ్చయత అతడికి గొప్ప అండ. బంగారం లభిస్తుందన్న ఆశ, పేరు ప్రతిష్ఠలు అతడికి ఉద్రేకాన్ని ఉత్సాహాన్ని చేకూర్చాయి. విశ్వాసాన్ని పరిరక్షించే వ్యక్తికి మంచి పారితోషికం లభించేది. వాదనలు ఫలించనప్పుడు అతడు దూషణకు శాపనార్ధాలకు దిగేవాడు. 
    

    
      
    

    
      నిరాడంబరుడు, నిగర్వి అయిన ఎకోవేంపడియస్ పోరాటానికి వెనుకాడాడు. ఈ గంభీర ప్రకటన చేసి పోరాటంలో ప్రవేశించాడు, “తీర్పుకి ప్రామాణికంగా దైవ వాక్యాన్ని తప్ప మరే ప్రమాణాన్ని నేను గుర్తించను” - అదే పుస్తకం, పుస్త 11, అధ్యా 13. మృదు స్వభావి, వినయ వినమృడు అయినా సమర్థుడుగా, దృఢ మనస్కుడుగా తన్ను తాను నిరూపించుకొన్నాడు. రోము నాయకులు తమ వాడుక ప్రకారం సంఘాచారాలు ప్రామాణికమని వాటిని అనుసరించటం ధర్మమని విజ్ఞాపన చేస్తుండగా సంస్కర్త మాత్రం పరిశుద్ధ లేఖనాల్ని మాత్రమే నమ్మకంగా అనుసరించాడు. “రాజ్యాంగ బద్ధం కాకపోతే మన స్విట్జర్లాండు దేశంలో సంప్రదాయానికి చెల్లుబాటు లేదు. విశ్వాసపరంగా బైబిలే మన రాజ్యాంగం అన్నాడు. ” - అదే పుస్తకం, పుస్త 11, అధ్యా 13. 
    

    
      
    

    
      ఈ సంవాదహకులిద్దరి మధ్యగల భేదం నిష్ఫలం కాలేదు. సంస్కర్త ఎకోవేంపడియస్ సున్నితంగా మర్యాదగా వెలిబుచ్చిన నిశ్చల విస్పష్ట వాదన ఎక్ ఊహల డాంబిక ఉద్వేగ భరిత వ్యక్తీకరణతో విసుగెత్తిన మనసులను ఆకట్టుకొంది. 
    

    
      
    

    
      చర్చ పద్దెనిమిది దినాలపాటు జరిగింది. అది ముగిశాక విజయం తమదేనని పోపు మతవాదులు ధీమా వ్యక్తం చేశారు. సభలో ఎక్కువమంది రోమును సమర్ధించారు. సంస్కర్తలు ఓడిపోయారని, కనుక వారు తమ నాయకుడైన జ్వింగ్లీతో పాటు సంఘం నుంచి బహిష్కృతులని విధాన సభ ప్రకటించింది. అయితే ఆ సభ ఫలించిన ఫలాలను బట్టి విజయం ఎవరిదో వెల్లడయ్యింది. ఆపోటీ ప్రొటస్టాంట్ లక్ష్యానికి ఉత్తేజాన్నిచ్చింది. కొద్దికాలంలోనే బర్న్, బేసిల్ వంటి ముఖ్య నగరాలు సంస్కరణకు మద్దతు పలికాయి. 
    

    
      
    

    

    
      
    

    
      అధ్యాయం 10—జర్మనీలో సంస్కరణ ప్రగతి
    

    
      
    

    
      లూథర్ అర్ధాంతరంగా కనిపించక పోవటం జర్మను ప్రజలందరికి దిగ్భాంతి కలిగించింది. ఆయనను గూర్చి ఆరాతీయటం అన్ని చోట్ల వినబడుతున్నది. రకరకాల పుకార్లు పుట్టాయి. ఆయన హత్యకు గురి అయ్యాడని పలువురు నమ్మారు. లూథర్ మిత్రులేకాక దిద్దుబాటును బాహాటంగా సమర్థించని వేలాదిమంది ప్రజలు బహుగా విలపించారు. ఆయన మరణానికి బాధ్యులైన వారిపై పగ తీర్చుకొంటామని అనేకమంది ఒట్టు పెట్టు కొన్నారు. 
    

    
      
    

    
      తమపై రేగుతున్న ప్రజాదరణను చూసి రోము నేతలు భయకంపితులయ్యారు. లూథర్ మరణించాడన్న వార్త విని మొదట్లో సంతోషించినప్పటికీ పెల్లుబుకుతున్న ప్రజాగ్రహం నుంచి దాగి ఉండటానికి వారు ప్రయత్నించారు. తమ మధ్య ఉన్నప్పుడు ఆయన చేసిన అతిసాహస కార్యాల విషయంలో వారికి కలిగిన ఆందోళన ఇప్పుడు ఆయన లేనందువల్ల వారి మనసుల్ని తొలుస్తున్న ఆందోళనంత తీవ్రమైందికాదు. గుండె ధైర్యం గల ఈ సంస్కర్తను తమ కోపంలో మట్టుపెట్టజూసిన వారు ఇప్పుడాయన నిస్సహాయుడైన బందీ అవటంతో భయాందోళనలకు గురి అయ్యారు. “మనల్ని మనం కాపాడుకోటానికి ఒకే మార్గముంది. అదేంటంటే దివిటీలు వెలిగించుకొని లూథర్ కోసం ప్రపంచమంతా గాలించి ఆయన కావాలని కోరుతున్న ప్రజల ముందు ఆయనను నిలపటమే” అన్నాడొక వ్యక్తి- డి బెనీ, పుస్త 9, అధ్యా 1. చక్రవర్తి శాసనం అధికారం చచ్చిపడి ఉన్నట్లు కనిపించింది. లూథర్ క్షేమానికున్న ప్రాధాన్యం చక్రవర్తి శాసనానికి లేసందుకు పోపు ప్రతినిధులు ఆగ్రహంతో కుతకుతలాడుతున్నారు. 
    

    
      
    

    
      బందీగా ఉన్నా ఆయన క్షేమంగా ఉన్నాడన్న వార్త ప్రజల భయాంధోళనలను తొలగించింది. ఆయన పట్ల ప్రజల మక్కువను ఉత్సాహాన్ని పెంపుచేసింది. ఆయన రచనల్ని ప్రజలు మరింత ఆతృతతో ఆసక్తితో చదివారు. అన్ని భయంకర అననుకూల పరిస్థితులను ఎదుర్కొని దైవ వాక్యాన్ని పరిరక్షించిన వీరుడైన లూథర్ దిద్దుబాటు విశ్వాసాన్ని అనేకవుంది అంగీకరించారు. సంస్కరణ దినదిన ప్రవర్ధమానం చెందుతున్నది. లూథర్ నాటిన విత్తనాలు అన్ని చోట్లా మొలకలెత్తాయి. ఆయన ఉండటం వల్ల సాధించగలిగి ఉండే దానికన్నా ఆయన లేనందువల్ల ఎంతో ఎక్కువ సాధించటం జరిగింది. ఇప్పుడు తమ మహానేత లేడు గనుక ఆయన ఇతర సహచరులు కొత్త బాధ్యతను తమ భుజాలమీద వేసుకొన్నారు. 
    

    
      
    

    
      అంత ఉదాత్తాశయాలతో ప్రారంభమైన సేవకు ఆటంకాలు ఏర్పడ కుండేందుకుగాను శాయశక్తుల కృషి సల్పటానికి నూతన విశ్వాసంతో నూతనోత్సాహంతో వారు ముందుకు నడిచారు. 
    

    
      
    

    
      కాగా సాతాను మౌన ప్రేక్షకుడిగా ఉండిపోలేదు. ప్రతీ సంస్కరణోద్యమంలోనూ ఏమైతే చేసేందుకు ప్రయత్నించాడో, దాన్నే ఈ ఉద్యమంలోను చేయటానికి పూనుకొన్నాడు. అదేమిటంటే యధార్ధమైన దాని స్థానంలో నకిలీ ప్రజలకు అంటగట్టి తద్వారా వారిని మోసంచేసి నాశనం చేయటం. మొదటి శతాబ్దంలోని సంఘంలో అబద్ద క్రీస్తులు బయలు దేరినట్లు, పదహారో శతాబ్దంలో అబద్ద ప్రవక్తలు బయలుదేరారు. 
    

    
      
    

    
      మతపరంగా అమితోద్రేకం పొందిన కొందరు వ్యక్తులు దేవుని వద్ద నుంచి తాము ప్రత్యేక ఉపదేశాన్ని పొందామని ఊహించుకొని లూథర్ మొదలు పెట్టిన దిద్దుబాటు బలహీనంగా ప్రారంభమయ్యిందని దాన్ని కొనసాగించి ముగించటానికి తమకు దేవుడు ఆదేశమిచ్చాడని ఉద్ఘాటించారు. నిజానికి లూథర్ చేసిన పనిని వారు ధ్వంసం చేస్తున్నారు. విశ్వాసానికి ఆచరణకు దైవ వాక్యమే సమగ్రమైన ప్రమాణం అన్న సంస్కరణ సూత్రాన్ని వారు తోసిపుచ్చారు. నిర్దుష్టమైన పరిశుద్ధ గ్రంధం బడులు మార్పులకు చేర్పులకు అవకాశమున్న తమ మనోభావాలు అభిప్రాయాలతో కూడిన అనిశ్చత ప్రమాణాన్ని ప్రత్యామ్నాయంగా ఉంచారు. తప్పులను అబద్దాలను తెలిపే గొప్ప సాధనాన్ని పక్కన పెట్టడం ద్వారా మనసులను తన ఇష్టానుసారంగా అదుపు చేయటానికి ఇలా సాతానుకి మార్గం సుగమ మయ్యింది. 
    

    
      
    

    
      ఈ ప్రవక్తలలో ఒకడు గాబ్రియేలు దూతవద్ద నుంచి తనకు ఉపదేశం వచ్చిందని ప్రకటించాడు. అతడితో ఏకమైన ఒక విద్యార్ధి దైవ వాక్యాన్ని విశదీకరించటానికి దేవుడు తనకు వివేకాన్నిచ్చాడని ప్రకటించాడు. స్వాభావికంగా మతమూఢులైన మరికొందరు వారితో చేతులు కలిపారు. ఈ ఔత్సాహికుల కార్యకలాపాలు అంతులేని ఉద్రేకాన్ని సృష్టించాయి. లూథర్ బోధనల వల్ల ప్రజలు మేల్కొని దిద్దుబాటు ఆవశ్యకతను గుర్తించారు. ఇప్పుడు నిజాయితీ పరులైన కొందరు ఈ నూతన ప్రవక్తల టక్కరి బోధలు నమ్మి తప్పుదారి పట్టారు. 
    

    
      
    

    
      ఈ ఉద్యమ నాయకులు తిన్నగా విట్బెర్గ్ వెళ్లి మెలం తన్ ఆయన సహచరులను కలిసి తమ అభిప్రాయాలను వ్యక్తం చేశారు. “మేము మీకు ఉపదేశించటానికి దేవుడు పంపగా వచ్చాం. మేము ప్రభువుతో సన్నిహిత సంభాషణలు జరిపాం. ఏమి సంభవించబోతున్నదో మాకు తెలుసు. మేము అపోస్తలులం, ప్రవక్తలం, డాక్టర్ కి మేము విజ్ఞప్తి చేస్తున్నాం” అన్నారు. అదే పుస్తకం, పుస్త 9, అధ్యా 7. 
    

    
      
    

    
      సంస్కర్తలు విస్మయం చెందారు. గాభరాపడ్డారు. ఇలాంటి పరిస్థితిని ముందెన్నడూ ఎదుర్కోలేదు. వారికి ఏం చేయాలో తోచలేదు. మెలంగ్ తన్ ఇలా అన్నాడు, “ఈ మనుషుల్లో అసాధారణ ఆత్మలున్నాయి. అయితే అవి ఎలాంటి ఆత్మలో... ఇకపోతే దేవుని ఆత్మను ఆర్పకుండా అదే సమయంలో సాతాను ఆత్మ మనల్ని తప్పుదారి పట్టించకుండా మనం ఆచితూచి వ్యవహరించాలి.” - అదే పుస్తకం, పుస్త 7, అధ్యా 7. 
    

    
      
    

    
      ఈ నూతన బోధన ఎలాంటిదో త్వరలోనే బయలుపడింది. ప్రజలు బైబిలుని అలక్ష్యం చేశారు లేదా పూర్తిగా పక్కన పెట్టారు. విద్యాలయాల్లో అస్తవ్యస్త పరిస్థితి రాజ్యమేలింది. విద్యార్థులు అడ్డు ఆపు లేకుండా వ్యవహరించి చదువు సంధ్యలు మాని విశ్వవిద్యాలయం విడిచి వెళ్లిపోయారు. సంస్కరణ కృషిని పునరుద్ధరించి అదుపుచేయగలమని భావించిన వ్యక్తులు ఆ కృషిని నాశనం అంచుకు తెచ్చారు. ఇప్పుడు రోము మతవాదుల్లో ఆత్మ విశ్వాసం వెల్లివిరిసింది. “ఒక చివరి పోరాటం. ఆ తర్వాత అంతామనదే” అంటూ భుజాలు చరుచుకొన్నారు. అదే పుస్తకం, పుస్త 9, అధ్యా 7. 
    

    
      
    

    
      వార్ట్ బర్గ్ లో ఉన్న లూథర్ ఏం జరిగిందోనని ఇలా వాపోయాడు, “సాతాను ఈ ప్లేగును మన మీదకు పంపుతాడని నేను ఎదురు చూస్తూనే ఉన్నాను.” అదే పుస్తకం, పుస్త 9, అధ్యా 7. ప్రవక్తలుగా నటిస్తున్న ఆ వ్యక్తుల నిజ స్వభావాన్ని దానివల్ల సత్యానికి ఏర్పడుతున్న ప్రమాదాన్ని ఆయన చూడగలిగాడు. పోపు చక్రవర్తి ఇద్దరూ తనను వ్యతిరేకించినప్పుడు సైతం ఇప్పుడు గురి అయినంత ఆందోళనకు సంతాపానికి ఆయన గురికాలేదు. దిద్దుబాటు మద్దతు దారులము అని చెప్పుకొనేవారిలో నుంచే బద్ద విరోధులు బయలుదేరారు. లూథర్ కి అమితానందాన్ని గొప్ప ఆదరణను తెచ్చిన సత్యాలే సంఘంలో కలహాలు గందరగోళం రేపటానికి ఉపయుక్తమవుతున్నాయి! 
    

    
      
    

    
      సంస్కరణ కృషిలో లూథర్ పురోగమించటానికి ప్రోత్సహించింది ఆయన అనంతరం ఆ స్ఫూర్తిని కొనసాగించింది దేవుని ఆత్మే. ఆ రీతిగా వ్యవహరించాలన్నదిగాని, లేదా అలాంటి తీవ్రమైన మార్పులు చేయాలన్నదిగాని ఆయన ఉద్దేశం కాదు. సర్వశక్తుని చేతిలో ఆయన కేవలం ఒక సాధనం మాత్రమే. అయినా తన కృషి ఫలితాన్ని గురించి తరచు భయపడూ వుండేవాడు. ఆయన ఒకసారి ఇలా అన్నాడు, “నా సిద్ధాంతం ఒక్క మనిషిని, ఒక్కడంటే ఒక్కణ్ణి, నొప్పించిందని నాకు తెలిస్తే - అది నొప్పించటం జరిగి ఉండదు ఎందుకంటే అదే సువార్త - దాన్ని ఉపసంహరించుకోకపోడమేగాక పదిసార్లు మరణించటానికైనా నేను సిద్ధమే.” - అదే పుస్తకం, పుస్త 9, అధ్యా 7. 
    

    
      
    

    
      సంస్కరణకు కేంద్రమైన విట్బెర్గ్ మత మౌఢ్యం, అశాంతి, ప్రాబల్యానికి సులభంగా లొంగుతున్నది. ఈ దారుణ పరిస్థితి లూథర్ బోధనల వల్ల ఏర్పడినది కాదు గాని, ఆయన ప్రత్యర్థులు ప్రచారం చేస్తున్నది మాత్రం అదే. ఆయన గొప్ప వేదనతో కొన్ని సార్లు ఇలా ప్రశ్నించుకోనేవాడు, “ఈ దిద్దుబాటు మహాకార్యం, ఇలా అంతం కావటం సాధ్యమా?” - అదే పుస్తకం, పుస్త 9, అధ్యా 7. మళ్లీ దేవునితో ప్రార్థనలో పోరాడగా ఆయన హృదయంలో శాంతి నెలకొన్నది. “దేవా ఈ కార్యం నాది కాదు, నీది, ఇది మూఢనమ్మకం వల్ల, మత మౌడ్యం వల్ల భ్రష్టమవ్వటం నీవు సహించవు” అని ప్రార్ధించాడు. అయితే ఈ పోరాటానికి దూరంగా ఉండటమన్న ఆలోచన సమర్థనీయం కాదని నమ్మాడు. తిరిగి విట్బెర్గ్ కు వెళ్లాలని నిశ్చయించుకొన్నాడు. 
    

    
      
    

    
      ఇక ఏమాత్రం ఆలస్యం చేయకుండా ప్రమాధభరితమైన ఆ ప్రయాణం మొదలు పెట్టాడు. ఆయనపై చక్రవర్తి నిషేధాజ్ఞ ఉన్నది. తన ప్రాణాల్ని తీయటానికి ఆయన శత్రువులకు స్వేచ్చ ఉన్నది. మిత్రులు ఆయనకు సాయమందించటంగాని ఆశ్రయ మీయటంగాని నిషిద్ధం. ఆయన బోధనలను అనుసరించే వారి సందర్భంలో సామ్రాజ్య ప్రభుత్వం కఠిన చర్యలు చేపట్టబోతున్నది. ఇలా ఉండగా సువార్త కర్తవ్యం ప్రమాద స్థితిలో ఉన్నదని లూథర్ గుర్తించాడు. సత్యం కోసం పోరాటం సల్పటానికి ప్రభువు నామాన నిర్భయంగా ముందుకు సాగాడు. 
    

    
      
    

    
      వార్ట్ బర్గ్ విడిచి పెట్టటంలో తన ఉద్దేశాన్ని వివరిస్తూ ఓటరుకి రాసిన ఉత్తరంలో లూథర్ ఇలా అన్నాడు, “సామంతరాజులు, ఓటర్ల పరిరక్షణను మించిన సంరక్షణ కింద నేను విట్బెర్గ్ కి వెళ్తున్నానని గౌరవనీయులైన మీకు ఇందుమూలంగా తెలియజేస్తున్నాను. తమరి మద్దతును నేను కోరటంలేదు. తమరి పరిరక్షణను ఆశించటంలేదు. ఆ మాటకొస్తే నేనే తమరిని కాపాడగలను. తమరు నన్ను పరిరక్షిస్తారని నాకు ముందే తెలిసివుంటే నేను విట్బెర్గ్ కి పయనమయ్యేవాణ్ణి కాదు. సంస్కరణ కార్యాన్ని పురోగమింపజేసే ఖడ్గం మరెక్కడాలేదు. మానవ సహాయంగాని మనుషుల సమ్మతిగాని లేకుండా దేవుడొక్కడే అంతా నిర్వహించాల్సి ఉన్నాడు. ఎవరికి గొప్ప విశ్వాస ముంటుందో అతడే సంరక్షించటానికి అతిసమర్దుడు” - అదే పుస్తకం, పుస్త 9, అధ్యా 8. 
    

    
      
    

    
      విటన్బర్గ్ వెళ్తున్నప్పుడు మార్గంలో లూథర్ మరోలేఖ రాశాడు. అందులో ఇంకా ఇలా అన్నాడు, “తమరి అసంతృప్తిని లోక ప్రజల ఆగ్రహాన్ని భరించటానికి నేను సిద్ధంగా ఉన్నాను. విట్బెర్గ్ ప్రజలు నా మంద కారా? వారిని దేవుడు నాకు అప్పగించలేదా? వారి నిమిత్తం అవసరమైతే నన్ను నేను బయలుపర్చుకొని మరణానికి సైతం తెగించాలికదా? పైగా మన దేశాన్ని శిక్షించేందుకు దేవుడు పంపే భయంకర విస్పోటం చూడటం నాకిష్టంలేదు.” - అదే పుస్తకం, పుస్త 9, అధ్యా 7. 
    

    
      
    

    
      గొప్ప జాగరూకత వినమ్రతలతో, కాని నిశ్చయత, దృఢత్వంతో ఆయన తన కార్యసాధనకు పూనుకొన్నాడు. ఆయన ఇలా హితవు పలికాడు, “దౌర్జన్యంతో నెలకొల్పిన దాన్ని మనం వాక్యంతో నాశనం చేయాలి. మూఢనమ్మకాలుగల వారిని విశ్వసించని వారిని లొంగదీసుకోటానికి నేను ఒత్తిడి ఉపయోగించను. ఎవర్నీ ఒత్తిడి చేయకూడదు. స్వేచ్ఛ విశ్వాసం సారాంశం.” - అదే పుస్తకం, పుస్త 9, అధ్యా 7. 
    

    
      
    

    
      లూథర్ తిరిగి వచ్చాడని ఆయన ప్రసంగించబోతున్నాడని విట్బెర్గ్ నగరంలో ప్రజలు మాట్లాడుకొంటున్నారు. ప్రజలు అన్ని చోట్ల నుంచి వచ్చారు. దేవాలయం శ్రోతలతో కిటికిటలాడింది. ప్రసంగ వేదిక ఎక్కి గొప్ప విజ్ఞతతో ఉపదేశాన్ని, హితవును, గద్దింపును లూథర్ సున్నితంగా అందించాడు. మాసను రద్దుచేసిన సందర్భంగా కొందరు దౌర్జన్యానికి దిగటం గురించి ఆయన ఇలా అన్నాడు: 
    

    
      
    

    
      “మాస్ మంచిదికాదు. దేవుడు దానికి వ్యతిరేకి. అది రద్దవటం మంచిదే. ప్రపంచమంతట దాని స్థానే సువార్త రాత్రి భోజనం అమలు కావాలని నా ఆకాంక్ష. అయితే దాన్ని విడిచిపెట్టుమని ఎవరినీ ఒత్తిడి చేయకూడదు. ఆ విషయాన్ని దేవుని చేతుల్లో ఉంచుదాం. ఆయన వాక్యమే పని చేయాలి. మనం కాదు. ఎందుకు అని మీరు ప్రశ్నించవచ్చు. ఎందుకంటే కుమ్మరి మన్నును తన చేతిలో ఉంచుకొన్నట్లు మనుషుల హృదయాల్ని నేను నా చేతిలో ఉంచుకోను. మనకు మాట్లాడే హక్కున్నది. సరిచేసేందుకు వ్యవహరించే హక్కులేదు. బోధించటమే మన పని. తక్కిన పని దేవునిది. ఒత్తిడి చేస్తే నాకు ఒరిగేదేమిటి? వెక్కిరింత, అమర్యాద, అనుకరణ, మానవ ఆచారాలు, కాపట్యమే కాని... చిత్తశుద్ధి, విశ్వాసం, దాతృత్వం ఉండవు. ఈ మూడు లో పిస్తే అన్నీ లోపిస్తాయి. అలాంటి ఫలితానికి పూచికపుల్ల పాటి విలువకూడా ఇవ్వను. నీవు నేను ప్రపంచ ప్రజలందరూ కలసి సాధించేదానికన్న అధికంగా తన వాక్యం ద్వారా దేవుడు సాధిస్తాడు. దేవుడు హృదయాన్ని కోర్టున్నాడు. హృదయాన్ని సంపాదించినప్పుడు సర్వాన్ని సంపాదించినట్లే... 
    

    
      
    

    
      నేను బోధిస్తాను, చర్చిస్తాను, రాస్తాను. కాని నేనెవ్వరినీ ఒత్తిడి చేయను. విశ్వాసం స్వచ్ఛంద కార్యం . నేను ఏం చేశానో చూడండి. నేను పోపుకు, పాపక్షమాపణలకు, పోపుమత వాదులకూ వ్యతిరేకంగా నిలబడ్డాను - దౌర్జన్యంగాని, అల్లరిగాని లేకుండా. దేవుని వాక్యాన్ని ప్రజల ముందు పెట్టాను. ప్రసంగం చేశాను. పుస్తకాలు పత్రికలు రాశాను. నేను చేసిందింతే. అయినా నేను బోధించిన వాక్యం నేను నిద్రిస్తూ ఉన్నప్పుడు పోపు అధికారాన్ని కూలదోసింది. అది సామంతరాజులు చక్రవర్తి ఎన్నడూ చేయలేనంత హాని. అయినా నేను చేసిందేమీలేదు. వాక్యమే అంతా చేసింది. నేను దౌర్జన్యం చేయాలని కోరి ఉంటే జర్మనీ దేశం యావత్తు రక్తసిక్త మయ్యేది. దాని ఫలితం ఏమై ఉండేది? శరీరానికి ఆత్మకు వినాశనం కలిగేది. కనుక నేను మౌనంగా ఉండిపోయాను. లోకంలో ఒంటరిగా సంచరించటానికి వాక్యాన్ని విడిచిపెట్టాను” అదే పుస్తకం, పుస్త 9, అధ్యా 8. 
    

    
      
    

    
      వినాలని ఆశతో సమావేశమైన ప్రజలకు ఒక వారం పాటు లూథర్ ప్రసంగించాడు. ఛాందసవాద ఆవేశాన్ని దైవ వాక్యం నిర్మూలించింది. తప్పుదారి పట్టిన ప్రజలు సువార్త ప్రభావం వల్ల సత్య మార్గంలోకి మళ్లీ వచ్చారు. 
    

    
      
    

    
      తమ కార్య కలాపాల ద్వారా అమితమైన చెడుకు బాధ్యులైన మత మూఢులను నిలదీసే అభిప్రాయం లూథర్ కి లేదు. వారు విజ్ఞతలో కొరవడ్డవారు. అడ్డు ఆపు లేని ఆవేశపరులు. తమకు దేవుడు ప్రత్యేకమైన ఉత్తేజం అనుగ్రహించినట్లు చెప్పుకొంటున్న వారు, చిన్న ప్రతి కూలతను కూడా సహించరని, ప్రేమ పూర్వకమైన గద్దింపును గాని, హితవునుగాని స్వీకరించరని ఆయన ఎరుగును. తమకు సర్వాధికారం ఉన్నదని చెప్పుకొంటూ తాము చెబుతున్న దాన్ని ప్రజలందరూ ఎలాంటి ప్రశ్నలు లేకుండా అంగీకరించాలని వారు ఆదేశించారు. ఇలాగుండగా వారు తనతో సమావేశాన్ని కోరారు గనుక వారిని కలుసుకోటానికి లూథర్ అంగీకరించాడు. వారి మోసాలను కపటవర్తనను ఆయన విజయవంతంగా ఎండగట్టినందువల్ల ఆ వంచకులు విట్బెర్గ్ నుంచి వెళ్లిపోయారు. 
    

    
      
    

    
      మత మౌఢ్యం కొంత కాలం వరకు అదుపులో ఉన్నదిగాని కొన్ని ఏళ్ల అనంతరం మరింత దౌర్జన్యంతో, మరింత భయంకర పర్యవసానాలతో మళ్లీ దర్శనమిచ్చింది. ఈ ఉద్యమ నేతల గురించి లూథరిలా అన్నాడు, “వారికి పరిశుద్ధ లేఖనాలు గమ్యం చేరని ఉత్తరం లాంటివి. అయినా వారు ‘ఆత్మ, ఆత్మ’ అంటూ కేకలు పెట్టటం మొదలు పెట్టారు. ఇది మాత్రం ఖాయం. వారిని తమ ఆత్మ తీసుకువెళ్లే తాపుకి నేను మాత్రం వెళ్లను బాబో! పరిశుదులు తప్ప ఇంకెవరూ ఉండని సంఘం నుంచి ఆ కృప గల దేవుడే నన్ను కాపాడాలి. తమ పాపాలు గుర్తెరిగి హృదయవేదనతో దేవుని ఓదార్పు కోసం మద్దతు కోసం హృదయ పూర్వకంగా నిత్యమూ ప్రలాపించే దీనులు, బలహీనులు, వ్యాధిగ్రస్తులతో నివసించటానికి నేను కోరుకుంటున్నాను”. అదే పుస్తకం, పుస్త 10, అధ్యా 10. 
    

    
      
    

    
      తామస్ మస్టర్ క్రియాశీలక మతోన్మాది. అతడు సామర్థ్యంగల వ్యక్తి. ఆ సామర్థ్యాన్ని సరైన మార్గంలో ఉపయోగించి ఉంటే ఎంతో మంచి చేయటానికి అతడికి అది తోడ్పడి ఉండేది. కాని యధార్ధమైన మతం ప్రాథమిక సూత్రం అతడికి పట్టుబడలేదు. “లోకాన్ని సంస్కరించాలన్న ఆకాంక్ష అతడిలో బలంగా ఉంది. కాని ఇతర ఔత్సాహికులమల్లే అతడు కూడా సంస్కరణ తనతోనే ప్రారంభం కావాలన్న విషయం విస్మరించాడు.” అదే పుస్తకం, పుస్త 9, అధ్యా 8. అతడు హోదా కోసం, పలుకుబడి కోసం వెంపర్లాడూ ఆఖరికి లూథర్ తో కూడా రెండోవ్యక్తిగా పని చేయటానికి ఇష్టపడలేదు. పోపు అధికారానికి బదులు లేఖనాల అధికారాన్ని ప్రభోధించటం ద్వారా సంస్కరణ వాదులు వేరే రకమైన పోపు గిరిని స్థాపిస్తున్నారని మనర్ అభిప్రాయపడ్డాడు. నిజమైన దిద్దుబాటును ప్రవేశపెట్టేందుకు దేవుడు స్వయాన తననే ఎంపికచేసుకొన్నాడని అతడు చెప్పుకొన్నాడు.” ఈ స్పూర్తి ఉన్న వాడు తన జీవితంలో ఎన్నడూ లేఖనాలను చూడకపోయినప్పటికీ నిజమైన విశ్వాసాన్ని కలిగి ఉంటాడు.” అని మజర్ అనేవాడు. - అదే పుస్తకం, పుస్త 10, అధ్యా 10. 
    

    
      
    

    
      మతమూఢులైన ఈ ప్రబోధకులు తమ అభిప్రాయాలకే ప్రాధాన్యాన్నిచ్చారు. తమకు కలిగే ప్రతి ఆలోచన ప్రతి ఉద్వేగం దేవుని స్వరమని సమ్మారు. ఫలితంగా వారు తీప్రధోరణులకు ఆకర్షితులయ్యారు. “అక్షరం చంపుతుంది, ఆత్మ జీవింపజేస్తుంది” అంటూ కొందరు తమ బైబిళ్లను తగుల బెట్టారు. వింతలు, అద్భుతాలు కోరే ప్రజలను మస్టర్ బోధన ఆకట్టుకొని మానవ అభిప్రాయాలను భావాలను దైవ వాక్యం కన్న ఉన్నతంగా పరిగణించటం ద్వారా వారి అహంభావాన్ని తృప్తి పరచింది. వేలాదిమంది అతడి సిద్ధాంతాలను నమ్మారు. అతడు కొద్ది కాలంలో బహిరంగారాధనలో క్రమం అన్నది అవసరం లేదని సామంతరాజులకు విధేయత చూపటం దేవునికి బెలియాలుకు ఇద్దరికీ సేవచేయటమేనని ప్రబోధించాడు. 
    

    
      
    

    
      పోపు అధికార దాస్య బంధాన్ని తెంచుకోటానికి సిద్ధమౌతున్న ప్రజలు ప్రభుత్వ అధికారుల నియంత్రణతో కూడా విసిగిపోతున్నారు. దేవుడిచ్చాడంటూ మస్టర్ బోధించిన విప్లవాత్మక బోధనలు కట్టుబాట్లను తుంగలో తొక్కి తమ దురభిమానాలను దురహంకారాలను స్వేచ్చగా అవలంబించటాని ప్రజలను నడిపించాయి. అతిఘోరమైన విద్రోహ చర్యలు సంఘర్షణలు చోటుచేసుకొన్నాయి. జర్మనీ దేశం రక్తసిక్తమయ్యింది. మతోన్మాదం వేసిన వెర్రితలలు దిద్దుబాటు పర్యవసానమేనన్న నింద విన్నప్పుడు చాలాకాలం క్రితం ఎఫర్ట్ లో తాననుభవించిన తీవ్రమనస్తాపం కన్నా రెట్టింపు వేదనను లూథర్ అనుభవించాడు. తిరుగుబాటు లూథర్ సిద్ధాంతాలు ఫలించిన ఫలమేనని పోపుమతవాద సామంతరాజులు ఉద్ఘాటించారు. తామున్న మాటల్ని రుజువు చేసేందుకు తాము సిద్ధమని వారిలో చాలా మంది అన్నారు. ఇది నిరాధారమైన ఆరోపణ అయినప్పటికీ ఇది సంస్కర్తకు కలిగించిన వేదన అంతా ఇంతా కాదు. సత్యాన్ని అతి నికృష్టమైన మతమౌఢ్యంతో సమానం చేసి కించపర్చటం ఆయనకు భరించలేని బాధ అయ్యింది. మరో పక్క తిరుగుబాటు నేతలు లూథరిని ద్వేషించారు. ఎందుకంటే ఆయన వారి సిద్ధాంతాలను వ్యతిరేకించటం మాత్రమే కాక వారిని తిరుగుబాటు దారులుగా వర్ణించాడు. తిరిగి వారాయనను నికృష్ట వంచకుడన్నారు. అటు సామంత రాజుల పగను ఇటు ప్రజల వైరుధ్యాన్ని లూథర్ తనపైకి తానే తెచ్చుకొన్నట్లు కనిపించింది. 
    

    
      
    

    
      రోమను మత వాదులు ఉత్సాహంతో ఉప్పొంగిపోయారు. దిద్దుబాటు ఉద్యమం త్వరలోనే కుప్పకూలుతుందని నిరీక్షించారు. ఏ దోషాలను, ఏ దురాచారాలను సంస్కరించటానికి లూథర్ చిత్తశుద్ధితో కృషి సల్పాడో వాటికి కూడా లూథరే కారణమని వారు ఆయనపై నింద మోపారు. తమకు తీరని అన్యాయం జరిగిందని తప్పుడు ఆరోపణల ద్వారా మతోన్మాదుల పక్షంలోకి పెక్కుమంది ప్రజల సానుభూతి పొంది - తప్పులో ఉన్నవారి విషయంలో సాధారణంగా జరిగేటట్లు - ప్రజల దృష్టికి వారు హతసాక్ష్యులుగా కనిపించారు అన్నారు. 
    

    
      
    

    
      సంస్కరణను వ్యతిరేకించిన వారు ఇలా క్రూరత్వానికి తీవ్ర వ్యతిరేకతకు గురి అయిన బాధితులుగా ప్రజల దయాదరాలను పొందారు. ఇది సాతాను చేసిన పని. దీన్ని ప్రోత్సహించింది మొదట పరలోకంలో ప్రదర్శితమైన తిరుగుబాటు స్వభావమే. 
    

    
      
    

    
      మనుషుల్ని మోసగించటానికి సాతాను నిత్యము కృషి చేస్తున్నాడు. పాపాన్ని నీతి అని నీతిని పాపమని పిలవటానికి మనుషుల్ని నడిపిస్తున్నాడు. అతడు సాధిస్తున్న విజయం ఎంత అద్భుతంగా ఉంది! నమ్మకమైన దైవ సేవకులు సత్యాన్ని నిర్భయంగా కాపాడారు. కనుక వారు నిందలకు ఖండన మండనలకు ఎంత తరచుగా గురి అపుతారు! సాతాను ప్రతినిధులైన మనుషులు ప్రశంసలు పొగడ్తలు పొందుతారు. హతసాక్షులుగా కూడా పరిగణన పొందుతారు. అయితే దేవునికి మనసా వాచా కర్మణా సమ్మకంగా ఉన్నందుకు గౌరవాదరాలు మద్దతు పొందవలసిన వారు అనుమానాలు అపనమ్మకాల పడగనీడలో ఒంటరిగా నిలవటం జరుగుతుంటుంది. 
    

    
      
    

    
      నకిలీ పరిశుద్ధత కృత్రిమ పవిత్రత తమ వంచన కృషిని సాగిస్తూనే ఉన్నవి. లూథర్ దినాల్లో ప్రజల మనసుల్ని లేఖనాల నుంచి మళ్లించి ధర్మశాస్త్రాన్ని అనుసరించేకన్నా తమ సొంత అభిప్రాయాలను మనోగతాలను అనుసరించటం మేలని ప్రోత్సహించిన స్వభావమే వివిధ రూపాల్లో నేడూ కనిపిస్తున్నది. పవిత్రతను సత్యాన్ని అబాసుపాలు చేయటానికి సాతాను జయప్రదంగా ఉపయోగిస్తున్న పన్నుగడల్లో ఇదొకటి. 
    

    
      
    

    
      సువార్త పై అన్ని పక్కల నుంచి జరిగిన దాడుల్ని లూథర్ ధైర్యంగా తిప్పికొట్టాడు. ప్రతి సంఘర్షణలోను సువార్త శక్తిమంతమైన ఆయుధంగా నిరూపించుకొన్నది. దిద్దుబాటుతో జతకట్టజూచిన మతమౌఢ్యానికి వ్యతిరేకంగా బండల్లే స్థిరంగా నిల్చి, పోపు అన్యాయంగా కైవసం చేసుకొన్న అధికారాన్ని, విద్వాంసుల హేతువాదాన్ని వాక్యాయుధంతో ఆయన ప్రతిఘటించాడు. 
    

    
      
    

    
      ఈ అంశాల్లో ప్రతి ఒక్కటి తనదైన పద్ధతిలో పరిశుద్ధ లేఖనాల్ని పక్కన పెట్టి మతపరమైన సత్యానికి పరిజ్ఞానానికి మూలంగా మానవ వివేకాన్ని ఘనపర్చింది. హేతువాదం ప్రతిభకు ప్రాధాన్యానిచ్చి వాటిని మతానికి గీటురాయి చేస్తుంది. సర్వాధికారి అయిన తన మతాధినేతకు నేరుగా అపోస్తలుల నుంచి దైవావేశం దిగివచ్చిందని అది ఎన్నడు మారనిదని రోము మతవాదం చెబుతున్నది. ప్రతీ విధమైన దుర్వ్యయాన్ని అవినీతిని అపోస్తుల పవిత్రాదేశం అన్నది వీరికి గొప్ప అవకాశాన్నిస్తున్నది. తమకున్నదని మస్టర్ అతడి అనుచరులు చెప్పుకొంటున్న దైవావేశం. అధికారాన్ని అది మానవాధికారామేగాని, దైవాధికారమేగాని- కూలదోసే ప్రభావాన్ని ప్రసరిస్తుంది. దైవ వాక్యాన్ని ఆవేశపూరిత సత్యానికి నిలయంగా సకల ఆవేశాన్ని నిగ్గుతేల్చే పరీక్షగా క్రైస్తవ మతం స్వీకరిస్తుంది. 
    

    
      
    

    
      వార్ట్ బర్గ్ నుంచి తిరిగి వచ్చాక లూథర్ నూతన నిబంధన అనువాదాన్ని పూర్తి చేశాడు. కొద్ది కాలంలోనే జర్మనీ దేశ ప్రజలకు సువార్త తమ భాషలో లభ్యమయ్యింది. సత్యాన్ని ప్రేమించిన వారంతా ఈ అనువాదాన్ని అమితానందంతో అందుకున్నారు. కాగా మానవ సంప్రదాయాలను మనుపమాత్సల ఆదేశాలను ఎంపిక చేసుకొన్న వారు దాన్ని అవహేళనచేసి తిరస్కరించారు. ఇక సామాన్యులు దైవవాక్యాంశాలను తమతో చర్చించే సామర్థ్యాన్ని కలిగి ఉంటే, ఆ విధంగా తమ అజ్ఞానం బట్టబయలవుతుందన్నది ప్రీస్టుల గుండెల్లో గుబులు పుట్టింది. వారి ఐహిక వాదనాస్త్రాలు వాక్యమనే ఆత్మఖడ్గం ఎదుట శక్తిలేనివవుతాయి. లేఖనాలు ప్రజలకు అందకుండా చేయటానికి రోము తన సర్వాధి కారాన్ని వినియోగించి ప్రయత్నించింది. డిక్రీలు, నిషేధాలు, హింసాకాండ ఇవేమీ పనిచేయలేదు. రోమును మత వాదులు బైబిలును ఖండించి ఎంత కఠినంగా నిషేధిస్తే అందులోని బోధనలను తెలుసుకోవాలని అంత ప్రగాఢంగా ప్రజలు వాంఛించారు. చదువు వచ్చిన వారందరూ పరిశుద్య వాక్యాన్ని తమకైతాము చదువుకోవాలని ఆశించారు. దైవ గ్రంథాన్ని కూడా తీసుకొని వెళ్లి మల్లీ మళ్లీ చదివి దానితో తృప్తి చెందక లేఖన ఖండాలను కంఠస్థం చేసేవారు. నూతన నిబంధన పొందిన ప్రజాదరణను చూసి లూథర్ వెంటనే పాత నిబంధన అనువాదాన్ని మొదలుపెట్టి పూర్తి చేసిన భాగాలను ఖండికలుగా ప్రచురించాడు. 
    

    
      
    

    
      లూథర్ రచనలు పట్టణాల్లోను పల్లెల్లోను ఏకరీతిగా ఆదరణ పొందాయి. “లూథర్ ఆయన సహచరుల రచనల్ని ఇతరులు ప్రచురించారు. ఆశ్రమ నిర్భంధాలు న్యాయ సమ్మతం కావని గుర్తించిన సన్యాసులు తమ సోమరి జీవితాలకు కొంత పని కల్పించాలన్న కోరికతో వాక్యాన్ని ప్రకటించగల జ్ఞానం లేక గ్రామాల్ని, గృహాల్ని సందర్శిస్తూ లూథర్ ఆయన సహచరులు రాసిన రచనల్ని విక్రయిస్తూ పలురాష్ట్రాలు తిరిగారు. గ్రంధ విక్రేతలతో జర్మనీ నిండిపోయింది. 
    

    
      
    

    
      గొప్పవారు, బీదవారు, జ్ఞానులు, అజ్ఞానులు అందరూ ఈ రచనల్ని ఆసక్తితో పఠించారు. పల్లెల్లో ఉపాధ్యాయులు, రాత్రులు చలిమంటల చుట్టూ పోగుపడ్డ చిన్న చిన్న గుంపులకు ఆ రచనల్ని గట్టిగా చదివేవారు. ప్రతీ ప్రయత్నం ఫలితంగా కొందరు సత్యాన్ని తెలుసుకొని దాన్ని సంతోషంగా స్వీకరించటం వారు మళ్లీ ఆ శుభవార్తను ఇతరులకు పంచటం జరిగింది. 
    

    
      
    

    
      లేఖన వాక్యాల్లోని సత్యం నిరూపితమయ్యింది. “నీ వాక్యములు వెల్లడి అగుటతోడనే వెలుగు కలుగును. అవి తెలివిలేనివారికి తెలివి కలిగించును.” కీర్తనలు 119:130. లేఖన పఠనం మనుషుల హృదయాల్లోను మనసుల్లోను గొప్ప మార్పు కలిగిస్తున్నది. పోపు పరిపాలన ప్రజల మీద కఠినమైన భారం మోపింది. ప్రజల్ని అజ్ఞానంలోను అధోగతిలోను ఉంచింది. ఆచారాల ఆచరణ మూఢభక్తితో నిష్టగా సాగేది. కాని ఆ ఆచారాల ఆచరణలో హృదయానికి గాని మనసుకుగాని పాత్ర ఉండేది కాదు. లూథర్ బోధలు దైవ వాక్యంలోని సత్యాన్ని తేటతెల్లం చేసేవి. అంతేగాక సామాన్య ప్రజల అందుబాటులోకి వచ్చిన వాక్యం ప్రజలలో నిద్రావస్థలోవున్న శక్తుల్ని మేలుకొలిపి తద్వారా వారి ఆధ్యాత్మిక స్వభావాన్ని పవిత్రం, ఉదాత్తం చేసి బుద్ధికి శక్తిని చేకూర్చింది. 
    

    
      
    

    
      దిద్దుబాటు సిద్ధాంతాలను సమర్ధిస్తూ అన్ని వర్గాల ప్రజల చేతుల్లోను బైబిలు కనిపించింది. లేఖన పఠనాన్ని ప్రీస్టులకు సన్యాసులకు వదిలేసిన పోపునేతలు ఇప్పుడు ఈ నూతన బోధనల్ని ఖండించటానికి ముందుకు రావలసిందిగా వారిని కోరారు. “లేఖన జ్ఞానంగాని, దైవశక్తిగాని లేని ప్రీస్టులు, సన్యాసులు అజ్ఞానులు. సిద్ధాంత వ్యతిరేకులుగా తాము కొట్టి పారేసినవారి చేతిలో పూర్తిగా ఓడిపోయారు. ఇది విచారకరం. లేఖనాల మీద తప్ప మరే యితర మాటలపైన విశ్వాసం ఉంచవద్దని లూథర్ తన అనుచరులకు ఉద్బోధించాడు.” అన్నాడొక కథోలిక్ రచయిత - డి అబినే, పుస్త 9, అధ్యా 11. ఎక్కువ చదువులేని వ్యక్తులు బోధిస్తున్న సత్యాలు వినటానికి, వారు విద్వాంసులు వాక్పటిమగల వేదాంత పండితులతో చర్చించటం వినటానికి ప్రజలు పెద్ద సంఖ్యలో సమావేశమయ్యేవారు. ఖ్యాతిగాంచిన ఈ పెద్ద మనుషుల వాదనలను దైవవాక్య సామాన్య బోధనలతో సమాధానం చెప్పటం జరిగినప్పుడు లజ్జాకరమైన వారి అజ్ఞానం బయలు పడేది. ప్రీస్టులు వేదాంత ఉద్దండుల జ్ఞానంకన్నా శ్రామికులు, సైనికులు, మహిళలు, బాలల లేఖన జ్ఞానం ఎంతో మెరుగుగా ఉండేది. 
    

    
      
    

    
      సువార్తను విశ్వసించి అనుసరించే వారికీ పోపుమత మూఢ విశ్వాసానుసారులకూ మధ్య ఉన్న విభిన్నతే సామాన్యుల మధ్య ఆమాటకొస్తే విద్వాంసుల మధ్య కనిపించింది. ప్రాచీన భాషల అధ్యయనాన్ని సాహిత్యకృషిని నిర్లక్ష్యం చేసిన రోము మతవాద ప్రముఖుల వలే కాక... లేఖనాలను అధ్యయనం చేసి పరిశోధించి ప్రాచీన కళా ఖండాలతో పరిచయమున్న యువకులున్నారు. చురుకైన ఆలోచన, ఉన్నతమైన ఆత్మ, వెరపెరుగని హృదయంగల ఈ యువకులు చక్కని పరిజ్ఞానం సంపాదించారు. వారితో ఎవరూ పోటీకి నిలువలేకపోయారు. సంస్కరణ వాదులైన ఈ యువకులు అజ్ఞానులైన రోము మత వాద విద్వాంసులను ఏదైనా సమావేశంలో కలిసినప్పుడు వీరు ఆ విద్యాంసుల్ని సునాయాసంగా అవలీలగా ఎదుర్కొని ఇబ్బంది పరచి అందరిముందు అభాసుపాలు చేసేవారు.”- అదే పుస్తకం, పు,త 9, అధ్యా 11. 
    

    
      
    

    
      తమ సభలు క్షీణించిపోటం గుర్తించిన రోమీయ బోధక వర్గం మేజిస్ట్రేటుల సహకారం ఆర్ధించి వెళ్లిపోయిన సభ్యుల్ని తిరిగి తీసుకురావటానికి శాయశక్తులా ప్రయత్నించారు. అయితే ఈ నూతన బోధనల్లో తమ ఆత్మలు కోరినదాన్ని ప్రజలు పొందారు. ఎంతో కాలంగా ఉన్న మూఢనమ్మకాలిని విడిచి వెళ్లిపోయారు. 
    

    
      
    

    
      సత్యప్రబోధకులకు వ్యతిరేకంగా హింసాగ్నులు రగిలినప్పుడు క్రీస్తు చెప్పిన ఈ మాటలను వారు శ్రద్ధగా పాటించారు, “వారు ఈ పట్టణములో మిమ్మును హింసించునప్పుడు మరియొక పట్టణమునకు పారిపోవుడి.” మత్తయి10:23. వెలుగు అన్ని చోట్లా ప్రవేశించింది. పారిపోయేవారికి ఎక్కడో ఒక అతిధి గృహం తలుపు తెరచుకొనేది. అక్కడ ఉంటూ వారు క్రీస్తును గురించి బోధించారు. కొన్నిసార్లు దేవాలయంలో లేదా అక్కడ ఆ తరుణం లభించక పోతే వ్యక్తిగత గృహాల్లో ఆరుబయట బోధించారు. వారు మాట్లాడటానికి ఎక్కడ తరుణం లభిస్తుందో అదే పరిశుద్ధ దేవాలయం. అంత శక్తితో, అంత నిశ్చయతతో బోధించిన సత్యం అప్రతిహత శక్తితో వ్యాప్తి చెందింది. 
    

    
      
    

    
      ఈ సిద్ధాంత వ్యతిరేక బోధనకు అడ్డుకట్ట వేయటానికి మతాధికారులు, రాజకీయ నేతలు చేసిన ప్రయత్నాలు ఫలించలేదు. చెరసాల, హింస, మంటలు, ఖడ్గం వారు ప్రయత్నించిన ఇవేవీ వారికి ఉపయోగపడలేదు. వేలాదిమంది విశ్వాసులు తమ నమ్మకాల కోసం ప్రాణాలు త్యాగం చేశారు. సువార్త కృషి ముందుకు సాగింది. సత్యం పురోగమించటానికి హింస దోహదపడింది. సత్యంతో మతమౌఢ్యాన్ని జోడించటానికి సాతాను చేసిన ప్రయత్నం సాతాను పనికి దేవుని పనికి మధ్యగల భేదాన్ని విస్పష్టం చేయటానికి తోడ్పడింది.
      

    

    
      అధ్యాయం 11—సామంత రాజుల నిరసన
    

    
      
    

    
      సంస్కరణకు అనుకూలంగా నిల్చిన ఉత్తమ సాక్ష్యాలలో ఒకటి 1529 లో స్పయిర్ నగరంలో జరిగిన డయట్ లో జర్మనీ దేశపు క్రైస్తవ సామంత రాజుల నిరసన అని చెప్పవచ్చు. ఆ దైవ జనుల ధైర్యం, విశ్వాసం దృఢత్వం భావితరాలకు భావ స్వాతంత్ర్యం, అంతరాత్మ స్వాతంత్ర్యం సాధించి పెట్టాయి. వారి నిరసన దిద్దుబాటు సంఘానికి “ప్రొటస్టాంట్” అన్న పేరును ఇచ్చింది. దాని సూత్రాలు “ప్రొటస్టాంబు తత్వంలో ప్రధానాంశాలు” అయ్యాయి. డి అబినీ, పుస్త 13, అధ్యా 6. 
    

    
      
    

    
      సంస్కరణోద్యమానికి భయంకర చీకటి దినం వచ్చింది. లూథర్ సమాజ బహిష్కుతుడని ఆయన సిద్ధాంతాల ప్రబోధణ గాని వాటి స్వీకరంగాని నిషిద్ధమన్న వరమ్స్ సభ ఆదేశం ఉన్నప్పటికీ సామ్రాజ్యంలో మత సహనం అప్పటి వరకూ ఉంటూనే వచ్చింది. సత్యాన్ని వ్యతిరేకిస్తున్న శక్తుల్ని దేవుని కృప అదుపులో ఉంచింది. సంస్కరణ కృషిని నలగ దొక్కాలని చార్లెస్ 8 కృత నిశ్చయంతో ఉన్నాడు. కాని ఆ దుష్క్రియ చేయటానికి అతడు చేయి ఎత్తినప్పుడల్లా దెబ్బపడకుండా ఒక శక్తి అడ్డుకున్నది. రోము అధికారాన్ని వ్యతిరేకించే వారందరి తక్షణ నాశనం తథ్యమన్నది పదేపదే కనిపించేది. కాని సమయం వచ్చినప్పుడు తూర్పు సరిహద్దులో టర్క్ సైన్యం దర్శనమివ్వటం లేదా ఫ్రాన్స్ రాజు లేదా పెరుగుతున్న చక్రవర్తి ప్రాబల్యం విషయంలో అసూయచెంది పోపే యుద్ధానికి దిగటం జరిగేది. ఇలా రాజ్యాల మధ్య యుద్ధం, గందరగోళం వల్ల సంస్కరణోద్యమం బలోపేతమై విస్తరించింది. 
    

    
      
    

    
      తుదకు పోపు మతావలంబులైన రాజులు తమ మధ్య ఉన్న విభేదాలను సరిచేసుకొని సంస్కర్తలతో కలసికట్టుగా పోరాడటానికి తీర్మానించుకొన్నారు. సర్వసభ్య సమావేశం జరిగే వరకు మత సంబంధిత విషయాల్లో ప్రతీ రాష్ట్రానికి పూర్తి స్వేచ్ఛ ఇవ్వాలని 1526 లో స్పయిర్స్ లో జరిగిన డయట్ తీర్మానించింది. అయితే ఈ రాయితీకి కారణమైన గండాలు గడిచిపోయిన మరుక్షణమే సిద్ధాంత వ్యతిరేకతను చితక తొక్కడానికి 1529 లో స్పయిర్స్ లో రెండోసారి డయటు సమావేశ పర్చాడు చక్రవర్తి. సాధ్యమైనంత వరకు శాంతి పద్ధతులలో ప్రోత్సహించి సంస్కరణకు వ్యతిరేకంగా సామంతరాజుల సహకారాన్ని పొందాలన్నది చార్లెస్ అభిమతం. అది సాధ్యం కాకుంటే కరవాలం తిప్పేందుకు చార్లెస్ సిద్ధమే. 
    

    
      
    

    
      పోపునేతల స్కంధావరంలో ఉత్సాహం ఉరకలు వేస్తున్నది. వారు పెద్ద సంఖ్యలో స్పయిలో సమావేశమై సంస్కర్తల పట్ల వారిని ఆదరిస్తున్న వారిపట్ల తము ప్రాతికూల్యాన్ని బాహాటంగా వ్యక్తం చేశారు. అప్పుడు మెలంగ్ తన్ అన్న మాటలివి, “లోకం అసహ్యించుకొని తుడిచి పారేసిన వాళ్లం మేము. అయినా క్రీస్తు తన బీద ప్రజలవంక చూసి వారిని భద్రంగా కాపాడాడు”- అదే పుస్తకం, పుస్త 13, అధ్యా 5. డయలకు హాజరైన సువార్త వాద సామంతరాజుల నివాసాల్లో కూడా సువార్త బోధ జరగకూడదన్న ఆంక్ష జారీ అయ్యింది. కాగా స్పయిర్స్ జనులు వాక్యదాహర్తితో నిషేధాజ్ఞను లెక్కచేయకుండా దైవ వాక్యం వినటానికి సేక్సనీ ఓటరు దేవాలయంలో జరుగుతున్న ఆరాధనకు వేల సంఖ్యలో హాజరయ్యారు. 
    

    
      
    

    
      ఈ ఘటన సంక్షోభానికి నాంది పలికింది. మనస్సాక్షి స్వాతంత్ర్యాన్ని ప్రకటిస్తూ జారీ చేసిన తీర్మానం తీవ్ర అశాంతికి దారితీస్తున్నందున దాని రద్దుకు చక్రవర్తి ఆదేశించటమయ్యిందని డయలో ఒక ప్రకటన జరిగింది. ఈ నిరంకుశ చర్య సువార్త వాద క్రైస్తవులలో కోపోద్రేకాలు రేపింది. ఒక రిలా అన్నారు, “క్రీస్తు మళ్లీ కైఫా పిలాతుల చేతుల్లో పడ్డాడు.” రోము మతవాదులు మరింత దౌర్జన్యానికి పూనుకొన్నారు. పోపు మత దురభిమాని ఒకరిలా అన్నారు, “లూథరన్లకన్నా టర్కులే నయం. టర్కులు ఉపవాసదినాలు ఆచరిస్తుంటే లూథరన్లు వాటిని అతిక్రమిస్తున్నారు. దేవుని పరిశుద్ధ లేఖనాలు, సంఘంలోని పాత తప్పులు, ఈ రెంటిలో ఒకటి ఎన్నుకోవలసి వస్తే మనం మొదటిదాన్ని తిరస్కరించాలి” “ఫేబర్ ప్రతి రోజూ సువార్త వాదులమైన మామీదికి ఏదో ఒక కొత్త రాయి విసరుతూనే ఉంటాడు” అన్నాడు. మెలంతన్ నిండుసభలో అదే పుస్తకం, పుస్త 13, అధ్యా 5. 
    

    
      
    

    
      మత సహనం చట్టబద్ధంగా నెలకొన్న వ్యవస్థ. కనుక తమ హక్కుల ఉల్లంఘనను వ్యతిరేకించాలని సువార్తవాద రాష్ట్రాలు తీర్మానించాయి. వమ్స్ శాననం విధించిన నిషేధానికి లూథర్ ఇంకా బద్దుడు కావలసి ఉన్నందువల్ల స్పయిర్స్ సభకు హాజరు కావటానికి అనుమతి లేదు. కాని ఈ అత్యవసర పరిస్థితిలో ఆయన సహచరులు తన కార్యానికి మద్దతు నివ్వటానికి దేవుడు లేపిన సామంతరాజులు భర్తీ చేశారు. లూథర్ కి సంరక్షకుడుగా వ్యవహరించిన ఉత్తముడు సేక్సనీవాడు అయిన ఫ్రెడ్రిక్ మరణించాడు. ఆయన సోదరుడు వారసుడు అయిన డ్యూక్ జాన్ సంస్కరణను ఆనందంగా ఆహ్వానించాడు. డ్యూక్ జాన్ శాంతి కాముకుడు. అయినా విశ్వాస సంబంధిత విషయాల్లో గొప్ప ఉత్సాహాన్ని ఉద్రేకాన్ని కనపర్చాడు. 
    

    
      
    

    
      సంస్కరణను అంగీకరించిన రాష్ట్రాలు బేషరతుగా రోము అధికారానికి లొంగాలని ప్రీస్టులు డిమాండ్ చేశారు. సంసర్తలైతే గతంలో తమకున్న స్వాతంత్ర్యం కొనసాగాలని కోరారు. దైవ వాక్యాన్ని ఆనందంగా స్వీకరించిన రాష్ట్రాలు రోము నియంత్రణ కిందకు వెళ్లడానికి ససేమిరా అన్నాయి. 
    

    
      
    

    
      చివరగా ఒక రాజీ ప్రతిపాదన వినవచ్చింది. దానిలో ఈ అంశాలున్నాయి: సంస్కరణ బలంగా పాదుకోని చోట వమ్స్ శాసనం కఠినంగా అమలుకావాలి; ఎక్కడైతే ప్రజలు దాన్ని అమలు పర్చలేక పోతున్నారో, ఎక్కడైతే తిరుగుబాటు ప్రమాదం ఉన్నందువల్ల దాన్ని ఆచరణలో పెట్టలేకపోతున్నారో అక్కడ నూతన సంస్కరణలు తేకూడదు. వివాదాస్పద అంశాల్ని ప్రస్తావించకూడదు; మాస్ ఆచరణను వ్యతిరేకించకూడదు; రోమను కథోలికు లూథర్ మతానికి మారటానికి అనుమతించ కూడదు.” - అదే పుస్తకం, పుస్త 13, అధ్యా 5. ఈ చట్టం డయట్ ఆమోదం పొందింది. పోపుమత ప్రీస్టులకు ప్రిలేట్లకు ఇది సంతృప్తి కలిగించింది. 
    

    
      
    

    
      ఈ శాసనం అమలైతే సంస్కరణ విశ్వాసం ప్రవేశించని చోట్లకు సంస్కరణను విస్తరించటం, సంస్కరణ సత్యం ఎక్కడైతే ఉన్నదో అక్కడ దాన్ని బలమైన పునాది మీద స్థాపించటం జరగదు.”- అదే పుస్తకం, పుస్త 13, అధ్యా 5. వాక్ స్వాతంత్ర్యం నిషిద్రమౌతుంది. రోము మతం నుంచి మార్పిడులకు ఆమోదముండదు. ఈ ఆంక్షలు నిషేధాల విషయంలో సంస్కరణ వాదులు వెంటనే లొంగిపోవాలి. ప్రపంచం పెట్టుకొన్న ఆశలు కుప్పకూలిపోడానికి సిద్ధంగా ఉన్నాయి. రోము మత తత్వ పునరుద్ధరణ... పూర్వ దురాచారాన్ని తు.చ. తప్పకుండా తిరిగి తెస్తుంది. ” ఇప్పటికే మతమౌఢ్యం వల్ల, విభేదాలవల్ల, అల్లకల్లోలమైన సంస్కరణ కృషి పూర్తి నాశనానికి ” అవకాశం సులభంగా లభిస్తుంది.. అదే పుస్తకం, పుస్త 13, అధ్యా 5. 
    

    
      
    

    
      సువార్త వాదులు సంప్రదింపుల కోసం సమావేశమయ్యారు. నిరాశగా ఒకరి వంక ఒకరు చూసుకొన్నారు. ఏంచేద్దాం?” అంటూ ఒకరినొకరు ప్రశ్నించుకొన్నారు. లోకానికి అతి ముఖ్యమైన సమస్యలు వారి ముందున్నాయి. సంస్కరణ అధినాయకుడు లొంగిపోయి శాసనాన్ని అంగీకరిస్తాడా? నిజంగా ఇది భయంకర సమస్య. ఈ సంక్షోభ సమయంలో సంస్కర్తలు వాదోపవాదాలు చేసుకొని తప్పుదారి పట్టటం ఎంత సులభం! లొంగి పోవటానికి మంచి సాకులు ఎన్ని మంచి కారణాలు వారికి దొరికేవి! లూథర్ మతావలంబులైన సామంతరాజులు తమ మతాన్ని అవలంబించవచ్చునని హామీ ఇచ్చారు. తమ పాలనకింద ఉన్న ప్రజలు దిద్దుబాటు విశ్వాసాన్ని ఈ చట్టం అమలుకు ముందు స్వీకరించి ఉంటే వారికి కూడా ఈ వరం వర్తిస్తుంది. ఇది వారికి తృప్తికరంకాదా? లొంగిపోటం వల్ల ఎన్ని ప్రమాదాలు తప్పించుకోవచ్చు! వ్యతిరేకించటం ఎన్ని ప్రమాదాలకు, ఎన్ని సంఘర్షణలకు దారితీస్తుంది! భవిష్యత్తులో ఎన్ని అవకాశాలు వస్తాయో ఎవరు చెప్పగలరు? అందుకే శాంతిని కోరుకొందాం. రోము చాపిన మైత్రి హస్తాన్ని అందుకొని జర్మనీ గాయాలు మాన్పుదాం. ఇలాంటి వాదనలతో సంస్కర్తలు తాము తీసుకొనే ఏ చర్యనైనా సమర్ధించుకొని ఉండే వారు. తాము చేపట్టిన పనిని అది స్వల్ప వ్యవధిలోనే తప్పక ధ్వంసం చేసి ఉండేది. 
    

    
      
    

    
      సంతోషించదగ్గ విషయమేంటంటే ఈ ఏర్పాటుకు ఆధారమైన సూత్రాన్ని వారు పరిశీలించారు. ఆ తర్వాత విశ్వాసంతో పనులు ప్రారంభించారు. ఏంటి ఆ సూత్రం? మనస్సాక్షిని ఒత్తిడి చేసి స్వేచ్ఛా పరిశోధనను నిషేధించే హక్కు రోముకున్నదన్నదే ఆ సూత్రం. అయితే తమ్మునుతాము పాలించుకొనేందుకు ప్రొబస్టాంట్ ప్రజలకు మత స్వతంత్రత ఉందిగదా? ఔను ఉంది. అయితే అది ఆ ఏర్పాటులో నిర్దేశించిన ప్రత్యేకాను గ్రహమేగాని హక్కుకాదు. ఆ ఏర్పాటు వెలపల ఉన్నవారందరి విషయంలో అధికారం అన్న గొప్ప సూత్రమే ముఖ్యం. అంతరాత్మ సందర్భంగా కోర్టుకు అధికారం లేదు. రోము తప్పుచేయని న్యాయనిర్ణేత ఆచరణ తప్పనిసరి. రోము ప్రతిపాదించిన ఈ ఏర్పాటును అంగీకరించటం మతస్వేచ్ఛ దిద్దుబాటు సేక్సనికి మాత్రమే పరిమితమై ఉండాలని ఒప్పుకోటమే ఔతుంది. ఇక తక్కిన క్రైస్తవలోకానికి సంబంధించినంతవరకు స్వేచ్ఛాపరిశోధన, దిద్దుబాటు విశ్వాసావలంబన, నేరాలు, ఆ నేరాలకు శిక్ష చీకటి కొట్టులో ముగ్గటం, మంటల్లో సజీవదహనం కావటం, మతస్వేచ్ఛను స్థానిక మొనరించటంవీటికి వారు సమ్మతిస్తారా? దిద్దుబాటు విశ్వాసాన్ని స్వీకరించటం ఇదే చివరిసారి అన్న ప్రకటనకు వారు సమ్మతించగలిగారా? సంస్కరణ వాదుల చివరి ఎకరం నేలను స్వాధీనపర్చుకొన్నామని, రోము ప్రాబల్యం ఎక్కడున్నదో అక్కడ దాని అధికారం సాగుతుందని ప్రకటన వెలువడినప్పుడు వారు సమ్మతించారా? ఈ ఏర్పాటుమేరకు పోపు ప్రాబల్యం గల రాష్ట్రాల్లో వందలు వేలకొద్దీ అమాయక ప్రజలు బలి కావలసి వచ్చినప్పుడు వారి రక్తం చిందించిన పాపం మాదికాదని సంస్కరణ వాదులు విజ్ఞాపన చేయగలిగి ఉండేవారా? అత్యవసర సమయంలో సువార్త కర్తవ్యానికి క్రైస్తవలోక స్వేచ్చలకు అది ద్రోహం తలపెట్టటమై ఉండేది. ” - విలీ, పుస్త 9, అధ్యా 15. అది చేసేకన్నా “తమ సర్వస్వం - వారి రాష్ట్రాలు, వారి కిరీటాలు, వారి ప్రాణాలు త్యాగం చేసి ఉండేవారే” - డి అబినే, పుస్త 13, అధ్యా 5. 
    

    
      
    

    
      “ఈ డిక్రీని తిరస్కరిద్దాం. అంతరాత్మకు సంబంధించిన విషయాల్లో మెజార్టీతో పని లేదు” అన్నారు. సామంతరాజులు, ప్రతినిధులు ఉన్నారు. “1526 లో వెలువడ్డ డిక్రీ దేశంలో శాంతి సమాధానాలు నెలకొల్పింది. అందుకు మేమెంతో కృతజ్ఞులం. అది రద్దుపడితే జర్మనీలో శ్రఘులు, విభజనలు చోటుచేసుకొంటాయి. సభ సమావేశమయ్యే వరకు మత స్వేచ్ఛను పరిరక్షించటం మాత్రమే డయట్ చేయగలుగుతుంది.”- అదే పుస్తకం, పుస్త 13, అధ్యా 5. అంతరాత్మ స్వాతంత్ర్యాన్ని కాపాడటం ప్రభుత్వ విహిత కర్తవ్యం. ఇదే మత సంబంధిత విషయాల్లోగాని, అధికారానికి హదు, పౌర అధికారంతో మతాచారాలను నియంత్రించటానికి లేదా అమలుపర్చటానికి ప్రయత్నించే ప్రతి లౌకిక ప్రభుత్వం సువార్తవాద క్రైస్తవులు ఏ సూత్రం కోసం పోరాడారో దాన్నే నాశనం చేస్తుంది. 
    

    
      
    

    
      వారి “మొండి ధైర్యాన్ని” అణగదొక్కాలని పోపునేతలు, నిశ్చయించుకొన్నారు. సంస్కరణ మద్దతుదారుల మధ్య విభేదాలు పుట్టించటానికి తమను బహిరంగంగా బలపర్చని వారిని భయపెట్టటానికి ప్రయత్నించారు. చివరగా స్వతంత్ర నగరాల ప్రతినిధులను డయట్ ముందుకు పిలిచి తాము ప్రతిపాదించిన షరతులకు వారు సమ్మతిస్తారో లేదో స్పందించాల్సిందని కోరారు. వారు కొంచెం వ్యవధిని కోరినా అది లభించలేదు. పరీక్షా సమయం వచ్చినప్పుడు వారిలో దాదాపు సగం మంది సంస్కర్తలను సమర్థించారు. అంతరాత్మ స్వాతంత్ర్యాన్ని వ్యక్తిగత నిర్ణయ హక్కుని త్యాగం చేయటానికి ఇలా నిరాకరించిన వారు తమవైఖరి భవిష్యత్తులో తమను విమర్శకు, ఖండనకు, హింసకు గురిచేస్తుందని ఎరుగుదురు. ప్రతినిధుల్లో ఒకరు ఇలా అన్నారు. “మేము దేవుని వాక్యం నిజంకాదని అయినా బొంకాలి లేదా మంటల్లో కాలైనా చావాలి” - అదే పుస్తకం, పుస్త 13, అధ్యా 5. 
    

    
      
    

    
      డయట్ లో చక్రవర్తి ప్రతినిధి ఫెర్డినాండ్ రాజు చక్రవర్తి జారీ చేసిన డిక్రీని సామంతరాజులు అంగీకరించి మద్దతు చేసేందుకు వారిని ప్రలోభ పెడితే తప్ప అది ప్రమాదకరమైన విభజనలకు దారితీయవచ్చునని గ్రహించాడు. అలాంటి వారిపై ఒత్తిడి తేవటం వారి సంకల్పాన్ని మరింత పటిష పర్చుతుందని గుర్తించిన ఆయన తియ్యగా మాట్లాడి ఒప్పించటానికి ప్రయత్నించాడు. “డిక్రీని అంగీకరించుమంటూ వాళ్ల గడ్డాలు పట్టుకొన్నాడు. వారి అంగీకారం చక్రవర్తికి ఎంతో అనందాన్ని కలిగిస్తుందన్నాడు.” దేవునిపై నమ్మకమున్న ఈ వ్యక్తులు లోకరాజులను మించిన అధికారిని గుర్తించిన వారు. వారిలా మెత్తగా పలికారు, “శాంతిని కొనసాగించి దేవుని ఘనపర్చే ప్రతి విషయంలోనూ మేము చక్రవర్తికి విధేయులమై ఉంటాం”- అదే పుస్తకం, పుస్త 13, అధ్యా 5. 
    

    
      
    

    
      రాజాజ్ఞ “సామ్రాజ్య డిక్రీగా జారీ అవటానికి సిద్ధంగా ఉన్నదని” వారి “ముందున్న ఒకే మార్గం అధిక సంఖ్యాకులకు లొంగిపోవటమేనని” చివరికి డయట్ సమక్షంలో రాజు ఓటరుకు అతడి మిత్రులకు ప్రకటించాడు. సంస్కరణ వాదులు చర్చించేందుకుగాని సమాధానం చెప్పుకొనేందుకుగాని వారికి అవకాశమివ్వకుండా వెంటనే సభనుంచి వెళ్లిపోయాడు. “తిరిగి రావలసిందంటూ అభ్యర్థిస్తూ రాజు వద్దకు వారు ఒక ప్రతినిధి బృందాన్ని పంపారు. కాని అది విఫలయత్నమయ్యిందా.” వారి ఫిర్యాదులకు రాజిచ్చిన సమాధానం ఒక్కటే. “అది తీరిన సమస్య. ఇక మిగిలిందాల్లా లొంగుబాటే.” - అదే పుస్తకం, పుస్త 13, అధ్యా 5. 
    

    
      
    

    
      క్రైస్తవ సామంత రాజులు పరిశుద్ధ లేఖనాల్ని మానవ సిద్ధాంతాలు విధులకన్నా ఉన్నతంగా పరిగణిస్తారని చక్రవర్తి వర్గాలు గుర్తించాయి. ఇంకా ఈ సూత్రాన్ని అంగీకరించటం జరిగిన స్థలాల్లో పోపు ప్రాబల్యానికి తెరపడుతుందని కూడా వారు గుర్తించారు. “కనిపించే వాటిని మాత్రమే చూచే ” వేలాది ప్రజలమల్లే చక్రవర్తి పోపు చేపట్టిన కార్యం బలమైనదని సంస్కరణ వాదుల కార్యం బలహీనమైనదని చెప్పుకొంటూ వారు తృప్తి చెందారు. సంస్కర్తలు మానవ సహాయంపైనే ఆధారపడి ఉంటే పోపు మనుషులు భావించినట్లు వారు శక్తిశూన్యులై ఉండేవారే. సంఖ్యపరంగా బలహీనులైనా, రోముతో భేదించినా వారికున్న బలం వారి కుంది. వారు డయట్ నివేదికపై దైవ వాక్యానికి విజ్ఞప్తి చేసుకొన్నారు. చక్రవర్తి చార్లెస్ నుంచి రాజులకు రాజు, ప్రభువులకు ప్రభువు అయిన యేసుక్రీస్తుకు విజ్ఞప్తి చేసుకొన్నారు.” అదే పుస్తకం, పుస్త 13, అధ్యా 6. 
    

    
      
    

    
      మనస్సాక్షికి లోబడిన తమ నమ్మకాలను పరిగణించటానికి ఫెర్డినాండ్ తిరస్కరించాడు. గనుక అతడు హాజరు కాకపోవటాన్ని సామంత రాజులు లెక్కచేయకుండా తమ నిరసనను జాప్యం లేకుండ జాతీయ సభముందుకు తేవాలని తీర్మానించారు. కనుక ఒక గంభీరమైన ప్రకటనను రూపొందించి డయట్ కు సమర్పించారు. 
    

    
      
    

    
      “మన ఏకైక సృష్టికర్త అయిన దేవుడు, సంరక్షకుడు, విమోచకుడు, రక్షకుడు, ఒకనాడు మనకు కానున్న న్యాయాధిపతి ముందు సర్వజనుల ముందు, సకల ప్రాణుల ముందు మా పక్షంగాను, మా ప్రజల పక్షంగాను నిరసిస్తూ ఇందు మూలంగా తెలియజేస్తున్న దేమిటంటే ప్రతిపాదిత డిగ్రీని దేవునికి ఆయన పరిశుద్ధ వాక్యానికి, మా మనస్సాక్షికి, మా ఆత్మల రక్షణకు విరుద్ధమైన ఏ విషయాల్లోను ఏ రూపంలోను అంగీకరించం, అనుసరించం” 
    

    
      
    

    
      “ఏమిటి, ఈ రాజాజ్ఞను ధ్రువపర్చటమా! సర్వశక్తిగల దేవుడు తన్నుగూర్చిన జ్ఞానాన్ని పొందటానికి పిలిచినప్పుడు ఈ మనిషి దేవుని జ్ఞానాన్ని పొందరాదన్నమాట.” “దైవ వాక్యంతో ఏకీభవించని సిద్ధాంతం స్థిరమైన సిద్ధాంతం కాదు... ఏ యితర సిద్ధాంతం బోధనూ ప్రభువు నిషేధిస్తున్నాడు. లేఖనాలను స్పష్టమైన ఇతర లేఖనాలతో సరిపోల్చి విశదం చేయాలి. క్రైస్తవుడికి అవసరమైన విషయాలన్నింటిలోను ఈ పరిశుద్ధ గ్రంధం సులభంగా అర్ధమౌతుంది. చీకటిని తొలగించటానికి అది ఏర్పాటయ్యింది. పాత కొత్త నిబంధనల్లోని పుస్తకాల్లో ఉన్న విధంగా విరుద్ధమైనదేది దానికి కలుపకుండా ఆయన పవిత్ర వాక్యబోధను సాగించటానికి దైవకృప చొప్పున మేము తీర్మానించు కొన్నాం. ఈ వాక్యంలో మాత్రమే సత్యముంది. సిద్ధాంతానికి జీవితానికి స్థిరమైన నియమం అదే. అది ఎన్నడూ మనల్ని నిరాశ పర్చదు, మోసగించదు. ఈ పునాదిపై నిర్మించుకొనేవాడు దుష్టశక్తులన్నిటినీ ఎదిరించగలుగుతాడు. దానికి వ్యతిరేకంగా లేచే మానవాహంకారం దేవుని ముందు కూలిపోతుంది.” 
    

    
      
    

    
      “ఈ కారణం వలన మా మీద మోపిన కాడిని విసర్జిస్తున్నాం” 66 అదే సమయంలో ఘనత వహించిన చక్రవర్తి అన్నింటికన్న ఎక్కువగా దేవుని ప్రేమించే క్రైస్తవ యువరాజుగా మాపట్ల వ్యవహరిస్తాడని మేము నిరీక్షిస్తున్నాం. చక్రవర్తికి సామంత ప్రభువులైన మీకు మాత్రమే విధేయతలు అర్పించటానికి సిద్ధంగా ఉన్నాం. అలా చేయటం మాన్యాయమైన విధి.”- అదే పుస్తకం, పుస్త 13, అధ్యా 6. 
    

    
      
    

    
      ఇది డయట్ ను ఆకట్టుకొంది. అసమ్మతివాదుల ధైర్యానికి అధిక సంఖ్యాకులు ఆశ్చర్యాందోళనలతో నిండారు. భవిష్యత్తు భయంకరంగాను అనిశ్చతంగాను కనిపించింది వారికి. విభేదాలు, కలహాలు, రక్తపాతం తప్పవనిపించింది. పోతే తమ కార్యం న్యాయమైనదని భావిస్తూ, సర్వశక్తిగల దేవుని మీద ఆధారపడిన సంస్కరణ వాదులు ధైర్యంగా, దృఢంగా ఉన్నారు.” 
    

    
      
    

    
      ఈ ప్రసిద్ధ నిరసన సూత్రాలు ప్రొటస్టాంటు సత్యానికి పట్టుకొమ్మ, వ్యక్తి విశ్వాసానికి సంబంధించిన విషయాల సందర్భంగా ప్రొటస్టాంటు తత్వం రెండు దురాచారాలను వ్యతిరేకిస్తుంది. మొదటిది సివిల్ మేజిస్ట్రేటుల జోక్యం . రెండోది సంఘ నిరంకుశాధి కారం. ఈ దురాచారాల సందర్భంగా మేజిస్ట్రేటులకు బదులు మనస్సాక్షి అధికారాన్ని, సంఘాధికారానికి బదులు దైవ వాక్యాధికారాన్ని ప్రొటస్టాంటు తత్వం ప్రబోధిస్తోన్నది. మొట్టమొదటగా ప్రొటస్టాంటు తత్వం దైవ సంబంధిత అంశాల్లో పౌర అధికారాన్ని నిరాకరిస్తూ ప్రవక్తలు అపోస్తలులతో గొంతు కలుపుతూ, “మనుష్యులకు కాదు దేవునికే మేము లోబడవలెను అంటున్నది. చార్లెస్ ® కిరీటం సమక్షంలో యేసుక్రీస్తు కిరీటాన్ని హెచ్చించింది. అంతేకాదు. ఇంకా ముందుకు వెళ్లింది. మానవుల బోధలన్నీ దైవ లేఖనాలను అనుసరించివుండాలని సిద్ధాంతీకరించింది.”- అదే పుస్తకం, పుస్త 13, అధ్యా 6. మరీ ముఖ్యంగా ప్రొటస్టాంటు వాదులు సత్యం విషయమై తము నిశ్చితాభిప్రాయాల్ని ప్రకటించే హక్కు తమకున్నదని కుండబద్దలు కొట్టి చెప్పారు. నమ్మి ఆచరించటమేగాక వాక్యం బోధిస్తున్నది ప్రకటిస్తామని చెప్పి ఈ విషయంలో కలుగజేసుకొనేందుకు ప్రీస్టులకుగాని మేజిస్ట్రీలకుగాని హక్కులేదని ఉద్ఘాటించారు. స్సయిర్స్ నిరసన మత అసహనానికి వ్యతిరేకంగా ఎత్తిన గళం. తమ అంతరాత్మ ప్రబోధాన్ననుసరించి దేవుని ఆరాధించే హక్కు తమకున్నదని మనుషులు చేసిన ప్రకటన. 
    

    
      
    

    
      ప్రకటన వెలువడింది. వేలాదిమంది మనసులపై అది ముద్రితమై పరలోక గ్రంథాల్లో దాఖలయ్యింది. ఏ మానవ యత్నమూ దాన్ని చెరిపివేయలేదు. సువార్తవాద జర్మనీ యావత్తు నిరసనను తన విశ్వాస ప్రకటనగా అంగీకరించింది. ప్రతీచోట మనుషులు ఈ ప్రకటనలో నూతన యుగ అవగాహనను చూశారు. స్పయి లోని ప్రొటస్టాంటులతో ఒక సామంతరాజు ఇలా అన్నాడు, “ఉద్రేకంగా, స్వేచ్ఛగా, నిర్భయంగా మీ భావాలను ప్రకటించటానికి మీకు కృపననుగ్రహించిన సర్వశక్తిగల దేవుడు నిత్యకాలం వరకు దృఢమైన క్రైస్తవ జీవితంలో మిమ్మల్ని సంరక్షించునుగాక.” - అదే పుస్తకం, పుస్త 13, అధ్యా 6. 
    

    
      
    

    
      కొంత వరకు జయం సాధించిన సంస్కరణ వాదం లోకం అనుగ్రహాన్ని సంపాదించటానికి సమయానుకూలంగా వ్యవహరించటానికి అంగీకరించివుంటే అది దేవుని చిత్తాన్నిగాని, తన సొంత ఉద్దేశాన్ని గాని నెరవేర్చి ఉండకపోవును. దాని నాశనాన్ని అదే కొనితెచ్చుకున్నట్లు అవ్వును. ఈ సంస్కరణల అనుభవం నుంచి రానున్న తరాల ప్రజలు వాదాలు నేర్చుకోవచ్చు. దేవున్ని ఆయన వాక్యాన్ని వ్యతిరేకించే సాతాను పనితీరు ఏమాత్రం మారలేదు. లేఖనాలు జీవితానికి మార్గదర్శకాలు కావటాన్ని సాతాను పదహారో శతాబ్దంలోలాగే నేడూ తీవ్రంగా వ్యతిరేకిస్తున్నాడు. మన కాలంలో అయితే లేఖన సిద్ధాంతాల విషయంలోను నీతి సూత్రాల విషయంలోను భ్రష్టత ఏర్పడింది. విశ్వాసానికి జీవిత విధానానికి బైబిలే ఏకైక నిబంధన అన్న మహత్తర ప్రొటస్టాంటు సూత్రాన్ని తిరిగి అవలంబించాల్సిన అవసరం ఎంతైనా ఉంది. మత స్వాతంత్ర్యాన్ని నాశనం చేయటానికి సాతాను సర్వవిధాలా కృషిచేస్తూనే ఉన్నాడు. స్పయిర్స్ నిరసన కారులు విసర్జించిన క్రైస్తవ వ్యతిరేక శక్తే తాను కోల్పోయిన ఆధిక్యాన్ని తిరిగి సంపాదించటానికి ఇతోధిక ఉత్సాహంతో ఇప్పుడు కృషి చేస్తున్నది. సంస్కరణ సంక్షోభ సమయంలో ప్రదర్షితమైన దైవ వాక్యానుసారమైన జీవన విధాన నియమాలు నేడు సంస్కరణకు స్పూర్తినిస్తున్నది. 
    

    
      
    

    
      ప్రొటస్టాంటులకు ప్రమాద సూచనలు కనిపించాయి. నమ్మకంగా నిలబడ్డ వారిని కాపాడేందుకు దైవహస్తం సిద్ధంగా ఉన్నదన్న సూచనలు కూడా కనిపించాయి. దాదాపు ఇదే సమయంలో “మెలాంగ్ తన్ తన మిత్రుడు సైమన్ గైనేయస్ ని స్పయిర్స్ నగర వీధుల గుండా తీసుకొని వెళ్లి రైన్ నదిని దాటుమని చెప్పాడు. అప్పుడు కురిసిన మంచును చూసి గైనేయస్ ఆశ్చర్య పడ్డాడు. నాకు తెలియని గంభీర వదనంగల వృద్ధుడొకడు నా ముందు నిలిచి ఫెర్డినాండ్ పంపిన కోర్టు అధికార్లు (నేయస్ని అరెస్టు చేయటానికి కాసేపటిలో రానున్నారు’ అని మెలాంగ్ తన్ అన్నాడు.” 
    

    
      
    

    
      పోపు మత విద్వాంసుడు ఫేబర్ ఆరోజు చేసిన ప్రసంగంలో (నేయసను తీవ్రంగా విమర్శించి చివరిలో “హేయమైన అపరాధాలకు” పాల్పడ్డాడంటూ గైనేయస్సు ఆక్షేపించాడు.” కోపం లేనట్లు నటిస్తూ ఫేబర్ మరుక్షణమే రాజు వద్దకు వెళ్లి హైడెల్ బర్గ్ ఆచార్యుడు గైనేయసను బంధించటానికి ఉత్తర్వు సంపాదించాడు. గైనేయసన్ను హెచ్చరించేందుకు దేవుడు తన దూతను పంపాడనటంలో మెలాం తనకి ఎలాంటి సందేహము లేదు. 
    

    
      
    

    
      హింసకుల చేతినుంచి గైనేయసను రైన్ నదీజలాలు కాపాడేంతవరకు ఆ నది గట్టుపై మెలాంగ్ తన్ కదలకుండా మెదల కుండా నిలిచి ఉన్నాడు. గ్రెనేయస్ ఆ నదినిదాటి ఆవలి గట్టుకు చేరినప్పుడు నిరపరాధుల రక్తం కోసం అర్రులు సాచే క్రూరుల నోటి నుంచి చిట్టచివరికి ఆయనను దేవుడు కాపాడాడు. అని కేకలు వేశాడు మెలాంగ్ తన్. మెలాంగ్ తన్ తిరిగి ఇంటికి వెళ్లే టప్పటికి అధికారులు గ్రెనేయస్ కోసం గాలిస్తూ వచ్చి ఇల్లంతా వెదకి గందరగోళం సృష్టించారని తెలుసుకున్నాడు.” అదే పుస్తకం, పుస్త 13, ఆధ్యా 6. 
    

    
      
    

    
      లోకంలోని అధికులముందు సంస్కరణ కృషి మరింత ప్రాధాన్యం సంతరిచుకోవలసి ఉంది. సువార్త వాద సామంత రాజులకు దర్శన మివ్వటానికి పెర్డినాండ్ రాజు నిరాకరించాడు. కాని తన కార్యాన్ని చక్రవర్తి ముందు సంఘనాయకులు రాజకీయ వేత్తల ముందు విన్నవించుకోటానికి అనుమతి ఇచ్చాడు. వివాదాల వల్ల దేశంలో తలెత్తిన గందరగోళాన్ని సద్దుమణిచేందుకు స్పయిర్స్ నిరసన జరిగిన మరుసటి ఏడాది ఆ బర్గ్ లో ఒక డయట్ ను చార్లెస్ V ఏర్పాటు చేసి దానికి తానే స్వయంగా అధ్యక్షత వహిస్తానని ప్రకటించాడు. ప్రొటస్టాంటు నాయకులంతా అక్కడ సమావేశం కావలసిందిగా ఆదేశాలు జారీ అయ్యాయి. 
    

    
      
    

    
      సంస్కరణోద్యమానికి పెను ప్రమాదం పొంచి ఉన్నట్లు కనిపించింది. దాని మద్దతు దారులు మాత్రం తమ కార్యాన్ని దేవుని కప్పగించి సువార్త పక్క దృఢంగా నిలబడ్డామని వాగ్దానం చేశారు. డయలకు హాజరు కారాదని కేంటన్ కౌన్సిలర్లు సేక్సనీ ఓటర్ కి విజ్ఞప్తి చేశారు. సామంత రాజుల్ని తన వలలో చిక్కించుకోటానికి వారు డయటక్కు హాజరు కావలసిందిగా చక్రవర్తి వారిని కోరాడని అన్నారు. బలవంతుడైన విరోధితో ఒక నగరంలో తలుపులు మూసుకొని ఉండటానికి వెళ్లటం ప్రమాదాన్ని కోరితెచ్చుకోటం కాదా? అయితే మరి కొందరిలాఅన్నారు, “సామంతరాజులు ధైర్యంతో మసలుకొంటే చాలు. దైవ కార్యం విజయం సాధిస్తుంది.” “దేవుడు నమ్మదగిన వాడు. ఆయన మనల్ని ఎన్నడూ విడిచిపెట్టడు” అన్నాడు లూథర్ - అదే పుస్తకం, పుస్త 14, అధ్యా 2. ఓటరు తన మంది మార్బలంతో ఆగ్స్ బర్గ్ కి పయనమయ్యాడు. ఆయన ముందున్న ప్రమాదమేంటో అందరికీ తెలిసిందే. భయాందోళన నిండిన హృదయంతో విచార వదనాలతో అనేకులు ముందుకు వెళ్లారు. వారితోపాటు కోబర్గ్ వరకూ వెళ్లిన లూథర్ ఆ ప్రయాణంలోనే రచించిన “దేవుడు మనకు బలమైన కోట అన్న పాట పాడూ దిగులు చెందుతున్న వారి ఆత్మలో ఉత్సాహోద్రేకాలని నింపాడు. ఆత్మావేశంతో నిండిన ఆ గీతంతో అనేక ఆందోళనలు మాయమయ్యాయి. అనేక హృదయ భారాలు తొలగిపోయాయి. 
    

    
      
    

    
      లేఖన నిదర్శనాలతో క్రమపద్ధతిలో తమ అభిప్రాయాలను వ్యక్తం చేసే ఒక ప్రకటనను రూపొందించి దాన్ని డయట్ ముందు పెట్టాలని సంస్కరణ వాద సామంత రాజులు నిశ్చయించుకొన్నారు. దాన్ని రూపొందించి సిద్ధంచేసే బాధ్యతను లూథర్ మెలాంగ్ తన్లు వారి సహచరులకు అప్పగించారు. ఈ ప్రకటనను ప్రొబస్టాంటులు తమ విశ్వాస వ్యక్తీకరణగా అంగీకరించి ప్రాముఖ్యమైన ఆ పత్రాలపై సంతకాలు చేయటానికి సమావేశమయ్యారు. అది అతి గంభీర సమయం. క్లిష్ట సమయం కూడా తమ కార్యం రాజకీయాంశాలతో మిళితమై గందరగోళానికి దారితీయకూడదని సంస్కరణ వాద నేతలు ఆందోళన చెందారు. దిద్దుబాటు ప్రభావం దైవ వాక్యం ప్రసరించేదే కావాలి తప్ప వేరే ప్రభావాలకు తావుకాకూడదన్నది వారి మనోగతం. 
    

    
      
    

    
      ప్రకటన పత్రంపై సంతకాలు చేయటానికి క్రైస్తవ సామంతరాజులు ముందుకు వస్తుండగా వారిని వారిస్తూ మెలాంగ్ తన్ ఇలా అన్నాడు, “ఈ విషయాల్ని వేదాంతపండితులు సువార్త బోధకులు ప్రతిపాదించాలి. ఈ లోకంలో ప్రబల శక్తిగల సామంత భూపాలుర ఆధిపత్యాన్ని ఇతర విషయాలకు అట్టి పెట్టు కుందాం.” దానికి సమాధానంగా సేక్సనీకి చెందిన జాన్ ఇలా అన్నాడు, “నన్ను మినహాయించవద్దని మనవి. ఏది మంచిదో అది చేయటమే నా అభిమతం. కిరీటం అంత ప్రాముఖ్యం కాదు నాకు. ప్రభువు నా రక్షకుడని ఒప్పుకోటానికి నేను ఆశపడున్నాను. ఓటరుగా నేను ధరించే టోపీకన్నా న్యాయాధిపతిగా నేను వేసుకొనే అంగీకన్నా యేసుక్రీస్తు సిలువే నాకు ముఖ్యం.” ఇలా అన్న తరువాత అతడు ప్రకటన పత్రంపై తన పేరు రాశాడు. ఇంకొక సామంతరాజు కలం తీసుకొంటూ అన్నమాటలివి, “నా ప్రభువైన యేసుక్రీస్తును గౌరవించేందుకు అవసరమైతే నా సంపదను, నా ప్రాణాన్ని విడిచి పెట్టటానికి సిద్ధంగా వున్నాను. నా ప్రజలను, రాజ్యాన్ని, నా తండ్రుల దేశాన్ని విడవనైనా విడుస్తానుగాని ఈ ప్రకటన పత్రంలోవున్న సిద్ధాంతాన్ని మాత్రం విడువను”. అదే పుస్తకం, పుస్త 14, అధ్యా 6. ఆ దైవ భక్తుల విశ్వాసం ధైర్యసాహసాలు అట్టివి. 
    

    
      
    

    
      చక్రవర్తి ముందు హాజరవ్వటానికి ఏర్పాటైన సమయం వచ్చింది. చార్లెస్ తన సింహాసనాన్ని అధిష్టించాడు. ఓటర్లు, సామంతరాజులు ఆయన చుట్టూ కూర్చొని ఉన్నారు. చక్రవర్తి ప్రొటస్టాంటు సంస్కరణ వాదులకు దర్శన మిచ్చాడు. వారి విశ్వాస ప్రకటన పత్రాన్ని చదివాడు. ప్రతిష్టాత్మకమైన ఆ సభలో సువార్త సత్యాన్ని సుస్పష్టంగా వివరించటం పోపు సంఘం దోషాలను ఎత్తిచూపటం జరిగింది. అది సంస్కరణ చరిత్రలో మహత్తర దినమని క్రైస్తవ చరిత్రలోను మానవజాతి చరిత్రలోను మహోజ్వల దినాల్లో ఒకటని పేరుగాంచింది.” - అదే పుస్తకం, పుస్త 14, అధ్యా 7. 
    

    
      
    

    
      వరమ్స్ లో జాతీయ సభముందు విటన్బర్గ్ సన్యాసి ఒంటరిగా నిలచి కొన్నేళ్లు గతించాయి. ఇప్పుడు ఆయన స్థానంలో సామ్రాజ్యమంతటిలో ఉత్తములు, మిక్కిలి శక్తిమంతులు అయిన సామంతరాజులు ఉన్నారు. ఆర్ట్స్ బర్గ్ సభకు హాజరు కాకూడదని లూథర్ ని నిషేధించారు గాని తన మాటల ద్వారా, ప్రార్థనల ద్వారా ఆయన అక్కడ ఉన్నాడు. అంత వైభవోపేతమైన సభలో ప్రఖ్యాతిగాంచిన విశ్వాసులు క్రీస్తును బహిరంగంగా ప్రశంసించిన సమయం వరకు జీవించి ఉన్నందుకు నేనెంతో ఆనందిస్తున్నాను” - అదే పుస్తకం, పుస్త 14, అధ్యా 7. లేఖనాలు చెబుతున్నది ఈ రీతిగా నెరవేరింది, “సిగ్గుపడక రాజుల యెదుట నీ శాసనములను గూర్చి నేను మాటలాడెదను. నీ ఆజ్ఞలను బట్టి నేను హర్షించెదను” కీర్తనలు 119:46. 
    

    
      
    

    
      సువార్త నిమిత్తం చెరసాల పాలైన పౌలు దినాల్లో సామ్రాజ్య ప్రధాన నగరంలోని యువరాజులు ప్రముఖ పౌరుల ముందుకు సువార్తను తేవటం జరిగింది. కనుక ఈ తరుణంలో వేదిక నుంచి బోధించటాన్ని చక్రవర్తి నిషేధించిన సువార్త రాజ భవనం నుంచి ప్రకటిత మయ్యింది. సేవకులు, దాసులు కూడా వినటానికి యోగ్యంకానిదని అనేకులు పరిగణించిన సువార్తను సామ్రాజ్యంలోని అధికారులు ప్రభువులు విస్మయంతో విన్నారు - రాజులు, గొప్పవారు, శ్రోతలు. పట్టాభిషేకం పొందిన యువరాజులు బోధకులు. ప్రసంగం రారాజు దేవుని సత్యం. అపోస్తలుల కాలం నుంచి నేటి వరకు ఇంత గొప్ప కార్యం జరగలేదు. ఇంత గొప్ప సాక్ష్యం వినబడలేదు” అంటున్నాడొక రచయిత.- డి అబినే, పుస్త 14, అధ్యా 7. 
    

    
      
    

    
      “లూథరన్లు చెబుతున్న దంతా వాస్తవమే. దాన్ని కాదనలేం.” అన్నాడో పోపు మతవాద బిషప్. “ఓటరు అతడి మిత్రులు రూపొందించిన ప్రకటన పత్రాన్ని హేతుబద్దమైన కారణాలతో నీవు తోసిపుచ్చగలవా?” అడిగాడు డాక్టర్ ఏక్ తన సహచరుణ్ణి. “అపోస్తలులు ప్రవక్తల రచనల దృష్ట్యా తోసి పుచ్చలేము” కాని ఫాదర్లు, సభలు చెబుతున్న దాన్ని బట్టి తోసిపుచ్చగలం” సమాధానం చెప్పాడతను. “నా కర్దమయ్యింది, నీవు చెప్పేదాని ప్రకారం లూథరన్లు లేఖనాను సారంగాను మనం లేఖనానికి విరుద్ధంగాను ఉన్నామనేగా?” ప్రశ్నించాడు డా. ఎక్.. అదే పుస్తకం, పుస్త 14, అధ్యా 8. 
    

    
      
    

    
      జర్మనీ సామంతరాజులలో కొందరు దిద్దుబాటు విశ్వాసాన్ని స్వీకరించారు. ప్రొటస్టాంటుల విశ్వాసమే సత్యమని స్వయాన చక్రవర్తీ ప్రకటించాడు. విశ్వాస ప్రకటనపత్రం అనేక భాషల్లోకి అనువాదమై ఐరోపా ఖండమంతా ప్రచురితమయ్యింది. అనంతర తరాల్లో మిలియన్ల కొద్దీ ప్రజలు దానిని తమ విశ్వాస ప్రకటనగా అంగీకరించారు. 
    

    
      
    

    
      నమ్మకమైన దైవ సేవకులు ఒంటరిగా కృషి చేయటం లేదు. అంధకార శక్తులు ఉన్నత స్థలాల్లోని దుష్టత దురాత్మలు వారికి వ్యతిరేకంగా జట్టుకట్టినప్పటికీ దేవుడు తన ప్రజల్ని విడిచిపెట్టలేదు. 
    

    
      
    

    
      పూర్వ ప్రవక్తమల్లే వారి నేత్రాలు తెరచుకోవటం జరిగినట్లయితే వారు దేవుని సముఖానికి, సహాయానికి రుజువులు చూడగలిగి ఉండేవారు. శత్రుసైన్యం తమను చుట్టుముట్టి తప్పించుకోటానికి అవకాశం లేకుండా చేసిన సైన్యాన్ని చూడుమంటున్న తన సేవకుణ్ణి గురించి ఏలియా ప్రవక్త ఈ ప్రార్ధన చేశాడు, “యెహోవా వీడు చూచునట్లు, దయచేసి వీని కండ్లను తెరువుము” 2 రాజులు 6:17.5. పర్వతం రధాలతోను, అగ్ని గుర్రాలతోను నిండి ఉండటం దైవ సేవకుణ్ణి సంరక్షించేందుకు పరలోక సైన్యం మోహరించి సంసిద్ధంగా ఉండటం అతను చూశాడు. సంస్కరణ కార్యంలో నిమగ్నులై ఉన్న వారిని దూతలు ఆవిధంగా సంరక్షిస్తారు. 
    

    
      
    

    
      లూథర్ నిష్టగా ఆచరించిన సూత్రాల్లో ఒకటి సంస్కరణకు మద్దతు కోసం లౌకికాధికారాన్ని ఆశ్రయించటంగాని దాన్ని రక్షించుకోటానికి ఆయుధాలు ఉపయోగించటంగాని చేయకూడదన్నది. సామ్రాజ్యంలోని సామంత భూపాలురు సువార్తను విశ్వసించినందుకు సంతోషించాడు. అయితే వారు సంయుక్త సంరక్షక సమితి ఏర్పాటును ప్రతి పాదించినప్పుడు “సువార్త సిద్ధాంతాన్ని దేవుడు మాత్రమే పరిరక్షించాలి. మానవుడు ఇందులో ఎంత తక్కువ కలుగజేసుకుంటే అంత బలంగా దేవుడు మనకు మద్దతు నిస్తాడు. వారు ప్రతిపాదించిన ముందు జాగ్రత్తలు భయానికి పాపపూరితమైన అపనమ్మకానికి సూచన” అని ఉద్ఘాటించాడు.- డి అబినే, లండన్ ఏడి, పుస్త 10, అధ్యా 14. 
    

    
      
    

    
      దిద్దుబాటు విశ్వాసాన్ని నాశనం చేయటానికి శక్తిమంతులైన శత్రువులు ఏకమవుతున్నప్పుడు, దానికి వ్యతిరేకంగా వేలాది మంది కత్తులు దూస్తున్న తరుణంలో లూథర్ ఇలా రాశాడు, “సాతాను తన ఉగ్రతను ప్రదర్శిస్తున్నాడు. నీతి నిజాయితీ లేని మతాధి పతులు కుట్ర పన్నుతున్నారు. మనపై యుద్ధం విరుచుకు పడే ప్రమాదం కనిపిస్తుంది. దైవాత్మ ప్రభావం వల్ల వారు శాంతిని కోరేందుకుగాను ప్రజలు విశ్వాసం ద్వారాను ప్రార్ధన ద్వారాను దైవ సింహాసనం ముందు వీరోచితంగా పోరు సల్పాల్సిందని వారిని హెచ్చరించండి. మనం ప్రధానంగా చేయవలసిన పని ప్రార్ధించటం. ఇప్పుడు తాము పదునైన ఖడ్గానికి, సాతాను ఆగ్రహానికి గురి అయి ఉన్నారని ప్రజలు తెలుసుకోవాలి. వారు ర్ధన చేయాలి.” డి.అబినే, పుస్త 10, అధ్యా 14. 
    

    
      
    

    
      కొంతకాలం అయిన తర్వాత సంస్కరణ వాద సామంత రాజులు తల పెట్టిన సమితిని ప్రస్తావిస్తూ, ఈ సమరంలో మనం ప్రయోగించే ఒకే ఒక అస్త్రం “ఆత్మఖడ్గము” అని ప్రకటించాడు లూథర్. సేక్సనీ ఓటరుకు ఆయన ఇలా రాశాడు, “ప్రతిపాదించిన మిత్రతను అంగీకరించటానికి మా మనస్సాక్షి ఒప్పకోటంలేదు. “మన సువార్త ఒక్క రక్తపు బొట్టు కారటానికి కారణమవటం చూడటంకన్న పదిసార్లు మరణించటానికైనా మేము సిద్ధమే.మన పాత్ర వధకు తెచ్చిన గొర్రెపిల్లలా ఉండటం. మనం క్రీస్తు సిలుపను ధరించాలి. తమరు భయంలేకుండా ఉండండి. మన శత్రువులు తమ ప్రగల్భాల వల్ల సాధించగల దానికన్నా మనం మన ప్రార్థనల ద్వారా ఎక్కువ సాధించగలుగుతాం. మన సహోదరుల రక్తంతో మీ చేతులు మలినం కాకూడదని నేను కోరుకొంటున్నాను. మనల్ని మనం తన ట్రిబ్యూనళ్లకు అప్పగించుకోవాలన్నది చక్రవర్తి అభీష్టమైతే మనం అందుకు సిద్ధమే. మా విశ్వాసాన్ని మీరు కాపాడలేరు. ప్రతివ్యక్తి వ్యక్తిగతంగా విశ్వసించి అందులోని ప్రమాదాన్ని ఎదుర్కోవాలి.”- అదే పుస్తకం, పుస్త 14, అధ్యా 1. 
    

    
      
    

    
      రహస్య ప్రార్ధన నుంచి వచ్చిన శక్తి దిద్దుబాటు కాలంలోని ప్రపంచాన్ని కుదిపివేసింది. దైవ సేపకులు దైవ వాగ్దానాల బండపై పరిశుద్ధమైన ప్రశాంతతతో తమ పాదాలు మోపారు. ఆగ్స్ బర్గ్ పోరాటంలో లూథర్ కనీసం మూడు గంటలు ప్రార్ధనలో గడపకుండా ఒక్కరోజు కూడా గడవలేదు. అధ్యయనానికి మిక్కిలి అనుకూలంగా ఉండే సమయం నుంచి ఎంపిక చేసుకొన్న గంటలివి. తన గదిలో ఏకాంత ప్రార్థనలో “ఆరాధన భావం, భయం, నిరీక్షణ నిండిన మాటలతో ఒక స్నేహితుడితో మాట్లాడే రీతిగా తన ఆత్మను దేవునిముందు ఒలకబోయటం వినిపించేది. ” “నీవు మాతండ్రివని, దేవుడవనీ బిడ్డల్ని హింసించే వారిని చెల్లాచెదురు చేస్తావని నాకు తెలుసు. ఎందుకంటే మా మూలాన నీవే అపాయంలో ఉన్నావు. ఇది నీకార్యం, నీ ఒత్తిడి చేతనే మేము ఈ కార్యాన్ని చేపట్టాం. కనుక ఓతండ్రి మమ్మల్ని కాపాడు” - అదే పుస్తకం, పుస్త 14, అధ్యా 6. 
    

    
      
    

    
      భారంతో కుంగి భయాందోళనలకు గురి అయిన మెలాంగ్ తన కి లూథర్ ఇలా రాశాడు, “క్రీస్తులో కృప సమాధానం, లోకంలో కాదు సుమా. క్రీస్తులో ఆమెన్.” నిన్ను అతలాకుతలం చేస్తున్న చింతలు ఆందోళనలంటే నాకు అమితమైన ద్వేషం. నీవు చేపట్టిన కార్యం అనుచిత కార్యమైతే దాన్ని విడిచి పెట్టు. అది న్యాయమైందైతే నిర్భయంగా నిద్రించుమని మనల్ని ఆదేశిస్తున్న ప్రభువిచ్చిన వాగ్దానాన్ని మనం శంకించటం దేనికి? ...న్యాయం కోసం సత్యం కోసం పని చేయటానికి క్రీస్తు వెనుకాడడు. ఆయన జీవిస్తున్నాడు. పరిపాలిస్తున్నాడు. ఇక మనకేమి భయం?” అదే పుస్తకం, పుస్త 14, అధ్యా 6. 
    

    
      
    

    
      తన సేవకుల మొర దేవుడు ఆలకించాడు. ఈ అంధకార లోక పాలకులు వ్యతిరేకించినప్పటికీ సత్యాన్ని ప్రచురించటానికి సామంత రాజులకు సువార్త ప్రబోధకులకు కృపను ధైర్యాన్ని దేవుడు అనుగ్రహించాడు. ప్రభువిలా అంటున్నాడు, “ఇదిగో నేను ముఖ్యమును ఏర్పరచ బడినదియు అమూల్యమునగు మూలరాతిని సీయోనులో స్థాపించుచున్నాను. ఆయనయందు విశ్వాసముంచువాడు ఏమాత్రమును సిగ్గుపడడు” 1 పేతురు 2:6. ప్రొటస్టాంటు సంస్కర్తలు క్రీస్తుపై తమ నిర్మాణం నిర్మించుకొన్నారు. నరక ద్వారాలు వారిని జయించలేక పోయాయి. 
    

    
      
    

    

    
      
    

    
      అధ్యాయం 12—ఫ్రెంచ్ సంస్కరణ
    

    
      
    

    
      స్పెయిర్స్ నిరసన ఆగ్స్ బర్గ్ ప్రకటన జర్మనీలో సంస్కరణ విజయాన్ని సాధ్యపర్చాయి. అనంతరం సంవత్సరాలుగా సంఘర్షణ సాగింది. అంధకారం అలము కొన్నది. మద్దతు దారుల మధ్య విభేదాలు, బలవంతులైన శత్రువుల దాడులతో ప్రొటస్టాంటు తత్వం పూర్తిగా నాశనమవ్వటం తథ్యమనిపించింది. తమ విశ్వాసం నిమిత్తం వేలాదిమంది ప్రాణాలర్పించారు. అంతర్యుద్ధం ఆరంభమయ్యింది. ప్రొటస్టాంటు ఉద్యమ నాయకుల్లో ఒకడు ఉద్యమానికి ద్రోహం తల పెట్టాడు. సంస్కరణ వాద సామంతరాజుల్లో ఉత్తములు చక్రవర్తి చేతికి చిక్కగా వారిని బానిసలమల్లే, బంధించి నగర వీధులగుండా ఈడ్చుకు వెళ్లారు. గెలుపు సాధించాననుకొన్న సమయంలోనే చక్రవర్తిని పరాజయం మొత్తింది. తన చేతుల్లో నుంచి ఎర విడిపించుకొని పోవటం చూశాడు. చివరకు తాను ఏ సిద్ధాంతాల్ని నాశనం చేయటానికి తన జీవితాశయంగా పెట్టుకొన్నాడో వాటి విషయంలో సహసం చూపక తప్పింది కాదు. సిద్ధాంత వ్యతిరేకతను నిర్మూలించేందుకు అతడు తన రాజ్యాన్ని, ధనాగారాన్ని, తుదకు తన ప్రాణాల్ని పణంగా పెట్టాడు. ఇప్పుడు అతడి సేనలు యుద్ధం వల్ల క్షీణించి పోయాయి. బొక్కసం ఖాళీ అయ్యింది. అతడి పాలన కింద రాజ్యాలు తిరుగుబాటు చేశాయి. ఏ విశ్వాసాన్ని అణచివేయటానికి అతడు శతధా ప్రయత్నించాడో అది తామరతంపరగా వృద్ధిచెందుతున్నది. చార్లెస్ రి సర్వ శక్తునితో పోరాడుతున్నాడు. దేవుడు “వెలుగు కలుగుగాక” అని పలికితే చక్రవర్తి చీకటిని ఉంచటానికి ప్రయత్నించాడు. అతడి ప్రయాస వృధా అయ్యింది. అకాలంగా ముసలివాడై, సుధీర్ఘమైన పోరాటం వల్ల కృషించి, సింహాసనాన్ని త్యజించి ఏకాంత వాసాన్ని ఎన్నుకొన్నాడు. 
    

    
      
    

    
      జర్మనీలో లాగే స్విడ్జర్లాండులోనూ సంస్కరణకు చీకటి దినాలు వచ్చాయి. అనేక కేంటన్లు (రాష్టాలు) దిద్దుబాటు విశ్వాసాన్ని స్వీకరించగా కొన్ని రోము మత విశ్వాసాన్ని గుడ్డిగా అనుసరించాయి. సత్యాన్ని ఆచరించటానికి ఎంపిక చేసుకొన్న వారిని వారు హింసించటం చివరికి అంతర్యుద్ధానికి దారితీసింది. జ్వింగ్లీ, ఆయనను అనుసరించిన అనేకులు కస్పెల్ రణరంగంలో కూలిపోయారు. ఈ భయంకర పరిణామాలకు ఎకో లేంపడియస్ గుండె చెదరి కొంత కాలానికి మరణించాడు. రోము విజయం సాధించింది. అనేక చోట్ల తాను పోగొట్టుకొన్న దాన్ని తిరిగి సాధించటానికి సిద్ధంగా ఉన్నట్లు కనిపించింది. అయితే ఎవరి ఆలోచనలు అనంతకాలం నుంచి ఉన్నవో ఆ ప్రభువు తన కార్యాన్నిగాని తన ప్రజల్నిగాని విడిచిపెట్టలేదు. ఆయన హస్తం వారికి విడుదల కలిగించింది. ఇతర దేశాల్లో సంస్కరణను ముందుకు తీసుకు వెళ్లేందుకు ప్రభువు వారిని లేపాడు. 
    

    
      
    

    
      ఫ్రేస్స్ లో సంస్కరణ సందర్భంగా లూథర్ పేరు వినబడకముందే అరుణోదయ కాంతులు కనిపించాయి. ఆ వెలుగును వీక్షించిన వారిలో ప్రధముడు వృద్దుడైన లెఫెవర్. లెఫెవర్ విద్యావంతుడు, పేరిస్ విశ్వవిద్యాలయంలో ఆచార్యుడు. యధార్ధత ఉద్రేకం కలిగిన పోపు మతవాది. తన ప్రాచీన సాహిత్య పరిశోధన బైబిలు అధ్యయనానికి నడిపించింది. అతను తన విద్యార్థులకు బైబిలును పరిచయం చేశాడు. 
    

    
      
    

    
      లెఫెవర్ పరిశుదుల్ని (సెయింటుల్ని) ఆరాధించటంలో ఎంతో ఉత్సాహం కనపర్చేవాడు.సంఘ ఇతిహాసాల్లో ఉన్న పరిశుద్ధులు హతసాక్షుల చరిత్రను రచించటానికి పూనుకొన్నాడు. ఇది ఎంతో శ్రమతో కూడిన పని. అయినా ముందుకు వెళ్లి చాలా పని చేశాడు. బైబిలు నుంచి చాలా సహాయం లభిస్తుందన్న ఉద్దేశంతో అధ్యయనం మొదలు పెట్టాడు. నిజానికి ఇక్కడ పరిశుదుల పరిచయం కలిగింది కాని రోము పంచాంగంలో ఉన్నట్లు కాదు. దైవకాంతి ఆయన మనసును వరదల్లే నింపింది. విస్మయంతో ఒకింత విసుగుదలతో తాను ఎంపిక చేసుకొన్న కార్యాన్ని పక్కన పెట్టి వాక్య పఠనంపై దృష్టి పెట్టాడు. తాను కనుగొన్న సత్యాలను బోధించటానికి వెంటనే పూనుకొన్నాడు. 
    

    
      
    

    
      1512 లో లూథర్ గాని, జ్వింగ్లీగాని దిద్దుబాటు కృషిని ప్రారంభించకముందే లెఫెవర్ ఇలా రాశాడు, “విశ్వాసం ద్వారా మనకు నీతినిచ్చి కేవలం కృపద్వారా మనల్ని నీతిమంతులని తీర్పు తీర్చేవాడు దేవుడే ” — విలీ, పుస్త 13, అధ్యా 1. రక్షణ మర్మాల గురించి ప్రస్తావిస్తూ తన దిగ్ర్భమ అతను ఇలా వ్యక్తం చేశాడు, “ఆ నియమం ఎంత గొప్పదో మాటల్లో చెప్పలేం. అపరాధి విడుదల పొందగా పాపంలేని ఆ ప్రభువు శిక్ష అనుభవించాడు. దీవెన శాపాన్ని భరిస్తుంది. శాపగ్రస్తుడు ఆశీర్వాదం పొందటానికి వస్తాడు. జీవం మరణిస్తుంది. మరణం జీవిస్తుంది. చీకటి మహిమను కప్పుతుంది. ముఖంపై అయోమయం తాండవిస్తున్న మనిషి మహిమను ధరిస్తాడు.”- డి అబినే, లండన్, ఎడి, పుస్త 12, అధ్యా 2. 
    

    
      
    

    
      లెఫెవర్ మాటలు ఆత్రుతగా విని ఆయన స్వరం మూగబోయిన చాలా కాలానికి సత్యాన్ని ప్రకటించటం కొనసాగించాల్సిన వారు ఆయన విద్యార్థులలో కొందరున్నారు. అలాంటి వారిలో విలియమ్ ఫేరెల్ ఒకడు. ఫేరెల్ తల్లిదండ్రులు భక్తిపరులు. సంఘబోధనలను అచంచల విశ్వాసంతో అంగీకరించటం ఫేరెల్ నేర్చుకొన్నాడు. అపోస్తలుడైన పౌలుతో కలిసి తన గురించి తాను ఇలా చెప్పుకొని ఉండవచ్చు. “మన మతములోని బహు నిష్ఠగల తెగను అనుసరించి పరిసయ్యుడుగా ప్రవర్తించినట్లు చెప్పగలరు..” ఆ. కొ.26:5. నిషగల రోమను మత వాదిగా సంఘాన్ని వ్యతిరేకించటానికి సాహసించిన వారిని నాశనం చేయటానికి ముందంజ వేసేవాడు ఫేరెల్. అనంతరం తన జీవితంలోని ఈ సమయాన్ని ప్రస్తావిస్తూ అతను ఇలా అన్నాడు, “ఎవరైన పోపుకు వ్యతిరేకంగా మాట్లాడటం విన్నప్పుడు నేను కోపంగా ఉన్న తోడేలల్లే పళ్లు నూరేవాణ్ణి”— విలీ, పుస్త 13, అధ్యా 2. పరిశుద్ధుల ఆరాధనల్లో అలుపెరగకుండా పాలు పొందే వాడు. లెఫెవర్‌తో కలసి పేరిస్ నగరంలోని సంఘాల చుట్టూ తిరిగి సంఘ పీఠాలవద్ద పూజలు సల్చి పరిశుద్ధ విగ్రహాల్ని అర్పణలతో అలంకరించాడు. ఈ కర్మకాండ ఆత్మకు శాంతిని ప్రసాదించలేకపోయింది. తాను పాపినన్న ఆలోచన అతణ్ణి విడిచిపెట్టలేదు. ప్రాయశ్చితార్ధం తాను చేసిన క్రియలు తన పాపాన్ని తీసివేయలేక పోయాయి. సంస్కర్త పలికిన ఈ మాట దేవుడు పలికిన మాటల్లా వినిపించాయి, “రక్షణ కృపద్వారా కలుగుతుంది” నిరపరాధికి శిక్ష, అపరాధికి విముక్తి కలిగిస్తుంది. “క్రీస్తు సిలువ మాత్రమే పరలోక ద్వారాలు తెరచి నరక ద్వారాలు మూసివేస్తుంది” - అదే పుస్తకం, పుస్త 13, అధ్యా 2. 
    

    
      
    

    
      సత్యాన్ని ఫేరెల్ ఆనందంగా అంగీకరించాడు. పౌలుకు కలిగినలాంటి మార్పు కలగటంతో ఆయన సంప్రదాయం చెరనుంచి విడుదల పొంది దేవుని కుమారుల స్వాతంత్ర్యంలో ప్రవేశించాడు. “ఆకలిగొని హత్యకు పాల్పడే తోడేలు హృదయం బదులు పోపు నుంచి తన హృదయాన్ని పూర్తిగా ఉపసంహరించుకొని, దాన్ని యేసుక్రీస్తుకిచ్చి, సాధు స్వభావం కలిగిన, హాని చేయని గొట్రెపిల్లలా తిరిగి వచ్చాను” అంటున్నాడాయన. డి అబినే, పుస్త 12, అధ్యా 3. 
    

    
      
    

    
      లెఫెవర్ తన విద్యార్థులకు సత్యాన్ని బోధిస్తుండగా ఫెరేల్ పొపు మతాన్ని ఎంత ఉద్రేకంగా ప్రబోధించాడో అంత ఉద్రేకోత్సాహలతో క్రీస్తు సేవను నిర్వహిస్తూ సత్యాన్ని బహిరంగంగా ప్రకటించాడు. ఒక సంఘాధికారి మియాక్స్ బిషప్ వారిలో చేరాడు. సమర్ధత పరంగాను విజ్ఞాపన పరంగాను ఉన్నత శ్రేణికి చెందిన ఇతర అధ్యాపకులు సువార్త ప్రచారంలో వారితో చేతులు కలిపారు. చేతిపనివారు కర్షకుల గృహాలు మొదలుకొని రాజభవనం వరకు అన్ని వర్గాల నుంచి సువార్త నంగీకరించినవారిలో ఉన్నారు. అప్పటి రాజు ఫ్రెన్సెస్ I సహోదరి దిద్దుబాటు విశ్వాసాన్ని అంగీకరించింది. రాజు రాజమాత దిద్దుబాటు విశ్వాసం పట్ల సుముఖంగా ఉన్నట్లు కొంతకాలం కనిపించారు. సంస్కరణ వాదులు క్లీన్ సీస్ రాజు సువార్తను అనతికాలంలోనే అంగీకరిస్తాడన్న ఆశాభావంతో ఉన్నారు. 
    

    
      
    

    
      అయితే వారి ఆశలు అడియాసలు కాబోతున్నాయి. క్రీస్తు అనుచరులకు శ్రమలు, హింస వేచి ఉన్నాయి. దైవ కృప చొప్పున ఇది వారికి కనుమరుగయ్యింది. రానున్న పెనుతుఫానును ఎదుర్కోటానికి అవసరమైన శక్తిని సంపాదించుకోటానికిగాను వారు కొంత కాలం శాంతి ననుభవించారు. ఆ కాలంలో సంస్కరణ పురోగమించింది. తన డయాసీలోని బోధక వర్గానికి ప్రజలకు ఉపదేశమివ్వటానికి మియాక్స్ బిషప్ ఉద్రేకంగా కృషిచేశాడు. అజ్ఞానులు, దుర్వర్తసులు అయిన ప్రీస్టులను తొలగించాడు. వారి స్థానాల్లో విద్యావంతుల్ని, భక్తిశ్రద్ధలు గలవారిని నియమించాడు. దైవవాక్యాన్ని సొంతంగా చదువుకొనే అవకాశం తన ప్రజలకుండాలని బిషప్ వాంఛించాడు. ఆ వాంఛ నెరవేరింది. లెఫెవర్ నూతన నిబంధన అనువాదాన్ని చేపట్టాడు. లూథర్ అనువదించిన జర్మను బైబిలు విట్బెర్గ్ లో విడుదల అవుతున్న సమయంలో మియా లో ఫ్రెంచ్ నూతన నిబంధన ప్రచురితమయ్యింది. తన పేరిష్ లో దాన్ని ప్రచురించటంలో బిషప్ శాయశక్తుల కృషిచేశాడు. కొద్దికాలంలోనే మియా లోని శ్రామిక ప్రజలు పరిశుద్ధ లేఖనాలను చదువుకో గలిగారు. 
    

    
      
    

    
      దాహార్తితో మరణిస్తున్న ప్రయాణికులు ఏటి ప్రవాహాన్ని ఉత్సాహంతో స్వాగతించినట్లే ఈ ఆత్మలు కూడా దేవుని వర్తమానాన్ని ఆసందంతో అందుకొన్నారు. పొలాల్లోని పనివారు, కర్మాగారాల్లోని శ్రామికులు ప్రశస్త బైబిలు సత్యాలు ప్రస్తావించుకొంటూ ఉత్సాహం పొందే వారు. సాయంత్రం పానశాలలకు వెళ్లే బదులు వాక్యం పఠించటానికి ప్రార్థించటానికి ప్రభువును స్తుతించటానికి గుహల్లో సమావేశమయ్యేవారు. ఈ సమాజాల్లో గొప్ప మార్పు కనిపించింది. అట్టడుగు తరగతులకు చెంది అక్షర జ్ఞానానికి నోచుకోని శ్రమజీవులను సంస్కరించి ఉన్నత స్థాయికిలేపే దైవకృపాశక్తి ప్రస్ఫుటంగా కనిపించింది. సువార్తను చిత్తశుద్ధితో స్వీకరించే వారి విషయంలో అది సాధించే కార్యాలకు దీనులు, మమతానురాగాలు గల వారు, పరిశుద్దులు అయిన వారు సాక్షులుగా నిలిచారు. 
    

    
      
    

    
      మియ లో వెలిగించిన దీపం కాంతి దూర ప్రాంతాలకు ప్రసరించింది. విశ్వాసుల సంఖ్య దినదినం పెరిగింది. సంఘనేతల ఆగ్రహావేశాలను రాజు అదుపులో ఉంచాడు. సన్యాసుల మత దురభిమానం రాజుకు నచ్చలేదు. తుదకు పోపు మతనాయకులు రాజును లొంగదీసుకొన్నారు. దహన స్తంభాల్ని సిద్ధం చేశారు. మియాక్స్ బిషప్ తన సమ్మకాల ఉపసంహారనో, దహస దండనో రెంటిలో ఒకదాన్ని ఎన్నుకోవలసి వచ్చినప్పుడు సులభ మార్గాన్ని ఎన్నుకొన్నాడు. నాయకుడు దారి తప్పినప్పటికీ అతడి మందమాత్రం అచంచలంగా నిలిచింది. అనేకమంది మంటల్లో కాలుతూ తమ సాక్ష్యాన్ని చెప్పారు. దహన స్తంభం వద్ద తాము చూపిన ధైర్యం విశ్వాసం ద్వారా ఈ దీన క్రైస్తవులు శాంతి సమాధానాల రోజుల్లో తమ సాక్ష్యాన్ని విని ఎరుగని వేలాదిమంది ప్రజలతో మాట్లాడారు. 
    

    
      
    

    
      హింసాకాండ, ఎగతాళి మధ్య క్రీస్తు నిమిత్తం సాక్ష్యం చెప్పేందుకు సాహసించిన వారు సామాన్యులు, నిరుపేదలు మాత్రమేకాదు. రాజ భవంతుల విలాసమందిరాల్లో, కోటల్లో సత్యాన్ని భాగ్యంకన్న, హోదాకన్న చివరికి ప్రాణంకన్న అధికంగా ఎంచిన రాజవంశపు ఆత్మలున్నాయి. బిషప్ నిలువుటంగీ మాటున పాగా మాటున దాగి ఉన్న స్పూర్తికన్నా రాజకవచం మరుగున ఉన్న స్పూర్తి సమున్నతమైనది, దృఢమైనది. లూయిస్ డి బెర్విన్ ఉన్నత వంశంలో జన్మించాడు. అతని ధైర్య సాహసాలు వినయ విధేయతలుగల నైట్. గ్రంథ పఠనంపై ఆసక్తి మెండు. మర్యాదస్థుడు, సత్ప్రవర్తనుడు. అతణ్ని గూర్చి ఒక రచయిత ఇలా అంటున్నాడు, “బెర్ క్విన్ పోపువుత నియమనిబంధనలను నిష్ఠగా ఆచరించే వ్యక్తి. గొప్ప ఆసక్తితో మార్లు ప్రసంగాలు వినేవాడు... లూథరన్లంటే ద్వేషించటం ఆయన సలక్షణాలన్నింటిని మించిన సద్గుణం” దైవానుగ్రహం చొప్పున అనేకుల్లాగ ఇతనికి కూడా బైబిలు పరిచయమయ్యింది. “అందులో అతనికి రోము సిద్ధాంతాలు కాదు లూథర్ సిద్ధాంతాలు కనిపించటం ఆశ్చర్యం వేసింది” — విలీ, పుస్త 13, అధ్యా 9. అప్పటినుంచి సువార్తకే తన్నుతాను పూర్తిగా అంకితం చేసుకొన్నాడు. “ఫ్రాన్స్ లోని ప్రముఖ పౌరులలో అధిక విజ్ఞానాన్ని ఆర్జించిన వ్యక్తి”, అతని ప్రతిభ, వాగ్దాటి, అతని ధైర్యసాహసాలు, ఉత్సాహం, రాజు ఆస్తానంలో అతని ప్రాబల్యం- ఎందుకంటే ఇతను రాజుకి ఎంతో ఇష్టుడు- వీటిని బట్టి ఇతను తన దేశ సంస్కర్త కానున్నాడని అనేకులు భావించారు. బెజా ఇలా అన్నాడు, “ఫ్రాన్సిస్ I లో బెర్ క్విన్ కి రెండో ఓటరు లభించి ఉంటే బెర్క్వన్ రెండో లూథర్ అయి ఉండేవాడు” “ఇతడు లూథర్ కన్నా చెడ్డవాడు” అంటూ కేకలు వేశారు పోపుమత వాదులు గురుపులు- అదే పుస్తకం, పుస్త 13, అధ్యా 9. ఈయనంటే ఫ్రాన్స్ లోని పోపుమత వాదులు మరింత భయపడ్డారు. సిద్ధాంత వ్యతిరేకి అన్న ముద్రవేసి చెరసాలలో వేశారు. కాని రాజు అతన్ని విడుదల చేశాడు. పోరాటం కొన్ని సంవత్సరాలు కొనసాగింది. రోము మతవాదులకు సంస్కరణ వాదులకు మధ్య ఊగిసలాడూ ఫ్రాన్సిస్ సన్యాసుల సమరోత్సాహాన్ని కొంతకాలం సహించటం కొంత కాలం అదుపు చేయటం జరిగింది. పోపు వాదుల ప్రోద్భలంతో బెర్క్వన్ ని మూడు సార్లు ఖైదులో వేశారు. ప్రతీసారి ఆయనను రాజు విడిపించాడు. బెర్విన్ ప్రతిభను ఉత్తమ ప్రవర్తనను అభినందించిన రాజు పోపు నేతల దుర్భుద్ధికి ఆయనను బలి చేయకూడదని నిర్ధారించుకొన్నాడు. 
    

    
      
    

    
      ఫ్రాన్స్ లో ఉండటం తనకు ప్రాణహాని అని, స్వచ్ఛందంగా దేశం విడిచిపెట్టి వెళ్లిపోయిన ఇతరుల ఆదర్యాన్ని అనుసరించటం క్షేమమని బెర్క్వన్ కి పదే పదే హెచ్చరికలు వచ్చాయి. ప్రాణం, గౌరవం, సత్యానికి లోబడి ఉండేకన్న ఉన్నత నీతి సూత్రాన్ని గుర్తించి అనుసరించటంలో విఫలుడు పిరికివాడు స్వార్ధపరుడు అయిన ఇరేసిమస్ బెర్ క్విన్ కి ఇలా రాశాడు, “ ఏదో విదేశానికి రాయబారిగా పంపుమని అడుగు. వెళ్లి జర్మనీలో పర్యటించు. బెడా ఎవరో తెలుసునా? వాడు వేయి తలల రాక్షసుడు. వాడు అన్ని పక్కలకూ విషం సంధిస్తాడు. నీ శత్రువులు లెక్కకుమించి ఉన్నారు. నీవు చేస్తున్న పని క్రీస్తు చేసిన పనులకన్న మెరుగైనదైతే నిన్ను నాశనం చేసేంతవరకు వాళ్లు నిన్ను విడిచిపెట్టరు. రాజు కాపాడాడన్న నమ్మకం పెట్టుకోవద్దు. అన్ని సందర్భాల్లోనూ నీ వేదాంత బోధనతో నన్ను రాజీపర్చవద్దు”. అదే పుస్తకం, పుస్త 13, అధ్యా 9. 
    

    
      
    

    
      ఉదృతమౌతున్న అపాయాలు బెర్క్విన్ ఉత్సాహానికి పదును పెట్టాయి. దురుద్దేశంతోను స్వార్ధంతోను కూడిన ఇరేసిమన్ హితవును పక్కన పెట్టి మరింత ధైర్యంగా వ్యవహరించటానికి బెర్విన్ నిశ్చయించుకొన్నాడు. సత్యాన్ని సమర్ధించటమే కాకుండా అబదాలపై దాడి చేయాలని తీర్మానించుకొన్నాడు. రోము మత వాదులు తనపై మోపుతున్న సిద్ధాంత వ్యతిరేకత నేరాన్ని తిప్పి వాళ్లమీదే మోపాలనుకున్నాడు. పారిస్ విశ్వవిద్యాలయం పేరిస్ నగరంలోను మొత్తం దేశంలోను మత సంబంధమైన అంశాల్లో ప్రసిద్ధిగాంచిన సంస్థ. ఈ విశ్వ విద్యాలయ వేదాంత విభాగంలో పని చేసే విద్వాంసులైన డాక్టర్లు, సన్యాసులు బెర్క్వనికి బద్ద శత్రువులు, బలమైన ప్రత్యర్ధులు. ఈ వేదాంత పండితుల రచనల నుంచి బెర్వస్ పన్నెండు ప్రతిపాదనలను ఎంపిక చేసుకొని అవి బైబిలును వ్యతిరేకిస్తున్న సిద్ధాంత వ్యతిరేక అంశాలని” బహిరంగంగా ప్రకటించి ఈ వివాదంలో న్యాయనిర్ణేతగా రాజు వ్యవహరించాల్సిందిగా విజ్ఞప్తి చేశాడు. 
    

    
      
    

    
      తలపడుతున్న మొనగాళ్ల శక్తి ప్రతాపాల ప్రదర్శనకు చక్రవర్తి సమ్మతించి గర్విష్టులైన సన్యాసుల దర్పాన్ని కుంగదీయాలన్న ఉత్సాహంతో తమ వాదనలను బైబిలు ఆధారాలతో సమర్ధించుకోవలసిందిగా రోము మత వాదుల్ని రాజు ఆదేశించాడు. ఈ ఆయుధం తమకు ఉపయోగపడదని వారికి బాగా తెలుసు. చెరసాల, హింస, దహనసంభం ఇవే వారు ఉపయోగించగల ఆయుధాలు. ఇప్పుడు పరిస్థితి తారుమారయ్యింది. బెర్క్వేన్ని పడేయాలని వారు భావించిన గుంటలో ఇప్పుడు తాము పడటానికి సిద్ధంగా ఉన్నట్లు వారు గుర్తించారు. తప్పించుకొనే మార్గం కోసం ఇటూ అటూ చూశారు. 
    

    
      
    

    
      “ఇదే సమయంలో ఒక వీధి మూలలో ఉన్న మరియమ్మ విగ్రహాన్ని ఎవరో విరగ గొట్టారు” నగరంలో సంచలనం బయలుదేరింది. విలపిస్తూ ఆగ్రహం ప్రదర్శిస్తూ ప్రజలు ఆ స్థలంలో పోగుపడ్డారు. రాజు కూడా చలించాడు. ఈ పరిస్థితి సన్యాసులకు ఎంతో ఉపయోగం పడింది. అది గుర్తించి వారు పావులు కదపనారంభించారు. “ఇది బర్విన్ సిద్ధాంతాల పర్యవసానం. లూథరన్ల కుట్రవల్ల సమస్తం కుప్పకూలటం ఖాయం- మతం, చట్టాలు తుదకు సింహాసనం కూడా” - అంటూ లబోదిబోమన్నారు. అదే పుస్తకం, పుస్త 1, అధ్యా 9. 
    

    
      
    

    
      వారు మళ్లీ బెర్క్వన్ని అటకాయించారు. రాజు పారిస్ విడిచి వెళ్లిపోయాడు. సన్యాసులు తమ చిత్తం వచ్చినట్లు వ్యవహరించటానికి ఇలా రంగం సిద్ధమయ్యింది. విచారణ జరిపి సంస్కర్తకు మరణదండన విధించారు. ఆ దశలో ప్రాన్సీస్ కలిగించుకొని ఆయనను విడిపించకుండేందుకుగాను తీర్పు ఇచ్చిన రోజే దాన్ని అమలు పర్చారు.మరణ స్థలానికి బెర్విన్ ని నడిపించారు. ఆ ఘటనను వీక్షించేందుకు పెద్ద సంఖ్యలో జనులు సమావేశమయ్యారు. ప్రాన్స్ ఉన్నత కుటుంబాల్లోని అత్యుత్తముణ్ణి మిక్కిలి సాహసవంతుణ్ణి బాధించటానికి వారు ఎంపిక చేసుకొన్నారని అనేకులు దిగ్ర్భాంతితోను అనుమానంతోను తలపోశారు. అధికమౌతున్న జనసమూహంలో ముఖాముఖి విస్మయం, ఆగ్రహం, తిరస్కారం, ద్వేషం కనిపించాయి. అయితే ఒక్క ముఖంలో మాత్రం అవేవీ కనిపించలేదు. కాబోతున్న ఆ హతసాక్షి ఆలోచనలు ఆ గందరగోళ సన్నివేశానికి దూరంగా ఉన్నాయి. ప్రభువు సముఖం మాత్రమే ఆయనకు తెలుసు. ఇంకేమీ తెలియదు. 
    

    
      
    

    
      తనను తీసుకువెళ్తున్న బండి, తనను హింసిస్తున్న వారి కోప ముఖాలు, తాను మరణించబోతున్న భయంకర మరణం వీటిని ఆయన లెక్కచేయలేదు. మరణించి నివసిస్తున్న వాడు నిత్యము జీవించి ఉన్నవాడు. మరణం తాళాలు, నరకం తాళాలు కలిగి ఉన్నవాడు తన పక్కన ఉన్నాడు. పరలోక కాంతితోను సమాధానంతోను ఆయన ముఖం ప్రకాశించింది. ఆయన మంచి దుస్తులు ధరించాడు. వెల్వెట్ అంగీ, సేటిన్ డమస్కీతో తయారైన డబ్లెట్, బంగారపు హౌసు”ధరించాడు.-డి అబినే, హిస్టరీ ఆఫ్ ది రిఫర్మేషన్ ఇన్ యూరఫ్ ఇంది టైమ్ ఆప్ కెల్విన్, పుస్త 2, అధ్యా 16. రాజులకు రాజు సముఖంలోను, చూస్తున్న విశ్వం సమక్షంలోను తన విశ్వాసం గురించి సాక్ష్యం చెప్పటానికి ఆయన సిద్ధంగా ఉన్నాడు. ఆయన ఆనందాన్ని దుఃఖ సూచనలు పాడు చేయకూడదు. 
    

    
      
    

    
      జనులతో కిటకిటలాడుతున్న వీధుల్లో నుంచి ఊరేగింపు కదులుతున్నప్పుడు బెర్విన్ ముఖంలో గోచరిస్తున్న నిర్మల ప్రశాంతత, విజయానందం, ఆయన ముఖవైఖరి, హూందాతనం చూసి ప్రజలు ఆశ్చర్యపడ్డారు. “దేవాలయంలో కూర్చొని పరిశుద్ధ విషయాలపై ధ్యానించే భక్తుడిలా ఉన్నాడు.” అన్నారు వారంతా. విలీ, పుస్త 13, అధ్యా 9. 
    

    
      
    

    
      దహన స్తంభం వద్ద ప్రజల్ని ఉద్దేశించి కొన్ని మాటలు చెప్పాలని బెర్ క్విన్ ప్రయత్నించాడు. కాని దాని ఫలితాలకు భయపడ్డ సన్యాసులు ‘కేకలు వేయటం మొదలుపెట్టారు. సైనికులు తమ ఆయుధాల్ని ఢీ కొట్టటం వల్ల హతసాక్షి మాటలు వినిపించలేదు. “ఇలా 1529 లో సంస్కారం గల పారిస్ నగర అత్యున్నత సాహిత్య మతవిషయక అధికారం ఉరికంభంపై మరణించే వ్యక్తి చివరి మాటల్ని అణచి వేయటంలో 1793 నాటి ప్రజలకు ఒక చెడ్డ ఆదర్శాన్ని స్థాపించింది”- అదే పుస్తకం, పుస్త 13, అభ్యా 9. 
    

    
      
    

    
      బెర్ క్విన్ గొంతు నులిమారు. ఆయన శరీరం మంటలకు ఆహుతి చేశారు. ప్రా లోని దిద్దుబాటు వాదులు మిత్రులకు ఆయన మరణవార్త సంతాపం కలిగించింది. కాని ఆయన ఆదర్శం మరణించలేదు. సత్యాన్ని, విశ్వసించి చాటే కొందరు ఇలా అన్నారు. సంతోషంగా మరణించటానికి మేము కూడా సిద్ధంగా ఉన్నాం. మా దృష్టి భవిష్యత్ నిత్యజీవంపై నిలిచి ఉన్నది.” డి అబినే, హిస్టరీ ఆఫ్ ది రిఫర్మేషన్ ఇన్ యూరప్ ఇంది టైమ్ ఆఫ్ కెల్విన్, పుస్త 2, అధ్యా 16. 
    

    
      
    

    
      మియాక్స్ లో జరిగిన హింసాకాండలో దిద్దుబాటు విశ్వాస ప్రబోధకులకు అనుమతి పత్రాన్ని నిరాకరించారు. వారు ఇతర ప్రదేశాలకు వెళ్లిపోయారు. కొంతకాలం గడిచాక లిఫెవర్ జర్మనీకి వెళ్లాడు. ఫేరెల్ తాను పుట్టిన స్థలంలో సత్యాన్ని ప్రకటించేందుకు తూర్పు ఫ్రాన్స్ లోని తన పట్టణానికి వచ్చాడు. మియా లో జరుగుతున్న సేవను గూర్చి వార్తలు వచ్చాయి. తాను ఉద్రేకంగా, నిర్భయంగా ప్రకటించిన సత్యానికి మంచి స్పందన ఉన్నదని తెలిసింది. అధికారులు ఆయనను నోరు నొక్కెయ్యటానికి ప్రయత్నించారు. ఆయన్ని ఆ నగరం నుంచి వెలివేశారు. బహిరంగంగా సేవచేయలేక పోయినా వ్యక్తిగత గృహల్లో మారుమూల ప్రాంతాల్లో బోధిస్తూ పట్టణాలు, పల్లెలూ తిరుగుతూ బాల్యంలో తాను సందర్శించిన అడవుల్లోను, కొండ గుహల్లోనూ తల దాచుకొనేవాడు. ఇంకా తీవ్రమైన శ్రమలకు దేవుడు ఆయననుసన్నద్ధం చేస్తున్నాడు. “ శ్రమలు, హింసలు సాతాను కూహకాలకు లోటేమీలేదు. వాటిని గురించి నాకు హెచ్చరిక ముందే వచ్చింది. నేను భరించగలిగిన దానికన్న ఎంతో కఠినంగా అవి ఉండేవే. అయితే దేవుడు నాతండ్రి, నాకు అవసరమైన శక్తిని ఇచ్చాడు; ఎప్పుడు ఇస్తూనే ఉంటాడు” అన్నాడాయన. - డి అబినే, హిస్టరీ ఆఫ్ ది రిపర్మేషన్ ఆఫ్ ది సికీ’ సెంచురీ, పుస్త 12, అధ్యా 9. 
    

    
      
    

    
      అపోస్తలుల దినాల్లోలాగే హింస “సువార్త మరి ఎక్కువగా ప్రబలముగుటకే సమకూడెను” ఫిలిప్పీయులకు 1:12. పారిన్ నుంచి మియాకు పారిపోయి “వారు సువార్త వాక్యమును ప్రకటించుచు సంచారం చేసిరి” అ. కా. 8:4. ఈ విధంగా స్క్రీన్స్ దేశంలోని అనేక మారుమూల ప్రాంతాలలోకి సత్యం వెళ్లింది. 
    

    
      
    

    
      తన కార్యకలాపాలను విస్తరించటానికి దేవుడు పని వారిని ఇంకా సిద్ధం చేస్తున్నాడు. ఫ్రాన్స్ లో ఒక పాఠశాలలో ఆలోచన పరుడు, నెమ్మదిపరుడు అయిన ఒక యువకుడున్నాడు. ఆయనకు నిశితమైన, శక్తిమంతమైన ఆలోచనా శక్తి ఉన్నది. ఆయన నిష్కళంక జీవితానికి, మానసిక ఉత్సుకతకు మత వైరాగ్యానికి అంకితమైన వ్యక్తి. తన ప్రతిభ, కార్యదీక్షను ఆయనను తన కళాశాలలో ఉత్తమ విద్యార్థిగా తీర్చిదిద్దాయి. జాబ్స్క్లిఫ్ సంఘాన్ని అతి సమర్ధంగా ప్రతిష్టాత్మకంగా బలపర్చుతాడని పలువురు ఎదురు చూశారు. కాని కేల్విన్ చుట్టూ ఉన్న పాండిత్యం, మూఢనమ్మకాల గోడల నడుమ నుంచిని కూడా దైవ వాక్యపు వెలుగు ప్రసరించింది. కొత్త సిద్ధాంతం గురించి విన్నప్పుడు ఈయనకు కంపరం పుట్టింది. సిద్ధాంత వ్యతిరేకులు సజీవదహన దండన పొందవలసిందే. అందులో సందేహమేమీలేదు అనుకున్నాడు తనలోతాను. అయితే అనుకోకుండా సిద్ధాంత వ్యతిరేకత ముఖాముఖి ఎదురు కావటంతో ప్రొటస్టాంట్ బోధనను ఎదుర్కోటానికి రోము మత వేదాంతాన్ని పరీక్షించాల్సి వచ్చింది. కెల్విన్ దగ్గర బంధువొకడు సంస్కరణ వాదుల్లో చేరాడు. అతడు పారిలో నివసిస్తున్నాడు. ఈ బంధువు లిద్దరూ తరచు కలుసుకొని క్రైస్తవ లోకాన్ని కలచివేస్తున్న అంశాలను చర్చించుకొనే వారు. “ప్రపంచంలో రెండే మతాలున్నాయి. ఒకతరగతికి చెందిన మతాలు మనుషులు సృష్టించుకొన్నవి. వాటి ప్రకారం ఆచారాలు మంచి పనుల ద్వారా మనిషి తన్నుతాను రక్షించుకొంటాడు. రెండోది బైబిలు బయలు పర్చుతున్న ఒకే ఒక మతం. దేవుని ఉచిత కృపచేతనే మానవుడికి రక్షణ కలుగుతున్నదని అది బోధిస్తున్నది.” అంటూ వివరించాడు ప్రొటస్టాంటు వాది ఆలివెటన్. 
    

    
      
    

    
      “నీ కొత్త సిద్ధాంతాలు నాకొద్దు. నా జీవితకాలమంతా తప్పులోనే నివసించా ననుకుంటున్నావా?” అన్నాడు కెల్విన్ నిష్ఠూరంగా- విలీ, పుస్త 13, అధ్యా 1. 
    

    
      
    

    
      అయినా తన మనసులో లేచిన ఆలోచనల్ని మరచిపోలేక పోయాడు. తన బంధువన్న మాటల గురించి తన గదిలో ఒంటరిగా ఆలోచించటం మొదలు పెట్టాడు. తాను పాపినన్న విషయం బలంగా నమ్మాడు. పరిశుద్దుడు న్యాయవంతుడు అయిన న్యాయాధిపతి ముందు తాను విజ్ఞాపకుడు లేకుండా ఉన్నట్లు గ్రహించాడు. పరిశుద్ధుల మధ్యవర్తిత్వం, సత్కియలు, సంఘ కర్మకాండ- ఇవన్నీ పాప క్షమాపణ విషయంలో ఉపయోగం లేనివని గ్రహించాడు. తన ముందున్నవి అనంతమైన నిస్పృహ చీకటి మాత్రమేనని గుర్తించాడు. తన ఆందోళనను తొలగించటానికి సంఘ విద్వాంసులు వ్యర్ధ ప్రయత్నాలు చేశారు. పాపపు ఒప్పకోలు, ధ్యానముద్ర నిరర్ధకమయ్యాయి. అవి ఆత్మను దేవునితో సమాధాన పర్చలేక పోయాయి. 
    

    
      
    

    
      ఈ నిష్ఫల ప్రయత్నాల నడుమ కొట్టుమిట్టాడుతున్న తరుణంలో ఒక రోజు ఒక సిద్ధాంత వ్యతిరేకి సజీవ దహనాన్ని కేల్విన్ వీక్షించటం తటస్థించింది. హతసాక్షి ముఖంలో వ్యక్తమైన సమాధానం ఆయనను దిగ్ర్భాంత పరిచింది. ఆ భయంకర హింస మధ్య, మరింత భయంకరమైన సంఘ ఖండన కింద అతడు గొప్ప విశ్వాసాన్ని ధైర్యాన్ని ప్రదర్శించాడు. తన విశ్వాసానికి ధైర్యానికి, సంఘానికి విధేయుడై నివసిస్తున్న సొంత ఆత్మలోని నిస్పృహకు అంధకారానికి మధ్యగల భేదాన్ని ఈ యువ విద్యార్ధి హృదయవేదనతో గుర్తించాడు. సిద్ధాంత వ్యతిరేకుల విశ్వాసం బైబిలు మీద ఆనుకొని ఉన్నదని ఆయన ఆకళించు కొన్నాడు. బైబిలును అధ్యయనం చేసి సాధ్యమైతే వారి సంతోష రహస్యాన్ని తెలుసుకోవాలని నిశ్చయించు కొన్నాడు. 
    

    
      
    

    
      బైబిలులో ఆయన క్రీస్తును కనుగొన్నాడు. ఆయన ఆవేదనతో ఇలా అన్నాడు, “ఓ తండ్రీ, నీకోపం ఆయన బలిదానంతో చల్లారింది. ఆయన రక్తం నా పాప మాలిన్యాల్ని కడిగివేసింది. ఆయన సిలువ నా శాపాన్ని భరించింది. ఆయన మరణం నాకు ప్రాయశ్చిత్తం చేకూర్చింది. మేము నిరుపయోగం బుద్దిహీనం అయిన వాటిని రూపొందించుకొన్నాం. అయితే నీవు నీ వాక్యాన్ని దీపం వలే నా ముందు ఉంచావు. యేసు యోగ్యతలు తప్ప తక్కిన వాటిని హేయంగా ఎంచేందుకుగాను నీవు నా హృదయాన్ని సృష్టించావు” — మార్టిన్, సం 3, అధ్యా 13. 
    

    
      
    

    
      కేల్విన్ ప్రీస్టుగా పరిచర్య చేసేందుకు విద్య నభ్యసించాడు. తన పన్నెండో పడిలోనే చిన్న సంఘ ప్రబోధకుడిగా నియమితుడయ్యాడు. సంఘ నిబంధనల మేరకు బిషప్ ఆయనకు గుండు చేశాడు. ఆయన అభిషేకం పొందలేదు. ప్రీస్తు విధులను నిర్వర్తించలేదు. అయినా ప్రబోధక వర్గ సభ్యుడయ్యాడు. ఆ హోదాకు సంబంధించిన బిరుదు పొందాడు. ఆ హోదాకు ఏర్పాటైన వేతనాన్ని అందుకొన్నాడు. 
    

    
      
    

    
      తాను ప్రీస్టు అయ్యే అవకాశం లేదని గుర్తించి కొంతకాలం లా చదవటానికి ప్రయత్నించాడు. చివరికి ఆ ఉద్దేశానికి స్వస్తి చెప్పి తన జీవితాన్ని సువార్తకు అంకితం చేయటానికి తీర్మానించుకొన్నాడు. కాని బహిరంగ ప్రబోధకుడవటానికి వెనకాడాడు. ఆయన స్వాభావికంగా పిరికివాడు. బోధక పరిచర్య భార బాధ్యతలు గలదని గుర్తించాడు. దానికి తోడు ఇంకా చదువుకోవాలన్న ఆశకూడ ఉన్నది. మిత్రుల విజ్ఞాపనల వల్ల చివరికి ఒప్పుకున్నాడు. ఇంత తక్కువ స్థాయిలో వాడికి అంత ప్రతిష్టాత్మక స్థానం రావటం ఎంత మనోహరం” అన్నాడు కేల్విన్. విలీ, పుస్త 13, ఆధ్యా 9. 
    

    
      
    

    
      కేల్విన్ తన పరిచర్యను నిరాడంబరంగా ప్రారంభించాడు. ఆయన మాటలు భూమిని తడిపి హాయి నిచ్చే మంచులా ఉన్నాయి. కెల్విన్ పేరిస్ విడిచి పెట్టాడు. ఇప్పుడు ఒక రాష్ట్రంలోని చిన్న పట్టణంలో మార్గరెట్ యువరాణి సంరక్షణ కింద ఉన్నాడు. సువార్త పట్ల అమితాసక్తిగల ఆమె సువార్త ప్రబోధకులకు తన మద్దతును సంరక్షణను అందించింది. కెల్విన్ ఇంకా యౌవన ప్రాయంలోనే ఉన్నాడు. ఆయన మృదు స్వభావి. యధార్ధవర్తనుడు. గృహాల్లో ఉన్న ప్రజలతో ఆయన పని ప్రారంభమయ్యింది. కుటుంబ సభ్యులను తన చుట్టూ కూర్చోబెట్టుకొని బైబిలు చదివి రక్షణ సత్యాలను వారికి బోధించాడు. వర్తమానం విన్న వారు సువార్తను ఇతరులకు అందించారు. అనంతరం ఆయన ఆ పట్టణం దాటి ఆ చుట్టుపట్ల ఉన్న పట్టణాలకు పల్లెలకు వెళ్లాడు. ధనికుల భవనాల్లో పేదల కుటీరాల్లో ఆయనకు ప్రవేశం లభించింది. సత్యాన్ని గూర్చి నిర్భయంగా సాక్షమివ్వాల్సి ఉన్న సంఘాలకు పునాదులు వేస్తూ ఆయన ముందుకు సాగాడు. 
    

    
      
    

    
      కొన్ని మాసాల దరిమిల ఆయన మళ్లీ పారిస్ వెళ్లాడు. విద్వాంసులు, పండితుల వర్గాల్లో అసాధారణ సంచలనం చోటుచేసుకొన్నది. ప్రాచీన భాషల అధ్యయనం వారిని బైబిలు వద్దకు నడిపించింది. అందులోని సత్యాలను గూర్చి తెలియని వారు వాటిని ఆసక్తిగా చర్చిస్తున్నారు. రోము మత ఉద్దండులను కూడా బెంబేలెత్తి చూస్తున్నారు. వేదాంత వివాదంలో కెల్విన్ సమర్ధమైన యోధుడైనప్పటికీ ఆ అల్లరి పండితులకన్నా ఆయనకు ఉన్నతమైన కర్తవ్యం ఉంది. మనుషుల హృదయాల్లో కలకలం రేగింది. వారికి సత్యాన్ని పరిచయం చేయటానికి అనుకూల సమయం ఇదే. విశ్వవిద్యాలయం హాళ్లు వేదాంత సంవాదంతో మారు మోగుతుంటే కేల్విన్ ఇంటింటికి వెళ్లి బైబిలు తెరచి సిలువపై మరణించిన క్రీస్తును గురించి ప్రజలతో మాట్లాడున్నాడు. 
    

    
      
    

    
      దేవుని కృపను బట్టి సువార్తను అంగీకరించటానికి పారిస్ నగరానికి మరో ఆహ్వానం అందవలసి ఉన్నది. లెఫెవర్, ఫేరిస్టు అందించిన ఆహ్వానాన్ని ప్రజలు తిరస్కరించారు. అయితే ఆ మహానగరంలో ప్రజలందరు ఆ వర్తమానాన్ని మళ్లీ వినవలసి ఉంది. రాజకీయ కారణాలవల్ల రాజు ఇంకా సంస్కరణకు వ్యతిరేకంగా రోముకు పూర్తి మద్దతు తెలుపలేదు. ఫ్రాన్స్ లో ప్రొటస్టాంట్ మతం నెలకొంటుందన్న ఆశాభావంకి మార్గరెట్ ఇంకా ఉంది. దిద్దుబాటు విశ్వాసం పారిస్లో ప్రకటితం కావాలన్నది ఆమె దృఢ నిశ్చయం. రాజు నగరంలో లేని సమయంలో నగర సంఘాలన్నింటిలోను బోధించుమని ఒక ప్రొటస్టాంట్ ప్రబోధకుణ్ణి ఆమె ఆదేశించింది. ఇందుకు పోపుమత అధినాయకుల నిషేధం అడ్డుతగులుతున్నందున యువరాణి రాజ భవనాన్నే తెరచింది. భవనంలో కొన్ని గదులను ప్రార్ధనాలయంగా మార్చి ప్రతి దినం నిర్దిష్ట గడియలో ప్రసంగం ఉంటుందని, అన్ని వర్గాలు స్థాయిల ప్రజలు ఆహ్వానితులని ప్రకటన చేయించింది. 
    

    
      
    

    
      ఆ కార్యక్రమానికి చాలామంది ప్రజలు హాజరయ్యారు. ప్రార్థనాలయమే కాక దాని పక్కగదులు, హాళ్లు ప్రజలతో కిక్కిరిసి పోయాయి. ఉన్నత పౌరులు, రాజకీయ వేత్తలు, న్యాయవాదులు, వ్యాపారులు, చేతిపనివారు, వేలాదిమంది ప్రతిరోజూ హాజరయ్యారు. సమావేశాన్ని నిషేధించే బదులు, పేరిలో రెండు దేవాలయాల్ని తెరవవలసిందిగా రాజు అదేశించాడు. పారిస్ నగరం దైవ వాక్యానికి ముందెన్నడూ ఇంతగా ఆకర్షితం కాలేదు. పరలోకం నుంచి జీవపు ఊపిరి ప్రజల మీదికి వచ్చినట్లనిపించింది. తాగుబోతుతనం, వ్యభిచారం, కలహం, సోమరితనం స్థానే సంయమనం, పవిత్రత, క్రమశిక్షణ పరిశ్రమ చోటుచేసుకొన్నాయి. 
    

    
      
    

    
      అయితే సంఘాధి నేతలు తీరుబడిగా కూర్చోలేదు. సువార్త ప్రచారాన్ని ఆపు చేయించటానికి రాజు నిరాకరించాడు. ఇక వారు ప్రజలపై దృష్టి సారించారు. ప్రజల భయాలను, దురభిమానాలను, మూఢనమ్మకాలుగల అమాయక ప్రజల మత మౌఢ్యాన్ని రెచ్చగొట్టటానికి విశ్వప్రయత్నాలు చేశారు. పూర్వం యెరూషలేములో లాగ పారిస్ అబద్ధ బోధలకు చెవినిచ్చి తన శ్రమ కాలం గురించిగాని తనకు సమాధానం తెచ్చే విషయాల గురించిగాని గ్రహించలేకపోయింది. రాజధాని నగరంలో సువార్త ప్రకటన రెండేళ్లుగా సాగింది. సువార్తను అనేకమంది అంగీకరించినా అధిక సంఖ్యాకులు నిరాకరించారు. ఫ్రాన్సీన్ మత సహనం పాటిస్తున్నట్లు కనిపించాడు. అది తన కార్యాలు సాధించుకోటానికే. పోపు మతవాదులు తమ ప్రాబల్యాన్ని తిరిగి సంపాదించు కొన్నారు. మళ్లీ దేవాలయాలు మూతపడ్డాయి. దహన స్తంభం తిరిగి వచ్చింది. 
    

    
      
    

    
      కెల్విన్ ఇంకా పేరిలోనే ఉన్నాడు. భవిష్యత్తులో తన సేవకు అధ్యయనం, ధ్యానం, ప్రార్ధనల ద్వారా సిద్ధపడున్నాడు. అదే సమయంలో సత్యాన్ని ప్రకటించటం కొనసాగించాడు. చివరికి ఆయన మీద రోము నాయకులకు అనుమానం కలిగింది. ఆయనకు సజీవదహన దండన విధించాలని మతాధినేతల కృతనిశ్చయం. తాను ఏకాంతంగా ఉంటున్న స్థలంలో తనకు అపాయం ఉన్నదన్న తలంపే ఆయనకు కలుగలేదు. హడావుడిగా తన మిత్రులు తన గదికి వచ్చి తనను నిర్భంధించటానికి అధికారులు వస్తున్నారని తెలియజేశారు. అప్పుడే ఎవరో బైట తలుపు తట్టటం వినిపించింది. ఇక ఒక్క క్షణం కూడా ఆలస్యం చేయకూడదు. మిత్రులు కొందరు వచ్చిన అధికార్లను తలుపువద్దే నిలుపుతుండగా మరికొందరు సంస్కర్తను కిటికీ గుండా కిందకు దింపారు. ఆయన అక్కడ నుంచి తప్పించుకొని నగరం పొలిమేరలకు వెళ్లిపోయాడు. సంస్కరణ వాదులకు మిత్రుడైన ఒక కార్మికుడి ఇంట్లో తలదాచుకొని అతని దుస్తులతో మారువేషం వేసుకొని భుజంపై పొడవాటి గౌనుగల చిన్న వస్త్రం ధరించి తన ప్రయాణం మొదలుపెట్టాడు. కేల్విన్, దక్షిణ దిశగా ప్రయాణిస్తూ మార్గరేట్ పాలన కింద ఉన్న రాష్ట్రాల్లో ఆశ్రయం పొందాడు.- డి అబినే, హిస్టరీ ఆఫ్ ది రిఫర్మేషన్ ఇన్ ది టైమ్ ఆఫ్ కెల్విన్, పుస్త2, అధ్యా 30 చూడండి. 
    

    
      
    

    
      ఇక్కడ ప్రాబల్యం గల మిత్రుల సంరక్షణలో సురక్షితంగా ఉంటూ మునుపటిలాగ ఆధ్యయనంలో నిమగ్నుడై ఉన్నాడు. కాకపోతే ఫ్రాన్సులో సువార్త సేవ చేయాలని ఆయన మనసులో ఆకాంక్షించాడు. సువార్త సేవ చేయకుండా ఇలా ఎక్కువకాలం ఉండిపోడానికి వీల్లేదని నిర్ధారించుకొన్నాడు. తుఫాను ఉద్ధృతి కొంతమట్టుకు తగిన వెంటనే పోయి టియర్స్ లో కొత్త సేవారంగం వెదకాడు. ఇక్కడ ఒక విశ్వవిద్యాలయం ఉంది. కొత్త అభిప్రాయాలకు ప్రజాదరణ ఏర్పడి ఉంది. అన్ని వర్గాల ప్రజలు సువార్తను సంతోషంగా విన్నారు. బహిరంగ ప్రబోధం జరగలేదు. కాని ప్రధాన న్యాయాధిపతి గృహంలో తాను బస చేసిన గదిలో కొన్ని సార్లు బహిరంగ ఉద్యానవనంలో వినాలని ఆశించిన వారికి కేల్విన్ వాక్యాన్ని బోధించేవాడు. కొంతకాలమైన తర్వాత వినేవారి సంఖ్య పెరిగిన కొద్దీ నగరం బైట సమావేశం కావటం క్షేమమున్న ఆలోచన కలిగింది. కొండల మధ్య ప్రవహిస్తున్న ఒక లోతైన సన్నని ఏరుపక్క గుహ ఉంది. చుట్టూ ఉన్న చెట్లూ బండల వలన అది మరింత మరుగున పడి ఉంది. తమ సమావేశాలకు వారు దీన్ని ఎంపిక చేసుకొన్నారు. నగరం నుంచి చిన్నచిన్న గుంపులుగా వేర్వేరు మార్గాల ద్వారా ప్రజలు అక్కడకు వెళ్లేవారు. ప్రశాంతమైన ఈ స్థలంలో బైబిలును అందరూ వినేటట్లు గట్టిగా చదవటం, విశదీకరించటం జరిగేది. ఫ్రాన్స్ లోని ప్రొటస్టాంట్లు మొట్టమొదట సారిగా ఇక్కడ ప్రభురాత్రి భోజన సంస్కారం ఆచరించారు. ఈ చిన్న సంఘం నుంచి అనేకమంది ప్రబోధకులు సువార్త సేవారంగంలో ప్రవేశించారు. 
    

    
      
    

    
      కెల్విన్ మరోసారి పీరిస్ నగరానికి వచ్చాడు. ఫ్రాన్స్ ఒక జాతిగా దిద్దుబాటు సువార్తను స్వీకరిస్తుందన్న ఆశాభావాన్ని వదులుకోలేకపోయాడు. అయితే తన సేవలకు అన్ని ద్వారాలు మూతపడినట్లు ఆయన కనుగొన్నాడు. సువార్త ప్రకటించటం దహన దండన మార్గంలో ప్రయాణించటమే. అందుచేత చివరికి జర్మనీకి వెళ్లిపోదానికి నిశ్చయించు కొన్నాడు. ఆయన ఫ్రాన్స్ విడిచి పెట్టిన వెంటనే ప్రొటస్టాంటుల సందర్భంగా తుఫాను రేగింది. అప్పుడు కేల్విన్ ఉండి ఉంటే అక్కడ సంభవించిన విధ్వంసంలో ఆయనను ఇరికించి ఉండేవారే. 
    

    
      
    

    
      తమ దేశం జర్మనీ స్విట్జర్లాండులతో సరిసాటిగా నిలవాలన్న ఆసక్తితో ఫ్రెంచ్ సంస్కర్తలు రోము ప్రబోధిస్తున్న మూఢనమ్మకాలను దెబ్బతీయాలని కృత నిశ్చయంతో ఉన్నారు. దానికి అనుగుణంగా మానను విమర్శిస్తూ ఒక్క రాత్రిలో ఫ్రాన్స్ దేశమంతటా గోడలపై ప్రకటనలు అంటించారు. సంస్కరణ కృషికి దోహదం చేయకపోగా 
    

    
      
    

    
      ఈ అనుచిత కార్యం ప్రబోధకులకేగాక ఫ్రాన్స్ లో ఉన్న సంస్కరణ విశ్వాసులకు గొప్ప హాని కలిగించింది. రోము మత వాదులు దీర్ఘకాలంగా కోరుకొంటున్నదాన్ని ఇది వారి చేతిలో పెట్టింది. సిద్ధాంత వ్యతిరేకులు సింహాసనం సుస్థిరతకు దేశశాంతికి శత్రువులని అందుచేత వారిని నిర్మూలించటం అవసరమని డిమాండ్ చేయటానికి ఇది వారికి మంచి సాకు అయ్యింది. 
    

    
      
    

    
      ఒక అజ్ఞాతవ్యక్తో - అజాత మిత్రుడో లేదా జిత్తులమారి శత్రువో తెలియదు - ఒక నినాద పత్రాన్ని రాజు వ్యక్తిగత గది తలుపులమీద అంటించాడు. రాజు భయంతో దద్దరిల్లాడు. తరతరాలుగా గౌరవాదరాలు అందుకొంటున్న మూఢనమ్మకాల్ని ఈ కాగితంలో తీవ్రంగా విమర్శించారు. గగుర్పాటు కలిగించే ఈ మాటల్ని దుస్సాహసంతో తన సముఖంలోకి నెట్టటం రాజు కోపం రేపింది. మాట్లాడకుండా వణకుతూ కాసేపు నిలబడ్డాడు. అనంతరం ఆగ్రహావేశాల్లో ఈ మాటలు పలికాడు, “లూథర్ సిద్ధాంత వాదులని అనుమానించిన వారందరిని విచక్షణ లేకుండ బంధించండి. వారందరినీ నిర్మూలిస్తాను”. అదే పుస్తకం, పుస్త 4, అధ్యా 10. పాచిక పారింది. రాజు పూర్తిగా రోమును సమర్పించటానికి నిశ్చయించుకొన్నాడు. 
    

    
      
    

    
      పేరిస్ నగరంలో ఉన్న ప్రతీ లూథరన్ ని బంధించటానికి చర్య తీసుకొన్నారు. దిద్దుబాటు సిద్ధాంత విశ్వాసి అయిన ఒక బీద కార్మికుడు విశ్వాసులను తమ రహస్య సమావేశ స్థలానికి ఆహ్వానిస్తూ ఉండేవాడు. అలా ఆహ్వానిస్తున్న తరుణంలో ఒక అధికారి అతణ్ణి పట్టుకొని సజీవ దహనానికి గురిచేస్తామంటూ భయపెట్టి నగరంలో ఉన్న ప్రతి ప్రొటస్టాంటు ఇంటికి తనను తీసుకు వెళ్లుమని ఒత్తిడి చేశాడు. ఆ ప్రతిపాదన విని అతడు భయకంపితుడయ్యాడు. చివరికి మంటల్లో చాపు భయమే నెగ్గింది. సహోదరులను అప్పగించటానికి అతడు సమ్మతించాడు. అధికారి ముందు, అతడి చుట్టూ ప్రీస్టులు, ధూపవాహకులు, సన్యాసులు, సైనికులు, అపరాధ పరిశోధకుడు మోరిన్, పట్టి ఇస్తున్న ఈ వ్యక్తి నెమ్మదిగా, నిశబ్ధంగా నగర వీధులగుండా నడిచి వెళ్లారు. నిరసనకారులు మాస్ను అగౌరపర్చినందుకు “పరిశుద్ధ సంస్కార” గౌరవార్థం ప్రాయశ్చిత్తంగా, ఆ ప్రదర్శనను నిర్వహిస్తున్నట్లు వ్యక్తమయ్యింది. కాని ఆ ప్రదర్శన వెనుక ఒక దురుద్దేశం దాగివుంది. అది ఒక లూథరన్ ఇంటికి ఎదురుగా వచ్చినప్పుడు నమ్మకద్రోహి ఒక సంజ చేసేవాడు. మాటలుండేవి కావు. ఊరేగింపు ఆగేది. వాళ్లు ఆ ఇంటిలో ప్రవేశించి కుటుంబ సభ్యుల్ని బైటకు ఈడ్చుకొచ్చి వారికి సంకెళ్లు వేసేవారు. కొత్త బాధితుల్ని వెతుక్కొంటూ ఊరేగింపు ముందుకు సాగేది. పెద్దలేగాని, పిన్నలేగాని ఏ యింటినీ వాళ్లు విడిచిపెట్టలేదు. పేరిస్ విశ్వవిద్యాలయ కళాశాలల్ని కూడ విడిచి పెట్టలేదు... మోరిన్ ఆ నగరాన్ని కంపింప జేశాడు... అది అతి భయంకర పరిపాలన.” అదే పుస్తకం, పుస్త 4, అధ్యా 10. 
    

    
      
    

    
      బాధితులు క్రూరమైన హింసకు గురై మరణించేవారు. వారి బాధను కొనసాగించేందుకుగాను కావాలని మంటల వేడిని తగ్గించేవారు. అయితే వారు విజేతలుగా మరణించారు. వారి స్థిరత అచంచలత్వం. వారి ప్రశాంతత నిర్మలత వారి స్థిరత్వానికి గండి కొట్టటానికి శక్తిలేని వారి హింసకులు తమ ఓటమిని దిగమింగేవారు. “పేరిలోని నివాసిత ప్రాంతాలన్నింటిలోను మరణ స్తంభాలు ఏర్పాటుచేసి రోజు విడిచి రోజు సజీవదహన దండనను నిర్వహించే వారు. మరణ దండనను విస్తరింప చేయటం ద్వారా సిద్ధాంత వ్యతిరేకత భయాన్ని విస్తరింపచేయటమే ఈ ఎత్తుగడ పరమోద్దేశం. చివరికి ఇది ఫలించకపోగా సువార్తకే దీనివల్ల లాభం కలిగింది. నూతన విశ్వాసం ఎలాంటి మనుషులను రూపుదిద్దుతుందో పేరిస్ నగరం యావత్తు వీక్షించ గలిగింది. హతసాక్షి బూడిదకుప్పలాంటి ప్రసంగ వేదిక మరొకటి లేదు. మరణ స్థలానికి వెళ్తున్నప్పుడు వారి ముఖాలపై ప్రజ్వలించిన నిశ్చలానందం మంటల మధ్య నిలిచి ఉన్న వారి వీరత్వం, తమను హింసిస్తున్న వారి పట్ల వారి క్షమాగుణం అనేక సందర్భాల్లో కోపాన్ని కరుణా ద్వేషాల్ని మమతగా మార్చి సువార్త పక్షంగా అనర్గళంగా విజ్ఞాపన చేశాయి. ”- విలీ, పుస్త 13, అధ్యా 20. 
    

    
      
    

    
      ప్రజల ఆగ్రహాన్ని రెచ్చగొట్టే ధ్యేయంతో ప్రీస్తులు, ప్రొటస్టాంటులపై అతి భయంకరమైన ఆరోపణలు చేశారు. కథోలిక్కుల్ని సంహరించటానికి కుతంత్రాలు పన్నుతున్నారని, ప్రభుత్వాన్ని కూలదోయటానికి ప్రయత్నిస్తున్నారని, రాజును హత్యచేయటానికి చూస్తున్నారని వారిపై నేరారోపణ చేశారు. ఆ ఆరోపణలను బలపర్చటానికి కాస్త నిదర్శనం కూడా వారివద్దలేదు. అయినా దుర్దశను గూర్చిన ఈ ప్రవచనాలు నెరవేరనున్నాయి. వేరే పరిస్థితుల్లో, విరుద్ధమైన కారాణాల వల్ల నిరపరాధులైన ప్రొబస్టాంటులపై కథోలిక్కులు జరిపిన అత్యాచారాలు పోగుపడి బరువై ప్రతీకారం కోరుతున్నాయి. రాజుకు, అతడి ప్రభుత్వానికి, అతడు పాలించిన ప్రజలకు కలుగబోతున్నదని వారు ప్రవచించిన నాశనం ఆ తర్వాతి శతాబ్దాల్లో రానే వచ్చింది. కాగా అది అవిశ్వాసులు పోపుమత వాదులు తామే కలిగించిన నాశనం. మూడు వందల సంవత్సరాల అనంతరం ఫ్రాన్స్ లో చోటు చేసుకొన్న విపత్తులు ప్రొటస్టాంటు మత స్థాపన వల్ల కాదు గాని అణచివేతవల్ల సంభవించాయి. 
    

    
      
    

    
      ఇప్పుడు సమాజంలో అన్ని తరగతుల ప్రజలలోను అనుమానం, అపనమ్మకం భయం వ్యాప్తి చెందాయి. విద్య, పలుకుబడి, సత్ప్రవర్తన విషయాల్లో ఉన్నత స్థాయిలో ఉన్న మనుషుల మనసులపై లూథరన్ బోధన ప్రభావం సాధారణ అభద్రతా వాతావరణంలో సైతం ఎంత బలీయంగా ఉన్నదో కనిపిస్తూనే ఉన్నది. ప్రతిష్టాకరమైన బాధ్యతాయుతమైన హోదాలు అర్ధాంతరంగా ఖాళీ అయ్యాయి. చేతిపనివారు, అచ్చొత్తేవారు, విద్వాంసులు, విశ్వ విద్యాలయ ఆచార్యులు, గ్రంధకర్తలు, ఆ స్థానికులు మాయమయ్యారు. వందలాది ప్రజలు పేరిస్ విడిచి పారిపోయారు. తమ జన్మభూమి నుంచి తమ్ముని తాము వెలివేసుకొన్నారు. ఇలా అనేక సందర్భాలలో తాము దిద్దుబాటు విశ్వాసాన్ని సమర్థిస్తున్నామని వ్యక్తం చేశారు. బయలు పడని సిద్ధాంత వ్యతిరేకులు వారి మధ్య ఉండవచ్చునన్న అభిప్రాయంతో పోపుమతవాదులు తమ చుట్టూ చూశారు. తమ అధికారం కింద ఉన్న సామాన్య ప్రజలపై వారు తమ కోపం చూపించారు. ఖైదులు జనంతో కిక్కిరిసి ఉన్నాయి. సువార్తను నమ్మిన వారి కోసం ఏర్పాటైన దహన స్థానాల నుంచి పైకెగసిన పొగతో వాతావరణం మసకబారింది. 
    

    
      
    

    
      పదహారో శతాబ్దంలో బయలుదేరిన విజ్ఞాన పునరుజ్జీవన ఉద్యమానికి నాయకుడిగా ఉండటం ఫ్రాన్సిస్ | గర్వకారణంగా భావించాడు. ప్రతీదేశం నుంచి వచ్చిన విద్వాంసులను తన ఆస్థానానికి సంతోషంగా ఆహ్వానించాడు. విజ్ఞానం పట్ల తనకున్న ప్రేమ వల్ల, సన్యాసుల అజ్ఞానం మూఢవిశ్వాసం వల్ల రాజు కొంత వరకు దిద్దుబాటు విశ్వాసం విషయంలో సహనం చూపించాడు. కానీ సిద్ధాంత వ్యతిరేకతను ఉక్కు పాదంతో నలిపివేయ వలసిందని మత గురువులు ప్రోత్సహించగా ఫ్రాన్స్ దేశమంతటిలోనూ అచ్చుగుద్దటం నిషిద్ధమంటూ శాసనాన్ని జారీ చేశాడీ పండిత పోషకుడు. ప్రతిభ, సంస్కారాలు పరమత అసహనానికి, హింసకు ఆటంకాలు కావన్న సత్యానికి ఫ్రాన్సిస్ జీవితం దాఖలై ఉన్న అనేక సాదృశ్యాలలో ఒక్కటి. బహిరంగంగా జరపవలసిన ఒక ఆచారకర్మ జరిపి ప్రొటస్టాంటువత నిర్మూలనకు తన నిబద్ధతను ఫ్రాన్స్ వ్యక్తం చేయాల్సి ఉన్నది. మాస్ ను ఖండించటం ద్వారా సర్వోన్నత దేవునికి జరిగిన అవమానానికి రక్తంతో ప్రాయశ్చిత్తం జరగాలని, ఈ భయంకర కార్యానికి తన ప్రజల పక్షంగా బహిరంగంగా రాజు అనుమతి ఇవ్వాలని” ప్రీస్టులు డిమాండ్ చేశారు. 
    

    
      
    

    
      ఈ భీకర కర్మకాండను 1535 జనవరి 21న జరపటానికి నిర్దేశించారు. మూఢ విశ్వాసాలతో కూడిన భయాందోళనలను మత దురభిమానాన్ని దేశమంతటా రెచ్చ గొట్టారు. ఫ్రాన్స్ లో ఉన్న గ్రామీణ ప్రాంతాల నుంచి వచ్చిన ప్రజలతో నగర వీధులు కిక్కిరిసి పోయాయి. బ్రహ్మాండమైన ఊరేగింపుతో ఆనాటి కార్యం ప్రారంభం కావలసి ఉన్నది. “ఊరేగింపు వెళ్లే మార్గంలో ఉన్న గృహాలపై సంతాప తోరణాలు కట్టారు. మధ్యమధ్య బలి పీఠాలు వెలశాయి “ప్రతీ తలుపుముందు “పరిశుద్ధ సంస్కారం” గౌరవార్ధం కాలుతున్న దివిటీని ఉంచారు. తెల్లవారక ముందే ఊరేగింపు రాజ భవనం వద్ద ప్రారంభ మయ్యింది. “మొదట అనేక పేరి పతకాలు, సిలువలు వెళ్లాయి. తర్వాత దివిటీలు పట్టుకొని ఇద్దరిద్దరుగా నడుస్తూ పురజనులు వెళ్లారు.” నాలుగు ఆర్డర్ల సన్యాసులు వారి వారి ఆర్డర్ల ప్రత్యేక దుస్తులు ధరించి వారిని అనుసరించారు. ఆ తర్వాత ప్రముఖ శల్యావశేషాలు (రివిక్స్) వెళ్లాయి. వీటి వెనుక ధగధగ మెరిసే అందమైన అలంకరణలు గల వంగసింధూర వన్నెల అంగీలు ధరించిన మత గురువులు గుర్రాలపై హుందాగా వెళ్లారు. అది శోభాయమానమైన ప్రదర్శన. 
    

    
      
    

    
      “నాలుగు పక్కలా నలుగురు సామంత రాజులు పట్టుకొన్న వితానం కింద పేరిస్ బిషప్ ప్రభు భోజన రొట్టె పట్టుకొని నడిచాడు. రొట్టె వెనుక రాజు నడిచాడు... ఆ రోజు ఫ్రేన్సీస్ I కిరీటంగాని రాచ అంగీగాని ధరించలేదు.” తలమీద ఏమీలేకుండా కళ్లు కిందకు దించుకొని నేలను చూస్తూ వెలుగుతున్న మైనపు వత్తి పట్టుకొని, పశ్చాత్తాపం పొందిన వ్యక్తిలా” ఫ్రాన్స్ రాజు వెళ్లాడు.. అదే పుస్తకం, పుస్త 13,అధ్యా 21. ప్రతీ బలి పీఠం వద్ద వినయంగా వంగాడు. తన ఆత్మను మలినపర్చిన పాపాల నిమిత్తంగాని లేదా నిరపరాధుల రక్తంతో తడిసిన తన చేతుల నిమిత్తంగాని కాక మాసిని విమర్శించటానికి సాహసించిన తన ప్రజల ఘోరపాపం నిమిత్తం. అతడి వెనుక రాణి, ప్రభుత్వాధికార్లు దివిటీలు పట్టుకొని ఇద్దరిద్దరుగా నడుస్తూ వచ్చారు. 
    

    
      
    

    
      ఆనాటి ఆరాధన కార్యక్రమంలో భాగంగా రాజ్యంలోని ఉన్నతాధికారులను ఉద్దేశించి బిషప్ భవనంలోని హాలులో రాజు ప్రసంగించాడు. విచారవదనంతో వారిముందు నిలబడి “తమ జాతిమీద పడిన నేరం, దేవదూషణ, దుఃఖం, అపకీర్తి” గురించి విచారం వ్యక్తం చేస్తూ మాట్లాడాడు. ఫ్రాన్ను నాశనం చేస్తున్న సిద్ధాంత వ్యతిరేకతా జాడ్యాన్ని రూపుమాపటానికి ప్రతీ యుద్ధ పౌరుడు సహకరించాల్సిందిగా పిలుపు నిచ్చాడు. “పెద్దలారా, మీ రాజునైన నేను చెబుతున్న దేంటంటే, నా అవయవాల్లో ఒక దానికి ఈ హేయమైన మచ్చగాని, పుండుగాని వచ్చినట్లు నేను గుర్తిస్తే దాన్ని మీకిచ్చి నరికివేయమంటాను. ఇంకా నాబిడ్డల్లో ఒకడికి అది అంటుకొన్నట్లు నేను గుర్తిస్తే వాణ్ణి నేను కాపాడను...వాణ్ణి నేనే పట్టుకొని దేవునికి బలి ఇస్తాను” అన్నాడు ప్రెన్సీస్. కన్నీళ్లవల్ల మాటరాలేదు. సభలోని వారందరూ రోధిస్తూ ముక్త కంఠంతో ఇలా శపదం చేశారు, “మేము కథోలిక్ మతం కోసం జీవిస్తాం. కథోలిక్ మతం కోసం మరణిస్తాం.”- డి అబినే, హిస్టరీ ఆఫ్ ది రిఫర్మేషన్ ఇన్ ది టైమ్ ఆఫ్ కెల్విన్, పుస్త 4, అధ్యా 12. 
    

    
      
    

    
      సత్యాన్ని తోసిపుచ్చిన జాతిని భయంకరమైన చీకటి అలముకొన్నది. “రక్షణ కలిగించే కృప ప్రత్యక్షమయ్యింది. అయితే దాని శక్తిని పరిశుద్ధతను వీక్షించిన తర్వాత దాని దివ్య సౌందర్యానికి వేలాది ప్రజలు ఆకర్షితులైన తర్వాత దాని ప్రకాశత నగరాన్ని, గ్రామాల్ని వెలుగుతో నింపిన తర్వాత, ఫ్రాన్స్ వెలుగు బదులు చీకటిని ఎంపిక చేసుకొని వెలుగును నిరాకరించింది. అర్పితమైన దివ్య పరాన్ని వారు తృణీకరించారు. ఆత్మ వంచనకు ఇష్టపూర్వకంగా లోనై పతనమయ్యేంతవరకు వారు మంచిని చెడు అని, చెడును పంచి అని పిలిచారు. ఇప్పుడు దేవుని ప్రజల్ని హింసించటం ద్వారా దేవుని సేవ చేస్తున్నామని వారు వ్విసించినప్పటికీ ఆ యధార్ధత వారిని నిరపరాధుల్ని చేయజాలదు. మోసంలో పడి రక్తం చిందించిన అపరాధానికి తమ ఆత్మలు గురి కాకుండా తమను కాపాడగలిగి ఉండే సత్యాన్ని వారు ఇష్ట పూర్వకంగా తోసి పుచ్చారు. 
    

    
      
    

    
      సిద్ధాంత వ్యతిరేకతను నిర్మూలిస్తామని వారు దేవాలయంలో గంభీర శపదం చేశారు. దాదాపు మూడు శతాబ్దాల అనంతరం సజీవదేవుని మరచిపోయిన ఆ జాతే అదే స్థలంలో జ్ఞానదేవతకు సింహాసనం వేసి దానిపై ఆమెను కూర్చుండబెట్టనున్నారు. మళ్లీ ఒక ఊరేగింపు ఏర్పాటయ్యింది. ఫ్రాన్స్ ప్రతినిధులు తాము వాగ్దానం చేసిన కార్యాన్ని ప్రారంభించటానికి పూనుకొన్నారు. “కొంతమంది ప్రొటస్టాంటు క్రైస్తవుల్ని సజీవ దహనం చేసేందుకు దగ్గర దగ్గరగా దహన స్తంభాలు ఏర్పాటు చేశారు. రాజు సమీపించేటప్పుడు దహన స్తంభం వద్ద కట్టెలు వెలిగించటానికి, అక్కడ జరుగుతున్న సజీవ దహనాన్ని చూడటానికి ఊరేగింపు అక్కడ ఆగటానికి ఏర్పాట్లు జరిగాయి.” - విలీ, పుస్త 13, అధ్యా 21. క్రీస్తు నిమిత్తం ఈ సాక్ష్యులు భరించిన శ్రమలు వర్ణించలేనంత భయంకరమైనవి. బాధితుల్లో ఎలాంటి మార్పు చలనం లేదు. తన నమ్మకాల్ని ఉపసంహరించుకోమన్నప్పుడు ఒక సాక్షి సమాధానం ఇది, “ప్రవక్తలు, అపోస్తలులు పూర్వం బోధించిన భక్తులందరూ విశ్వసించిన వాటిని మాత్రమే నమ్ముతాను, దేవునిపై నాకున్న విశ్వాసం పాతాళ శక్తులన్నింటినీ ప్రతిఘటిస్తుంది.” - డి అబినే, హిస్టరీ ఆఫ్ ది రిపర్మేషన్ ఇన్ యూరప్ ఇంది టైమ్ ఆఫ్ కెల్విన్, పుస్త 4, అధ్యా 12. 
    

    
      
    

    
      ఊరేగింపు తరచుగా హింస జరుగుతున్న స్థలాల్లో ఆగింది. ప్రారంభ స్థలమైన రాజభవనం వద్దకు వచ్చి ఊరేగింపు జనం చెదిరి పోయారు. ఆనాటి కార్యక్రమం సందర్భంగా ఎంతో తృప్తి పొంది, ఇప్పుడు మొదలైన కార్యం సిద్ధాంత వ్యతిరేకత నిర్మూలమయ్యేంతవరకు కొనసాగుతుందంటూ చెప్పుకొని రాజు, ప్రిలేటులు ఒకరినొకరు అభినందించుకొని తమతమ స్థానాలకు వెళ్లిపోయారు. 
    

    
      
    

    
      ఫ్రాన్స్ నిరాకరించిన సమాధాన సువార్త నిర్మూలం కావటం నిశ్చయం. దాని ఫలితాలు అతి భయంకరంగా ఉండబోతున్నాయి. సంస్కర్తలను హింసించటానికి ఫ్రాన్స్ పూర్తిగా నిబద్దమైన నాటినుంచి 258 సంవత్సరాలకు 1793 జనవరి 21వ తేదీన మరో ఊరేగింపు వేరే ఉద్దేశంతో పేరిస్ నగర వీధులగుండా వెళ్లింది. “రాజే మళ్లీ ప్రధానపాత్ర దారి. అల్లరి కేకలు మళ్లీ వినిపించాయి. ఎక్కువ మంది బాధితుల కోసం కేకలు మళ్లీ వినిపించాయి. ఉరికంభాలు మళ్లీ ఏర్పాటయ్యాయి. ఆనాటి సన్ని వేశాలు మళ్లీ భయానక మరణాలతో ముగిశాయి. లూయిస్ XVI జైలు అధికార్లతోను తలారీలతోను పెనుగులాడుతున్నాడు. వారు అతణ్ణి శిరచ్ఛేదన బండవద్దకు ఈడ్చుకు వెళ్లి ఆ బండపై అతడి శిరస్సు తెగి పడేంతవరకు అతణ్ణి అదిమి పట్టుకొన్నారు.” - విలీ, పుస్త 13, అధ్యా 21. బాధితుడు రాజొక్కడే కాదు. క్రూర పాలన దినాల్లో ఆ స్థలానికి సమీపంలో గిలోటిన్(తలనరికే) యంత్రం ద్వారా 2,800 మంది దారుణ మరణానికి గురి అయ్యారు. 
    

    
      
    

    
      సంస్కరణ తెరిచిన బైబిలును లోకానికి అందించింది. దైవ ధర్మశాస్త్ర సూత్రాలను విశదపరచి వాటి ఆచరణను మనుషుల మనస్సాక్షికి విడిచిపెట్టింది. పరలోక విధులను సూత్రాలను అనంత ప్రేమామయుడైన దేవుడు మానవులకు బయలు పర్చాడు. దేవుడు ఇలా అన్నాడు, “ఈ కట్టడలన్నింటిని మీరు గైకొని అనుసరింపవలెను. వాటినిగూర్చి విను జనముల దృష్టికి అదే మీకు జ్ఞానము, అదే మీకు వివేకము. వారు చూచి నిశ్చయముగా ఈ గొప్ప జనము జాన వివేచనలుగల జనమని చెప్పుకొందురు.” ద్వితియోపదేశ కాండము 4:6. ఫ్రాన్స్ దైవ వరాన్ని నిరాకరించినప్పుడు అరాచకాన్ని నాశనాన్ని విత్తింది. కార్యకారణ ప్రక్రియ విప్లవంగా దౌర్జన్యకాండగా పరిణమించింది. 
    

    
      
    

    
      వివాద పత్రాలు తెచ్చిపెట్టిన హింసకు ఎంతో ముందు సాహసం కార్యదీక్ష గల ఫెరల్ జన్మభూమి వదలి పారిపోవలసివచ్చింది. ఆయన స్విట్జర్లాండుకు వెళ్లాడు. తన సేవ జ్వింగ్ సేవతో ఏకీభవించటంతో పరిస్థితులను సంస్కరణకు అనుకూలంగా మలచటానికి సహాయపడ్డాడు. ఫేరల్ చివరి సంవత్సరాలు ఇక్కడే గడిచాయి. ఆయన ఫ్రాన్స్ లో దిద్దుబాటు కృషి పురోగమనాన్ని బహుగా ప్రభావితం చేశాడు. తన బహిష్కృతి తొలి సంవత్సరాల్లో తన మాతృదేశంలో సువార్త ప్రచారంపై దృష్టి కేంద్రీకరించాడు. సరిహద్దు ప్రాంతాల్లో నివసిస్తున్న స్వదేశీయుల మధ్య సువార్త ప్రచార సేవలో చాలా సమయం గడిపాడు. తన దేశంలో రగులుతున్న సంఘర్షణను సరిహద్దు ప్రాంతాల నుంచి జాగ్రత్తగా పరిశీలించి ఉద్రేకాన్ని, ఉత్సాహాన్ని కూర్చే మాటలతో సంస్కరణకు తన వంతు సహాయం అందించాడు. ఇతర (దేశ) బహిష్కుృతుల సాయంతో జర్మను సంస్కర్తల రచనలను ఫ్రెంచ్ భాషలోకి అనువదించి వాటికి ఫ్రెంచ్ బైబిలుకు జతపర్చి వాటిని ఫ్రాన్స్ లో విస్తారంగా విక్రయించాడు. సాహిత్య విక్రయ సేవకులకు తక్కువ ధరకు వాటిని సరఫరా చేసి తద్వారా వచ్చే లాభాలతో ఆ సేవను కొనసాగించాడు. 
    

    
      
    

    
      ఫేరెల్ బడిపంతులుగా స్విట్జర్లాండులో తనపనిని ప్రారంభించాడు. మారుమూలనున్న పేరిష్ కి వెళ్లి పిల్లలకు విద్య నేర్పటంలో నిమగ్నమయ్యాడు. సామాన్య బోధనాంశాలతో పాటు ఆచితూచి బైబిలు సత్యాల్ని కూడా పిల్లలకు పరిచయం చేస్తూ తద్వారా వారి తలిదండ్రుల్ని చేరాలని నిరీక్షించాడు. కొందరు విశ్వసించారు. కాని ప్రీస్టులు దాన్ని ఆపివేశారు. దాన్ని వ్యతిరేకించటానికి మూఢనమ్మకాలుగల అమాయక ప్రజల్ని రెచ్చగొట్టారు. “దానివల్ల సమాధానం కాక సంఘర్షణ కలగటాన్ని బట్టి అది క్రీస్తు సువార్త కాదంటే కాదు” అంటూ నచ్చజెప్పారు” ప్రీస్టులు - విలీ, పుస్త 14, అధ్యా 3. ఆది శిష్యుల మాదిరిగానే ఒక నగరంలో హింస కలిగితే ఆయన మరొక నగరానికి పారిపోయాడు. ఆకలి, చలి, శ్రమలకు ఓర్చి ప్రతీ తావులోను ప్రాణాపాయాన్ని ఎదుర్కొంటూ, కాలినడకన గ్రామాన్నుంచి గ్రామానికి, నగరం నుంచి నగరానికి వెళ్లాడు. సువార్తను బజార్లలో ప్రకటించాడు. దేవాలయాల్లో ప్రచురించాడు. కొన్ని సార్లు కేతీ డ్రల్ ప్రసంగ వేదికల నుంచి ప్రసంగించాడు. కొన్ని సార్లు ఆలయంలో వినేవారు కరువయ్యారు. కొన్ని సార్లు ఆయన ప్రసంగిస్తుండగా ఎగతాళి కేకలు ప్రసంగానికి అంతరాయం కలిగించేవి. ఒకసారి ప్రసంగ వేదిక నుంచి దౌర్జన్యంగా కిందికి ఈడ్చుకొచ్చారు. రెండు మూడు సార్లు దుండగులు ఆయన మీదకు వెళ్లి దాదాపు మరణించేంతవరకు కొట్టారు. అయినా ఆగక ఆయన ముందుకు సాగాడు. తరచు విరోధానికి గురి అయినా గట్టి పట్టుదలతో తన దాడిని కొనసాగించాడు. ఫలితంగా పోపుమతానికి కోటలుగా ఉన్న పట్టణాలు, నగరాలు, ఒకదాని వెంట మరొకటి సువార్తకు తలుపులు తెరవటం మొదలు పెట్టాయి. ఫేరల్ మొదటగా పని చేసిన ఆ చిన్న పేరిష్ కొద్ది కాలంలోనే దిద్దుబాటు విశ్వాసాన్ని అంగీకరించింది. మొరేట్, న్యూషాటెల్ నగరాలు కూడా రోమను మతాచారాలను విడిచిపెట్టి తమ దేవాలయాల్లో ఉన్న విగ్రహాలను తొలగించి వేశాయి. 
    

    
      
    

    
      జెనీవాలో ప్రొటస్టాంట్ పతాకాన్ని, ఎగురవేయాలన్నది ఫేరెల్ చిరకాల వాంఛ. ఈ నగరాన్ని పరిపాలించగలిగితే అది ఫ్రాన్స్, సిద్ధర్థాండు, ఇటలీ దేశాల్లో దిద్దుబాటు విశ్వాసానికి కేంద్రంగా ఉండగలదన్న మా ఉద్దేశంతో ఆయన శాయశక్తుల కృషిచేసి చుట్టుపక్కల ఉన్న అనేక పట్టణాలు గ్రామాల్లో చాలా వాటిని నూతన విశ్వాసానికి మార్చాడు. అనంతరం ఒక్క అనుచరుడితో జెనీవా నగరంలో ప్రవేశించాడు. అయితే రెండు ప్రసంగాలు మాత్రమే చేయగలిగాడు. పౌర అధికారుల ద్వారా ఆయనకు శిక్ష విధించటానికి చేసిన ప్రయత్నాలు విఫలమవ్వటంతో మత సంబంధమైన సభకు హాజరు కావలసిందిగా ప్రీస్టులు ఆయనను ఆదేశించారు. ఫేరెల్ ప్రాణాలు తీయాలన్న ఉద్దేశంతో తమ అంగీల కింద ఆయుధాలుంచుకొని ప్రీస్టులు ఆ సభకు వెళ్లారు. సభ నుంచి తప్పించుకొని బైటకు వస్తే అక్కడ ఆయనను చంపటానికి కర్రలతోను, కత్తులతోను పెద్ద గుంపు సిద్ధంగా ఉన్నది. మేజిస్ట్రేటులు, సాయుధ దళం అక్కడ ఉండటం వల్ల ఆయనకు హానికలుగలేదు. మరుసటి ఉదయం ఆయనను ఆయన సహచరుణ్ణి సరస్సు అవతల పక్క ఒక సురక్షిత స్థలానికి చేర్చారు. జెనీవాలో సువార్త ప్రచారానికి జరిగిన మొదటి ప్రయత్నం ఇలా ముగిసింది. 
    

    
      
    

    
      తర్వాతి ప్రయత్నానికి కొంచెం తక్కువ స్థాయి వ్యక్తి ఎంపికయ్యాడు. అతడు అతిసామాన్యంగా కనిపించే యువకుడు. అతన్ని మిత్రుడని చెప్పుకొనే వారుకూడ తన వాలకాన్ని బట్టి అతణ్ణి చిన్న చూపు చూశారు. ఫేరెల్ తిరస్కృతుడైన చోట అలాంటి వాడేమి సాధించగలడు? ఏ తుఫానును తట్టుకోలేక గొప్ప శక్తి సాహసాలున్న వ్యక్తి పారిపోయాడో దాని ముందు ధైర్యం అనుభవం లోపించిన ఈ యువకుడెలా నిలువగలడు? “శక్తి చేతనైనను, బలము చేతనైనను కాక నా ఆత్మ చేతనే ఇది జరుగునని...యెహోవా సెలవిచ్చుచున్నాడు.” జెకర్యా 4:6. “బలవంతులైన వారిని సిగ్గుపరచుటకు లోకములో బలహీనులైన వారిని దేవుడు ఏర్పరచుకొని యున్నాడు.” “దేవుని వెట్టితనము మనుష్యజ్ఞానముకంటె జ్ఞానము గలది, దేవుని బలహీనత మనుష్యుల బలము కంటె బలమైనది.” 1 కొరింథి 1:27,25. 
    

    
      
    

    
      “మెంట్ తన పనిని బడి పంతులుగా ఆరంభించాడు. బడిలో ఆయన నేర్పిన సత్యాలు పిల్లలు తమ గృహాల్లో వల్లించేవారు. బైబిలు వివరణ వినటానికి తల్లిదండ్రులు వచ్చేవారు. ఆతృతగా వినటానికి వచ్చిన తలిదండ్రులతో తరగతి గది నిండిపోయేది. కొత్త నిబంధనలు, కరపత్రాలు స్వేచ్చగా పంచటం జరిగింది. కొత్త సిద్ధాంతాన్ని బహిరంగంగా వినటానికి సాహసించలేని అనేకులకు అవి అందేవి. కొంత కాలానికి ఈ కార్యకర్త కూడా పారిపోవటానికి ఒత్తిడి వచ్చింది. అయితే ఆయన బోధించిన సత్యాలు ప్రజల మనస్సుల్లో నాటుకుపోయాయి. సంస్కరణ నిలిచింది. అది బలోపేతమై విస్తరించింది. సువార్త ప్రబోధకులు తిరిగివచ్చారు. వారి సేవల ద్వారా జెనీవాలో చివరికి ప్రొటస్టాంట్ ఆరాధన నెలకొన్నది. 
    

    
      
    

    
      ఆయా సంచారాలు పరివర్తనల దరిమిలా కెల్విన్ ఆ నగరంలో ప్రవేశించాడు. అది దిద్దుబాటు విశ్వాసానికి అనుకూలంగా స్పందించింది. తన స్వస్థలాన్ని ఆఖరిసారిగా సందర్శించి తిరిగి వస్తున్నప్పుడు బేసిల్ దిశగా ప్రయాణిస్తుండగా చార్లెస్ II సైన్యాలు మార్గాన్ని ఆక్రమించినందున జెనీవాకు కేల్విన్ చుట్టు మార్గాన వెళ్లవలసి వచ్చింది. 
    

    
      
    

    
      ఈ సందర్భంలో ఫేరెల్ దైవ హస్తాన్ని గుర్తించాడు. జెనీవా సంస్కరణ విశ్వాసాన్ని అంగీకరించినా ఇక్కడ జరగాల్సిన పని ఇంకా ఎంతో మిగిలివుంది. సమాజాలుగాగాక వ్యక్తులుగా మనుషులు దేవునిపై విశ్వాసముంచి మారటం జరుగుతుంది. పరిశుద్ధాత్మ శక్తి వలన హృదయంలోను అంతరాత్మలోను పునర్జీవన క్రియ జరగాలి. సభల ఆదేశాల వలన కాదు. జెనీవా ప్రజలు రోము అధికారాన్ని తోసిపుచ్చినా రోము పరిపాలన కింద ప్రబలిన దురాచారాలను విడిచిపెట్టటానికి సిద్ధంగా లేరు. స్వచ్ఛమైన సువార్త నియమాల్ని నెలకొల్పి తాము నిర్వహించాల్సిందిగా ప్రభువు పిలుస్తున్న స్థానాన్ని సమర్ధంగా ఆక్రమించేందుకు సిద్ధపడటం తేలిక విషయం కాదు. 
    

    
      
    

    
      ఈ సేవలో కలిసి పని చేసేందుకు కేల్విన్లో మంచి భాగస్వామి దొరికాడని పేరెల్ భావించాడు. ఇక్కడే ఉండి పని చేయుమని దేవుని పేర ఆయన బోధకుణ్ణి గంభీరంగా ఆదేశించాడు. కెల్విన్ భయంతో వెనకడుగు వేశాడు. పిరికి వాడు, శాంతి ప్రియుడు అయిన కెల్విన్ సాహస, స్వతంత్ర, హింసాత్మక స్వభావులైన జెనీవా ప్రజలతో అనుబంధమంటే వెనకాడాడు. తన ఆరోగ్య పరిస్థితి, తన గ్రంధ పఠనాభ్యాసాలు కారణంగా పని నుంచి విశ్రమించాలని భావించాడు. సంస్కరణ కృషికి తన రచనల ద్వారా దోహదం చేయగలనని విశ్వసించి పఠనానికి అనువైన ఒక ప్రశాంతమైన స్థలం ఎంపిక చేసుకొని అక్కడ నుంచి పత్రికల ద్వారా సంఘాలకు ఉపదేశం అందించి వాటిని పెంపొందించాలని ఆ కాంక్షించాడు. కాకపోతే ఫేరెల్ హితవు ఆయనకు దేవుని వద్దనుంచి వచ్చిన పిలుపుగా కనిపించింది. దాన్ని నిరాకరించటానికి సాహసించలేదు. “పరలోకం నుంచి దేవుడు చేయిచాపి తనను పట్టుకొని తాను ఉండనంటే ఉండనంటున్న స్థలంలో తనను ఉంచాడని” తనకు తోస్తుందని కేల్విన్ అన్నాడు. - డి అబినే, హిస్టరీ ఆఫ్ ది రిఫర్మేషన్ ఇన్ ది టైమ్ ఆఫ్ కెల్విన్, పుస్త 9, అధ్యా 17. 
    

    
      
    

    
      ఈ సమయంలో ప్రొటస్టాంట్ సేవ ఘోర ప్రమాదాలను ఎదుర్కొంటున్నది. జెనీవాను ఖండిస్తూ పోపు బహిష్కరణ విధించాడు. జెనీవాను ధ్వంసం చేస్తామని శక్తిమంతమైన రాజ్యాలు బెదరించాయి. రాజుల్ని చక్రవర్తుల్ని శాసించగలిగిన శక్తిమంతుడైన మత గురువును ఈ చిన్న నగరం ఎలా ప్రతిఘటించ గలుగుతుంది? ప్రపంచంలోని అతిరథమహారథుల ముందు అది ఎలా నిలువగలుగుతుంది? 
    

    
      
    

    
      క్రైస్తవ లోకమంతటా ప్రొటస్టాంట్ వాదానికి తీవ్ర వ్యతిరేకత ఏర్పడింది. సంస్కరణ మొదటి విజయాల అనంతరం దాన్ని మట్టు పెట్టటాలన్న ధ్యేయంతో రోము నూతన శక్తులను రంగంలోకి దింపింది. ఈ తరుణంలోనే జెసుఅయిట్ వ్యవస్థ (జెసు అయిట్ ఆర్డర్)ను సృష్టించింది. పోపు మత సంరక్షక వ్యవస్థలలో అతిక్రూరమైన, నీతిబాహ్యమైన, శక్తిమంతమైన వ్యవస్థ ఇదే. లౌకిక బాంధవ్యాలు మానవాసక్తులు వదలుకొని, స్వాభావిక మమతానురాగాలు, తెలివితేటలు చంపుకొని, అంతరాత్మను పూర్తిగా అణచివేసి వారు తమ వ్యవస్థను తప్ప ఏ నిబంధనను ఏ బాంధవ్యాన్ని గుర్తించరు. దాని అధికారాన్ని విస్తరింపజేయటం తప్ప ఏవిధినీ నిర్వహించరు. చలి, ఆకలి, శ్రమ, పేదరికం, చిత్రహింస, చీకటి బిలం, సజీవ దహనాలకు భయపడకుండా సత్యకేతనాన్ని ఎత్తిపట్టుకోటంలోని అపాయాన్ని ఎదుర్కోటానికి, బాధలు భరించటానికి విశ్వాసులకు క్రీస్తు సువార్త శక్తి నిచ్చింది. ఈ శక్తుల్ని ప్రతిఘటించటానికి జెసుఅయిటులు తమ అనుచరులలో మతమౌఢ్యాన్ని నూరిపోశారు. అది అటువంటి అపాయాల్ని భరించటానికి శక్తిని, సత్యాన్ని వ్యతిరేకించటానికి వంచనాయుధాల్ని వారికిచ్చింది. వారు ఎంతటినేరాన్నైనా చేస్తారు. ఎంత నీచమైన కార్యాలకైనా పాల్పడతారు. ఎలాంటి మారువేషాన్నైనా ధరిస్తారు. నిత్య దారిద్ర్యాన్ని సామాన్య జీవనాన్ని ఎంపిక చేసుకొన్న వారి ఏకైక లక్ష్యం ప్రొటస్టాంట్ విశ్వాసాన్ని నిర్మూలించి పోపువుతాధిక్యాన్ని పునఃస్థాపించటం. 
    

    
      
    

    
      తమ వ్యవస్థ సభ్యులుగా వ్యవహరించినప్పుడు వారు భక్తి పరుల్లా కనిపిస్తూ ఖైదులు, ఆసుపత్రులు సందర్శిస్తారు. రోగులను, పేదవారిని పరామర్శించి వారికి సేవలందిస్తారు. లోకాన్ని త్యజించామని చెప్పుకొంటారు. మేలు చేస్తూ సంచరించిన యేసు పరిశుద్ధ నామం ధరిస్తారు. అయితే నిష్కళంకమైన ఈ ఆకారం మాటున అపాయకరమైన నేరపూరితమైన ఉద్దేశాలు దాగి ఉంటాయి. లక్ష్యం క్రియను సమర్ధిస్తుందన్నదే ఈ వ్యవస్థ ప్రాథమిక సూత్రం. ఈ సూత్రం ప్రకారం అబద్ధం దొంగతనం, అసత్యప్రమాణం, హత్య క్షమింప దగ్గవే కాదు, సంఘ ప్రయోజనాల్ని కాపాడేటప్పుడు అవి అభినందనీయాలు కూడా. వివిధ మారువేషాల్లో జెసుఅయిట్లు సర్కారు కార్యాలయాల్లో స్థానం సంపాదించి రాజులకు సలహాదారులుగా పెరిగి దేశ విధానాన్ని రూపొందించారు. తమ యజమానులపై గూఢ చర్యాన్ని నిర్వహించేందుకుగాను సేవకుల వేషం ధరించారు. సామంతరాజులు ధనికవర్గం పిల్లలకు కళాశాలలు, సామాన్య ప్రజలకోసం పాఠశాలలు నెలకొల్పారు. ప్రొటస్టాంట్ విశ్వాసుల పిల్లల్ని పోపు మతాచారాలకు ఆకర్షించారు. రోము మతారాధనలో ఉన్న ఆడంబరాన్ని ప్రదర్శనను మనసును గంధరగోళ పర్చి ఊహను ఆకట్టుకోటానికి వినియోగించుకొన్నారు. ఏ స్వేచ్ఛ కోసం తమ తండ్రులు కష్టపడి పని చేసి రక్తం కార్చారో దాన్ని పిల్లలు ఇలా కాలరాచారు. జెసుఅయిట్లు స్వల్ప కాలంలోనే యూరఫ్ ఖండమంతా విస్తరిల్లారు. వారు ఎక్కడకు వెళ్తే అక్కడ పోపు మతం పునరుజ్జీవం పొందింది. 
    

    
      
    

    
      వారికి మరింత అధికారం కట్టబెట్టేందుకు అధికారిక విచారణను ఇన్క్వజిషన్ను పునరుద్ధరించటం జరిగింది. ఈ విచారణను సాధారణంగా ప్రజలు ద్వేషించారు. కథోలిక్ దేశాల్లోని ప్రజలు సైతం దాన్ని ద్వేషించారు. అయినా పోపు మతనాయకులు ఈ భయంకర ట్రిబ్యూనల్ ని తిరిగి నియమించారు. చెప్పటానికి సాధ్యంకాని భయంకర దురాగతాల్ని చీకటి కొట్టులలో బిగించారు. అనేక దేశాల్లో వేవేల మంది సజ్జనులు, నీతిపరులు, ఉత్తములు, ప్రతిభావంతులు, విద్యావంతులు, దైవభక్తులు, దైవ భక్తిగల బోధకులు, దేశభక్తిగల పౌరులు, విద్వాంసులు, నిపుణతగల కళాకారులు, దక్షతగల చేతిపనివారు వధకు గురి అయ్యారు. లేదా వారి ఒత్తిడి వల్ల ఇతర దేశాలకు పారిపోయారు. సంస్కరణ జ్యోతిని ఆర్పివేయటానికి, బైబిలుని ప్రజలకందకుండా చేయటానికి చీకటి యుగాల్లోని అజ్ఞానాన్ని మూఢనమ్మకాల్ని పునరుద్ధరించటానికి రోము అవలంభించిన విధానాలు ఇలాంటివి. 
    

    
      
    

    
      పోతే దైవానుగ్రహంవల్ల, లూథర్ అనంతరం దేవుడు ఎంపిక చేసుకొన్న ఉత్తముల కృషి ఫలితంగా ప్రొటస్టాంట్ విశ్వాసం అంతం కాలేదు. అది సామంతరాజుల దయవల్లగాని వారి ఆయుధాలవల్లగాని నిలువలేదు. అతిచిన్న దేశాలు, పెద్దపట్టులేని సామాన్య దేశాలు దానికి ఆశ్రయ మార్గాలుగా పరిణమించాయి - తనను నాశనం చేయటానికి కుతంత్రాలు పన్నుతున్న బలమైన శత్రుదేశాల నడుమ ఉన్న చిన్నదైన జెనీవా నగరమది. ఉత్తర సముద్ర తీరపు ఇసుక భూభాగంపై నిలిచింది. అప్పటి దేశాల్లో గొప్పది, భాగ్యవంతమైనది అయిన స్పెయిన్ నిరంకుశ పాలనపై పోరు సల్పుతున్న హాలెండ్ అది. సంస్కరణ విశ్వాసం పక్షంగా విజయాలు సాధించిన స్వీడన్ అది. 
    

    
      
    

    
      దాదాపు ముపై సంవత్సరాలుగా కెల్విన్ జెనీవాలో పని చేశాడు. మొదట బైబిలు సిద్ధాంతాల ఆధారంగా ఒక సంఘాన్ని స్థాపించటానికి కృషి సల్పాడు. ఆ మీదట సంస్కరణ విశ్వాసాన్ని యూరప్ అంతటా ప్రచురించటానికి పాటుపడ్డాడు. నాయకుడిగా ఆయన అవలంభించిన విధానం దోషరహితం కాదు. ఆయన సిద్ధాంతాలూ దోష రహితాలుకావు. కాని ఆయన ఆ కాలానికి ప్రాముఖ్యమైన సత్యాల్ని ప్రబోధించటంలోను వేగంగా బలపడి పెరుగుతున్న పోపుమత వెల్లువలో ప్రొబస్టాంట్ సిద్ధాంతాలను కొనసాగించటంలోను, రోము బోధనలు పెంచి పోషించిన అహంకారం, అవినీతి స్థానే నిరాడంబరత, పరిశుద్ధతలను ప్రోది చేయటంలోను ఆయన ప్రధాన పాత్ర పోషించాడు. 
    

    
      
    

    
      సంస్కరణ సిద్ధాంతాన్ని వ్యాప్తి చేయటానికి ప్రచురణలు వెళ్లాయి. ప్రబోధకులు వెళ్ళారు. ఆయాదేశాల్లో హింసలకు గురి అయిన వారందరూ ఈ విషయంలో ఉపదేశం, హితవు, ప్రోత్సాహం కోసం ఈ నగరం వంక చూశారు. పశ్చిమ యూరప్లో వేటకు గురి అయిన సంస్కర్తలకు కెల్విన్ నగరమైన జెనీవా ఆశ్రయ దుర్గం అయ్యింది. శతాబ్దాల కొద్దీ కొనసాగిన తీవ్ర తుఫానుల నుంచి పారిపోతూ బాధితులు జెనీవా గుమ్మాలు చేరుకొన్నారు. గాయపడి, ఆకలితో బాధపడూ, ఇల్లుగాని, నా అన్నవారుగాని లేనివారు ఇక్కడ ఆశ్రయం ప్రేమతో కూడిన ఆదరణ పొందారు. ఇక్కడే నివాసం ఏర్పర్చుకొని తమ నైపుణ్యం, విజ్ఞానం, భక్తి జీవితం ద్వారా తమ దత్తత నగరానికి ఆశీర్వాదాలు తెచ్చారు. ఇక్కడ ఆశ్రయం పొందిన వారిలో అనేకమంది రోము నిరంకుశత్వాన్ని వ్యతిరేకించటానికి తమ స్వదేశాలకు తిరిగి వెళ్లారు. స్కాచ్ సంస్కర్త జాన్ నాక్స్ పెక్కువుంది ప్యూరిటన్లు, హాలెండ్, స్పెయిన్ దేశాలకు చెందిన 
    

    
      
    

    
      ప్రొటస్టాంటులు, ఫ్రాన్సు దేశపు హ్యూజినాట్లు తమ మాతృదేశంలోని చీకట్లను పారదోలేందుకు జెనీవా నుంచి సత్య జ్యోతిని వెలిగించి పట్టుకెళ్లారు.*
    

    

    
      
    

    
      అధ్యాయం 13—నెదర్లాండ్సు, స్కేండినేవియ
    

    
      
    

    
      నెదర్లాండ్స్ లో పోపు నిరంకుశ పాలనకు చాలాకాలం ముందే ప్రతిఘటన ఎదురయ్యింది. లూథర్ కాలానికి ఏడువందల సంవత్సరాలు ముందే రోముకు రాయబారులుగా వెళ్లి “పరిశుద్ధ మత గురువు” యధార్ధ ప్రవర్తనను తెలుసుకొన్న ఇద్దరు బిషన్లు అతణ్ణి నిర్భయంగా అభిశంసించారు. “తన రాణి వధువు అయిన సంఘం విషయంలో ఆమె కుటుంబానికి దేవుడు ఉన్నతమైన, నిత్యమైన ఏర్పాటును చేశాడు. ఆమెకు మాయని, క్షీణించని కట్నాన్నిచ్చాడు. నిత్య కిరీటాన్ని రాజదండాన్ని ఇచ్చాడు. వీటన్నిటిని నీవు దొంగలా అందుకుపోతున్నావు. దేవుని మందిరంలో నిన్ను నీవే నెలకొల్పుకొంటున్నావు. కాపరిగా ఉండటానికి బదులు గొర్రెలకు నీవు తోడేలయ్యావు... నీవు సర్వోన్నత బిషవని మమ్మల్ని నమ్మిస్తున్నావు గాని నీవు నియంతలా వ్యవహరిస్తున్నావు...నీవు చెప్పుకొంటున్నట్లు సేవకులకు సేవకుడవై ఉండవలసి ఉండగా ప్రభులకు ప్రభువు కావటానికి ప్రయత్నిస్తున్నావు... దేవుని ఆజ్ఞల విషయంలో అవమానకరంగా వ్యవహరిస్తున్నావు... భూదిగంతాలవరకు పరిశుద్ధాత్మ సంఘ నిర్మాణకుడు...మనం ఏ నగర పౌరులమో ఆ దైవ నగరం పరలోక ప్రాంత భాగమై ఉన్నది. పరిశుద్ధ ప్రవక్తలు బబులోనుగా పేర్కొన్నది, దైవ పట్టణాన్ని తానే అని చెప్పు కొంటున్నది, పరలోకాన్ని సాధిస్తానని చెప్పుకొంటున్నది. తన జ్ఞానం చావులేనిదని అతిశయిస్తున్నది..చివరగా, హేతువేమీ లేకపోయినా- తానెన్నడూ తప్పుచేయలేదని, తప్పుచేయనని చెపుతున్నది, అయిన పట్టణంకన్న ఆ దైవ నగరం ఉన్నతమైనది. ” జెరార్డ్ బ్రేస్ట్, హిస్టరీ ఆఫ్ ది రిఫర్మేషన్ ఇన్ అండ్ ఎబౌట్ ది లో కంట్రీస్, పుస్త 1, పుట 6. 
    

    
      
    

    
      ఈ నిరసనను ప్రతిధ్వనించటానికి ఇతరులు ప్రతీ శతాబ్దంలోనూ లేచారు. వివిధ దేశాల్లో వివిధమైన పేరులతో ప్రసిద్ధిగాంచిన తొలిదినాల బోధకులు వాడోయి మిషనెరీల ప్రవర్తనను తలపించే ప్రవర్తనను కలిగి సువార్తను ప్రతీచోటా ప్రచురిస్తూ నెదర్లాండులో ప్రవేశించారు. వారి సిద్ధాంతాలు శీఘ్రంగా వ్యాప్తి చెందాయి. వారు వాల్డెన్ సీయ బైబిలుని డచ్ భాషలోకి గేయ రూపంలో అనువదించారు”. అందులో సౌలభ్యం ఉన్నది. పరిహాసం, కట్టుకథలు, వ్యర్ధ విషయాలు, వంచనలు ఏమీ లేకుండా సత్యం మాత్రమే అందులోవుంది. ఇక్కడ అక్కడ అర్ధం కాని కఠినాంశాలున్నా” . అందులో ఉన్న మాధుర్యాన్ని, మంచిని, పరిశుద్ధతను సులువుగా కనుగోవచ్చు.” అని వారన్నారు. - అదే పుస్తకం, పుస్త 1, పుట 14. ప్రాచీన విశ్వాసాన్ని ఆచరించిన మిత్రులు పన్నెండో శతాబ్దంలో ఇలా రాశారు. 
    

    
      
    

    
      ఇప్పుడు రోమీయ హింసాకాండ ప్రారంభమయ్యింది. మంటలు, హింసాకాండ ప్రజ్వలిస్తున్నా విశ్వాసుల సంఖ్య పెరుగుతూనే ఉంది. మత పరంగా బైబిలు ఒక్కటే నిర్దుష్టమైన అధికారిక గ్రంధమని” ఎవరినైనా ప్రబోధం ద్వారానే తప్ప ఒత్తిడి ద్వారా నమ్మించకూడదు” అని ఆ విశ్వాసులు ప్రకటించారు. - మార్టిన్, సం 21, పుట 87. 
    

    
      
    

    
      లూథర్ బోధనలకు నెదర్లాండ్స్ లో అనుకూల స్పందన ఉన్నది. చిత్తశుద్ధిగల విశ్వాసులు సువార్త ప్రకటించటానికి పూనుకొన్నారు. హాలెండ్ లోని ప్రాన్సిస్ కు చెందిన ఒక వ్యక్తి మెన్నోసైమన్. రోమన్ కథోలిక్ గా విద్యనభ్యసించి ప్రీస్తు సేవలకు అభిషేకం పొందిన ఈయనకు బైబిలంటే ఏంటో తెలియదు. సిద్ధాంత వ్యతిరేకతకు దారి తీయవచ్చునని జడిసి బైబిలును ముట్టుకోనేవాడు కాదు. రొట్టె, ద్రాక్షారసం, మాంసం రక్తంగా మారటమన్న కథోలిక్ సిద్ధాంత విషయమైన సందేహం కలిగినప్పుడు అది సాతాను పంపిన శోధనగా భావించి ధన ద్వారాను క్షమాభిక్ష వేడుకోటం ద్వారా, నిస్కృతి పొందాలని చూశాడు. అది సాధ్యపడలేదు. మరపు పుట్టించే కార్యాల్లో నిమగ్నమవటం ద్వారా విమర్శిస్తున్న అంతరాత్మ స్వరాన్ని అణచివేయాలని ప్రయత్నించాడు. లాభం లేకపోయింది. కొంతకాలం అయిన తర్వాత కొత్త నిబంధన అధ్యయనాన్ని చేపట్టాడు. దీనితోపాటు లూథర్ రచనలు చదివి దిద్దుబాటు విశ్వాసాన్ని అంగీకరించాడు. అనంతరం దగ్గరలో ఉన్న ఒక గ్రామంలో తిరిగి బాప్తిస్మం పొందినందుకు ఒక వ్యక్తికి శిరచ్ఛేదనం జరగటం చూశాడు. పసిపాపల బాప్తిస్మంపై బైబిలు అధ్యయనానికి ఇది ఆయనను నడిపించింది. దానికి లేఖనాల్లో నిదర్శనమేమీ కనిపించలేదు. కాని బాప్తిస్మం పొందటానికి పశ్చాత్తాం, విశ్వాసం షరతులని లేఖనాల్లో అన్ని చోట్లా కనుగొన్నాడు. 
    

    
      
    

    
      మెన్నో రోమీయ సంఘాన్ని విడిచిపెట్టి తాను నేర్చుకొన్న సత్యాలను ప్రబోధించటానికి తన జీవితం అంకితం చేసుకొన్నాడు. జర్మనీలోను, నెదర్లాండ్ లోను మతోన్మాదం గల ఒక తరగతి ప్రజలు బయలుదేరారు. వారు అర్ధంలేని విద్రోహకర సిద్ధాంతాలు బోధిస్తూ క్రమాన్ని, సభ్యతను మంటగలిపి దౌర్జన్యాన్ని తిరుగుబాటును రెచ్చగొడున్నారు. ఈ ఉద్యమాలు చివరికి ఎలాంటి పరిణామాలు తెస్తాయో అన్నది మెన్నో గుర్తించి మత ఛాందసవాదుల తప్పుడు బోధలను అనాగరిక పథకాలను తీవ్రంగా వ్యతిరేకించాడు. పోతే ఈ మతోన్మాదుల్ని నమ్మి మోసపోయినవారు చాలామంది ఉన్నారు. ప్రాచీన క్రైస్తవుల సంతతి వారు చాలామంది ఇంకా మిగిలి ఉన్నారు. వారు వాల్టెన్సీయుల బోధనల ఫలితంగా ఏర్పడ్డ జనాంగం. ఈ తరగతుల ప్రజల మధ్య మెన్నో ఉద్రేకంగా పని చేశాడు జయప్రదంగా. 
    

    
      
    

    
      భార్యా బిడ్డల్ని వేసుకొని ఇరవై అయిదు సంవత్సరాలు సువార్త సేవ చేస్తూ తిరిగాడు. ఎన్నో కష్టాలు, ఎన్నెన్నో లేములు అనుభవించాడు. తరచు ప్రాణాపాయ పరిస్థితులు ఎదుర్కొన్నాడు. నెదర్లాండ్స్, జర్మనీ దేశాల్లో, సంచరించి ప్రధానంగా పేద ప్రజల మధ్య సేవచేసి ప్రజల జీవితాన్ని ప్రభావితం చేశాడు. స్వభావసిద్ధంగా మెన్నో మంచి వ్యక్తి. ఎక్కువ విద్యలేకపోయినా నిజాయితీగల వ్యక్తి, వినయశీలుడు, సాధుస్వభావి, భక్తిపరుడు. తాను బోధించిన సూత్రాలను ఆచరణలో కనపర్చిన వ్యక్తి. ఆయన మీద ప్రజలకు గొప్ప నమ్మకం ఏర్పడింది. ఆయన అనుచరులు ఆయాస్థలాలకు చెదరి పోయారు. హింసకు గురి అయ్యారు. ప్రజలు వీరిని మతోన్మాద మాస్టర్ రాక్షసుడి అనుచరులుగా అపార్థం చేసుకొన్నందువల్ల వీరు చాలా శ్రమలకు గురి అయ్యారు. అయినా మెన్నో సేవల ఫలితంగా అనేకమంది క్రైస్తవ మతాన్ని స్వీకరించారు. 
    

    
      
    

    
      దిద్దుబాటు సిద్ధాంతాన్ని నెదర్లాండ్స్ ప్రజలు అంగీకరించినంత సామాన్యంగా మరెక్కడి ప్రజలూ అంగీకరించటం జరగలేదు. ఇక్కడి సంస్కరణ విశ్వాసులు అనుభవించినంత భయంకర హింస మరెక్కడి వారూ అనుభవించలేదు. జర్మనీలో చార్లెస్ V సంస్కరణ విశ్వాసాన్ని బహిష్కరించాడు. దాన్ని ఆచరించే వారందరికీ సజీవ దహన దండన సంతోషంగా విధించి ఉండే వాడే. కాని అదేశ సామంతరాజులు అతడి నిరంకుశ పాలనకు అడ్డుగోడగా నిలబడ్డారు. నెదర్లాండ్స్ లో రాజు అధికారం ఇంతకన్నా అధికం. హింసాశాసనాలు ఒకదాని వెనువెంట మరొకటి జారీ అయ్యేవి. బైబిలు పఠించటం, బైబిలు పఠనాన్ని వినటం, బైబిలును బోధించటం, లేదా బైబిలును గూర్చి మాట్లాడటం మంటల్లో కాలి మరణించే శిక్షను ఆహ్వానించటమే. రహస్యంగా దేవునికి ప్రార్ధన చేయటం, విగ్రహానికి మొక్కటానికి నిరాకరించటం లేదా కీర్తన పాడటం కూడా మరణదండనకు హేతువులే. తమ తప్పులు విడిచిపెడ్తామని వాగ్దానం చేసిన వాళ్లు కూడా దండనార్హులే. మగవాళైతే ఖడ్గం వలన, మహిళలైతే సజీవ సమాధి ద్వారా మరణించటం. చార్లెస్ పాలనకింద ఫిలిఫ్ || పాలన కింద వేలాది మంది ప్రజలు ప్రాణాలు కోల్పోయారు. 
    

    
      
    

    
      ఒక సారి ఒక కుటుంబమంతా విచారణాధికారుల ముందు నిలిచింది. వారిపై మోపిన అభియోగం వారు మాస్ కి హాజరుకాకుండా ఇంటిలోనే ఆరాధన కార్యక్రమం జరుపుకోవటం. తమ రహస్య సమావేశాల్లో వారి ఆచారాల విషయం తెలుసుకోవటానికి ప్రయత్నించగా వారి చివరి కుమారుడిలా జవాబిచ్చాడు. “దేవుడు మానవుల్ని ఉత్తేజపర్చి మా పాపాల్ని క్షమించేందుకుగాను మేము మోకాళ్లూని ప్రార్థిస్తాం. మా రాజు కోసం ప్రార్థిస్తాం. ఆయన పరిపాలన భాగ్యవంతం కావాలని ఆయన జీవితం ఆనందంగా సాగాలని ప్రార్థిస్తాం. మామేజిస్ట్రేటుల్ని దేవుడు భద్రంగా కాపాడవలసిందిగా ప్రార్థిస్తాం.”— విలీ, పుస్త 18, అధ్యా 6. కొందరు న్యాయమూర్తుల కళ్లు చెమ్మగిల్లాయి. అతడి తండ్రి అతడి కొడుకుల్లో ఒకడు సజీవదహన శిక్షను అనుభవించారు. 
    

    
      
    

    
      హింసకుల దురాగ్రహానికి హతసాక్షుల విశ్వాసం దీటుగా నిలిచింది. మగవాళ్లేకాదు సున్నితమైన మగువలు, చిన్నారి బాలలు మొక్కవోని సాహసాన్ని ప్రదర్శించారు. మంటల్లో కాలుతున్న తమ భర్తలకు దగ్గరగా భార్యలు నిలిచి వారి చెవుల్లో ఆదరణ కలిగించే మాటలు చెప్పడం లేదా వారిని ఉత్సాహపర్చేందుకు కీర్తనలు పాడటం చేసేవారు. రాత్రి నిద్రించేందుకు తమ గదిలోకి వెళ్తున్నట్లు కన్యకలు తమ సజీవ సమాధుల్లో పడుకొని ఉండేవారు. లేదా తమ వివాహానికి వెళ్తున్నట్లు తమ ఉత్తమ దుస్తులు ధరించి ఉరికంబం ఎక్కటానికి, అగ్నికి ఆహుతి కావటానికి వెళ్లేవారు.” - అదే పుస్తకం, పుస్త 18, అధ్యా 6. 
    

    
      
    

    
      సువార్తను నిర్మూలించటానికి అన్యమతం ప్రయత్నించిన దినాల్లో లాగే క్రైస్తవుల రక్తం విత్తనమయ్యింది. (టెర్డులియన్, ఎపాలజి, పేరా1 చూడండి.) హింస సత్యం గురించి సాక్ష్యం చెప్పేవారి సంఖ్యను పెంచటానికి తోడ్పడింది. ప్రజల్లో పెల్లుబుకుతున్న పట్టుదలను చూసి శివమెత్తి పోతున్న రాజు ప్రతీ ఏడూ తన క్రూర కృత్యాల్ని కొనసాగించాడు. అతడు సాధించింది శూన్యం. మహాను భావుడు ఆరేంజ్ హేడు అయిన విలియమ్ నాయకత్వం కింద జరిగిన విప్లవం హాలెండ్ కి దేవుని ఆరాధించే స్వేచ్చను తెచ్చింది. 
    

    
      
    

    
      పైడి మాంట్ పర్వతాలలో, ఫ్రాన్స్ మైదానాల్లో, హాలెండ్ తీరప్రాంతాల్లో సువార్త ప్రగతి శిష్యుల ప్రాణత్యాగాలతో సాగింది. కాగా దక్షిణాది దేశాల్లో సువార్త ప్రవేశం శాంతియుతంగా జరిగింది. విట్బెర్గ్ లోని విద్యార్థులు స్వగృహాలకు వెళ్తూ సంస్కరణ విశ్వాసాన్ని స్కేండినేవియాకి తీసుకు వెళ్లారు. లూథర్ రచనల ప్రచురణ కూడా సత్యాన్ని వెదజల్లింది. ఉత్తరాన ఉన్న సామాన్యమైన, దృఢమైన ప్రజలు రోమను మత అవినీతి, ఆడంబరం, మూఢనమ్మకాలను విడిచిపెట్టి పవిత్రమైన, స్పష్టమైన బైబిలు సత్యాలకు స్వాగతం పలికారు. 
    

    
      
    

    
      “డెన్మార్క్ సంస్కర్త “టాసన్ రైతుబిడ్డ. చిన్నతనంలోనే ప్రతిభాశాలి లక్షణాలు కనపర్చాడు. విద్యకోసం తృష్ణగొన్నాడు. తల్లిదండ్రుల పరిస్థితులవల్ల ఈ కోరిక నెరవేరలేదు. కనుక ఆయన ఆశ్రమంలో చేరాడు. ఇక్కడ తన పవిత్ర జీవితం, కఠోర పరిశ్రమ విశ్వసనీయత తనపై అధికారి అనుగ్రహాన్ని సంపాదించాయి. పరీక్షించి చూడగా భవిష్యత్ లో సంఘానికి మంచి సేవలందించే ప్రతిభ ఈ యువకుడికున్నదని వ్యక్తమయ్యింది. జర్మనీ విశ్వ విద్యాలయంలోనో, నెదర్లాండ్ విశ్వవిద్యాలయంలోనో అతనికి చదువుకొనే అవకాశం కల్పించాలని తీర్మానించారు. తాను విట్బెర్గ్ వెళ్లకూడదన్న ఒకే ఒక షరతుపై తన పాఠశాలను ఎంపిక చేసుకొనే అవకాశం ఆ యువ విద్యార్థికిచ్చారు. ఈ సంఘవిద్యార్ధి సిద్ధాంత వ్యతిరేకత వల్ల అపాయానికి గురికాకూడదు. సన్యాసులు భావించింది అదే. 
    

    
      
    

    
      టాసన్ కలోన్ కి వెళ్లాడు. ఇప్పటివలె అప్పుడుకూడా కలోన్ రోమీయ మత ఆశ్రమ దుర్గాల్లో ఒకటి. ఇక్కడ వేదాంత విద్యాంసుల ఆధ్యాత్మిక మీమాంసలతో అతడు విసిగిపోయాడు. దాదాపు అదే సమయంలో లూథర్ రచనలను సంపాదించాడు. వాటిని చదివి ఆనందించాడు. రచయితతో వ్యక్తిగత పరిచయాన్ని ఆకాంక్షించాడు. అది చేయటమంటే ఆశ్రమంలోని తన అధికారిని నొప్పించే ప్రమాదాన్ని ఎదుర్కోవాలి. తనకిప్పుడున్న అండను పోగొట్టుకోవాలి. తీర్మానం త్వరలోనే చేసుకొన్నాడు. అనతికాలంలోనే విట్బెర్గ్ లో విద్యార్ధిగా చేరాడు. 
    

    
      
    

    
      డెన్మార్క్ కు తిరిగివచ్చినప్పుడు తన ఆశ్రమానికి తిరిగి వెళ్లాడు. అతడు లూథర్ సిద్ధాంత విశ్వాసి అని ఇంకా ఎవరూ అనుమానించలేదు. అతడు తన గుట్టు ఇంకా విప్పలేదు. తన సహచరుల దురభిమానాన్ని రేపకుండా వారిని పవిత్ర విశ్వాసం, పరిశుద్ధ జీవనం దిశగా నడిపించటానికి టాసన్ ప్రయత్నించాడు. బైబిలును తెరచి దాని వాస్తవమైన అర్ధాన్ని వారికి వివరించాడు. చివరగా క్రీస్తును పాపికి నీతిగాను, పాపి రక్షణకు ఒకే ఒక నిరీక్షణగాను వారికి బోధించాడు. రోమును కాపాడగల పరాక్రమశాలిగా తనపై ఆశలు పెట్టుకొన్న ప్రయర్ కి ఆయనపై పట్టజాలనంత కోపం వచ్చింది. వెంటనే టాసనను తన ఆశ్రమం నుంచి తీసివేసి ఇంకో ఆశ్రమంలో కఠినమైన పర్యవేక్షణ కింద చిన్న గదిలో బంధించి ఉంచాడు. 
    

    
      
    

    
      తన కొత్త సందర్శకులకు వెన్నులో చలిపుట్టించిన అంశమేంటంటే అనేకమంది సన్యాసులు తాము ప్రొటస్టాంటు విశ్వాసాన్ని స్వీకరించినట్లు ప్రకటించటం. తనగది ఊచల సందుల్లో నుంచి టాసన్ సహచర సన్యాసులకు సత్యాన్ని బోధించాడు. సిద్ధాంత వ్యతిరేకత విషయంలో, సంఘవిధానాన్ని అనుసరించటంలో ఆ డేనిష్ ఫాదర్లు, ఆరి తేరినవారై ఉంటే బాసన్ గళం మూగపోయి ఇక వినపడకుండా ఉండేది. అయితే ఏదో చీకటి బిలంలోని సమాధిలో బంధించి ఉంచే బదులు వారు టాసన్ ని ఆ ఆశ్రమం నుంచి బహిష్కరించారు. ఆయనపై ఇప్పుడు వారికి అధికారం ఏమీలేదు. అప్పుడే జారీ అయిన రాజశాసనం నూతన సిద్ధాంత బోధకులకు భద్రతను ప్రకటించింది. ఇక టాసన్ బోధించటం మొదలు పెట్టాడు. ఆలయ ద్వారాలు తెరచుకొన్నాయి. ఆయన బోధ వినటానికి ప్రజలు తండోపతండాలుగా వచ్చారు. ఇంకా ఇతరులు కూడా దైవవాక్యాన్ని బోధిస్తున్నారు. డేనిష్ భాషలోకి అనువాదమైన నూతన నిబంధన విరివిగా ప్రసారమయ్యింది. పోపు మతవాదులు దైవ సేవను నాశనం చేయటానికి చేసిన ప్రయత్నాలు దాన్ని విస్తరింప చేయటానికి సహాయపడ్డాయి. కొద్ది కాలంలోనే డెన్మార్క్ దిద్దుబాటు విశ్వాసాన్ని స్వీకరించింది. 
    

    
      
    

    
      స్వీడన్ లో కూడా విట్బర్గ్ నూతినీళ్లు తాగిన యువకులు తమ దేశ ప్రజలకు జీవజలం అందించారు. స్వీడిష్ సంస్కరణోద్యమంలో ఒలాఫ్, లారెన్షియస్ పెట్రి అనే వారిద్దరూ నాయకులు. వీరు ఒరెలో ఒక కమ్మరి పనివాని కొడుకులు. వారు లూథర్, మెలాంగతన్ల కింద చదువుకొన్నారు. తాము నేర్చుకొన్న సత్యాన్ని వారు ఇతరులకు బోధించారు. గొప్ప సంస్కర్త లూథర్ మాదిరిగా ఒలాఫ్ తన ఉత్సాహం వక్తృత్వం వల్ల ప్రజల్ని మేలుకొలిపాడు. లారెన్షియస్, మెలాం తన్ లాగ విద్వాంసుడు, ఆలోచనా పరుడు, నెమ్మదిపరుడు. ఇద్దరూ ప్రగాఢ ధైవభక్తిగల వారే. వేదాంత జ్ఞానం విషయంలోను, సత్యాన్ని ధైర్యంగా చాటే విషయంలోను ఇద్దరూ ఉద్దండులే. పోపు నాయకుల వ్యతిరేకతకు లోటు లేదు. కథోలిక్ ప్రీస్టులు మూఢ నమ్మకాలు గల అమాయక ప్రజల్ని రెచ్చగొట్టారు. తరచు అల్లరిమూక ఒలాఫ్ పెట్టి మీదికి దౌర్జన్యంగా వెళ్లటం జరిగేది. చాలాసార్లు అతడు తప్పించుకొని ప్రాణాలు రక్షించుకొనేవాడు. రాజు ఈ సంస్కర్తల్ని అభినందించి కాపాడేవాడు. 
    

    
      
    

    
      రోమను సంఘ పరిపాలన కింద ఉన్న ప్రజలు పేదరికంలో కూరుకు పోయారు. హింస వారిని పొట్టన పెట్టుకొన్నది. వారు లేఖనాలులేని అనాథలయ్యారు. వారి మతం కేవలం గురుతులు, ఆచారాలకు ప్రాధాన్యాన్నిచ్చింది. అది వారి మనస్సులకు ఉత్తేజాన్నివ్వలేదు. తమ అన్య పూర్వికుల మూఢనమ్మకాలకు, అన్యమతాచారాలకు తిరిగి వెళ్లిపోతున్నారు. దేశం పోరాడుకొంటున్న వర్గాలుగా విడిపోయింది. నిత్యమూ సాగుతోన్న కలహాలు, ప్రజల దుఃఖాన్ని అధికం చేశాయి. రాజ్యంలోను, సంఘంలోను రాజు సంస్కరణను ఆకాంక్షించాడు. రోముకు వ్యతిరేకంగా పోరాడుతున్న ఈ సమర్థ సహాయకుల్ని రాజు స్వాగతించాడు. 
    

    
      
    

    
      రాజు సమక్షంలోను స్వీడన్ దేశంలోని ప్రముఖ వ్యక్తుల సమక్షంలోను రోమను మత నాయకులతో వాదనలో సంస్కరణ సిద్ధాంతాన్ని ఒలాఫ్ పెట్ర బహు సమర్థంగా బలపర్చాడు. పాదుర్ల బోధనలు వాక్యాను సారంగా ఉన్నప్పుడే వాటిని అంగీకరించాలని, అందరూ అవగాహన చేసుకొనేందుకుగాను విశ్వాసానికి సంబంధించిన ముఖ్య సిద్ధాంతాలు బైబిలులో స్పష్టంగా దాఖలై ఉన్నాయని ఆయన కుండబద్దలు కొట్టాడు. “నేను చేయు బోధ నాది కాదు, నన్ను పంపిన వానిదే” యోహాను 7:16. అన్నాడు క్రీస్తు. తాను పొందిన సువార్తను తప్ప మరి దేనిని బోధించినా తనకు శాపం కలుగుతుందని (గలతీ 1:8.) లో పౌలు పలికాడు. “ఇలాగుండగా ఇతరులు తమ ఇష్టం వచ్చినట్లు సిద్ధాంతాల్ని శాసించి వాటిని రక్షణకు అవసర విషయాలుగా ఎలా విధించగలరు?” - విలీ, పుస్త10, అధ్యా 4. దేవుని ఆజ్ఞలకు విరుద్ధంగా ఉన్నప్పుడు సంఘ డిక్రీలకు అధికారం లేదని సూచిస్తూ “బైబిలు బైబిలు మాత్రమే” విశ్వాసానికి ఆచరణకు ప్రామాణికమన్న గొప్ప ప్రొటస్టాంట్ సూత్రాన్ని సమర్థించాడు. 
    

    
      
    

    
      ఈ సమరం తక్కువ స్థాయిలో జరిగినప్పటికీ సంస్కరణ సేనలోని సాధారణ సైనికులు ఎలాంటి వారోనన్నది ఇది మనకు స్పష్టం చేస్తోన్నది. వారు నిరక్షరాస్యులు, సాంఘిక దురభిమానులు, వివాదాస్పదులు కారు. వారు దైవ వాక్యాన్ని అధ్యయనం చేసిన వ్యక్తులు. బైబిలు ఆయుధశాల సరఫరాచేసే ఆయుధాలను నిపుణంగా ఉపయోగించటం తెలిసిన వ్యక్తులు. విద్య విషయానికొస్తే వారు తమ యుగాని కన్న ఎంతో ముందున్న మనుషులు. విటెన్ బర్గ్, జూరిక్ వంటి విజ్ఞాన కేంద్రాలను లూథర్, 
    

    
      
    

    
      మెలంగతన్, జ్వింగ్లీ, ఎకోవేంపడియన్ వంటి ప్రఖ్యాతమైన పేరులను పరిగణిస్తే వీరు ఈ ఉద్యమ నాయకులని తెలుసుకొంటాం. వారు గొప్ప శక్తిమంతులు, విజ్ఞాన సంపన్నులు అయి ఉండాలనుకోటం సహజమే. కాని వారి కిందివారు వారిలా లేరు. స్వీడన్ వంటి చీకటి ప్రాంతానికి వెళ్లి ఒలాఫ్, లారెన్షియస్ పెట్రి వంటి పేర్లు- గురువుల నుంచి శిష్యుల దాకా పరిశీలిస్తే ఏమి కనుగొంటాం?... విద్వాంసులు, వేదాంత నిపుణులు, సువార్త సత్యాన్ని లోతుగా అధ్యయనం చేసిన వ్యక్తులు, కుతర్కవాదులపైన రోము అధికారులపైన జయం సాధించగల వ్యక్తుల్ని కనుగొంటాం”. అదే పుస్తకం, పుస్త 10, అధ్యా 4. 
    

    
      
    

    
      ఈ సంవాదం ఫలితంగా స్వీడన్ రాజు సంస్కరణ విశ్వాసాన్ని స్వీకరించాడు. తర్వాత కొద్దికాలానికి జాతీయ సభ దాన్ని ధ్రువపర్చింది. ఒలాఫ్ నూతన నిబంధనను స్వీడిష్ భాషలోకి అనువదించాడు. రాజు కోరికను మన్నించి ఆ సహోదరులిద్దరూ పూర్తి బైబిలు అనువాదాన్ని చేపట్టారు. ఈ విధంగా స్వీడన్ ప్రజలకు తమ భాషలో దైవ వాక్యం లభించింది. ఆ రాజ్యమంతటా బోధకులు లేఖనాలను విశదం చేయాలని, పాఠశాలలోని పిల్లలకు బైబిలు చదవటం నేర్పించాలని డయట్ (విధానసభ) ఆదేశించింది. 
    

    
      
    

    
      శుభప్రదమైన సువార్త జ్యోతి అజ్ఞానం మూఢనమ్మకాల చీకట్లను పారదోలింది. రోము హింసాకాండ నుంచి స్వేచ్ఛ పొందిన జాతి ముందెన్నడూ లేని శక్తిని, ఔన్నత్యాన్ని సాధించింది. ప్రొటస్టాంట్ మతానికి స్వీడన్ ఒక ఆశ్రయ దుర్గమయ్యింది. ఒక శతాబ్దం దరిమిల మిక్కిలి అపాయకరమైన సమయంలో అప్పటిదాక బలహీనంగా ఉన్న ఈ చిన్న దేశం-చేయూతనివ్వటానికి సాహసించిన దేశం ఐరోపాలో ఒకే ఒక దేశం-ముప్పె సంవత్సరాల యుద్ధంలో జర్మనీని విడిపించటానికి వచ్చింది. ఉత్తర ఐరోపా అంతా మళ్లీ రోము నిరంకుశ పాలనకిందికి రావటానికి సిద్ధంగా ఉన్నట్లు కనిపించింది. కేల్వినిస్టు, లూథరన్, ప్రొటస్టాంట్లకు మత సహనాన్ని సాధించటానికి, సంస్కరణ విశ్వాసాన్ని స్వీకరించిన దేశాలకు మనస్సాక్షి, స్వతంత్రతను పునరుద్ధరించటానికి, పోపుతో జర్మనీ సలిపిన పోరులో పోపు విజయావకాశాన్ని రద్దుచేయటానికి స్వీడిష్ సేనలు సహాయం చేశాయి.
    

    
      
    

    

    
      
    

    
      అధ్యాయం 14—తదుపరి ఇంగ్లీష్ సంస్కర్తలు
    

    
      
    

    
      మూసి ఉన్న బైబిలుని లూథర్ జర్మనీ దేశ ప్రజలకు తెరుస్తున్న తరుణంలో అదే కార్యాన్ని ఇంగ్లాండు ప్రజలకు చేయవలసిందిగా దేవుని ఆత్మ టిండేల్ ని ప్రేరేపించాడు. విక్లిఫ్ బైబిలు లేటిన్ నుంచి అనువాదమయ్యింది. అందులో చాలా తప్పులున్నాయి. అది ముద్రితం కాలేదు. రాత ప్రతుల ఖరీదు చాలా ఎక్కువ. అందుచేత ధనవంతులు, ఉన్నత పౌరులు మాత్రమే వాటిని కొనగలిగే వారు. అదీగాక సంఘం దాన్ని నిషేధించినందువల్ల దాని ప్రసారం గణనీయంగా తగ్గింది. లూథర్ సిద్ధాంత వ్యాసాల ప్రచురణకు ఒక ఏడాది ముందు 1516 లో ఇరేస్మస్ నూతన నిబంధనను గ్రీకు లేటిన్ భాషల్లో ప్రచురించాడు. దైవ వాక్యం మొట్ట మొదటి సారిగా ఆదివ, గ్రీకు భాషలో ముద్రణ పొందింది. ఈ గ్రంథం ముందు ప్రచురణల్లో చోటు చేసుకొన్న అనేకమైన పొరపాట్లు సవరించి భావాన్ని మరింత స్పష్టంగా వ్యక్తీకరించటం జరిగింది. విద్యావంతుల్లో అనేకమంది సత్యాన్ని మరింత మెరుగుగా గ్రహించి సంస్కరణ కృషికి నూతనోత్తేజాన్ని చేకూర్చారు. కాని దైవ వాక్యం చాలా మేరకు సామాన్య ప్రజలకు అందుబాటులోకి రాలేదు. తన దేశ ప్రజలకు బైబిలును అందించటానికి విక్లిఫ్ ప్రారంభించిన పనిని టిండేల్ పూర్తిచేయాల్సి ఉంది. 
    

    
      
    

    
      శ్రద్ధాసక్తులుగల విద్యార్ధి, చిత్తశుద్ధిగల సత్యాన్వేషి అయిన టిండేల్ ఇరేస్మస్ అనువదించిన గ్రీకు కొత్త నిబంధన చదివి సువార్తను తెలుసుకొన్నాడు. తన నమ్మకాలను నిర్భయంగా బోధించాడు. సిద్ధాంతాలన్నీ లేఖన పరీక్షకు నిలవాలన్నాడు. బైబిలును సంఘమే ఇచ్చింది. కనుక సంఘమే దాన్ని విశదం చేయగలుగుతుందన్న పోపు మతనాయకుల వాదనకు టిండేల్ ఇలా స్పందించాడు, “గ్రద్దలకు ఆహారం కనుక్కోటం ఎవరు నేర్పారో తెలుసా? ఆ దేవుడే ఆకలిగా ఉన్న తన పిల్లలు తమ తండ్రిని వాక్యంతో కనుక్కొటం నేర్పుతాడు. మాకు లేఖనాల్ని ఇవ్వకపోగా మాకు కనిపించకుండా వాటిని దాచి వేసింది మీరే. వాటిని బోధించేవారిని సజీవ దహనం చేస్తున్నది మీరే. సాధ్యపడితే మీరు లేఖనాల్ని కూడా కాల్చివేస్తారు. ”- డి అబినే, హిస్టరీ ఆఫ్ ది రిఫర్మేషన్ ఆఫ్ ది సిక్సీన్ సెంచురి, పుస్త 18, అద్యా 1. 
    

    
      
    

    
      టెండేల్ ప్రబోధం గొస్స ఆసక్తిని రేకెత్తించింది. అనేకులు సత్యాన్ని స్వీకరించారు. కాకపోతే ప్రీస్టులు అప్రమత్తులై అక్కడ నుంచి టిండేశ్ వెళ్లిపోగానే బెదరింపులతో అసత్య ప్రచారంతో ఆయన కృషిని నాశనం చేయటానికి ప్రయత్నించారు. తరచుగా విజయం సాధించారు కూడా. ఆయన ఇలా వ్యాఖ్యానించాడు, “ఏం చేసేది? నేను ఒక చోట విత్తుతుంటే నేను విడిచి పెట్టిన స్థలాన్ని విరోధి నాశనం చేస్తున్నాడు. అన్ని చోట్లా ఉండలేను గదా? తమ సొంత భాషలో క్రైస్తవులకు పరిశుద్ధ లేఖనాలుంటే తమంతటతామే ఈ కుతర్కవాదుల్ని ప్రతిఘటించ గలుగుతారు. బైబిలు లేకుండా సామాన్య విశ్వాసులను సత్యంలో పాదుకొల్పటం సాధ్యం కాదు. ”- అదే పుస్తకం, పుస్త 18, అధ్యా 4. 
    

    
      
    

    
      ఇప్పుడు ఒక నూతన కర్తవ్యంపై మనసు పెట్టాడు. “యెహోవా ఆలయంలో ఇశ్రాయేలు భాషలో ప్రజలు కీర్తనలు పాడారు. సువార్త ఇంగ్లాండు భాషలో మనతో మాట్లాడవద్దా?... సంఘానికి ఉదయం కంటే మధ్యాహ్నం తక్కువ వెలుగు ఉండాలా?... క్రైస్తవులు నూతన నిబంధనను తమ సొంత భాషలో చదువుకోవాలన్న విషయమై” సంఘంలోని పేదశాస్త్ర వేత్తలు బోధకులు ఒకరితో ఒకరు భేదించారు. బైబిలు వలన మాత్రమే సత్యం తెలుసుకోటం సాధ్యం. “ఒకడు ఈ వేదాంతిని ఇంకొకడు ఆ వేదాంతిని సమర్థిస్తున్నారు. తప్పుచెబుతున్న వ్యక్తి ఎవరో సత్యం చెబుతున్న వ్యక్తి ఎవరో ఎలా తెలుసుకోగలం? ఎలా? వాస్తవంగా దైవ వాక్యం ఆధారంగానే”. అదే పుస్తకం, పుస్త 18, అధ్యా 4. 
    

    
      
    

    
      అదైన కొద్ది కాలానికి ఒక కథోలిక్ వేద పండితుడు టిండే తో వాదిస్తూ “పోపు చట్టాలు కాదు దేవుని చట్టాలు లేకున్నప్పుడే మేము మెరుగుగా ఉన్నాం” అన్నాడు. దానికి బదులిస్తూ టిండేల్ ఇలా అన్నాడు, “పోపుని అతని చట్టాన్ని ధిక్కరిస్తాను. దేవుడు నాకు ఇంకా ఆయువు ఇస్తే నేను కాలం చేయక ముందు ఒక కుర్రవాడికి నీకన్న ఎక్కువ వాక్యజ్ఞానం కలిగేటట్లు చేస్తాను” ఏండర్‌సన్, ఏనల్స్ ఆఫ్ ది ఇంగ్లీష్ బైబిల్, పుట 19, 
    

    
      
    

    
      ప్రజలకు తమ సొంత భాషలో నూతన నిబంధన లేఖనాన్ని అందించాలన్న ఉద్దేశం ఇప్పుడు ధ్రువపడింది. ఇక జాప్యం లేకుండా కార్యసాధనకు పూనుకొన్నాడు. వెంటాడుతున్న హింసవల్ల ఇల్లు విడచి లండన్ చేరుకొన్నాడు. కొంతకాలం అక్కడ ఆటంకాలేమీ లేకుండా తన పనిని కొనసాగించాడు. పోపు మత వాదుల దౌర్జన్యం మళ్లీ తలెత్తటంతో అక్కడ నుంచి పారిపోయాడు. ఇంగ్లాండు అంతటిలోనూ తనకు తావులేనట్లు కనిపించింది. జర్మనీలో తల దాచుకోటానికి తీర్మానించుకొన్నాడు. ఇక్కడ ఇంగ్లీష్ నూతన నిబంధన ముద్రణను ప్రారంభించాడు. అంతరాయం ఏర్పడి పని రెండుసార్లు ఆగిపోయింది. ఒక నగరంలో ముద్రణను నిషేధిస్తే మరోనగరానికి వెళ్లాడు. కొన్ని ఏళ్ల క్రితం డయట్ ముందు సువార్తను లూథర్ ఏ నగరంలో సమర్ధించాడో డర్‌ హేమ్ నగరానికి చివరికి వెళ్లాడు. ఆ ప్రాచీన నగరంలో సంస్కరణ విశ్వాసం పట్ల సుముఖత గల మిత్రులెందరో ఉన్నారు. టిండేల్ అక్కడ తన కార్యాన్ని ఏ ఆటంకాలు లేకుండా నెరవేర్చుకొన్నాడు. మూడు వేల కొత్త నిబంధన ప్రతులు పూర్తి అయ్యాయి. అదే సంవత్సరం మరో ముద్రణ జరిగింది. 
    

    
      
    

    
      ఆయన పట్టుదలతోను ఓర్పుతోను తన పనిని కొనసాగించాడు. ఇంగ్లాండు దేశంలోని అధికార్లు తమ ఓడ రేవుల్ని పగడ్బందీగా కాపాడుతున్నప్పటికీ దైవ వాక్యాన్ని వేర్వేరు మార్గాల్లో రహస్యంగా లండన్ కి పంపటం అక్కడ నుంచి దేశమంతటికీ పంపటం జరిగింది. పోపు నాయకులు సత్యాన్ని అణచివేయటానికి వ్యర్ధ ప్రయత్నాలు చేశారు. ఒకసారి డర్ హేమ్ బిషప్ టెండేల్ మిత్రుడైన ఒక పుస్తక విక్రయదారుడి వద్ద ఉన్న బైబిళ్లన్నింటినీ కాల్చివేయటానికి కొన్నాడు. ఆ పని సంస్కర్తను దెబ్బతీస్తుందని భావించాడు. అలా జరగకపోగా ఈ రూపంలో ఆదా అయిన డబ్బు మెరుగైన కొత్త ముద్రణకు అవసరమైన వస్తువుల కొనుగోలుకు తోడ్పడింది. దరిమిల టిండేలను ఖైదులో వేసిన తరుణంలో బైబిళ్లు ముద్రించటంలో సాయపడ్డవారి పేర్లు చెపితే చెరనుంచి విడుదల చేస్తామని అధికార్లు అన్నప్పుడు అందరికన్నా ఎక్కువగా డర్ హ్మ్ బిషప్ సాయం చేశాడని మిగిలి ఉన్న పుస్తకాలకు అతడు హెచ్చుధర పెట్టి కొనటం ద్వారా తాను ధైర్యంగా ముందుకు సాగటానికి సాయంచేశాడని టిండేల్ చెప్పాడు. 
    

    
      
    

    
      నమ్మకద్రోహం వల్ల ప్రత్యర్థుల చేతికి టిండేల్ చిక్కాడు. ఒకసారి అనేక మాసాలు ఖైదులో శ్రమలు పొందాడు. చివరికి హతసాక్షి అవ్వటం ద్వారా తన విశ్వాసం ఎలాంటిదో చాటి చెప్పాడు. ఆయన రూపొందించిన ఆయుధాలు అన్ని శతాబ్దాలలోను యుద్ధం చేయటానికి ఇతరులకు తోడ్పడ్డాయి. ప్రస్తుత కాలంలోను తోడ్పడుతున్నాయి. 
    

    
      
    

    
      ప్రజలు తమ సొంత భాషలో బైబిలు చదువుకోవాలని లాటిమర్ ప్రసంగ వేదికపై నుంచి చెప్పాడు. ఆయన ఇలా అన్నాడు, “పరిశుద్ధ లేఖనాల కర్త దేవుడే” ఈ లేఖనం దానికర్త మహాశక్తి లోను నిత్యత్వంలోను పాలుపంచుకొంటుంది. రాజు, చక్రవర్తి, మేజిస్ట్రేట్, పరిపాలకుడు, అందరూ ఆయన పరిశుద్ధ వాక్యానికి విధేయులు కావలసిందే.” “మనం పక్కదారులు పట్టకూడదు. మనల్ని దేవుని వాక్యమే నడిపించాలి. మన పితరుల్ని అనుసరించి మనం నడవకూడదు. వాళ్లు వెదకిన దాన్ని మనం వెదక కూడదు. వాళ్లు వెదకి ఉండవలసిన దాన్ని మనం వెదకాలి.” - హ్యూగ్ లాటిమర్, ఫస్ట్ సెర్మన్ ప్రీమ్డ్ బి ఫోర్ కింగ్ ఎడ్వర్డ్ VI 
    

    
      
    

    
      సత్యానికి మద్దతు పలకటానికి టిండేల్ మిత్రులు బాన్స్, ప్రి లు లేచారు. రిడ్లీలు, క్రేన్ మర్ వారి వెనుక వచ్చారు. ఇంగ్లీష్ సంస్కరణ కృషిలోని ఈ నాయకులు విద్యావంతులు ఉద్రేకం భక్తిప్రపత్తుల పరంగా వారిలో పెక్కుమందికి 
    

    
      
    

    
      రోమీయ సంఘంలో ఎంతో గౌరవం ఉంది. “పరిశుద్ధ గురువు” పోపు అపరాధాలను గురించి బాగా తెలియటమే పోపుమతం పట్ల వారి వ్యతిరేకతకు కారణం. బబులోను మర్మాలతో వారికున్న పరిచయం ఆమెకు వ్యతిరేకంగా వారిచ్చే సాక్ష్యానికి బలం చేకూర్చింది. 
    

    
      
    

    
      “ఇప్పుడొక విచిత్రమైన ప్రశ్న అడుగుతాను. ఇంగ్లాండు దేశమంతటిలోను సేవా తత్పరత గల బిషప్ ప్రిలేటు ఎవరు?... అతడి పేరు చెప్తానని మీరు శ్రద్ధగా వింటున్నారు. నాకు తెలుసు. ఆ పేరు చెప్తాను. అతడు సాతాసు.అతడు తన డయాస్ విడచి ఎక్కడకీ వెళ్లడు. ఎప్పుడంటే అప్పుడు పిలవండి. అతను ఎప్పుడూ ఇంట్లోనే ఉంటాడు... అతను ఎప్పుడూ దున్నుతూనే ఉంటాడు. పని లేకుండా ఎప్పుడూ వుండడు. అది ఖండితంగా చెప్పగలను. సాతాను ఎక్కడుంటే అక్కడ పుస్తకాలుండ కూడదు. దీపాలు వెలుగుతాయి, బైబిళ్లుండకూడదు. జపమాలలు వెలుస్తాయి. సువార్త జ్యోతి దూరంగా పోవాలి. కొవ్వొత్తులు వెలగాలి. ఔను మధ్యాహ్న కాంతిలోనే... క్రీస్తు సిలువ వద్దు. ప్రాయశ్చిత్త స్థలం (పర్గెటరీ) కావాలి. బట్టలు లేనివారికి, బీదలకు, వికలాంగులకు బట్టలు వద్దు. విగ్రహాల్ని, రాళ్లను, రప్పలను అలంకరించాలి. మానవుడు కల్పించిన సంప్రదాయాల్ని చట్టాల్ని ఘనపర్చాలి. దైవ సంప్రదాయాన్ని, పరిశుద్ధ వాక్యాన్ని తోసి పుచ్చాలి. చెడును విత్తటంలో సాతాను ఎంత శ్రద్ధ వహిస్తాడో అంత శ్రద్ధతో మన పీలేటులు మంచి సిద్ధాంతం అనే మంచిని విత్తితే ఎంత బాగుండును.” అదే పుస్తకం, సెర్మన్ ఆఫ్ ది ప్లల్”. 
    

    
      
    

    
      విశ్వాసానికి ఆచరణకు పరిశుద్ధ లేఖనాలే నిర్దుష్టమైన ప్రమాణం అన్న ఉత్తమ సూత్రాన్ని ఈ సంస్కర్తలు అనుసరించారు. వాల్దెన్సీయులు, విక్లిఫ్, జానా హస్, లూథర్, జ్వింగ్లీ వారితో కలసి పని చేసిన వారు ఇదే సూత్రాన్ని అనుసరించారు. మత సంబంధిత విషయాల్లో మనస్సాక్షిని నియంత్రించటానికి పోపులకు, సభలకు, ఫాదర్లకు, రాజులకు ఎలాంటి హక్కులేదని వారు నొక్కి చెప్పారు. బైబిలే వారికి ప్రామాణికం. అన్ని సిద్ధాంతాల్ని, సర్వహక్కుల్నీ వారు బైబిలు బోధనలతో పరీక్షించారు. ఈ పరిశుద్దులు మంటలలో తమ ప్రాణాలు విడిచేటప్పుడు వారిని నిలిపింది దేవునిమీద ఆయన వాక్యం మీద వారి కున్న విశ్వాసమే. మంటలు తమను కబళించి వేయటానికి సిద్ధంగా ఉన్నప్పుడు లాటిమర్ తన తోటి హత సాక్షితో ఇలా అన్నాడు, “అధైర్యపడకు ఎన్నడూ ఆరిపోని దీపాన్ని మనం ఇంగ్లాడులో ఈ రోజు వెలిగిస్తున్నాం” వ ఆఫ్ హ్యూగ్ లాటిమర్ సం 1, పుట VIII. 
    

    
      
    

    
      స్కాట్లండలో కొలంబ ఆయన సహచరులు వెదజల్లిన సత్యవిత్తనాలు పూర్తిగా నాశనం కాలేదు. ఇంగ్లాండు సంఘాలు రోము ఆధిపత్యాన్ని అంగీకరించిన అనంతరం కొన్ని వందల సంవత్సరాల వరకు స్కాలేండ్ సంఘాలు స్వతంత్రతను కాపాడు కొన్నాయి. కాగా పన్నెండో శతాబ్దంలో ఇక్కడ పోపు సంఘం స్థాపితమయ్యింది. ఆ సంఘం ఇక్కడ చెలాయించినంత అధికారం మరే దేశంలోను చెలాయించలేదు. ఇక్కడ ఉన్నంత చీకటి ఇంకెక్కడా లేదు. అయినా తెల్లవారుతుందన్న నిశ్చయతను సూచించే కాంతి కిరణాలు చీకటిని చీల్చుకుంటూ వచ్చాయి. ఇంగ్లాండు నుంచి వచ్చిన లొల్లాలు బైబిలును, విక్లిఫ్ బోధనల్ని తీసుకువచ్చారు. సువార్తను గూర్చిన జ్ఞానాన్ని పరిరక్షించటంలో వారు గణనీయంగా సేవచేశారు. ఫలితంగా సాక్షులు హతసాక్షులు ప్రతీ శతాబ్దంలోనూ ఉంటూ వచ్చారు. 
    

    
      
    

    
      మహా సంస్కరణ ప్రారంభం కావటంతో లూథర్ రచనలు ఆ తర్వాత టిండేల్ అనువదించిన నూతన నిబంధన వెలువడ్డాయి. పోపు మతాధినేతలకు తెలియకుండా ఈ దూతలు చడీ చప్పుడు లేకుండా పర్వతాలు లోయలు దాటి స్కాంట్ లేండ్ లో దాదాపు ఆరిపోయిన సత్యజ్యోతిని వెలిగించి నాలుగు శతాబ్దాల హింస ద్వారా రోము స్థాపించిన పనికి తెర దించారు. 
    

    
      
    

    
      అంతట హతసాక్షులు చిందించి నరక్తం సంస్కరణోద్యమానికి నూతనోత్తేజాన్నిచ్చింది. తాము నిర్వహిస్తున్న సేవ ప్రమాదానికి గురి కానున్నట్లు గుర్తించి పోపుమత నేతలు స్కాంట్ లేండ్ కుమారుల ఉత్తమమైన వారిని, గౌరవనీయులైన కొందరిని సజీవదహనం చేశారు. వారు వేదికను నిర్మించారు. ఆ వేదిక నుంచి మరణిస్తున్న సాక్షుల మాటలు ఆ దేశమంతటా వినిపించాయి. ఆ మాటలు ప్రజల ఆత్మలను ఉత్సాహపర్చి రోము బంధాలను తెంచుకోవాలన్న సంకల్పాన్ని బలపర్చాయి. 
    

    
      
    

    
      హేమిటన్, విషాలు జన్నతః మాత్రమేకాక ప్రవర్తన పరంగా కూడా రాజులే. వారి శిష్యుల సంఖ్య చాలా పెద్దది. వారందరూ సామాన్యులే. హేమిన్, విషార్టర్లు సజీవ దహనంలో తమ ప్రాణాలర్పించారు. విషార్టన్ను దహించిన మంటల నుంచి ఒక మహావ్యక్తి వచ్చాడు. మంటలు ఆయన స్వరాన్ని ఆపలేకపోయాయి. దేవుని కాపుదల కింద ఉన్న ఆయన స్కాలేంలో పోపు ఆధిపత్యానికి మరణ ఘటికలు మోగించాల్సి ఉన్నాడు. 
    

    
      
    

    
      జాన్నెక్స్ సంఘం ప్రబోధిస్తున్న సంప్రదాయాలు, యోగ దర్శనాలను నమ్మటం మాని దైవ వాక్యంలోని సత్యాలపై ధ్యానం నిలపటం మొదలు పెట్టాడు. విషార్ట్ బోధనలు రోము మత సహవాసాన్ని విడిచిపెట్టి హింసకు గురి అవుతున్న సంస్కర్తలతో కలవాలన్న తన తీర్మానాన్ని ధ్రువపర్చాయి. 
    

    
      
    

    
      ప్రబోధక పదవిని స్వీకరించాల్సిందిగా మిత్రులు విజ్ఞప్తి చేస్తే దాన్ని అంగీకరించటానికి భయపడ్డాడు. నాక్స్ కొన్ని రోజులు ఏకాంత వాసం తీవ్ర అంతర్గత సంఘర్షణ తర్వాతే ఆ పదవిని అంగీకరించాడు. ఒకసారి పదవిని అంగీకరించాక తిరుగులేని నిశ్చయతతో మొక్కవోని ధైర్యంతో ప్రాణం ఉన్నంత వరకు ముందుకు సాగాడు. చిత్తశుద్ధిగల ఈ సంస్కర్త మానవుడికి భయపడలేదు. తన చుట్టూ లేస్తున్న హతసాక్షి జ్వాలలు ఆయనలో లేస్తున్న ఉత్సాహాగ్నిపై ఆజ్యం పోశాయి. తన శిరస్సును ఖండించటానికి పైకి గొడ్డలి లేచినప్పుడు నాక్స్ చలించకుండా నిలిచి, విగ్రహారాధనను కూలదోయటానికి కుడి పక్క, ఎడమపక్క బలమైన దెబ్బలు కొట్టాడు. 
    

    
      
    

    
      ఎవరి సముఖంలో అనేకమంది ప్రొటస్టాంట్ నాయకుల ఉద్రేకం చల్లారిపోయిందో ఆ స్కాట్ లేండ్ రాణిని ముఖాముఖి కలుసుకొన్నప్పుడు జాన్ నాక్స్ నిశ్చలంగా నిలిచి సత్యాన్ని సమర్ధిస్తూ సాక్ష్యం చెప్పాడు. ఆయనను ముద్దులతో వశపర్చుకోటం సాధ్య పడలేదు. బెదరింపులకు ఆయన భయపడలేదు. సిద్ధాంత వ్యతిరేకత, అభియోగాన్ని రాణి ఆయనపై మోపింది. ప్రభుత్వం నిషేధించిన మతాన్ని ప్రజలకు బోధించి దాన్ని స్వీకరించేటట్లు చేశాడని తద్వారా ప్రజలు తమ రాజులకు విధేయులై యుండాలన్న దైవాజ్ఞను అతిక్రమించేటట్లు చేశాడని ఆయనపై నిందమోపింది. నాక్స్ దానికి గట్టి సమాధానం చెప్పాడు. 
    

    
      
    

    
      “మొదట్లో సరి అయిన మతం బలాన్నిగాని, అధికారాన్నిగాని రాజుల వద్దనుంచి పొందలేదుగాని నిత్యుడైన దేవుని వద్దనుంచే పొందింది గనుక ప్రజలు తమ రాజుల అభిరుచుల ననుసరించి తమ మతాన్ని రూపొందించుకోవలసిన పని లేదు. ఎందుచేతనంటే దేవుని యధార్ధమైన మతం విషయంలో రాజుల పరిజ్ఞానం బహు స్వల్పం... అబ్రాహాం సంతతి వారంతా దీర్ఘకాలంగా తమ రాజైన ఫరోవతాన్ని అవలంబించివుంటే, మేడమ్ గారూ, ఈ భూమండలంపై ఏమతం ఉండేది? లేదా అపోస్తలుల కాలంలోని మనుషులందరూ రోమా చక్రవర్తుల మతావలంబులై ఉంటే ఈలోకంలో ఏమతం ఉండేది?... కనుక మేడమ్ గారూ రాజులకు విధేయులై ఉండాలన్న ఆదేశం ప్రజలకున్నప్పటికీ ప్రజలు తమ రాజుల మతాన్ని అవలంబించాల్సిన అవసరం లేదని స్పష్టంగా కనిపిస్తున్నది. 
    

    
      
    

    
      “నీవు ఒక విధంగా చెబుతుంటే వారు - రోమన్ కథోలిక్ గురువులు మరో విధంగా లేఖనాలకు అర్ధం చెబుతున్నారు! నేను ఎవరిని నమ్మాలి? న్యాయనిర్ణేత ఎవరు?” అడిగింది రాణి మేరీ. 
    

    
      
    

    
      “తన వాక్యంలో విస్పష్టంగా చెబుతున్న దేవునినే మీరు నమ్మాలి. వాక్యంలో ఏదైతే లేదో దాన్ని మీరు నమ్మవద్దు. దేవుని వాక్యం స్పష్టంగా ఉన్నది. ఒక చోట ఏదైన అస్పష్టత చోటుచేసుకొంటే తన్నుతాను ఎన్నడు వ్యతిరేకించుకోని పరిశుద్ధాత్మ ఆ విషయాన్ని మరోచోట విశదీకరిస్తాడు. అజ్ఞానంలో కొనసాగాలనుకొనే వారు తప్ప తక్కిన వారు తమ సందేహాలు ఇలా తొలగించుకోవచ్చు.” బదులిచ్చాడు సంస్కర్త. - డేవిడ్ లేంగ్, ది కనెక్టెడ్ వర్క్స్ ఆఫ్ జాన్నాక్స్, సం 2, పుటలు 281, 284. 
    

    
      
    

    
      భయమంటే ఎరుగని సంస్కర్త ప్రాణాపాయ పరిస్థితిలో కూడా రాణీ ముందు నిర్భయంగా పలికిన సత్యాలు ఇలాంటివి. ప్రార్ధిస్తూ ప్రభువు యుద్ధాలు చేస్తూ పోపు అధికారం నుంచి స్కాలేండ్ కి స్వేచ్ఛ సాధించేంతవరకు అదే విధమైన సాహసంతో నాక్స్ తన లక్ష్యాన్ని అనుసరించాడు. 
    

    
      
    

    
      ఇంగ్లాండులో ప్రొటస్టాంట్ విశ్వాసం జాతీయ మతంగా నెలకొల్పటంతో హింస తగ్గిందిగాని పూర్తిగా ఆగిపోలేదు. రోమను మత సిద్ధాంతాల్లో చాలా వాటిని త్యజించటం జరిగినా దాని ఆచారాలు చాలా ఇంకా కొనసాగుతూనే ఉన్నాయి. పోపు ఆధిక్యాన్ని తోసిపుచ్చారు. కాని పోపు స్థానంలో రాజును సంఘాధినేతగా అందలమెక్కించారు. సంఘారాధన సువార్త పవిత్రతకు సరళతకు ఇంకా ఎంతో దూరంలో ఉంది. మతస్వేచ్ఛ అన్న గొప్ప సూత్రాన్ని గూర్చి సరైన అవగాహన ఇంకా కలుగలేదు. సిద్ధాంత వ్యతిరేకత సందర్భంగా రోము గైకొన్న క్రూర చర్యల్ని ప్రొటస్టాంట్ పరిపాలకులు అప్పుడప్పుడూ గైకొన్నప్పటికీ తన మనస్సాక్షి ప్రకారం దేవుని ఆరాధించేందుకు ప్రతీ మనిషికీ ఉన్న హక్కును వారు గుర్తించలేదు. గుర్తింపు పొందిన సంఘసిదాంతాలు ఆరాధన సంబంధిత ఆచారాల్ని ప్రజలందరు తప్పక ఆచరించాలి. అసమ్మతీయులు హింసకు గురి అయ్యేవారు. ఇది కొన్ని వందల సంవత్సరాలు సాగింది. 
    

    
      
    

    
      పదిహేడో శతాబ్దంలో వేలాదిమంది పాదుర్లు తమ పదవుల నుంచి ఉద్వాసన పొందారు. సంఘం ఆమోదించిన మత సమావేశాలు తప్ప తక్కిన వాటికి హాజరు కావటం నిషిద్ధం. ఈ ఆంక్ష అతిక్రమణకు శిక్ష భారీ జరిమానా, ఖైదు, దేశ బహిష్కృతి. దేవుని ఆరాధించకుండా ఉండలేని విశ్వాసులు చీకటి సంధుల్లో, చీకటి గదుల్లో, కొన్ని కాలాల్లో మధ్యరాత్రిలో అడవుల్లో సమావేశమయ్యేవారు. దేవుని సొంత ఆలయమైన అడవుల్లో హింసకు గురై చెదరిపోయిన దైవ జనులు ప్రార్ధనల ద్వారా తమ హృదయభారాన్ని దేవునికి వెలిబుచ్చుకొని ఆయనను స్తోత్రించటానికి సమావేశమయ్యేవారు. ఎన్ని ముందు జాగ్రత్తలు తీసుకొన్నా అనేకులు తమ విశ్వాసం కోసం అనేక శ్రమలనుభవించారు. ఖైదులు కిక్కిరిసి పోయేవి. కుటుంబాలు చెల్లాచెదురయ్యేవి. పలువురు దేశ బహిష్కృతికి గురి అయ్యేవి. చాలా మందిని సముద్రాలు దాటించి అమెరికాకు బహిష్కరించారు. ఇక్కడ పౌరస్వాతంత్ర్యానికి మత స్వాతంత్ర్యానికి వారు పునాదులు వేశారు. ఈ స్వాతంత్ర్యాలు ఈ దేశానికి (అమెరికాకు) ఆశ్రయదుర్గంగాను మహిమా కిరీటంగాను పరిణమించాయి. 
    

    
      
    

    
      అపోస్తలుల దినాల్లోలాగే సువార్త పురోగతికి హింస దోహదపడింది. హేయమైన చీకటి కొట్టులో నీతి బాహ్యులు అపరాధుల మధ్య జ్బా నియన్ పరలోక వాతావరణాన్ని అనుభవించగలిగాడు. యాత్రికుడు నరకం నుంచి పరిశుద్ధపట్టణానికి చేసిన ప్రయాణాన్ని గూర్చిన చక్కని రూపకాన్ని అక్కడే రచించాడు. బెడ్ ఫోర్ట్ జైలు నుంచి ఆ స్వరం రెండు వందల సంవత్సరాలకు మించి మనుషుల హృదయాలతో మాట్లాడుతున్నది. బనియన్ రాసిన “యాత్రికుని ప్రయాణం” (పిల్ గ్రిమ్స్ ప్రోగ్రెస్) పాపులలో ఘోరపాపికి కృపాసమృద్ధి” (గ్రేస్ ఎ బౌండింగ్ టు ది చీఫ్ ఆఫ్ సిన్నర్స్) అనేక పాదాల్ని జీవమార్గంలోకి నడిపించాయి. 
    

    
      
    

    
      ప్రతిభ, విధ్య, క్రైస్తవానుభవం ఉన్న బేక్స్టర్, ఫేవెల్, ఏలీన్ ఇంకా ఇతరులు ఒకప్పుడు భక్తులు పొందిన విశ్వాసాన్ని ధైర్య సాహసాలతో కాపాడటానికి లేచారు. లోక పరిపాలకులు నిషేధించినా ఈ వ్యక్తులు సాధించిన పని ఎన్నటికీ నాశనం కాదు. ఫ్లెవెల్ రచించిన “జీవపు ఊట కృపాపద్దతి” (ఫౌంటెన్ ఆఫ్ లైఫ్ అండ్ మెండ్ ఆఫ్ గ్రేస్) తమ ఆత్మల సంరక్షణను క్రీస్తుకి అప్పగించట మెలాగో అన్న అంశంపై వేలకొద్ది ప్రజలకు ఉపదేశమందించింది. బేక్స్టర్ రాసిన “మారిన పాదిరి” (రిఫామ్ పాస్టర్) దైవ సేవ ఉజ్జీవాన్ని కోరే అనేకులకు ఆశీర్వాదకరంగా ఉంటుంది. “పరిశుద్ధులు నిత్యవిశ్రాంతి” (సెయిస్ట్స్ ఎవర్ లాస్టింగ్ రెస్ట్) అన్న ఆయన పుస్తకం దైవ ప్రజలకు లభించే విశ్రాంతికి ఆత్మలను నడిపించటంలో తన పనిని పూర్తి చేసింది. 
    

    
      
    

    
      వంద సంవత్సరాల తర్వాత గొప్ప ఆధ్యాత్మిక అంధకార దినాల్లో వైట్ ఫీల్డ్, వెస్లీలు దేవునికి సత్య దూతలుగా రంగప్రవేశం చేశారు. సంస్థాగత సంఘ పరిపాలన కింద ఇంగ్లాండు అధ్యాత్మిక క్షీణతతో దిగజారిపోగా అన్యమతానికి క్రైస్తవానికి తేడా కనిపించలేదు. స్వాభావిక మతంపై బోధక వర్గం ఆసక్తిగా అధ్యయనం చేసింది. ఇందులో ఎక్కువ భాగం వారి వేదాంతమే. దైవ భక్తి అంటే ఉన్నత వర్గాల ప్రజలు ఎగతాళి చేశారు. మత ఛాందసంతో కూడిన భక్తి తమకు లేదని వారు గర్వపడ్డారు. కింది తరగతుల ప్రజలు అజ్ఞానంలో కూరుకుపోయారు. దుర్వ్యసనాలకు బానిసలయ్యారు. ఇక సంఘం విషయానికొస్తే విశ్వాసం ఏ కోశానాలేదు. కూలిపోతున్న సత్యాన్ని బలపర్చటానికి ధైర్యంగాని, విశ్వాసంగాని లేదు. 
    

    
      
    

    
      లూథర్ విపులంగా బోధించిన విశిష్ట సిద్ధాంతం విశ్వాసం ద్వారా నీతిమంతుడుగా తీర్పు పొందమున్నది. దీన్ని దాదాపు పూర్తిగా విస్మరించటం జరిగింది. దీని స్థానంలో సర్రియల్ని నమ్ముకోటమున్న రోమను మత సూత్రం నెలకొన్నది. వైట్ ఫీల్డ్, వెస్లీలు సంస్థాగత సంఘసభ్యులు. మనసా వాచా కర్మణా అన్వేషించిన భక్తులు, నీతి జీవితం ద్వారా మతపరమైన ఆచారాల్ని ఆచరించటం ద్వారా దైవానుగ్రహాన్ని దైవానుగ్రహాన్ని సంపాదించవచ్చునని వీరు నేర్చుకొన్నారు. 
    

    
      
    

    
      ఒక సారి చార్లెస్ వెస్లీ జబ్బుపడి మరణం సమీపిస్తుందని భావించిన తరుణంలో నిత్యజీవాన్ని గూర్చిన తన నిరీక్షణను దేనిపై ఆధారం చేసుకొన్నావు అని ఒక మిత్రుడు వేసిన ప్రశ్నకు వెస్లీ “దేవుని సేవచేయటానికి నాశక్తి కొలది ప్రయత్నించాను” అని సమాధానం చెప్పాడు. 
    

    
      
    

    
      ఆయన ఇచ్చిన సమాధానంతో ఆ మిత్రుడు పూర్తిగా తృప్తిచెందనట్లు కనిపించటంతో వెస్లీ ఇలా ఆలోచించాడు, “ఏమిటీ? నా ప్రయత్నాలు, నా నిరీక్షణకు చాలినంత ఆధారం కావా? నా ప్రయత్నాల్ని ఇతడు కాదంటాడా? నేను నమ్ముకో గలిగింది ఇంకేమీ లేదు” జాన్ ఫీల్డ్, లైఫ్ ఆఫ్ రెవరెండ్ చార్లెస్, వెస్లీ, పుట 102. సంఘాన్ని ఆవరించిన చీకటి అంత దట్టమైంది. అది క్రీస్తు ప్రాయశ్చిత్తాన్ని మరుగుపర్చి ఆయన మహిమను దొంగిలించి తమ రక్షణకు ఒకే ఒక నిరీక్షణ అయిన క్రీస్తు రక్తం నుంచి మానవుల మనస్సుల్ని మరల్చుతుంది. 
    

    
      
    

    
      యధార్ధమైన మతం హృదయంలో నెలకొంటుందని, ఆలోచనలు, మాటలు, క్రియలకు విస్తరిస్తుందని వెస్లీ ఆయన అనుచర గణం భావించారు. హృదయశుద్ధి, బాహ్య ప్రవర్తనలో నిర్దుష్టత అవసరమని గుర్తించి, నూతన జీవిత విధానాన్ని రూపొందించుకోటానికి పూనుకొన్నారు. స్వాభావిక హృదయం నుంచి జనించే దుర్నీతిని పరిశ్రమ ద్వారా, ప్రార్ధన పూర్వక కృషి ద్వారా అణచివేయటానికి ప్రయత్నించారు. ఆత్మ త్యాగంతో కూడిన జీవితం జీవించారు. దాన ధర్మాలు చేశారు. అవమానం భరించారు. తమ హృదయాలు ఎంతగానో ఆశిస్తున్న దైవానుగ్రహాన్ని పొందటానికి అవసరమైన పరిశుద్ధతను సాధించటానికి దోహదపడే ప్రతి ఆచారాన్ని నిష్టగా, నిర్దుష్టంగా ఆచరించారు. ఇంత చేసినా ఆశించిన ఫలితాన్ని సాధించలేక పోయారు. పాపశిక్ష నుంచి నిష్కృతి పొందబానికి లేదా పాపశక్తిని నిరర్ధకం చేయటానికి వారి ప్రయత్నాలు వ్యర్ధమయ్యా యి. ఎఫర్ట్ చెరసాల గదిలో లూథర్ మనసులో లేచిన సంఘర్షణ కూడా ఇదే. ఆయన ఆత్మను క్షోభింపజేసిన సమస్యా ఇదే. - “నరుడు దేవుని దృష్టికి ఎట్లు నిర్దోషియగును?” యోబు 9:2. 
    

    
      
    

    
      ప్రొటస్టాంట్ బలిపీఠాలమీద దాదాపు ఆరిపోయిన దైవ సత్యాగ్ని జ్వాలలు బోహీమియా క్రైస్తవులు యుగాల పొడవునా అందిస్తూ వచ్చిన ప్రాచీన దీపం నుంచి వెలుగును తిరిగి పొందాలి. సంస్కరణ అనంతరం బోహీమియాలో వర్ధిల్లిన ప్రొటస్టాంటు విశ్వాసాన్ని రోము మత దుండగులు కాళ్లతో తొక్కేశారు. సత్యాన్ని త్యాగం చేయటానికి నిరాకరించిన వారందరిని బైటికి తరిమివేశారు. వీరిలో కొందరు సేక్సనీలో ఆశ్రయం పొందారు. అక్కడ వారు తమ సనాతన విశ్వాసాన్ని కాపాడుకొన్నారు. ఈ క్రైస్తవుల సంతతి వారి నుంచి వెస్లీకి ఆయన సహచరులకు సత్యం వచ్చింది. 
    

    
      
    

    
      సువార్త సేవకు అభిషేకం పొందిన అనంతరం జాన్ వెస్లీ, చార్లెస్ వెస్లీలను సేవ నిమిత్తం అమెరికాకు పంపారు. వారెక్కిన ఓడలో కొంతమంది మొరేవియన్లు ఉన్నారు. మార్గంలో భీకర తుఫానులు లేచాయి. మరణం ఆసన్నమైనప్పుడు జాన్ వెస్లీ తనకు దేవునితో సమాధానం ఏర్పడలేదని క్షోభించాడు. కాగా తనకు లేని ప్రశాంతత, నమ్మకం జర్మనలో వెల్లివిరిశాయి. 
    

    
      
    

    
      “వారి గంభీర ప్రవర్తనను ఎప్పుడో గమనించాను. తమ వినయ వర్తనను వారు నిత్యమూ కనపర్చుతూనే ఉన్నారు. ఇంగ్లీషువారు చేసేందుకు ఇష్టపడని నీచ సేవలు ఇతర ప్రయాణికులకు వారు చేస్తున్నారు. ఆ సేవలకు ప్రతిఫలం లేదు, వారు ఆశించనూ లేదు. ఆ సేవలు చేయటం తమ గర్వం అణగటానికి మంచిదని, ఎందుకంటే తమ రక్షకుడు తమకు ఇంకా ఎక్కువ సేవ చేశాడని వారంటారు. తమ సాత్వికాన్ని ప్రదర్శించటానికి అనుదినం వారికి అవకాశాలు కలుగుతున్నాయి. వారి సాత్విక స్వభావాన్ని ఎట్టి హాని నాశనం చేయలేదు. వారిని ఎవరైనా గెంటినా, కొట్టినా లేక 
    

    
      
    

    
      ఈడ్చినా పైకి లేచి తమ దారిని తాము వెళ్లిపోతారు. ఫిర్యాదనేది వారి నోటివెంట రాదు. భయాన్ని బట్టిగాని గర్వం, ఆగ్రహం, కక్షను బట్టిగాని అలా వ్యవహరించారేమో పరీక్షించటానికి ఇప్పుడొక అవకాశం కలిగింది. వారి ఆరాధన కార్యక్రమం ఒక కీర్తనతో ప్రారంభమయ్యింది. కీర్తన మధ్యలో సముద్రం కల్లోలితమయ్యింది. ఓడ ప్రధాన తెరచాపను ముక్కముక్కలు చేసింది. ఓడను నీటితో నింపింది. ఆ మహాజలనిధి ఓడను మింగివేసిందా అన్నట్లు పై కప్పు నీటిమయమయ్యింది. ఇంగ్లీష్ వారు కేకలు బొబ్బలు పెట్టటం మొదలు పెట్టారు. జర్మన్లు నిశ్చలంగా తమ పాట కొనసాగించారు. తర్వాత వారిలో ఒకర్ని “భయం వేయలేదా?” అని అడిగాను. లేదు ‘దేవునికి వందనాలు’ బదులిచ్చాడు, మీ మహిళలు, పిల్లలూ? అడిగాను మళ్లీ. లేదు ‘మా మహిళలు, పిల్లలూ మరణించటానికి భయపడరు’ అన్నాడు నింపాదిగా” వైట్ హెడ్, లైఫ్ ఆఫ్ రెవ. జాన్ వెస్లీ, పుట 10. 
    

    
      
    

    
      సావనా చేరగానే వెస్లీ మొరేవియన్లతో కొద్ది కాలం గడిపాడు. వారి క్రైస్తవ ప్రవర్తన ఆయనను ఎంతగానో ఆకట్టుకొన్నది. చర్చ్ ఆఫ్ ఇంగ్లాండు సంఘంలోని నిర్జీవమైన, ఆచారబద్ధమైన ఆరాధన పద్ధతికి వ్యత్యాసంగా ఉన్న వారి ఆరాధనను గూర్చి వెస్లీ ఇలా రాశాడు, “మొత్తం ఆరాధన నిరాడంబరంగా గంభీరంగా ఉన్నది. మధ్యనున్న పదిహేడు వందల సంవత్సరాల్ని మరిపించి రూపము, స్థితీ లేని ఆనాటి ఒక సమావేశంలో నేనున్నట్లు ఊహించుకొనేటట్లు చేసింది. అయితే డేరాతయారీదారి పౌలు, జాలరి పేతురు అధ్యక్షత వహించారు. అక్కడ పరిశుద్ధాత్మ ఉన్నాడు. గొప్ప శక్తి ప్రదర్శిత మయ్యింది.”- అదే పుస్తకం, పుటలు 11,12. 
    

    
      
    

    
      ఇంగ్లాండుకు తిరిగి వచ్చాక మొరేవియన్ బోధకుడి ఉపదేశం పొందిన మీదట బైబిలు విశ్వాసంపై వెస్లీకి స్పష్టమైన అవగాహన ఏర్పడింది. రక్షణ పొందేందుకు తాను నమ్ముకొంటున్న క్రియల్ని త్యజించాలని “లోక పాపమును మోసికొనిపోవు దేవుని గొర్రెపిల్ల”ను పూర్తిగా విశ్వసించాలని గుర్తించాడు. లండన్లోని మొరేవియన్ సమాజ 
    

    
      
    

    
      సమావేశంలో విశ్వాసి హృదయంలో పరిశుద్దాత్మ కలిగించే మార్పును వివరిస్తూ లూథర్ రచనల నుంచి ఒక ప్రకటనను చదవటం జరిగింది. వెస్లీ ఆ ప్రకటన విన్నప్పుడు ఆయన ఆత్మలో విశ్వాసం రగులుకొన్నది. “నా హృదయంలో వెచ్చదనం పుట్టినట్లనిపించింది. నేను క్రీస్తును నమ్ముకొన్నానన్న భావన, నా రక్షకుడు క్రీస్తే అన్న 
    

    
      
    

    
      భావన కలిగింది. ఆయన నా పాపాల్ని తీసివేసి పాప మరణ శాసనాల నుంచి నన్ను రక్షించాడన్న నిశ్చయత నాకు కలిగించింది. ”- అదే పుస్తకం, పుట 52. 
    

    
      
    

    
      అనేక సంవత్సరాల ప్రయాస ద్వారా- సంవత్సరాల కొద్దీ ఆత్మత్యాగం, తిరస్కారం, అవమానం దేవుని వెదకటం ద్వారా తన ఏకైక లక్ష్యాన్ని వెస్లీ నమ్మకంగా అనుసరించాడు. ఇప్పుడు దేవుని కనుగొన్నాడు. ప్రార్ధనలు, ఉపవాసాలు, దానధర్మాలు, ఆత్మతిరస్కారం ద్వారా సంపాదించాలని ప్రయత్నించిన కృప “ద్రవ్యం లేకుండా, ధర పెట్టకుండా” ఉచితంగా వచ్చేవరమని తెలుసుకొన్నాడు. 
    

    
      
    

    
      క్రీస్తు మీద విశ్వాసంలో స్థిరపడటంతో మహిమకరమైన దేవుని ఉచిత కృపా సువార్తను ప్రతీ చోటా ప్రకటించాలన్న ఆకాంక్ష వెస్లీ ఆత్మను దహించింది అన్నాడు, “లోకమంతా నా పేరిష్ గా భావిస్తాను. దానిలో నేనేమూల ఉన్నా, వినటానికి ఇష్టంగా ఉన్న వారందరికీ రక్షణ సువార్తను ప్రకటించటం నా విధ్యుక్త ధర్మమని భావిస్తున్నాను.” - అదే పుస్తకం, పుట 74. 
    

    
      
    

    
      కఠినమైన, ఆత్మత్యాగ పూరిత జీవితాన్ని కొనసాగించాడు. ఆ జీవితం ఇప్పుడు విశ్వాసానికి కాక దాని ఫలితానికి కారణమయ్యింది. దాని పరిశుద్ధతకు కాక, ఫలానికి కారణమయ్యింది. క్రీస్తులోని దైవకృప క్రైస్తవ నిరీక్షణకు పునాది. ఆ కృప విధేయత ద్వారా ప్రదర్శిత మౌతుంది. తాను పొందిన గొప్ప సత్యాలను అనగా ప్రాయశ్చిత్తం కూర్చే క్రీస్తు రక్తంపై విశ్వాసం ద్వారా నీతిమంతుడుగా తీర్పు పొందటం, హృదయంపై పరిశుద్ధాత్మ నవీకరణ శక్తి మూలంగా క్రీస్తు ఆదర్శాన్ననుసరించి జీవించే జీవితం ఫలాలు ఫలించటం అన్న సత్యాలను ప్రకటించటానికి వెలస్త్రీ తన జీవితాన్ని అంకితం చేసుకొన్నాడు. 
    

    
      
    

    
      తప్పిపోయి ఉన్న తమ దుస్థితిని దీర్ఘకాలంగా వ్యక్తిగతంగా గుర్తించటం ద్వారా వైట్ ఫీలో వెలసీలు తాము చేయాల్సిన సేవకు అవసరమైన సిద్ధబాటును పొందారు. మంచి క్రీస్తు సైనికులుగా శ్రమలు భరించటానికిగాను విశ్వ విద్యాలయంలోను సువార్త సేవారంగంలోను ప్రవేశిస్తున్న తరుణంలో వారు తిరస్కారం, హేళన, హింస వంటి శ్రమలకు గురికావలసి వచ్చింది. వారిని వారిపట్ల సానుభూతి గల ఇంకా కొందరిని తోటి విద్యార్థులు ద్వేష భావంతో “మెథడిస్టులు”అని హేళన చేసేవారు. ఇంగ్లాండులోను అమెరికాలోను ఈ పేరు ఇప్పుడు గౌరవ ప్రతిష్టలుగల పెద్ద మత శాఖ పేరు. 
    

    
      
    

    
      చర్చ్ ఆఫ్ ఇంగ్లాండు సభ్యులుగా ఆ సంఘం ఆరాధనాచారాల పట్ల వారికి ఎంతో అభిమానం. కాకపోతే వాక్యంలో వారి ముందు దేవుడుంచినవి ఇంకా ఉన్నతమైన ప్రమాణాలు. సిలువ మరణం పొందిన క్రీస్తును బోధించాలని పరిశుద్దాత్మ వారిని ప్రోత్సహించాడు. సర్వోన్నతుని శక్తి వారి కృషిని బలపర్చింది. వేలాదిమంది ప్రజలు మారుమనసు పొంది క్రైస్తవులయ్యారు. ఈ గొర్రెలను ఆకలిగొన్న తోడేళ్ల నుంచి తప్పించాల్సిన అవసరం ఏర్పడింది. కొత్త మత శాఖలను స్థాపించాలన్న ఉద్దేశం వెస్లీకి లేదు. కాని వారిని మెథడిస్టులుగా వ్యవస్థీకరించాడు. 
    

    
      
    

    
      ఈ బోధకులకు సంస్థాగత సంఘం నుంచి మర్మపూరితమైన వ్యతిరేకత ఎదురయ్యింది. అయితే సంఘంలోనే దిద్దుబాటు ప్రారంభం కావటానికి జ్ఞాని అయిన దేవుడు పరిస్థితులను అదుపుచేశాడు. పూర్తిగా బైట నుంచి వచ్చి ఉంటే అది అత్యవసరమైన చోట్లకు వెళ్లి ఉండేది కాదు. ఉజ్జీవ బోధకులు సంఘాల వ్యక్తులు గనుక. అవకాశం దొరికిన చోట సంఘ పరిధిలో పని చేశారు గనుక, మూతపడే తలుపులు వారి సేవల ద్వారా సత్యం ప్రవేశించేందుకు తెరుచుకున్నాయి. బోధక వర్గంలోని కొందరు తమ నైతికమైన మత్తును వదిలించుకొని కళ్లు తెరచి తమ సొంత పేరి లో బోధకులయ్యారు. మత మౌఢ్యంతో కరడుగట్టిన సంఘాలు ప్రాణం పోసుకొని రెపరెపలాడాయి. 
    

    
      
    

    
      సంఘ చరిత్రలో యుగాలన్నింటిలో లాగే వెస్లీ కాలంలో ఆయా వరాలున్న వ్యక్తులు తమ నియమిత సేవలను నిర్వహించారు. సిద్ధాంతానికి సంబంధించిన ప్రతీ అంశంపై ఏకీభావం లేకపోయినా పరిశుద్ధాత్మ వారందరినీ చైతన్య పర్చి క్రీస్తుకు ఆత్మలను సంపాదించాలన్న లక్ష్యంతో వారిని ఐక్యపర్చాడు. వైట్ ఫీల్డ్ కి, వెస్లీలకు మధ్య తలెత్తిన భేదాభిప్రాయాలు వేర్పాటుకు దారితీసే ప్రమాదం ఒకప్పుడు కనిపించింది. అయితే క్రీస్తు పాఠశాలలో వారు నేర్చుకొన్న సాత్వికం, సహనం, ప్రేమ వారి మధ్య సామరస్యాన్ని నెలకొల్పాయి. అపరాధం, అధర్మం ప్రతీచోటా పెచ్చరిల్లుతుండగా, పాపులు నాశనం దిశగా పరుగులు తీస్తుండగా వారి మధ్య వివాదాలకు తావులేదు. 
    

    
      
    

    
      దైవ సేవకులు మిట్టపల్లాల మార్గంలో ప్రయాణించారు. ప్రాబల్యం, విజ్ఞానం గల వ్యక్తులు వారిని వ్యతిరేకించారు. కొంత కాలానికి బోధకవర్గంలో పెక్కుమంది తీవ్ర వ్యతిరేకతను ప్రదర్శించారు. పవిత్ర విశ్వాసానికి, దాన్ని ప్రకటిస్తున్న బోధకులకు సంఘాల ద్వారాలు మూతపడ్డాయి. వేదిక మీద బోధకులు అంధకార, అజ్ఞాన, దుష్ట శక్తులను తప్పు పట్టటం వారిని మేల్కొలిపింది. దేవుని కృప ద్వారా మాత్రమే జాన్ వెస్లీ పదేపదే ప్రాణాపాయం నుంచి తప్పించుకోగలిగాడు. ఆయనపై ప్రజాగ్రహం రెచ్చగొట్టటం జరిగి తప్పించుకునే మార్గం లేకపోయిన తరుణంలో మానవ రూపంలో ఒక దేవదూత ఆయన పక్కకు రాగా ఆ గుంపు వెనుకంజ వేసింది. అప్పుడు ప్రమాదకరమైన ఆ స్థలం నుంచి దైవ సేవకుడు క్షేమంగా వెళ్లిపోయాడు. 
    

    
      
    

    
      ఇలాంటి ఒక సమయంలో రెచ్చిపోయిన ఒక ప్రజాసమూహం నుంచి తాను తప్పించుకోటం గురించి వెస్లీ ఇలా అన్నాడు, “కాలుజారే మార్గం ద్వారా పట్టణానికి వెళ్లటానికి కొండ దిగుతున్నప్పుడు నన్ను కిందకు నెట్టటానికి అనేకమంది ప్రయత్నించారు. ఒక సారి నేలమీద పడటం జరిగివుంటే నేను ఇక లేవటం జరిగేదు కాదు, వారికి అందకుండా దూరంగా వెళ్లేంతవరకు నేను తూలిపడటంగాని, జారిపడటంగాని జరగలేదు. నా చొక్కానుగాని దుస్తుల్నిగాని పట్టుకొని నన్ను కింద పడవేయటానికి ఎంతోమంది ప్రయత్నించినా వారికి పట్టుదొరకలేదు. ఒకడు మాత్రం నా వేస్ట్ కోటు ఒక అంచును పట్టుకోగా అది అతడి చేతిలోకి ఊడి వచ్చింది. అది అతడి చేతిలో మిగిలిపోయింది. తక్కిన అంచుకున్న జేబులో బేంక్ నోటు ఉన్నది. ఆ అంచు సగానికి చినిగింది. నా వెనుక ఉన్న ఒక బలమైన వ్యక్తి పెద్ద కర్రతో నన్ను కొట్టటానికి కర్రను చాపుతున్నాడు. దానితో నాతల వెనుక భాగంపై కొట్టి ఉంటే నాతో అతడికిక పని ఉండకపోవును. కాని ప్రతీసారీ దెబ్బపక్కకు పడేది. ఎందుకో నాకు తెలియదు. ఎందుకంటే నేను కుడికిగాని, ఎడమకుగాని తిరగలేకపోయాను... ఇంకోవ్యక్తి గుంపులో నుంచి గబగబా వచ్చి నన్ను కొట్టటానికి చెయ్యెత్తి అర్థాంతరంగా దాన్ని దింపేసి నాతల నిమురుతూ ఇలా అన్నాడు, “ఈయన జుట్టు ఎంత సుతిమెత్తగా ఉన్నది. పరివర్తన చెందిన వారిలో మొట్టమొదటి వారు ఆ పట్టణంలో వీరులు. వారు అన్ని సందర్భాల్లోను అల్లరి మూకకు నాయకులు. అందులో ఒకడు బహుమానం కోసం పోరాడే యోధుడు. 
    

    
      
    

    
      “తన చిత్తం కోసం మనల్ని దేవుడు ఎంత సున్నితంగా సిద్ధం చేస్తాడు! రెండేళ్ల క్రితం ఇటుక ముక్క ఒకటి నా భుజాలను రాసుకొంటూ వెళ్లింది. అదైన ఒక ఏడాదికి ఒక రాయి నాముక్కుమీద తగిలింది. గతమాసం నాకోదెబ్బ తగిలింది. ఈ సాయంత్రం రెండు దెబ్బలు తగిలాయి. ఒకటి మేము ఈ పట్టణంలో ప్రవేశించక పూర్వం, ఒకటి 
    

    
      
    

    
      మేము బైటికి వెళ్లిపోయిన అనంతరం. కాని ఆరెండూ ఏమీలేనట్లే. ఎందుకంటే ఒక వ్యక్తి నన్ను ఛాతిమీద బలంగా కొట్టినప్పటికీ మరొక వ్యక్తి రక్తం ప్రవహించేంత గట్టిగా నోటిమీద కొట్టినప్పటికీ ఆ రెండు దెబ్బల్లో ఏదీ గడ్డిపరకతో కొట్టినంత నొప్పి కూడా కలిగించలేదు.” - జాన్ వెస్లీ, వర్క్స్, సం 3, పుటలు 297,298. 
    

    
      
    

    
      తొలినాళ్ల మెథడిస్టులు, ప్రబోధకులు తమ బోధలవల్ల ఆగ్రహం కలిగిన మత దురభిమానుల అవహేళనను, హింసను భరించారు. న్యాయస్థానాలకు ఈడ్చి వారిపై నిందలు మోపారు. ఆ రోజుల్లో న్యాయస్థానాలు పేరుకు మాత్రమే న్యాయస్థానాలు. వాటిలో న్యాయం దొరకటం అరుదు. హింసకుల చేతుల్లో వారు తరచు దౌర్జన్యానికి గురి అయ్యేవారు. అల్లరి మూకలు ఇంటింటికీ వెళ్లి సామగ్రిని, వస్తువులను ధ్వంసం చేసి దొరికిన వస్తువులను దోచుకొని మగవారు, మహిళలు, చిన్న పిల్లల పట్ల క్రూరంగా ప్రవర్తించే వారు. మెథడిస్టుల కిటికీలు పగులకొట్టి వారి ఇళ్లు దోచుకోటానికి సాయం చేయటానికి ఇష్టపడేవారు. ఫలానా సమయంలో పలానా స్థలంలో సమావేశమవ్వాల్సిందని కొన్ని సందర్భాల్లో పబ్లిక్ నోటీసులు జారీచేసేవారు. మానవ చట్టాలు దైవ చట్టాల ఉల్లంఘన చిన్న మందలింపైనా లేకుండా కొనసాగేది. పాపుల పాదాలను నాశన మార్గం నుంచి నీతి మార్గానికి మళ్లించటానికి ప్రయత్నించటమన్న పొరపాటే ఈ ప్రజలపై సాగిస్తున్న హింసకు కారణం.. 
    

    
      
    

    
      తనపైన తన సహచరులపైన మోపిన ఆరోపణలను ప్రస్తావిస్తూ జాన్ వెస్లీ ఇలా అన్నాడు, “ఈ వ్యక్తులు బోధించే సిద్ధాంతాలు అబద్ధాలతో, తప్పులు ఉద్రేకాలతో నిండి ఉన్నాయని, మొన్న మొన్నటి వరకు అవి ఎవరూ విని ఉండని కొత్త విషయాలని, అవి క్వేకరు వాద, ఛాందసవాద, పోపుమతవాద సిద్ధాంతాలని కొందరు ఆరోపిస్తున్నారు. ఈ సిద్ధాంతంలోని ప్రతీ భాగం మన సంఘం వివరించే స్పష్టమైన లేఖన సిద్ధాంతమని చూపించటం ద్వారా ఈ బూటకాన్ని సమూలంగా నరికివేయటం జరిగింది. కాబట్టి లేఖనం నిజమైనదైతే అది అబద్ధమైనదనిగాని తప్పులతో నిండినదనిగాని చెప్పటానికి వీలులేదు. వారి సిద్ధాంతం చాలా కఠినమైన సిద్ధాంతం. “వారు పరలోక మార్గాన్ని ఇరుకు మార్గం చేస్తున్నారు అని ఇతరులు నిందిస్తారు. వాస్తవంగా ఇది మొదట్లోని అభ్యంతరం.(కొంతకాలం వరకు ఇదొక్కటే అభ్యంతరం) ఇది ఆయా రూపాల్లో కనిపించే వేలాది అభ్యంతరాలకు పునాది. అయితే మన ప్రభువు ఆయన శిష్యులు చేసిన దానికన్న పరలోకమార్గాన్ని వారు ఎక్కువ ఇరుకుచేస్తున్నారా? వారి సిద్ధాంతం బైబిలు సిద్ధాంతం కన్న కఠినంగా ఉన్నదా? స్పష్టంగా ఉన్న కొన్ని వచనాల్ని మాత్రమే పరిశీలించండి. “నీవు నీ పూర్ణహృదయముతోను, నీ పూర్ణాత్మతోను, నీ పూర్ణవివేకముతోను, నీ పూర్ణ బలముతోను నీ దేవుడైన ప్రభువును ప్రేమింపవలెను. మనుషులు పలుకు వ్యర్ధమైన ప్రతిమాటను గూర్చియు విమర్శ దిమున లెక్క చెప్పవలసియుండును. మీరు భోజనము చేసినను, పానము చేసినను మీరేమి చేసినను సమస్తమును దేవుని మహిమ కొరకు చేయుడి.” 
    

    
      
    

    
      “వారి సిద్ధాంతం దీనికన్నా కఠినంగా ఉంటే వారిని నిందించాల్సిందే. కాని అది నిజంకాదని మీ అంతరాత్మకు తెలుసు. ఒక పొల్లు తక్కువ కఠినంగా వుండి దైవ వాక్యానికి అపచారం చేయకుండా ఉండగలవారెవరు? దైవ మర్మాల నిర్వహణాధికారి వ్యక్తి అయిన అపవిత్ర విషయాల స్వభావ స్వరూపాల్ని మార్చివేసి విశ్వాస పాత్రుడవ్వగలరా? అవ్వలేరు. అతడు దేన్ని రద్దుచేయలేడు. దేన్నీ తగ్గించలేడు. అందరికీ ఇలా ప్రకటించటం తప్పనిసరి అవుతుంది. ‘లేఖనాన్ని మీకు నచ్చేటట్లు మార్చలేను. మీరే దాని ప్రకారం నడుచుకోవాలి. లేకపోతే నిత్యమూ నశించిపోతారు, ‘ఈ మనుషుల కాఠిన్యం గురించి ప్రజల గగ్గోలుకు అసలు కారణం ఇది. వారు కఠినంగా వ్యవహరించారా? ఏ విషయంలో? ఆకలిగా ఉన్న వారికి వారు భోజనం పెట్టటం లేదా? బట్టలు లేని వారికి బట్టలివ్వటంలేదా? కాదు. కావలసింది అదికాదు. ఇందులో వారు వెనుకబడిలేరు. కాని విమర్శించటంలో వారు చాలా కఠినంగా వ్యవహరిస్తున్నారు. తమ పద్ధతిలో నివసించే వారికి తప్ప ఇతరులకు రక్షణ లేదని వారినమ్మకం” - అదే పుస్తకం, సం 3, పుటలు 152,153. 
    

    
      
    

    
      వెస్లీ కాలానికి ముందు ఇంగ్లాండులో ప్రబలిన ఆధ్యాత్మిక దుస్థితికి కారణం ఆజ్ఞలు కాపాడటం ముఖ్యం కాదన్న బోధే. క్రీస్తు నీతి ధర్మశాస్త్రాన్ని కొట్టివేశాడని, అందుచేత క్రైస్తవుడు దాన్ని ఆచరించనవసరం లేదని, “సత్ర్కియల చెర నుంచి విశ్వాసానికి స్వేచ్ఛ లభించిందని” అనేకమంది నొక్కి పలికారు. ఇతరులు ధర్మశాస్త్రం నిత్యం అమలులో ఉంటుందన్నది అంగీకరిస్తూ దాన్ని ఆచరించాలంటూ బోధకులు ప్రజలకు చెప్పటం అనవసరమని అభిప్రాయపడ్డారు. ఎందుచేతనంటే రక్షణ కోసం దేవుడు ఎవరినైతే ఎంపిక చేస్తాడో వారు దైవ కృపను బట్టి భక్తిగా, నీతిగా నివసిస్తారని నిత్యనాశనానికి ఎంపికైన వాళ్లు ధర్మశాస్త్రాన్ని ఆచరించటానికి శక్తిని కోల్పోతారని వారు నమ్మారు. 
    

    
      
    

    
      “ఎంపిక అయిన వారు దైవ కృప నుంచి పడిపోటంగాని దైవానుగ్రహాన్ని కోల్పోటంగాని” జరగదని “తాము జరిగించే దుష్కియలు నిజంగా పాప క్రియలు కావని వాటిని ధర్మశాస్త్రానికి వ్యతిరేకంగా చేసే పనులకు సాదృశ్యంగా పరిగణించకూడదని, ఫలితంగా తమ పాపాల్ని ఒప్పుకోవాల్సిన పశ్చాత్తాపం ద్వారా వాటి నుంచి విముక్తి పొందాల్సిన అవసరం ఉండదని భావించేవారు కొందరున్నారు.” - మెక్ క్లింటాక్, ఎన్ సైక్లోపీడియా, వ్యాసం. “ఏంటినోమియన్స్.”. కనుక ఎంపిక అయిన వారిలో ఎవరైన లోకమంతా అతిఘోర ధర్మశాస్త్ర ఉల్లంఘనగా పరిగణించే నీచాతినీచమైన పాపం చేసినా అది పాపంగా పరిగణనలోనికి రాదని “ఎందుకనంటే దేవునికి హితంకాని కార్యాలుగాని ధర్మశాస్త్రం నిషేధించిన పనులుగాని చేయలేకపోవటం ఎంపికైన వారి విలక్షణమని వారు ఉద్ఘాటించారు.” ఈ భయంకర సిద్ధాంతాలు అనంతరం వచ్చిన ప్రఖ్యాత విద్యావేత్తలు వేదాంత పండితుల సిద్ధాంతాల వంటివే. అవి ఏవంటే- మంచి చెడ్డల విషయంలో మార్చరాని దైవ నిబంధనంటూ ఏదీలేదు. కాని నీతి ప్రమాణాల్ని సమాజమే నిర్దేశిస్తుంది. అవి నిత్యమూ మారుతుంటాయి. ఈ అభిప్రాయాలన్నీ ఒకే దుష్టుడు సృష్టించినవి. పరలోకంలోని పాపరహిత దూతల మధ్య సయితం దేవుని పరిశుద్ధ ధర్మశాస్త్ర సూత్రాలను భగ్నం చేసే తన దుష్కృతిని ప్రారంభించిన వాడూ ఆ దుష్టుడే. 
    

    
      
    

    
      దేవుడే మనుషుల ప్రవర్తనను నిర్ణయిస్తాడు. అది ఎన్నడు మారకుండా ఉంటుంది అన్న సిద్ధాంతం అనేకులు దైవ ధర్మశాస్త్రాన్ని తిరస్కరించటానికి దారి తీసింది. దైవ ధర్మశాస్త్రం ప్రాముఖ్యం కాదన్న సిద్ధాంత బోధకుల తప్పుడు బోధల్ని వెస్లీ వ్యతిరేకించి ఆ సిద్ధాంతం లేఖనాలకు విరుద్ధమని వివరించాడు. “సమస్త మనుష్యులకు రక్షణకరమైన దేవుని కృప ప్రత్యక్షమైన...” “ఇది మంచిదియు మన రక్షకుడగు దేవుని దృష్టికి అనుకూలమైనదియునై యున్నది. ఆయన మనుష్యులందరు రక్షణ పొంది సత్యమును గూర్చిన అనుభవ జ్ఞానము గల వారై యుండవలెనని యిచ్ఛయించు చున్నాడు. దేవుడొక్కడే, దేవునికిని, నరులకును మధ్యవర్తియు ఒక్కడే. ఆయన క్రీస్తుయేససు నరుడు. ఈయన అందరికొరకు విమోచన క్రయధనముగా తన్నుతానే సమర్పించుకొనెను.” తీతుకు 2:11. తిమోథి 2:36. ప్రతి వారికీ రక్షణ మారాన్ని ఉపదేశించటానికి దేవుడు తన ఆత్మను ఉచితంగా అనుగ్రహిస్తాడు. ఈ విధంగా “నిజమైన వెలుగు” క్రీస్తే. అది “లోకములోనికి వచ్చుచు ప్రతి మనుష్యుని వెలిగించుచున్నది.” యోహాను 1:9 మనుషులు నిత్యజీవ వరాన్ని ఇష్టపూర్వకంగా విసర్జించటం వల్ల రక్షణను పొందలేకపోతున్నారు. 
    

    
      
    

    
      క్రీస్తు మరణించినప్పుడు ఆచార ధర్మశాస్త్రంతోపాటు పది ఆజ్ఞలు కూడా రద్దయ్యా యన్న వాదనకు సమాధానమిస్తూ వెస్లీ ఇలా అంటున్నాడు, “పది ఆజ్ఞలలో ఉన్న, ప్రవక్తలు అమలుపర్చిన నీతి ధర్మశాస్త్రాన్ని ఆయన కొట్టివేయలేదు. ఇందులో ఏ భాగాన్ని రద్దుపర్చటానికి ఆయన రాలేదు. ఇది ఎన్నడూ అతిక్రమించరాని ధర్మశాస్త్రం పరలోకంలో నమ్మకమైన సాక్షిగా నిలిచే ధర్మశాస్త్రం. రాతి పలకల మీద...రాయబడక పూర్వం మానవులు సృష్టికర్త చేతులలోనుంచి ఉనికిలోకి వచ్చినప్పుడు వారి హృదయాలపై లిఖితమైన ఈ ధర్మశాస్త్రం లో కారంభం నుంచి వస్తున్నదే. ఒకప్పుడు దేవుడు తన సొంత వేలితో రాసిన అక్షరాలను పాపం చాలా మట్టుకు చెరిపివేసింది. అయిన మనలో మంచి చెడ్డల స్పృహ ఉన్నంతకాలం అక్షరాలు పూర్తిగా చెరిగిపోవు. కాలంపైగాని, స్థలంపైగాని మార్పుకు లోనయ్యే ఏ పరిస్థితిపైగాని ఆధారపడక, దేవుని స్వభావంపైన మానవుడి స్వభావం పైన మార్పులేని వారి పరస్పర సంబంధంపైన ఆధారపడి, అన్నియుగాల్లోను మానవులందరి విషయంలోను ఈ ధర్మశాస్త్రంలోని ప్రతీ భాగం అమలుకావలసిందే. 
    

    
      
    

    
      “నెరవేర్చుటకేగాని కొట్టివేయుటకు నేను రాలేదు.... ఇక్కడ ఆయన అర్థం ఏమిటంటే (ముందు చెప్పిన దానికి ఆ తర్వాత చెప్పిన దానికి అనుగుణంగా) మనుషులు ఏమి చెబుతున్నా నేను దాన్ని నెరవేర్చటానికే వచ్చాను అని అందులో ఏదైతే స్పష్టంగా లేదో దాన్ని స్పష్టంగా బయలుపర్చటానికి వచ్చాను, అందులోని ప్రతీ 
    

    
      
    

    
      భాగం ప్రాధాన్యాన్ని ప్రకటించటానికి, అందులో ఉన్న ప్రతి ఆజ్ఞ పొడవు, వెడల్పు, ఎత్తు, లోతు, పవిత్రత, దాని వివిధ శాఖల ఆధ్యాత్మికతను వివరించటానికి వచ్చాను అని” వెస్లీ, ప్రసంగం 25. 
    

    
      
    

    
      ధర్మశాస్త్రానికి సువార్తకు మధ్యగల సామరస్యాన్ని, వెస్లీ ప్రకటించాడు. “కాబట్టి ధర్మశాస్త్రానికి సువార్తకు మధ్య చాలా దగ్గర సంబంధమున్నది. ఒక పక్క ధర్మశాస్త్రం నిత్యం మనకు మార్గం సరాళం చేసి మనల్ని సువార్త వద్దకు నడుపుతుంది. మరోపక్క ధర్మశాస్త్రాన్ని మరెక్కువ కచ్చితంగా నెరవేర్చటానికి సువార్త మనల్ని నడిపిస్తుంది. ఉదాహరణకు, దేవున్ని ప్రేమించుమని, మన పొరుగువాన్ని ప్రేమించుమని, సాత్వికం, అణకువ లేక పరిశుద్ధత కలిగి నివసించుడని ధర్మశాస్త్రం మనల్ని కోరుతుంది. వీటిని నిర్వహించటానికి మనం సరిపోమని భావిస్తాం. ఔను. మానవుడికి ఇది అసాధ్యమే. మనల్ని దీనంగా, సాత్వికంగా, పరిశుద్ధంగా రూపుదిద్దటానికి మనకు అట్టి ప్రేమనిస్తానన్న వాగ్దానం ఉంది. ఈ సువార్తను, ఈ శుభవార్తను మనం పట్టుకొని ఉండాలి. మన విశ్వాసాన్ని బట్టి అది మనకు కలుగుతుంది. యేసుక్రీస్తుపై విశ్వాసం ద్వారా “ధర్మశాస్త్ర సంబంధమైన నీతి విధి(మనయందు) నెరవేర్చబడాలి.” 
    

    
      
    

    
      క్రీస్తు సువార్త విరోధులలో ధర్మశాస్త్రాన్ని బహిరంగంగా, స్పష్టంగా విమర్శించేవారు, ధర్మశాస్త్రం గురించి చెడ్డగా మాట్లాడే వారు, చిన్నది పెద్దది అన్న తేడాలేకుండా ఆజ్ఞలను అతిక్రమించండంటూ ప్రజలకు బోధించే వారు అగ్రశ్రేణికి చెందిన వారు... ఈ మోసం సందర్భంగా ఒక చిత్రమైన విషయమేంటంటే దానిలో పడ్డవారు క్రీస్తు ధర్మశాస్త్రాన్ని తోసిరాజనటం ద్వారా ఆయనను మహిమపర్చుతున్నామంటూ, ఆయన సిద్ధాంతాల్ని నాశనం చేస్తూనే ఆయన అధికారాన్ని గౌరవిస్తున్నామని భావించటం. ఔను, ఆయనను గౌరవిస్తున్నారు. “ఇలాగున యూదా గౌరవించినట్లు బోధకుడా, నీకు శుభమని చెప్పి ఆయనను ముద్దు పెట్టుకొనెను. నీవుముద్దు పెట్టుకొని మనుష్యకుమారుని అప్పగించుచున్నావా?” అని వారిలో ప్రతివారితోను ఆయన అనటం న్యాయమే. ఆయన రక్తం గురించి మాట్లాడి ఆయన కిరీటాన్ని తీసివేయటం, ఆయన సువార్తను ప్రచురిస్తున్నామన్న మిషతో ఆయన ధర్మశాస్త్రాన్ని కించపర్చటం, ఆయనను ముద్దు పెట్టుకొని అప్పగించటంగాక మరేంటి? ప్రత్యక్షంగాగాని, పరోక్షంగాగాని ఏ విషయంలోను ఏ రీతిలోను అవిధేయతను ప్రోత్సహించే విధంగా బోధించే ఏ వ్యక్తి అయినా, దేవుని ఆజ్ఞల్లో ఎంత స్వల్పమైన ఆజ్ఞనైనా తొలగించటానికి గాని దుర్బలపర్చటానికి గాని ప్రయత్నిస్తే ఈ నేరానికి బాధ్యుడు.” అదే పుస్తకం. 
    

    
      
    

    
      “సువార్త ప్రకటన ధర్మశాస్త్ర లక్ష్యాలను నెరవేర్చుతుంది.” అని వాదించే వారికి వెస్లీ సమాధానం ఇది, “దీన్ని మేము కాదంటున్నాం. ఇది మొట్టమొదటి లక్ష్యాన్నే అనగా మానవులకు పాప స్పృహ కలిగించటం, నరకం అంచున నిద్రపోతున్న వారిని మేల్కొలపటం అన్న లక్ష్యాన్ని సాధించలేక పోతున్నది. ” “ధర్మశాస్త్రము వలన పాపమనగా ఎట్టిదో తెలియబడు చున్నది.” అంటున్నాడు అపోస్తలుడు. “మానవుడికి పాప స్పృహ కలిగినప్పుడే ప్రాయశ్చిత్తం కూర్చే క్రీస్తు రక్తం తనకు అవసరమని అతడు గుర్తిస్తాడు. మన రక్షకుడన్నట్లు • రోగులకేగాని ఆరోగ్యము గలవానికి వైద్యుడక్కరలేదు గదా?’ ఆరోగ్యంగా ఉన్నవారికి లేదా ఆరోగ్యంగా ఉన్నామని తలంచే వారికి వైద్యుణ్ణి పురమాయించటం విజ్ఞతకాదు. తాము వ్యాధి బాధితులని వారిని ముందు ఒప్పించాలి. అది జరగకపోతే మీరందించే చేయూతను వారు అభినందించరు. ఎన్నడూ నలగకుండా ఆరోగ్యంగా ఉన్న హృదయానికి క్రీస్తును అందించటం అంతే అవివేకం” అదే పుస్తకం, ప్రసంగం 35. 
    

    
      
    

    
      దైవ కృపా సువార్తను ప్రకటించే తరుణంలో వెస్లీ తన ప్రభువుమల్లే “ఉపదేశ క్రమము... ఘనపరచి గొప్ప” చేయటానికి ప్రయత్నించాడు. తనకు దేవుడిచ్చిన పనిని నమ్మకంగా నిర్వహించాడు. బ్రహ్మాండమైన ఫలితాన్ని కూడా కళ్లారా చూశాడు. తన ఎనభై సంవత్సరాల జీవితకాలం చివరి - ఏభై ఏళ్లకు పైగా చిలుకు సంచార సువార్త సేవలో గడిచాయి- ఆయన ద్వారా క్రీస్తును కనుగొన్న ఆత్మలు పదిలక్షలు. ఆయస సేవల ద్వారా పాప దుస్థితి నుంచి భ్రష్టత నుంచి ఉన్నతమైన, పవిత్రమైన జీవిత సరళికి చేరిన వేలాది ప్రజలు, ఆయన బోధనల వల్ల ప్రగాఢ క్రైస్తవానుభవాలు గడించిన వారు ఎందరో అన్నది రక్షణ పొందిన కుటుంబమంతా దేవుని రాజ్యంలో సమావేశమయ్యే ఆ సుదినం వరకు చెప్పలేం. ఆయన జీవితం ప్రతి క్రైస్తవుడికి వెలలేని పాఠాలు నేర్పుతుంది. నేటి సంఘాల్లో ఈ మహనీయుడి విశ్వాసం, సాత్వికం, అలుపెరుగని ఉద్రేకం, త్యాగశీలత, దైవభక్తి ప్రతిబింబిస్తే ఎంత బాగుంటుంది!
    

    

    
      
    

    
      అధ్యాయం 15—బైబిలు - ఫ్రెంచ్ విప్లవం
    

    
      
    

    
      పదహారో శతాబ్దంలో ప్రజలకు తెరచిన బైబిలుతో వచ్చిన సంస్కరణ ఐరోపా దేశాల్లో ప్రవేశింప చూసింది. కొన్ని దేశాలు సంస్కరణను దైవ వర్తమానంగా ఆహ్వానించాయి. తక్కిన దేశాల్లో పోపు అధికారం దాని ప్రవేశాన్ని అడ్డుకోటంలో చాలా పట్టుకు సఫలమయ్యింది. ఉత్తేజ పూరిత ప్రభావం గల బైబిలు పరిజ్ఞానానికి ఆ దేశాల్లో తావులేక పోయింది.ఒక దేశంలో బైబిలు వెలుగు ప్రవేశించినా చీకటి దాన్ని గ్రహించలేకపోయింది. శతాబ్దాలుగా సత్యం అసత్యాల మధ్య ఆధిపత్య పోరాటం సాగింది. చివరికి దుర్మార్గత గెలిచింది. దేవుని సత్యం నిషేధానికి గురి అయ్యింది. “వెలుగు లోకంలోనికి వచ్చెను గాని క్రియలు చెడ్డవైనందున మనుష్యులు వెలుగును ప్రేమింపక చీకటినే ప్రేమించిరి” యోహాను 3:19. తాను అనుసరించిన మార్గాల ఫలితాన్ని ఆ దేశం అనుభవించింది. దేవుని కృపావరాన్ని తృణీకరించిన ప్రజల నుంచి తన ఆత్మ సంరక్షణను దేవుడు ఉపసంహరించుకొన్నాడు. దుర్మారత పరిపక్వానికి వచ్చింది. వెలుగును మొండిగా విసర్జించిన పర్యవసానాన్ని ప్రపంచ మంతా చూసింది. 
    

    
      
    

    
      బైబిలుకు వ్యతిరేకంగా అనేక శతాబ్దాలుగా ఫ్రాన్స్ లో సాగిన పోరాటం విప్లవ సన్ని వేశాలతో పరాకాష్టకు చేరింది. ఆ భయంకర విప్లవం రోము లేఖనాల్ని అణచివేసినందు వల్ల కలిగిన ఫలితమే. పోపు పరిపాలనావిధానం ఎలాంటిదన్న దానికి అది చక్కని సాదృశ్యం. రోము సంఘం వెయ్యి సంవత్సరాలకు పైగా బోధిస్తున్న బోధనల ఫలితాలకు సాదృశ్యం. 
    

    
      
    

    
      పోపుల ప్రాబల్య కాలంలో లేఖనాల అణచివేతపై ప్రవక్తలు ప్రవచించారు. “పాప పురుషుని” అధికారం వలన ప్రధానంగా ఫ్రానికి సంభవించనున్న భయంకర పర్యవసానాన్ని ప్రకటికుడు వివరిస్తున్నాడు. 
    

    
      
    

    
      ప్రభువు దూత ఇలా అన్నాడు, “వారు నలుబది రెండు నెలలు పరిశుద్ధ పట్టణమును కాలితో తొక్కుదురు. నేను నా యిద్దరు సాక్షులకు అధికారము ఇచ్చెదను. వారు గోనెపట్ట ధరించుకొని వెయ్యిని రెండు వందల అరువది దినములు ప్రవచింతురు... వారు సాక్ష్యము చెప్పుట ముగింపగానే అగాధములో నుండి వచ్చు క్రూరమృగము వారితో యుద్ధముచేసి జయించి వారిని చంపును. వారి శవములు మహాపట్టణపు సంతవీధిలో పడియుండును. వారికి ఉపమాన రూపముగా సోదోము అనియు ఐగుప్తు అనియు పేరు. అచ్చట వారి ప్రభువుకూడ సిలువ వేయబడెను... ఈ ఇద్దరు ప్రవక్తలు భూనివాసులను బాధించినందున భూనివాసులు వారిగతి చూచి సంతోషించుచు, ఉత్సహించుచు ఒకని కొకడు కల్నములు పంపుకొందురు. అయితే ఆ మూడు దినములున్నర యైనపిమ్మట దేవుని యొద్ద నుండి జీవాత్మ వచ్చి వారిలో ప్రవేశించెను. గనుక వారు పాదములు ఊని నిలిచిరి. వారిని చూచిన వారికి మిగుల భయము కలిగెను” ప్రకటన 11:211. 
    

    
      
    

    
      “నలువది రెండు నెలలు” “వెయ్యిన్ని రెండువందల అరువది దినములు” అని ఇక్కడ పేర్కొన్న కాలావధులు రెండూ ఒకటే. క్రీస్తు సంఘం రోము పాలనకింద హింసననుభవించబోయే సమయాన్ని ఇవి సూచిస్తున్నవి. 1260 సంవత్సరాలు సాగిన పోపుల సర్వాధికారం క్రీ. శ.538 లో ప్రారంభమయ్యింది. కనుక అది 1798 లో అంతం కావలసి ఉన్నది. సరిగ్గా అదే సమయంలో ఫ్రెంచ్ సైన్యం రోములో ప్రవేశించి పోపును బంధించి చెరసాలలో వేసింది. అతడు చెరలోనే మరణించాడు. మరో పోపును ఎన్నుకోబం త్వరలో జరిగినా గతంలో ఉన్న అధికారప్రాబల్యం పోపులకు ఇక లభించలేదు. 
    

    
      
    

    
      1260 సంవత్సరాలూ సంఘహింస సాగలేదు. కృపామయుడైన దేవుడు తన ప్రజల శ్రమ కాలాన్ని తగ్గించాడు. 
    

    
      
    

    
      సంఘానికి రానున్న గొప్ప శ్రమను గురించి ప్రవచించినప్పుడు రక్షకుడిలా అన్నాడు, “ఆ దినములు తక్కువ చేయబడక పోయిన యెడల ఏ శరీరియు తప్పించుకొనడు. ఏర్పరచబడిన వారి నిమిత్తము ఆ దినములు తక్కువ చేయబడును” మత్తయి 24:22. సంస్కరణ ప్రభావం వల్ల 1798 కి ముందే హింస ముగిసింది. 
    

    
      
    

    
      ఇద్దరు సాక్షుల గురించి ప్రవక్త ఇంకా ఇలా అంటున్నాడు, “వీరు భూలోకమునకు ప్రభువైన వాని యెదుట నిలుచుచున్న, రెండు ఒలీవ చెట్టును, దీపస్తంభములునై యున్నారు. ” “నీ వాక్యము నా పాదములకు దీపమును నా త్రోవకు వెలుగునై యున్నది.” అన్నాడు కీర్తనకారుడు. ప్రకటన 1 1:4; కీర్తనలు 1 19:105. ఈ ఇద్దరు సాక్షులు పాతకొత్త నిబంధన లేఖనాలు. ఈ రెండూ ధర్మశాస్త్ర ఆరంభాన్ని, శాశ్వతత్వాన్ని ధ్రువపర్చే ముఖ్యమైన సాక్ష్యాలు. ఈ రెండూ రక్షణ ప్రణాళికను గూర్చిన సాక్ష్యాలు కూడా. పాత నిబంధనలోని ముంగుర్తులు, బల్యర్పణలు, ప్రవచనాలు రావాల్సి ఉన్న రక్షకుని సూచించాయి. ముంగుర్తులు, ప్రవచనాలు సూచించిన రీతిగానే వచ్చిన రక్షకుని గూర్చి నూతన నిబంధనలోని సువార్తలు, పత్రికలు వివరిస్తున్నాయి. 
    

    
      
    

    
      “వారు గోనె పట్టలు ధరించుకొని వెయ్యిన్ని రెండువందల అరువది దినములు ప్రవచింతురు ” ఈకాలావధిలో ఎక్కువ భాగం దైవసాక్షులు చీకటిలో మిగిలిపోయారు. సత్యాన్ని ప్రజల నుంచి మరుగుపర్చి వాక్యం ఇచ్చే సాక్షాన్ని ఖండించటానికిగాను పోపులు దాన్ని దాచి పెట్టటానికి ప్రయత్నించారు. మత గురువులు, రాజ్యాధినేతలు బైబిలుని నిషేధించినప్పుడు బైబిలు సత్యాన్ని భష్టపర్చి ప్రజల మనసుల్ని వాటి నుంచి మళ్లించటానికి దురాత్ములు తాము చేయగలిగిన ప్రయత్నాలన్నీ చేసినప్పుడు, 
    

    
      
    

    
      బైబిలులోని పవిత్ర సత్యాన్ని ప్రకటించటానికి ధైర్యంగా ముందుకు వచ్చిన వారిని జంతువులల్లే వేటాడటం, పట్టివ్వటం, హింసించటం, చీకటి కొట్లలో బంధించటం, తమ విశ్వాసం గురించి వారిని హతమార్చటం, లేదా కొండగుహల్లో తలదాచుకోటానికి వారిని తరిమి వేయటం చేసినప్పుడు వారు గోనెపట్ట ధరించి ప్రవచించారు. అయినా మానకుండా వారు ఆ 1260 సంవత్సర కాలమంతా తమ సాక్ష్యాన్ని కొనసాగించారు. కటిక చీకటి కమ్మిన కాలంలో సైతం దైవ వాక్యాన్ని అమితంగా ప్రేమించిన వారు, దేవుని గౌరవించటానికి ఉత్సాహంతో ఉప్పొంగిన వారు ఎందరో ఉన్నారు.ఈ కాలమంతటిలోను సత్యాన్ని ప్రకటించటానికి విశ్వాసపాత్రులైన ఈ సేవకులకు దేవుడు వివేకాన్ని, శక్తిని, అధికారాన్ని ఇచ్చాడు. 
    

    
      
    

    
      “ఎవడైనను వారికి హానిచేయ నుద్దేశించిన యెడల వారి నోటినుండి అగ్ని బయలు వెడలి వారి శత్రువులను దహించివేయును. గనుక ఎవడైనను వారికి హాని చేయనుద్దేశించిన యెడల ఆలాగున నాడు చంపబడవలెను” ప్రకటన 11:5. మానవులు దైవ వాక్యాన్ని కాళ్లతో తొక్కి శిక్ష తప్పించుకోటం సాధ్యంకాదు. ఈ భయంకర ఖండన వివరణ ప్రకటన చివరి అధ్యాయంలో ఉంది. “ఈ గ్రంథమందున్న ప్రవచన వాక్యములను విను ప్రతి వానికి నేను సాక్షమిచ్చునది ఏమనగా - ఎవడైనను వీటితో మరి ఏదైనను కలిపిన యెడల, ఈ గ్రంథములో వ్రాయబడిన తెగుళ్లు దేవుడు వానికి కలుగజేయును. ఎవడైనను ఈ ప్రవచన గ్రంథమందున్న వాక్యములలో ఏదైనను తీసివేసిన యెడల, దేవుడు ఈ గ్రంథములో వ్రాయబడిన జీవవృక్షములోను పరిశుద్ధ పట్టణములోను వానికి పాలు లేకుండ చేయును” ప్రకటన 22:18,19. 
    

    
      
    

    
      తాను బయలు పర్చిన వాటిని లేదా ఆజ్ఞాపించిన వాటిని ఏ రూపంలోనూ ఎవరూ మార్పు చేయకుండా కాపాండేందుకు దేవుడిచ్చిన హెచ్చరికలు తీవ్రమైనవి. దైవ ధర్మశాస్త్రాన్ని ప్రాముఖ్యం లేని విషయంగా పరిగణించటానికి ఎవరైతే ప్రజల్ని ప్రభావితం చేస్తారో వారికి ఈ గంభీర ఖండనలు వర్తిస్తాయి. ధర్మశాస్త్రాన్ని ఆచరించటం ఆచరించకపోటం ఏమంత పెద్ద విషయం కాదని లెక్కలేని తనంగా మాట్లాడే వారికి ఈ ఖండనలు భయమూ వణకు పుట్టించాలి. దైవ వాక్యం కన్న తమ అభిప్రాయాలే ఉన్నతమైనవన్నట్లు వ్యవహరించే వారు తమ సౌలభ్యం కోసమో లేక లోకం తీరును అనుసరించేందుకో లేఖనాలు బోధించే స్పష్టమైన సత్యాలను వక్రీకరించటానికి మార్పులు చేసే వారందరూ తమపై తాము అతి భయంకర బాధ్యతను వేసుకొంటున్నారు. లిఖిత రూపంలో ఉన్న ధర్మశాస్త్రం ప్రతీవారి ప్రవర్తనను తూకం వేస్తుంది. ఈ నిర్దిష్ట పరీక్ష ఎవరిని లోటుగా ఉన్నట్లు నిర్వర్తిస్తుందో వారందరికి శిక్ష విధిస్తుంది. “వారు సాక్ష్యము చెప్పుట ముగింపగనే ” గోనెపట్ట ధరించుకొని ఆ యిద్దరు సాక్షులు ప్రవచించిన కాలం 1798 లో ముగిసింది. వారు తమ పనిని అజ్ఞాతంగా ముగించే సమయం సమీపించగా “అగాధంలోనుండి వచ్చు క్రూరమృగము” వారితో యుద్ధం చేస్తుంది. ఐరోపా ఖండంలో అనేక శతాబ్దాలుగా సంఘాన్ని దేశాన్ని అసుశాసించిన శక్తులను పోపుల ద్వారా సాతాను అదుపుచేశాడు. అయితే ఇక్కడ సాతాను శక్తి ఒక నూతన రూపంలో ప్రదర్శితమయ్యింది. 
    

    
      
    

    
      పరిశుద్ధ బైబిలు గ్రంథ విషయంలో భక్తి గౌరవాలు చూపుతున్నామని చెప్పుకొంటూ దాన్ని అర్ధంకాని భాషలో బంధించి ప్రజలకు అందుబాటులో లేకుండా చేయటమన్నది రోము అవలంబించిన విధానం. రోము పరిపాలన కింద సాక్షులు “గోనె పట్టలు ధరించుకొని” ప్రవచించారు. కాని మరొకశక్తి అనగా “అగాధము నుండి వచ్చు క్రూరమృగము” దైవ వాక్యంపై సమరం సల్పటానికి లేవవలసి ఉన్నది. 
    

    
      
    

    
      ఏ మహాపట్టణ వీధుల్లో సాక్షులు వద్దకు గురి అయ్యారో ఏ “మహాపట్టణం”లో వారి శవాలు పడి ఉన్నాయో అది “ఆధ్యాత్మికంగా” ఐగుపు, బైబిలు చరిత్రలో పేర్కొటం జరిగిన దేశాలన్నింటిలోను ఐగుప్తు దేవుని ఉనికిని తోసిపుచ్చి ఆయన ఆజ్ఞల్ని ప్రతిఘటించింది. దేవుని అధికారానికి వ్యతిరేకంగా తిరుగుబాటును ఐగుప్తురాజు ప్రోత్సహించినంతగా ఏరాజు ఎన్నడూ ప్రోత్సహించలేదు. మోషే ప్రభువు పేరట వర్తమానం తెచ్చినప్పుడు ఫరో దర్పంగా ఇలా సమాధానమిచ్చాడు, “నేను అతని మాట విని ఇశ్రాయేలీయులను పోనిచ్చుటకు యెహోవా ఎవడు? నేను యెహోవాను ఎరుగను. ఇశ్రాయేలీయులను పోనీయను” నిర్గమ కాండము 5:2. ఇది నాస్తికత్వం. ఐగుపు సూచిస్తున్న దేశం ఆవిధంగానే సజీవుడైన దేవుని హక్కుని కాదని ఐగుప్తు మల్లే అవిశ్వాసాన్ని, ధిక్కారాన్ని ప్రదర్శిస్తుంది. ఆ “మహాపట్టణం” (6 ఆధ్యాత్మికంగా” సొదొమకు కూడా సరిసాటి. దైవ ధర్మశాస్త్రాన్ని ఉల్లంఘించి సొదొమ చేసిన ఘోర పాపం వ్యభిచారం. ఈ లేఖనాన్ని నెరవేర్చే దేశపు ప్రముఖ లక్షణం ఈ పాపం కూడా. 
    

    
      
    

    
      కాబట్టి ప్రవక్త మాటల ప్రకారం 1798 కి కొంచెం ముందు సాతాను సంబంధమైన, సాతాను ప్రవర్తనను సంతరించుకొన్న ఒక శక్తి బైబిలుపై దాడి చేయటానికి ఆవిర్భవిస్తుంది. దేవుని ఈ ఇద్దరు సాక్షుల సాక్ష్యాలు ఏ దేశంలో మూగబోతాయో అక్కడ ఫరోనాస్తికత్వం సొదొమ వ్యభిచారం ప్రదర్శితమౌతాయి. 
    

    
      
    

    
      ఈ ప్రవచనం ఫ్రాన్స్ చరిత్రలో కచ్చితంగా నెరవేరింది. 1793 లోని విప్లవ దినాల్లో జరిగిన సభలో విద్యావంతులు, గొప్ప సంస్కారం గలవారు, ఐరోపాలో అతి చక్కని దేశాన్ని పాలించే బాధ్యతలు నిర్వహిస్తున్న మహానుభావుల స్వరాలు మొట్టమొదటి సారిగా ప్రపంచానికి వినిపించాయి. మానవుడి ఆత్మ అందుకొనే అతి గంభీర సత్యాన్ని విసర్జించటానికి, దైవాన్ని విశ్వసించి ఆరాధించటాన్ని త్వజించటానికి, ఏకగ్రీవంగా అంగీకరించటానికి తీర్మానించారు. ”- సర్ వాల్టర్ స్కాట్, లైఫ్ ఆఫ్ నెపోలియన్, సం 1, అధ్యా 17. విశ్వ విధాతపై తిరుగుబాటు చేసిన రాజ్యంగా ఫ్రాన్సు మాత్రమే విశ్వసనీయ దాఖలాలు ఇంకా ఉనికిలో ఉన్నాయి. “ఇంగ్లాండు, జర్మనీ, స్పెయిన్ 
    

    
      
    

    
      మొదలైన దేశాల్లో దేవదూషకులు, నాస్తికులు అనేకులు గతంలో ఉన్నారు. ఇంకా ఉంటూనే ఉన్నారు. కాగా దేవుడు లేడని తన చట్టసభలో తీర్మానం తీసుకోటం రాజధానిలోని ప్రజలు ఇతరచోట్ల విశేష ప్రజానీకం ఆ ప్రకటనను గీత తాండవాలతో స్వాగతించటం జరిగిన దేశాల్లో ఫ్రాన్స్ ది ప్రపంచ చరిత్రలోనే ప్రత్యేక స్థానం” — బ్రేక్ ఉడ్స్ మేగజీన్, నవంబర్, 1870. 
    

    
      
    

    
      సొదొమకు ప్రత్యేకతను కూర్చిన అవలక్షణాలు, దుర్గుణాలను ఫ్రాన్స్ కూడా కనపర్చింది. మైదానమందున్న పట్టణాల మీదికి నాశనాన్ని తెచ్చిన అనైతిక వర్తన అవినీతి లాంటి దుశ్శీలతే విప్లవ సమయంలో ప్రదర్శితమయ్యింది. ఫ్రాన్స్ లో పెచ్చరిల్లిన నాస్తికతను అడ్డు అదుపులేని దుర్నీతిని ప్రవచనంలో ఉన్నట్లుగానే చరిత్రకారుడు ఇలా వివరిస్తున్నాడు, “మతాన్ని నాశనం చేయటానికి ఉద్దేశించిన నిబంధనలతో దగ్గర సంబంధమున్న మరో నిబంధన వివాహ బాంధవ్యం. మనుషులు ఏర్పర్చుకోగల సహజ పటిష్ఠతకు బాటలు పరచగల బాంధవ్యాన్ని ఇద్దరు తమ మధ్య తాత్కాలికంగా ఏర్పాటు చేసుకొని ఇష్టం లేనప్పుడు వదులుకొనే వ్యవస్థగా దిగజార్చటం! కుటుంబ జీవితంలో ఏది ఆదర్శనీయమో, ఏది మనోహరమో, ఏది సత్యమో దాన్ని తిరుగులేకుండా ధ్వంసం చేయటానికి, తాము చేయతలచుకొన్న కీడు తరతరాలుగా కొనసాగుతుందన్న హామీ పొందటానికి దయ్యాలు కష్టపడి పని చేసి ఒక పద్ధతిని కనుగొని ఉన్నట్లయితే వివాహ వ్యవస్థను భ్రష్టు పట్టించటంకన్న మెరుగైన పథకాన్ని రూపొందించి ఉండేది కాదు... హాస్యరసం ఉట్టిపడే మాటలకు పేరు పొందిన నటి సోఫీ ఆర్‌ వివాహాన్ని “వ్యభిచార ప్రతిజ్ఞ”గా వర్ణించింది.”- స్కాట్ సం 1, అధ్యా 17. 
    

    
      
    

    
      “అచ్చట వారి ప్రభువు కూడ సిలువ వేయబడెను” ఫ్రాన్స్ ఈ నిర్దిష్ట ప్రవచనాన్ని కూడా నెరవేర్చింది. క్రీస్తు పట్ల ఇంత శత్రుత్వాన్ని ఏ యితర దేశము కనపర్చలేదు. ఏ దేశంలోనూ సత్యానికి ఇంత తీవ్ర ప్రతిఘటన ఎదురుకాలేదు. సువార్తను స్వీకరించిన విశ్వాసుల్ని హింసించటం తద్వారా ఫ్రాన్స్ క్రీస్తును సిలువ వేసింది. 
    

    
      
    

    
      శతాబ్దాల పొడవునా పరిశుద్ధులు తమ రక్తాన్ని చిందిస్తూనే ఉన్నారు. “వాక్యం కోసం యేసును గూర్చిన సాక్ష్యం కోసం” పైడ్మెంట్ పర్వతాలపై వాల్డెన్సీయులు తమ ప్రాణాలర్పించారు. తమ సహోదరులు ఫ్రాన్సకు చెందిన ఆ బిజిన్లు సత్యం నిమిత్తం అలాంటి సాక్ష్యాన్నే ఇచ్చారు. సంస్కరణ దినాల్లో సంస్కరణవాద విశ్వాసులు క్రూర మరణాలకు గురి అయ్యారు. రాజు, ఉన్నత పౌరులు, అగ్రజాతి మహిళలు, సున్నితమైన యువతులు, దేశానికి గర్వకారణమైన యుద్దశూరులు అందరి దృష్టి యేసు కోసం మరణిస్తున్న హతసాక్ష్యుల మీదే నిలిచింది. మానవ హృదయం మిక్కిలి పవిత్రంగా ఎంచే హక్కుల కోసం పోరాడున్న హూజినాట్లు అనేక పోరాటాలో తమ రక్తాన్ని ధారపోశారు. ప్రొటస్టాంటులను విద్రోహులుగా పరిగణించారు. వారిని పట్టి ఇచ్చిన వారికి పారితోషికాలు ప్రకటించారు. అడవి మృగాల్ని వేటాడినట్లు వారిని వేటాడారు. 
    

    
      
    

    
      “ఎడారిలో సంఘం” వీరు పద్దెనిమిదో శతాబ్దంలో ఇంకా ఫ్రాన్స్ లో ఉండిపోయిన కొందరు ప్రాచీన క్రైస్తవుల సంతతివారు. దక్షిణాన ఉన్న పర్వతాల్లో రహస్యంగా ఉంటూ వీరు తమ తండ్రుల విశ్వాసాన్ని కాపాడుకొంటూ నివసించారు. కొండల పక్క, కొండల నడుమ, మైదానాల్లో వారు రాత్రులు సమావేశమైనప్పుడు సైనికులు వారిని తరిమి పట్టుకొని యుద్ధ నౌకలలో జీవితకాలం బానిసలుగా పని చేయటానికి లాక్కుపోయేవారు. ఫ్రెంచ్ వారిలో నిష్కళంకులు, మర్యాదస్తులు, జ్ఞానవంతుల్ని సంకెళ్లు వేసి దొంగలు, హంతకుల మధ్య ఉంచి చిత్రహింసకు గురిచేసేవారు.” విలీ, పుస్త 22, అధ్యా 6. చూడండి. ఇతరుల్ని క్రూరంగా కాల్చి చంపేవారు. నిరాయుధులు, అసహాయులు అయిన వారు మోకాళ్లపై నిల్చి ప్రార్ధించేవారు. తమ సమావేశ స్థలంలో వందలాది వృద్ధులు, అసహాయ మహిళలు, అమాయక చిన్నారులు అనేకులు మరణించి నేలమీద పడి ఉండేవారు. సాధారణంగా వారు సమావేశమయ్యే పర్వత ప్రాంతంలోను, అడవిలోను చూస్తే “ప్రతీ నాలుగు అడుగులకు శవాలు పడిపుండటం, చెట్ల కొమ్మలకు మృతదేహాలు వేళాడటం కనిపించేది” ఖడ్గంతో, గొడ్డలితో, మంటలతో వారి నివాస స్థలాలు “విశాలమైన చీకటిమయమైన అడవిలా మారాయి.” ఈ అకృత్యాలు చోటుచేసుకొన్నది... చీకటి యుగంలో కాదు, లూయిస్ XIV పరిపాలించిన నవీన శకంలో. అప్పుడు శాస్త్ర విజ్ఞానం వృద్ధి చెందుతున్నది. సాహిత్యం ప్రగతిపథాన సాగుతున్నది. ఆస్థానంలోను రాజధానిలోను ఉన్న మతగురువులు... విద్యాధికులు, గొప్ప వక్తలు, సాత్వికం, ప్రేమాది సుగుణాలున్నవారు” - అదే పుస్తకం, పుస్త 22, అధ్యా 7. 
    

    
      
    

    
      నేరాల జాబితాలో అతిచెడ్డది, గతించిన భయంకర శతాబ్దాల్లో జరిగిన రాక్షస కృత్యాల్లో అతిక్రూరమైనదిగా చెప్పుకోతగ్గది భక్తుడు బర్తలోమియ సామూహిక హత్య, క్రూరమైన ఆ దృశ్యాన్ని జ్ఞాపకం చేసుకొంటే ప్రపంచానికి ఇప్పటికీ దడ వణుకు పుడతాయి. 
    

    
      
    

    
      రోమీయ ప్రీస్టులు ప్రీలేటుల ప్రేరణ సహకారాలతో ఫ్రాన్స్ రాజు ఆ నరమేధానికి అనుమతి నిచ్చాడు. అర్ధరాత్రిలో మోగే గంట ఈ నరహత్యకు సంకేతం. రాజు గౌరవాన్ని అతడు సమకూర్చే భత్రతను నమ్ముకొని ప్రశాంతంగా తమ గృహాల్లో నిద్రించే వేలాది ప్రొటస్టాంటుల్ని హెచ్చరికలేకుండా బైటికిలాగి బాహాటంగా హత్య చేశారు. 
    

    
      
    

    
      ఐగుపు దాస్యంలో క్రీస్తు తన ప్రజలకు అదృశ్య నాయకత్వం వహించినట్లు పెరుగుతున్న హతసాక్షుల మరణాలకు సాతాను అదృశ్యనేత. పేరిస్ నగరంలో ఏడు దినాలు హత్యాకాండ సాగింది. మొదటి మూడు దినాలు హింస తీవ్రంగా సాగింది. అది నగరానికే పరిమితం కాలేదు. రాజ భవనం నుంచి జారీ అయిన ఆదేశం మేరకు హింస ప్రొటస్టాంటులున్న రాష్ట్రాలకు, పట్టణాలకు విస్తరించింది. వయసునుగాని, ఆడమగ తేడాలనుగాని గౌరవించలేదు. అభం శుభం తెలియని పసికందుల్నిగాని, తల పండిన వృద్ధులనుగాని విడిచిపెట్టలేదు. ధనికుడు, దరిద్రుడు, వృద్ధుడు, బాలుడు, తల్లి బిడ్డ అందరూ ఊచకోతకు గురి అయ్యారు. దేశంలో ఉత్తములైన డెబ్బై వేలమంది హత్యకు గురి అయ్యారు, 
    

    
      
    

    
      ఈ ఊచకోత వార్త రోముకు చేరగానే ప్రబోధక వర్గం ఆనందోత్సాహాలతో గంతులు వేసింది. ఆ వార్త చెప్పిన వ్యక్తికి లోరెన్ కార్డినల్ వెయ్యి క్రౌన్ల పారితోషికం ఇచ్చాడు. సంతోష సూచకంగా సెంట్ ఏంజిలో ఫిరంగి పేలింది. గుడిగోపురాల గంటలు మోగాయి. చలిమంటలు రాత్రిని పగలుగా మార్చాయి. కార్డినలు ఇతర సంఘాధికారులు తన వెంట పెద్ద ఊరేగింపుగా వెళ్లగా గ్రెగరీ XIII సెంట్ లూయిస్ ఆలయానికి వెళ్లాడు. అక్కడ కార్డినల్ లోరెన్ టి. డి. ఎమ్ పాడాడు... ఈ చిత్రవధ జ్ఞాపకార్థం ఒక మెడల్ వేశారు. వేటికలో ఇప్పటికి మూడవసారి గోడ చిత్రాలు కనిపించాయి. అవి రాజు కొలువుతీరి ఎడ్మిరల్ పై దాడికి, ఆ చిత్రవధకు వ్యూహరచన చేయటాన్నీ, జరిగిన ఆ చిత్రవథనూ వర్ణించే చిత్రాలు అవి. గ్రెగరీ చార్లెస్ కి బంగారు గులాబిని పంపాడు. ఆ సామూహిక వధ జరిగిన నాలుగు నెలలకు అతడు ఒక ప్రెంచ్ ప్రీస్ట్ ప్రసంగం విన్నాడు. ఆ ప్రీస్ట్ ఆ దినం గురించి ఎంతో ఉత్సాహంగా, ఆనందంగా మాట్లాడాడు. అతి పరిశుద్ధుడైన ఆ ఫాదర్ ఆ వార్త వినగానే దేవునికి, సెంట్ లూయిస్ కి వందనాలు సమర్పించాడు” - హెన్రీ నైట్, ది మాసక్కర్ ఆఫ్ బర్తలోమియా, అధ్యా 14, పేరా 34. 
    

    
      
    

    
      సెంట్ బర్తలోమియా నరమేధాన్ని ప్రేరేపించిన దురాత్మే విప్లవ సన్ని వేశాల్లోను నాయకత్వం వహించాడు. యేసుక్రీస్తును మోసగాడన్నారు. ఫ్రెంచ్ నాస్తిక వాదులు క్రీస్తునుద్దేశించి ఇచ్చిన నినాదం, “ఆ దుష్టుడిని అణగదొక్కండి.” దేవదూషణ, హేయమైన దుర్మార్గత ఏకమయ్యాయి. నీచాతినీచులు, క్రూరత్వానికి, దుష్టత్వానికి పేరుపొందిన వ్యక్తులను అభిమానించారు. దీనంతటిలోను సాతానుకు గొప్ప సన్మానం జరిగింది. సత్యం, పరిశుద్ధత, స్వార్ధరహిత ప్రేమ ఉట్టిపడే క్రీస్తును సిలువ వేశారు. 
    

    
      
    

    
      “అగాధములో నుండి వచ్చు క్రూరమృగము వారితో యుద్ధముచేసి జయించి వారిని చంపును” విప్లవ కాలంలోను భయంకర పరిపాలన కాలంలోను ఫ్రాన్ను పాలించిన నాస్తికవాద పరిపాలకులు దేవునికి ఆయన వాక్యానికి వ్యతిరేకంగా అలాంటి భయంకర యుద్ధం సాగించారు. జాతీయ విధాన సభ శాసనం ద్వారా దైవారాధనను నిషేధించారు. బైబిళ్లను పోగుచేసి అవహేళన చేసి కాల్చివేశారు. దైవ ధర్మశాస్త్రాన్ని కాళ్లతో తొక్కారు. బైబిలు సంస్థలను రద్దు చేశారు. వారాంతపు విశ్రాంతి దినాన్ని పక్కన పెట్టారు. దానికి బదులు వినోదాలకు దేవదూషణకు ప్రతీ పదిరోజుల్లో ఒక రోజును ప్రత్యేకించారు. బాప్తిస్మాన్ని ప్రభుభోజన సంస్కారాన్ని నిషేధించారు. సమాధి స్థలాల్లో మరణం నిత్యనిద్ర అన్న ప్రకటనలు అంటించారు. 
    

    
      
    

    
      దేవుని యందు భయభక్తులు వివేకానికి కాదు, బుద్ధిహీనతకు మూలమని బోధించారు. మతసంబంధమైన ఆరాధనల్ని నిషేధించారు. స్వేచ్ఛను దేశాన్ని ఆరాధించాలని ప్రబోధించారు. జాతీయ ప్రతినిధుల ముందు ఒక బుద్ధిహీనమైన బాగోతంలో ప్రధానపాత్ర వహించటానికి పేరిస్ బిషప్ ని తీసుకు వచ్చారు. తాను అనేక సంవత్సరాలు ప్రబోధించిన మతం కేవలం యాజకతంత్రమని దానికి చరిత్రలోగాని పవిత్ర సత్యంలోగాని ఎలాంటి పునాదీ లేదని సభకు ప్రకటించటానికి అతణ్ణి పెద్ద ఊరేగింపుతో తీసుకు వచ్చారు. తాను ఎవరి ఆరాధనకు ప్రతిష్ఠతమయ్యాడో ఆ దేవుడు ఉనికిలో లేడని గంభీరంగా, స్పష్టంగా ప్రకటించి భవిష్యత్తులో స్వేచ్ఛ, సమానత, సద్గుణం, నైతికతలకు తన్నుతాను అంకితం చేసుకొంటానని ఆ సభకు తెలియజేశాడు. ఆ తర్వాత తన యాజక అలంకరణలను బల్లమీద పెట్టి ఆ సభాపతి నుంచి ప్రేమపూర్వక కౌగిలింత అందుకొన్నాడు. ఈ ప్రిలేట్ మాదిరిని చాలావుంది భ్రష్ట ప్రీస్టులు అవలంబించారు.” - స్కాట్, సం 1, అధ్యా 17. 
    

    
      
    

    
      ఈ యిద్దరు ప్రవక్తలు భూనివాసులను బాధించినందున భూనివాసులు వారి గతిచూచి సంతోషించుచు, ఉత్సహించుచు ఒకనికొకడు కట్నములు పంపుకొందురు.” దేవుని ఇద్దరు సాక్షుల గద్దింపులు వినిపించకుండా వారి నోళ్లు మూసింది నాస్తిక ఫ్రాన్స్ సత్యం. ఫ్రాన్స్ వీధుల్లో చచ్చిపడి ఉన్నది. దైవ ధర్మశాస్త్ర ఆంక్షలను విధులను ద్వేషించిన వారంతా సంతోషించారు. ప్రజలు బహిరంగంగా పరలోక రాజును ధిక్కరించారు. గతంలోని పాపుల మాదిరిగా వారిలా కేకలు వేశారు, “దేవుడు ఎట్లు తెలిసికొనును? మహోన్నతునికి తెలివి యున్నదా?” కీర్తనలు 73:11. 
    

    
      
    

    
      దేవదూషణతో నిండిన ధైర్యంతో నూతన పంథా ప్రీస్టు ఒకడిలా అన్నాడు, “దేవుడా నీవు జీవించివుంటే నీ నామానికి తగిలిన దెబ్బకు ప్రతీకారం తీర్చుకో, నిన్ను ధిక్కరిస్తున్నాను. నెమ్మదిగా ఉన్నావు, నీ ఉరుములు ప్రారంభించటానికి నీకు ధైర్యం లేదు. ఇంత జరిగాక నీవు ఉన్నావంటే ఎవరు నమ్ముతారు?” వేక్రిటెల్, హిస్టరి, సం 11, పుట 309. ఇన్ సర్ ఆర్చిబాల్డ్ ఏలిసన్, హిస్టరీ ఆఫ్ యూరఫ్, సం 1, అధ్యా 10. ఫరో పలికిన ఈ మాటలకు ఇది ఎంత స్పష్టమైన ప్రతిధ్వని! ‘నేను అతని మాటవిని ఇశ్రాయేలీయులను పోనిచ్చుటకు యెహోవా ఎవడు? నేను యెహోవాను ఎరుగను?” 
    

    
      
    

    
      “దేవుడులేడని బుద్దిహీనులు తమ హృదయములో అనుకొందురు” కీర్తనలు 14:1. సత్యాన్ని వక్రీకరించేవారిని గూర్చి ప్రభువిలా అంటున్నాడు, “వారి అవివేకము)... అందరికీ తేటపడును” 2తిమోతి 3:9. “మహాఘనుడు మహోన్నతుడును... నిత్య నివాసియునైన” సజీవ దేవుని ఆరాధనను ఫ్రాన్స్ త్యజించిన కొద్ది కాలంలోనే భ్రష్ట విగ్రహారాధనకు దిగజారిపోయింది. ఒక నీతి బాహ్యస్త్రీ రూపంలో జ్ఞానదేవతను ఆరాధించటం మొదలు పెట్టింది. ఇది జాతీయ విధానసభ. అత్యున్నత పౌర, రాజ్యాంగాధి కారాల సమ్మతితో జరిగింది. చరిత్రకారుడిలా అంటున్నాడు, “కాలంలో ప్రబలిన ఆచారాల్లో ఒకటి అర్ధరహిత, ధర్మరహిత ఆచారంగా అపఖ్యాతి గడించింది. సభ తలుపులు సంగీత బృందానికి తెరచారు. సంగీత బృందానికి ముందు పురపాలక సంఘ సభ్యులు గంభీరమైన ఊరేగింపుతో ప్రవేశించారు. స్వేచ్ఛను ప్రశంసిస్తూ పాటపాడుతూ, భవిష్యత్తులో తమ ఆరాధన సూచకంగా ముసుగు వేసుకొన్న ఒక స్త్రీని జ్ఞానదేవత అంటూ తమతో సభలోకి తీసుకువచ్చారు. అక్కడ లాంఛనాలతో ఆమె ముసుగు తొలగించి ఆ సభకు అధ్యక్షుడి పక్క నిలబెట్టారు. అప్పుడు ఆమె ఆ సంగీత నాటకంలో నర్తకిగా గుర్తింపు పొందింది... తాము ఆరాధించే జానానికి అర్థవంతమైన ప్రతినిధిగా ఈ స్త్రీకి ఫ్రాన్స్ జాతీయ సభ శ్రద్ధాంజలి ఘటించింది. 
    

    
      
    

    
      “భక్తిహీనం అర్థరహితం అయిన ఈ ఆచార కర్మతో కొంత శైలికూడా ఉంది. తమలో విప్లవ ఆశయాలు ఉన్నట్లు చెప్పుకోగోరే ప్రజలు ఎక్కడైతే ఉన్నారో ఆ స్థలాల్లో జ్ఞానదేవత ప్రతిష్టాపనను నవీకరించి దేశమంతటా ఆ ఆచారాలను అంగీకరించారు.” - స్కాట్, సం 1, అధ్యా 17. 
    

    
      
    

    
      జానారాధనపై చర్చను ప్రారంభిస్తూ సభాపతి ఇలా అన్నాడు, “చట్టసభా సభ్యులారా, మత ఛాందసం స్థానాన్ని జానం ఆక్రమించింది. మసకబారిన దాని కళ్లు కాంతివంతమైన వెలుగును చూడలేవు. గాతిక్ నిర్మాణ కళతో సుందరంగా ఉన్న ఆ హాలులో ఈ రోజు పెద్ద సంఖ్యలో ప్రజలు సమావేశమయ్యారు. ప్రప్రథమంగా అక్కడ సత్యం ప్రతి ధ్వనిస్తున్నది. ఫ్రెంచి ప్రజలు అక్కడ నిజమైన ఒకే ఒక ఆరాధనను అనగా స్వేచ్ఛ, జ్ఞానం ఆరాధనను పండుగగా జరుపుకొంటున్నారు. ఫ్రెంచ్ రిపబ్లిక్ సౌభాగ్యానికి శుభాకాంక్షల్ని అక్కడ రూపొందించుకొంటున్నాం. జీవంలేని విగ్రహాలను విడిచిపెట్టి అక్కడ జ్ఞానాన్ని పొందుతున్నాం. జ్ఞానం జీవంతో నిండినది. అది ప్రకృతి చేసిన ఉత్తమ కృత్యం”- ఎమ్.ఎ. తీయర్స్, హిస్టరీ ఆఫ్ ది ఫ్రెంచ్ రివల్యూషన్, సం 2, పుటలు 370, 371. 
    

    
      
    

    
      దేవత సభలోకి వచ్చినప్పుడు సభాపతి ఆమెను చేయిపట్టి నడిపిస్తూ సభ నుద్దేశించి ఇలా అన్నాడు, “మనుషులారా, మీ భయాలు సృష్టించిన దేవుడి ఉరుముల ముందు వణకటం మానేయండి. ఇక నుంచి జ్ఞానాన్ని తప్ప ఏ దేవుణ్ణి గుర్తించకండి. ఉదాత్తమైన, పవిత్రమైన జ్ఞానాన్ని మీ ముందుంచుతున్నాను. విగ్రహాలు కావలసివస్తే ఈ దేవత (జానం) ముందే అర్పణలు అర్పించండి... స్వేచ్ఛ అనే ఈ ప్రఖ్యాత సభ ముందు సాగిలపడండి. ఈ జ్ఞానదేవత ముందు సాగిల పడండి! 
    

    
      
    

    
      “అధ్యక్షుడి కౌగలింత అనంతరం ఆ దేవతను అందమైన వాహన మెక్కించి జనసమూహం నడుమ వాహనం నడుపుతూ తన దేవతా స్థానాన్ని ఆక్రమించటానికి ఆమెను నాబ్రెడమ్ దేవాలయానికి తీసుకు వెళ్లారు. అక్కడ ఆమెను ఉన్నత బలిపీఠం మీద కూర్చో బెట్టారు. అంతట అక్కడున్న వారంతా ఆమెను పూజించారు. ” - ఏలిసన్, సం 1, అధ్యా 10. 
    

    
      
    

    
      ఇది జరిగిన కొద్ది కాలానికే బైబిలును బహిరంగంగా కాల్చివేయటం జరిగింది. ఒకసారి “ది పాప్యులర్ సొసైటీ ఆఫ్ ది మ్యూజియమ్” (మ్యూజియం ప్రజాసమాజ సభ్యులు) “లీన్ లారీ జామ్” (జ్ఞానం జిందాబాద్) అని కేకలు వేస్తూ పురపాలక సంఘం హాలులో ప్రవేశించారు. ప్రార్థన పుస్తకాలు, పూజా పుస్తకాలు, కొత్త పాత నిబంధనలతో సహా సగం కాలిపోయిన అనేక పుస్తకాల్ని పొడవాటి కర్రకు తగిలించి మోసుకు వెళ్తుండగా “మానవులచేత బుద్దిహీనమైన పనులు చేయించినందుకు అగ్ని ద్వారా ప్రాయశ్చిత్తం చేసుకొన్న గ్రంధాలివి” అంటూ ఎగతాళి చేశాడా అధ్యక్షుడు. - జర్నల్ ఆఫ్ పేరిస్, 1793, నం. 318, కోటెడ్ ఇన్ బచ్చెజ్- రాక్స్, కలెక్షన్ ఆఫ్ పార్లిమెంటరీ హిస్టరీ, సం, 30, పుటలు 200, 201. 
    

    
      
    

    
      పోపుల మతం ప్రారంభించిన దాన్ని నాస్తిక మతం పూర్తి జేస్తున్నది. సాంఘిక, రాజకీయ, మత సంబంధిత దుష్పరిణామాలకు రోము విధానమే కారణం. అవే ఫ్రాన్స్ ను నాశనం చేస్తున్నాయి. విప్లవకాలంలో చోటు చేసుకొన్న ఘోర కృత్యాలకు ఆ దేశపురాజు సంఘనేతలే బాధ్యులని రచయితలు అంటున్నారు. ఆ బాధ్యత పూర్తిగా సంఘానిదే అనటం న్యాయం. దిద్దుబాటు రాజు అధికారానికి శత్రువని, ఏ కొంచెం అసమ్మతి ఉన్నా అది శాంతి సామరస్యాలకు భంగకరమని పోపులు రాజులకు నూరిపోసి వారిలో ద్వేషాగ్ని రగిలించారు. ఈ విధంగా నేరుగా సింహాసనం నుంచే క్రూరమైన, బాధాకరమైన హింసను ప్రేరేపించటంలో రోము తన ప్రతిభను కనపర్చింది. 
    

    
      
    

    
      వారి భయాందోళనలపై ఆజ్యం పోయటంలో రోము ఏమాత్రం జాప్యం చేయలేదు. 1525 లో ఫ్రాన్స్ సంరక్షకుడితో పోపు ఇలా అన్నాడు, “ఈ ఉన్మాదం (ప్రొటస్టాంట్) మతాన్ని గజిబిజి చేసి నాశనం చేయటమేగాకుండా, సకల రాష్ట్రాలను, ధనికవర్గాన్ని, చట్టాన్ని, క్రమాన్ని, హోదాని కూడా నాశనం చేస్తుంది.” బి డి, ఫెలీస్, హిస్టరీ ఆఫ్ ప్రొటస్టాంట్స్ ఆఫ్ ఫ్రాన్స్, పుస్త 1, అధ్యా 2, పేరా 8. కొన్నేళ్ల తర్వాత పోపు ప్రతినిధి రాజును ఇలా హెచ్చరించాడు, “అయ్యా మోసపోకండి. ప్రొటస్టాంటులు పౌరసమాజ క్రమాన్ని, మతపరమైన క్రమాన్ని నాశనం చేస్తారు. సింహాసనం బలిపీఠం రెండూ ప్రమాదంలో ఉన్నాయి. నూతన మత ప్రవేశం తప్పనిసరిగా నూతన ప్రభుత్వానికి నాంది పలుకుతుంది.”- డి అబినే, హిస్టరీ ఆఫ్ ది రిఫర్మేషన్ ఇన్ యూరఫ్ ఇన్ ది టైమ్ ఆఫ్ కెల్విన్, పుస్త 2, అధ్యా 36. ప్రొటస్టాంట్ సిద్ధాంతం మనుషుల్ని కొత్త వింతలకు బుద్దిహీనతకు ఆకర్షిస్తుందని, ప్రజలకు రాజుపట్ల గౌరవాభిమానాలు లేకుండా చేసి ఇటు సంఘాన్ని అటు రాజ్యాన్ని అతలాకుతలం చేస్తుందని హెచ్చరిస్తూ వేదాంత పండితులు రాజు ద్వేషాన్ని రెచ్చగొట్టారు. ఈ రీతిగా రోము ఫ్రాన్స్న సంస్కరణకు శత్రువుగా రూపుదిద్దటంలో విజయం సాధించింది. సింహాసనాన్ని కాపాడుకొనేందుకూ, సామంతుల్ని, ధనికుల్ని సంరక్షించు కొనేందుకూ చట్టాన్ని పరిరక్షించుకొనేందుకూ ఫ్రాన్స్ హింసా ఖడ్గాన్ని దూసింది” - విలీ, పుస్త 13, అధ్యా 4. 
    

    
      
    

    
      తాము ఎంచుకొన్న ఆ విధానం పర్యవసానాల్ని ఆ దేశ పరిపాలకులు ఊహించి ఉండలేదు. జాతి అభ్యుదయానికి మూలరాయివంటి సూత్రాలు న్యాయం, మితానుభవం, సత్యం, సమానత్వం, దాతృత్వం. వీటిని బైబిలు బోధనే ప్రజల మనసులలో పాదుకొలిపి ఉండేది. “నీతి జనులు ఘనత కెక్కుటకు కారణము” అటు “సింహాసనము స్థిరపరచబడును” సామెతలు 14:34;16:12. “నీతి సమాధానము కలుగజేయును” దాని వలన “నిత్యమును నిమ్మళము నిబ్బరము కలుగును” యెషయా 32:17 దైవ విధులను అనుసరించి జీవించే వ్యక్తి తన దేశ చట్టాలను గౌరవించి వాటి కనుగుణంగా జీవిస్తాడు. దేవుడంటే భయభక్తులు కలవాడు రాజును గౌరవించి న్యాయమైన చట్టబద్ధమైన అతని అధికారానికి లోబడి ఉంటాడు. కాకపోతే ఫ్రాన్స్ బైబిలును బైబిలు సూత్రాలను నిషేధించింది. ప్రతీ శతాబ్దంలోను నియమ నిబంధనలున్న వ్యక్తులు, ప్రతిభ పాటవాలు, నీతి నిజాయితీలు ఉన్న వ్యక్తులు, తమ నమ్మకాల్ని ధైర్యంగా వెలిబుచ్చ గలిగిన వ్యక్తులు, సత్యం కోసం శ్రమలనుభవించగల బలమైన విశ్వాసం గలిగిన వ్యక్తులు సజీవదహనాలకు గురి అయ్యారు. చీకటి బిలాల్లో మగ్గారు. శతాబ్దాలుగా ఓడలలో బానిసలుగా వెట్టిచాకిరి చేశారు. వేవేల ప్రజలు దేశం వదలి సురక్షిత పరదేశాలకు వలసపోయారు. దిద్దుబాటు మొదలైన అనంతరం 250 సంవత్సరాల పాటు విశ్వాసుల పలాయనం కొనసాగింది. 
    

    
      
    

    
      ఆ దీర్ఘకాలంలో హింసకుడి దురాగ్రహం నుంచి తప్పించుకొని అనేకమంది సువార్త విశ్వాసులు పారిపోతూ తమకు ప్రావీణ్యమున్న వృత్తులలో తమ తెలివితేటల్ని, కళల్ని, పరిశ్రమను, క్రమాన్ని, తమకు ఆశ్రయమిచ్చిన దేశాలకు తీసుకుపోటం జరిగింది. ఫ్రెంచ్ వారిలో ప్రతీ తరంలోనూ ఈ ఘటనను చూడని వారుండరు. ఈ సామర్థ్యాలతో తాము వెళ్లిన దేశాలకు వారు చేకూర్చిన లాభం మేరకు తమ మాతృదేశానికి నష్టం కలిగింది. ఇప్పుడు పోగొట్టుకొన్నదంతా ఫ్రాన్స్ లోనే నిలుపుకోగలిగివుంటే, ఈ మూడు వందల సంవత్సరాలు వెలివేతకు గురి అయినవారి పారిశ్రామిక నైపుణ్యం ఆ దేశ వ్యవసాయ కృషికి చేయూతనిచ్చి ఉంటే, ఈ మూడు వందల సంవత్సరాలు బహిష్కృతుల కళానైపుణ్యం ఆ దేశ పారిశ్రామికోత్పత్తుల్ని మెరుగుపర్చటానికి తోడ్పడి ఉంటే, ఈ మూడువందల సంవత్సరాల్లోనూ వారి సృజనాత్మక శక్తి, విశ్లేషణా శక్తి ఆ దేశ సాహిత్యాన్ని సుసంపన్నం చేసి ఆదేశ శాస్త్ర సాంకేతికాభివృద్ధికి సాయపడి ఉంటే, వారి వివేకం ఆ దేశ సుఖాలకు మార్గదర్శకత్వం, వారి సాహసపటిమ యుద్ధాలు చేయటానికి, వారి నిష్పాక్షికత ఆ దేశ చట్టాల రూపకల్పనకు, వారి బైబిలు మతం ప్రజల మేధను బలోపేతం చేయటానికి, వారి మనస్సాక్షిని పాలించటానికి ఉపయోగించి ఉంటే, ఈ రోజు ఫ్రాన్స్ ప్రాభవం ఎంత ఉన్నతంగా ఉండి ఉండేది! ఫ్రాన్స్ ఎంతో సంపన్నమైన, ఆనందదాయకమైన ఆదర్శ ప్రాయమైన దేశంగా ఉండేది! 
    

    
      
    

    
      “బోధకుల్ని క్రమజీవన పరిరక్షకుల్ని, సింహాసనానికి మద్దతు పలికే విశ్వాస పాత్రుల్ని, ఎందరినో మత దురభిమానం ఫ్రాన్స్ గడ్డ నుంచి తరిమివేసింది. తమ దేశాన్ని లోకంలో పేరెన్నికగన్న దేశంగా చేయగలిగి ఉండే వ్యక్తులతో మీకు సజీవ దహనం కావాలో దేశ బహిష్కరణ కావాలో మీరే ఎంపిక చేసుకోండి అన్నది ఆ మత దురభిమానం. చివరికి ఆ దేశానికి నాశనం మూడింది. బహిష్కరించటానికి మనస్సాక్షి ఇక మిగలలేదు. మంటల్లోకి ఈడ్చి కాల్చటానికి ఇక మతం మిగల్లేదు. బహిష్కరించటానికి ఇక దేశభక్తి మిగల్లేదు.” విలీ,పుస్త 13, అధ్యా 20. భయంకర ఘోరాలకు దౌర్జన్యాలకు కారణమైన విప్లవమే దాని పర్యవసానం. 
    

    
      
    

    
      “హ్యూజీనాట్లు దేశం విడిచి పారిపోటంతో ఫ్రాన్స్ క్షీణదశకు చేరింది. ఉత్పత్తులకు ప్రసిద్ధిగాంచిన నగరాలు మరుగున పడిపోయాయి. గొప్ప ప్రగతి సాధించిన సంవత్సరాల వెనువెంటనే వైజానిక జడత్వం, నైతిక క్షీణత చోటుచేసుకొన్నాయి. పేరిస్ ఒక విశాల ముష్టి గృహంగా తయారయ్యింది. విప్లవం జరిగిన సమయంలో రెండు లక్షలమంది ముష్టి వాళ్లు రాజు దాతృత్వం మీద ఆధారపడి ఉన్నారు. క్షీణించి పోతున్న రాజ్యంలో జెసుఅయిట్లు మాత్రమే వృద్ధి చెందుతూ సంఘాలను, పాఠశాలలను, ఖైదులను వ్యాపార ఓడలను నిరంకుశంగా పరిపాలించారు. బోధక వర్గాన్ని, రాజును, శాసన మండలి సభ్యుల్ని, తికమక పెట్టి చివరికి దేశాన్ని అరాజకత్వంలోకి నెట్టి నాశనం చేసిన రాజకీయ సాంఘిక సమస్యలకు సువార్త ఫ్రాన్సు పరిష్కారాన్ని సమకూర్చేదే. కాని రోము అధికారం కింద ప్రభువు ప్రబోధించిన త్యాగశీలతను స్వార్ధరహిత ప్రేమను ఆచరించలేక పోయారు. ఇతరుల క్షేమంకోసం ఆత్మత్యాగ స్ఫూర్తికి దూరంగా ఉండి పోయారు. ధనవంతులు పేదలను హింసించినా గదించేవారు లేకపోయారు. గౌరవ హీనమైన సేవలు అందించే పేదలకు సహాయం లభించలేదు. ధనికులు, సమాజంలో పలుకుబడి ఉన్నవారు పేట్రేగిపోయి ప్రజలను హింసించనారంభించారు. శతాబ్దాలుగా ప్రబలుతున్న ధనిక వర్గపు దురాశ, నీతి బాహ్యతి పేద ప్రజలను వంచించి దోచుకోటానికి దారి తీశాయి. ధనిక వర్గం పేదలకు అన్యాయం చేసింది. పేదలు ధనికుల్ని ద్వేషించారు. 
    

    
      
    

    
      అనేక రాష్ట్రాల్లో ఆస్థానాలు జమిందారుల కింద ఉండేవి. ఆస్థానాల్లో పని చేసే వారు పాలేళ్లు మాత్రమే. వాళ్లు యజమానుల దయాదాక్షిణ్యాలపై ఆధారపడి బతికేవారు. అధికారులకు అణిగిమణిగి ఉంటూ వారి అపరిమిత డిమాండుకు లొంగాల్సి వచ్చేది. సంఘాన్ని, రాష్ట్రాన్ని పోషించే కార్యభారం మధ్య తరగతి ప్రజలమీద బడుగు వర్గాలవారి మీద పడింది. ‘’జమిందారుల చిత్తమే ఉన్నత నిబంధన. తమను బాధించే అధికారులు అనుకొంటే రైతాంగం, శ్రామిక ప్రజలు ఆహారం లేకుండా మాడవచ్చు... ప్రతీ స్థాయిలోను ప్రజలు తమతమ జమిందారుల ప్రత్యేకాసక్తుల్ని పరిగణనలోకి తీసుకుతీరాలి. వ్యవసాయ కూలీలు తీరిక లేకుండ శ్రమించి దుర్భర శ్రమలనుభవించారు. వారికేవైనా ఫిర్యాదులుంటే వాటిని లెక్కచేయకుండా అధికారులు తలబిరుసుగా అవమానకరంగా మాట్లాడేవారు. ధనికుడు శ్రామికుడు న్యాయస్థానానికి వెళ్తే న్యాయాధిపతులు ఎప్పుడూ ధనికుడినే సమర్ధించేవారు. న్యాయాధిపతులు లంచాలు తీసుకునేవారు. దేశవ్యాప్తంగా ఆచరణలో ఉన్న అవినీతి విధానం వల్ల సంపన్నుల చాపల్యాలకు కూడా చట్టబద్ధత ఉండేది. ప్రభుత్వాధి కారులు సంఘ కార్యకర్తలు సామాన్య ప్రజానీకం నుంచి వసూలు చేసిన పన్నులో సగభాగం కూడా ప్రభుత్వ ఖజానాకు, సంఘ ఖజానాకు చేరేది కాదు. మిగిలిందంతా దుర్యసనాలకు స్వార్ధవిలాసాలకు ఖర్చు పెట్టుకొనేవారు. తోటి పౌరులను ఇలా పేదరికంలోకి నెట్టిన పెద్దమనుషులు పన్నులు చెల్లించాల్సిన అవసరం లేకపోయింది. పైగా వారికి ప్రభుత్వ ఉద్యోగాలు సంక్రమించటానికి చట్టం సాంప్రదాయం తోడ్పడ్డాయి. ప్రత్యేక హక్కుల తరగతికి చెందిన ప్రజలు ఒక లక్ష ఏభై వేలమంది ఉన్నారు. వారు విలాసంగా జీవించేందుకు లక్షలాది ప్రజలు నిరుపేదలుగా బతుకులు వెళ్లదీశారు. 
    

    
      
    

    
      రాజు ఆస్తానంలోని ప్రజలు వినోదాలు విలాసాలలో తేలియాడారు. ప్రజలకు పరిపాలకుల మధ్య సామరస్యం లోపించింది. ప్రభుత్వ చర్యల పట్ల ప్రజలకు అనుమానాలు కలిగాయి. పాలకుల స్వార్థ ప్రయోజనాలకు ప్రతీకలుగా వాటిని పరిగణించారు. విప్లవానికి పూర్వం ఏభై సంవత్సరాలుగా లూయీస్ XV సింహాసనాన్ని అధిష్టించాడు. మంచి అన్నది కానరాని ఆ దినాల్లో సైతం లూయిస్ సోమరితనానికి, చాపల్యానికి, వ్యసనాలకు పేరు గడించాడు. క్రూరమైన సంపన్న వర్గంతో, పేదరికంతోను అజ్ఞానంతోను సతమతమౌతున్న జనసామాన్యంతో, ఆర్థికంగా చిక్కుల్లోవున్న ప్రభుత్వంతో విసిగి వేసారిపోతున్న ప్రజలతో ముంచుకొస్తున్న ఉపద్రవాన్ని చూడటానికి ప్రవక్త దూరదృష్టి అక్కరలేదు. సలహాదారుల హెచ్చరికలకు రాజు ఇలా సమాధానం చెప్పేవాడు, “నేను బతికి ఉన్నంతకాలం పరిస్థితి ఇలాగే కొనసాగేటట్లు చూడండి. నా అనంతరం పరిస్థితి ఎలాగుంటే అలా ఉండనీయండి. ” పరిస్థితిని చక్కపర్చటానికి చేసిన ప్రయత్నాలు వ్యక్తమయ్యాయి. రాజు తన చుట్టూ ఉన్న అక్రమాలను దుర్మార్గతను చూశాడు. వాటిని ప్రతిఘటించటానికి అతడికి ధైర్యమూలేదు, శక్తి లేదు. ఫ్రాన్స్పి విరుచుకు పడబోతున్న విధ్వంసాన్ని రాజు పలికిన ఈ మాటల్ని బట్టి - “నా అనంతరం జలప్రళయం” ఊహించుకోవచ్చు. 
    

    
      
    

    
      రాజులకు పాలక వర్గాలకు అనుమానం పుట్టించి తద్వారా ప్రజలను బానిసలుగా ఉంచేందుకు వారిని ప్రభావితం చేయటానికి రోము ప్రయత్నించింది. అలా జరిగినప్పుడు దేశం బలహీనపడుందని బలహీనతను సొమ్ము చేసుకొని వారిపై తమ పట్టు బిగించాలని రోము ఉద్దేశించింది. మనుషుల్ని వశపర్చుకోవాలంటే వారి ఆత్మలకు సంకెళ్లు వేయాలని తమ చెరలోనుంచి తప్పించుకోకుండా ఉంచే ఏకైక మార్గం వారికి స్వేచ్చలేకుండా చేయటమేనని దూరదృష్టితో కూడిన తమ విధానం వారికి నేర్పించింది. రోము అనుసరించిన విధాన ఫలితంగా కలిగిన శారీరక శ్రమలకన్న వందరెట్లు భయంకరమైన పరిణామం నైతిక పతనం. బైబిలును ప్రజలకు అందుబాటులో లేకుండా చేశారు. దురభిమానంతో స్వార్ధంతో కూడిన బోధనలను ప్రజల నెత్తిన రుద్దారు. అజ్ఞానం, మూఢనమ్మకాలు ప్రబలమయ్యాయి. ప్రజలు దుష్క్రియలు దుర్వర్తనలో మునిగిపోయి స్వపరిపాలనకు పూర్తిగా అనర్హులయ్యారు. 
    

    
      
    

    
      కాగా ఇదంతా రోము ఉద్దేశించిన దానికన్నా భిన్నంగా జరుగుతున్నది. ప్రజలను తన సిద్ధాంతాలకు నిబద్దులుగా ఉంచే బదులు రోము చేసిన ప్రయత్నాలు ప్రజల్ని నాస్తికులుగాను, విప్లవకారులుగాను మార్చాయి. 
    

    
      
    

    
      రోమను మతవాదాన్ని ప్రజలు ద్వేషించారు. తమ శ్రమలకు బాధ్యులైన వారిలో బోధకులు కూడా ఉన్నారని ప్రజలు నమ్మారు. వారెరిగిన ఒకే ఒక దేవుడు రోము. రోము ప్రబోధించిందే వారి మతం. దురాశ, క్రూరత్వం బైబిలు బోధన ఫలమని వారి అవగాహన. అది తమకు అవసరం లేదని నిర్ధారించుకొన్నారు. 
    

    
      
    

    
      రోము దేవుని ప్రవర్తన విషయం తప్పుడు ప్రచారం చేసి ఆయన విధులను వక్రీకరించింది. పర్యవసానంగా ప్రజలు ఇప్పుడు బైబిలును దాని కర్త అయిన దేవునినీ విసర్జించారు. రోము తన సిద్ధాంతాన్ని ప్రజలు గుడ్డిగా నమ్మాలని కోరింది. తన సిద్ధాంతాలకు లేఖనాల మద్దతు ఉన్నట్లు నాటకమాడింది. అందుకు ప్రతి స్పందనగా వాల్టేర్ అతని అనుచరులు దైవ వాక్యాన్ని పూర్తిగా తోసిపుచ్చి ప్రతి చోటా నాస్తిక విషాన్ని వెదజల్లారు. రోము ఉక్కు పాదంతో ప్రజలను అణగదొక్కింది. నీచ ప్రవర్తనకు క్రూరత్వానికి గురి అయిన ప్రజలిప్పుడు ఆంక్షల్నీ నిషేధాన్ని పక్కన పెట్టి నిరంకుశత్వానికి ఎదురుతిరిగారు. అంతవరకు తాము అమితంగా గౌరవిస్తున్న తళుకు బెళుకుల వంచకుడిపై ఆగ్రహించి సత్యాన్ని అసత్యాన్ని కలిపి ప్రజలు విసర్జించారు. అడ్డూ ఆపూలేని వర్తనమే స్వేచ్ఛ అని అపార్థం చేసుకొన్న దుర్వర్తనులు ఉత్సహించారు. 
    

    
      
    

    
      విప్లవం ఆరంభంలో రాజు ప్రజలకు ఒక రాయితీ ఇచ్చాడు. అది సంపన్న వర్గానికి, బోధక వర్గానికీ కలిపి ఉన్న ప్రాతినిధ్యం కన్న ప్రజలకు ఎక్కువ ప్రాతినిధ్యాన్ని ఏర్పాటు చేయటం. ఇలా ప్రాబల్యం సమతౌల్యం ప్రజల చేతుల్లో పడింది. అయితే వారు దాన్ని విజ్ఞత సంయమనాలతో ఉపయోగించేందుకు సిద్ధంగా లేరు. తమకు జరిగిన అన్యాయాలను చక్కదిద్దాలన్న తాపత్రయంతో సమాజ పునర్నిర్మాణాన్ని చేపట్టాలని నిశ్చయించుకొన్నారు. ప్రజలు కోపోద్రేకాలతో కదంతొక్కుతున్నారు. బాధాకరమైన, చాలాకాలంగా మనసును తొలిచి వేస్తున్న అన్యాయాల జ్ఞాపకాలు వారి మనసుల్ని నింపాయి. ఇక సహించలేని స్థితికి చేరిన శ్రమలపై విప్లవం తేవాలని తమ శ్రమలకు కారకులైన వారి మీద కక్ష సాధించాలని వారు కృతనిశ్చయంతో ఉన్నారు. నిరంకుశత్వం కింద తాము పొందిన శ్రమల్ని దృష్టిలో ఉంచుకొని తమను హింసించిన వారి పట్ల హింసకులయ్యారు. 
    

    
      
    

    
      తాను విత్తిన పంటనే ఫ్రాన్స్ రక్తం చిందించి కోసింది. తాను రోము నియంత్రణకు లొంగినందువల్ల భయంకర పర్యవసానాలకు గురి అయ్యింది. రోము మత ప్రభావం కింద ప్రాన్స్ మొదటగా ఎక్కడ దహన స్తంభాన్ని నెలకొల్పిందో అక్కడే విప్లవకారులు మొట్టమొదటి (శిరచ్ఛేదన యంత్రం) గిలోటిన్ ని ఏర్పాటు చేశారు. పదహోరో శతాబ్దంలో మొట్టమొదటి ప్రొటస్టాంటు విశ్వాస హతసాక్షులు ఏ స్థలంలో సజీవ దహనానికి గురి అయ్యారో అదే స్థలంలో పద్దెనిదో శతాబ్దంలో మొట్టమొదటి బాధితులు గిలోటిన్ పై శిరచ్ఛేదనానికి గురి అయ్యారు. సువార్త ఫ్రాన్స్ కి స్వస్థతను చేకూర్చి ఉండేది. కాని సువార్తను విసర్జించటం ద్వారా ఫ్రాన్స్ అవిశ్వాసానికి వినాశానికి తలుపు తెరిచింది. దైవ ధర్మశాస్త్ర నిర్భంధాలను తోసిపుచ్చినప్పుడు శక్తిమంతమైన మానవావేశం వెల్లువను నిలువరించటానికి మానవ నిబంధనలు శక్తిహీనాలని వ్యక్తమయ్యింది. తిరుగుబాటు, అరాచకత్వం సంభవించే వరకు దేశం ముందుకు సాగుతూనే ఉన్నది. బైబిలుకి వ్యతిరేకంగా సాగిన పోరాటం ప్రపంచ చరిత్రలో భయంకర పరిపాలనా శకాన్ని ప్రారంభించింది. ప్రజల హృదయాల్లో నుంచి గృహాల్లో నుంచి శాంతి, ఆనందాలు బహిష్కృతమయ్యాయి. భద్రత కరవయ్యింది. నేడు విజయం సాధించిన వ్యక్తి రేపు అనుమానానికి శిక్షకు గురి అయ్యాడు. దౌర్జన్యం శరీరేచ్ఛలు పెచ్చరిల్లాయి. 
    

    
      
    

    
      సమరోత్సాహంతో శివమెత్తిన ప్రజల దౌర్జన్యకాండకు రాజు, మతసేతలు, సంపన్నులు తలొగ్గవలసి వచ్చింది. వారి ప్రతీకార తృష్ణను పెంపు జేసింది. అతడి మరణాన్ని శాసించిన వారు అతడి వెంట వధ్యా స్థలానికి వెళ్లారు. విప్లవాన్ని అణచివేయటానికి ప్రయత్నించారన్న అనుమానం ఉన్న వారందరినీ ఊచకోతకోయాలని ఒక సామాన్య తీర్మానాన్ని తీసుకున్నారు. ఒక సమయంలో రెండు లక్షలకు పైగా బందీలను పట్టుకొని ఖైదులు నింపారు. దేశంలోని నగరాల్లో భయంకర సన్ని వేశాలు చోటుచేసుకున్నాయి. విప్లవకారుల్లో వర్గాలు ఏర్పడి పరస్పరం తలపడటంతో ఆవేశకావేషాలతో నిండి ఉగ్ర రూపం ధరించిన తండాలతో నిండిన విశాల ప్రాంగణంగా కన్పించింది ఫ్రాన్స్, “పేరిలో ఒకదాని వెంట ఒకటిగా గందరగోళాలు చోటుచేసు కొన్నాయి. ప్రజలు వర్గాలుగా విడిపోయారు. అవి ఒకరినొకరు చంపుకోటానికే ఎర్పడ్డట్లు కనిపించింది.” పులిమీద పుట్రలా ఐరోపాలో శక్తిమంతములైన దేశాలతో ఫ్రాన్స్ సుదీర్ఘమైన యుద్ధంలో ఇరుక్కు పోయింది. “దేశం దాదాపు దివాలా తీసింది. ప్రభుత్వం చెల్లించాల్సిన జీతాల బకాయిల కోసం సైన్యం ఆందోళనచేస్తున్నది. పేరిస్ ప్రజలు భోజనంలేక మల మల మాడుతున్నారు. దొంగల ముఠాలు రాష్ట్రాలను కొల్లగొడుతున్నాయి. అరాచకత్వం విచ్చలవిడి జీవనం నాగరికతను దాదాపు నాశనం చేశాయి. 
    

    
      
    

    
      ఏమైనా క్రూరత్వం హింస గురించి రోము శ్రద్ధగా నేర్పిన పాఠాలు ప్రజలు చక్కగా నేర్చుకొన్నారు. కక్ష తీర్చుకొనే దినం చివరికి వచ్చింది. వారు చీకటి కొట్లలోకి తోసినవారు, దహన కొయ్యల పక్కకు ఈడ్చుకు వెళ్లిన వారు ఇప్పుడు యేసు అనుచరులు కాదు. వీరు ఎప్పుడో మరణించటం బహిష్కృతికి గురి అయి వెళ్లిపోటం జరిగింది. రక్తం చిందించటంలో తాను తర్బీతు చేసిన వారి క్రూర మారణ శక్తిని రోము ఇప్పుడు తెలుసుకొన్నది. అనేక సంవత్సరాలుగా ఫ్రాన్స్ బోధక వర్గం అనుసరించిన హింసా విధానం ఇప్పుడు తమ మీదికే తిరిగి వచ్చింది. ఉరికంబాలు ప్రీస్టుల రక్తంతో తడిసి ఎర్రబడ్డాయి. ఒకప్పుడు హూజినాట్లతో నిండిన చెరసాలలు, ఓడల్లోని బానిసల హింసకులతో ఇప్పుడు కిటకిటలాడున్నాయి. గొలుసులతో బల్లలకు బంధించి ఉంచినప్పుడు, తెడ్లు వేస్తూ ఓడలపై శ్రమించినప్పుడు రోమన్ కథోలిక్ బోధక వర్గం సిద్ధాంత వ్యతిరేకులకు తాము విధించిన శ్రమలను చవిచూశారు. 
    

    
      
    

    
      “అంతట మిక్కిలి క్రూరమైన ట్రిబ్యూనల్ అతి క్రూరమైన నియమావళిని అమలు పర్చిన దినాలు వచ్చాయి. ఎవరూ తమ పొరుగువారిని పలకరించకూడదు. ప్రార్ధించకూడదు... అలా చేయటం మరణశిక్షను కోరి తెచ్చుకోటమే. ప్రతీ మూల గూడచారులు పొంచివుండేవారు. ఆ దినాల్లో గిలోటిన్ ప్రతీ ఉదయం చాలాసేపు పనిలో ఉండేది. చెరసాలలు బందీలతో క్రిక్కిరిసిపోయాయి. మురికి కాల్వలు రక్తంతో నిండి సైన్ నదిలో కలిశాయి... ప్రతి దినం వేగన్ల కొద్దీ చేరవేస్తున్న బాధితుల్ని పేరిస్ నగర వీధులగుండా వధా స్థలానికి తీసుకు వెళ్లగా శాఖలకు చక్రవర్తి కమిటీ పంపిన ప్రోకాస్యూలు రాజధాని నగరంలో కూడా లేని విలాసాల్లో మునిగితేలారు. గిలోటిన్ యంత్రంలోని కత్తి నెమ్మదిగా దాని పని అది చేసుకుపోతుంది. బారులు తీరివున్న బందీలు కత్తివేటుకు గురి అయి కూలారు. జనంతో నిండిన నావ అడుగున రంద్రాలు చేశారు. లయన్స్ నగరం ఎడారిగా మారింది. అర్రాస్ నగరంలో ఖైదీలకు త్వరిత మరణ భాగ్యం కూడా దక్కలేదు. లాయర్ నుంచి సామర్ సముద్రం దాకా ఒకదాన్నొకటి కౌగిలించుకొని పడి ఉన్న కళేబరాలపై పడి కాకులు, గద్దలు విందారగిస్తున్నాయి. అవి వయస్సును బట్టిగాని, లింగాన్ని బట్టిగాని దయ చూపించలేదు. హేయమైన ఆ ప్రభుత్వం హత్యచేసిన పదిహేడేళ్ల యువతీ యువకుల సంఖ్య వందల్లోనే లెక్క పెట్టాలి. పసికందులను తల్లి రొమ్ము నుంచి లాగి జకోబియన్ దుండగులు పట్టుకొని నిల్చిన బల్లెపు మొనలమీదికి విసిరేవారు. “పదేళ్ల స్వల్ప వ్యవధిలోనే వేవేల ప్రజలు మరణించారు. 
    

    
      
    

    
      ఇది సాతానుకు అనుకూలమైన పరిణామం. దీనికోసమే యుగయుగాలుగా సాతాను కృషి చేశాడు. మోసమే ఆది నుంచి అంతం వరకు అతడి విధానం. మానవులకు దుఃఖం శ్రమలు కలిగించటం దేవుని సృష్టిని వికృతంచేసి అపవిత్ర పర్చటం, దాతృత్వం ప్రేమల పరమోద్దేశాన్ని నాశనం చేసి తద్వారా దేవునికి దుఃఖం కలిగించటమే అతడి నిత్య సంకల్పం. తన వంచక కళల ద్వారా మనుషుల మనసులకు గుడ్డితనం కలిగించి ఈ అనర్ధమంతా దైవ ప్రణాళిక పర్యవసానమే అన్నట్లు తన దుష్కార్యాలకు దేవునిపై నింద మోపటానికి వారిని నడిపిస్తాడు. అలాగే తన క్రూర శక్తివలన భ్రష్టులు దుర్మార్గులు అయిన వారు స్వతంత్రులైనప్పుడు హద్దుమీరి ప్రవర్తించటానికి అఘాయిత్యాలు చేయటానికి వారిని ప్రేరేపిస్తాడు. అడ్డూ ఆపూలేని ఈ ప్రవర్తన స్వేచ్ఛకు సాదృశ్యమని నియంతలు హింసకులు వాదిస్తారు. 
    

    
      
    

    
      పొరపాటు ఒక రూపంలో బయలు పడినప్పుడు సాతాను దానికి ఇంకో రూపమిస్తాడు. మొదట్లోలాగే వేలాదిమంది దాన్ని, ఆతృతగా అనుసరిస్తారు. రోమను మతం మోసపూరితమని ప్రజలు కనుగొన్నప్పుడు ఈ సాధనం ద్వారా ధర్మశాస్త్ర ఉల్లంఘనకు ప్రజల్ని నడిపించటం సాధ్యపడనప్పుడు మతమే మోసాల పుట్ట అని బైబిలు ఒక కట్టుకథ అని పరిగణించటానికి వారిని నడిపిస్తాడు. దైవ విధుల్ని తోసిరాజని ప్రజలు విశృంఖల దుర్నీతికి పూనుకొంటారు. 
    

    
      
    

    
      ఫ్రాన్స్ ప్రజలకు అంతటి దుస్థితి కలిగించిన ప్రాణాంతకమైన అపరాధం నిషేధాల్లోనే స్వేచ్చ ఉన్నదన్న మహత్తర సత్యాన్ని విస్మరించటమే. “నీవు నా ఆజ్ఞలను ఆలకింపవలెనని నేనెంతో కోరుచున్నాను. ఆలకించిన యెడల నీ క్షేమము నది వలెను, నీ నీతి సముద్ర తరంగములవలెను ఉండును” “దుష్టులకు నెమ్మది యుండదని యెహోవా 
    

    
      
    

    
      సెలవిచ్చుచున్నాడు.” “నా ఉపదేశము నంగీకరించువాడు సురక్షితముగా నివసించును, వాడు కీడు వచ్చునన్న భయములేక నెమ్మదిగా నుండును” యెషయా 48:18,22, సామెతలు 1:33. 
    

    
      
    

    
      నాస్తికులు, అవిశ్వాసులు, మత భ్రష్టులు, ధర్మశాస్త్రాన్ని వ్యతిరేకించి దూషిస్తారు. అయితే వారి ప్రభావ ఫలితాలు దైవ విధులకు మానవుని విధేయతతోనే అతడి సంక్షేమం ముడిపడి ఉన్నదని నిరూపిస్తున్నాయి. దైవ గ్రంధం నుంచి నేర్చుకోటానికి ఇష్టపడని వారు దానినే వివిధ దేశాల చరిత్రలో చదవ వలసిందిగా హితవు వస్తుంది. 
    

    
      
    

    
      సాతాను రోమను సంఘం ద్వారా పని చేసి మనుషులు విధేయత చూపకుండా వారిని పెడదారి పట్టించినప్పుడు అతడి పాత్ర ఎవరికీ తెలియలేదు. అతడి కార్య కలాపాలు మరుగున సాగాయి. ఫలితంగా చోటుచేసుకొన్న భ్రష్టత కష్టాలు అతిక్రమ పర్యవసానాలుగా కనిపించలేదు. పరిశుద్ధాత్మ పని ద్వారా అతడి శక్తి నిర్వీర్యమయ్యింది. ఫలితంగా అతడి ఉద్దేశాలు సఫలం కాకుండా ఆటంకాలెదురయ్యాయి. ప్రజలు తమ కష్టాలకు హేతువేంటో కనుగోలేకపోయారు. కాగా విప్లవంతో జాతీయ సభ దైవధర్మశాస్త్రాన్ని బాహాటంగా విసర్జించింది. విప్లవం తర్వాత వచ్చిన భయంకర పరిపాలనా కాలంలో కార్యం దాని పర్యవసానం యావన్మందీ చూడగలిగారు. 
    

    
      
    

    
      ఫ్రాన్స్ బాహాటంగా దేవుని విసర్జించి బైబిలును తోసిపుచ్చినప్పుడు దుర్మార్గులు, అంధకార అధికారులు ఎంతో కాలంగా తాము ఆశించినది పొందినందుకు అనగా దైవధర్మశాస్త్రం విధించే ఆంక్షలు లేని స్వేఛ్చా రాజ్యం సాధించినందుకు అమితంగా సంతోషించారు. దుష్క్రియలకు శిక్ష తక్షణమే అమలు కాలేదుగనుక మనుషులు “హృదయపూర్వకముగా దుష్క్రియలు చేయుదురు” ప్రసంగి 8:11. అయితే న్యాయమైన, నీతిమంతమైన ధర్మశాస్త్రాన్ని అతిక్రమించటం తప్పనిసరిగా దుఃఖాన్ని నాశనాన్ని కలిగించాయి. వెంటనే శిక్ష పడకపోయినా మనుషుల దుర్నీతి వారి నాశనానికి నడిపిస్తుంది. శతాబ్దాల కొద్దీ ఉన్న భ్రష్టత నేరం ఉగ్రతను శిక్షా దినం వరకు దాచి వుంచుతుంది. వారి పాపం పూర్తి అయినప్పుడు దేవుని ఓర్పును పోగొట్టటం భయంకరమైన విషయమని దేవదూషకులు ఆలస్యంగా తెలుసుకొంటారు. సాతాను శక్తిని అదుపులో ఉంచే దైవాత్మను చాలా మేర ఉపసంహరించుకోటం జరిగింది. ఎవరికి మానవ దుస్తితి ఆనందాన్నిస్తుందో ఆ సాతానుకు తన చిత్తాన్ని నెరవేర్చుకోటానికి అనుమతి లభించింది. వర్ణించలేనంత భయంకర నేరాలతో దేశం నిండేంతవరకు, తిరుగుబాటును ఎంపిక చేసుకొన్న వారు దాని ఫలితాలను అనుభవించేందుకు మిగిలి ఉన్నారు. ధ్వంసమైన రాష్ట్రాలు, నగరాల నుంచి హృదయ విదారకమైన రోధన వినిపిస్తుంది. అది వేదనతో కూడిన ఆక్రందన. భూకంపలాంటి ప్రకంపనలు ఫ్రాన్ను కుదిపేశాయి. దైవ ధర్మశాస్త్రానికి వ్యతిరేకంగా లేచిన అపవిత్ర హస్తం మతాన్ని, చట్టాన్ని, సాంఘిక వ్యవస్థను, కుటుంబాన్ని, దేశాన్ని, సంఘాన్ని.. సమస్తాన్ని నాశనం చేసింది. ఇలా గంటున్న జ్ఞాని నిజం పలికాడు, “భక్తిహీనుడు తన భక్తిహీనతచేతనే పడిపోవును” “పాపాత్ములు నూరుమారులు దుష్కార్యములుచేసి దీర్ఘాయుష్మంతులైనను దేవునియందు భయభక్తులు కలిగి ఆయన సన్నిధికి భయపడువారు క్షేమముగా నుందురనియు, శక్తినిహీనులు దేవుని సన్నిధిని భయపడరుగనుక వారికి క్షేమము కలుగదని వారు నీడవంటి దీర్ఘాయువును పొందకపోదురనియు నేనెరుగుదును” సామెతలు 11:5,ప్రసంగి 8:12, 13. “జ్ఞానము వారికి అసహ్యమాయెను. యెహోవాయందు భయభక్తులు కలిగి యుండుట, వారికిష్టములేకపోయెను” “కాబట్టి వారు తమ ప్రవర్తనకు తగిన ఫలము ననుభవించెదరు” సామెతలు 1:29,31. 
    

    
      
    

    
      “అగాధము నుండి వచ్చు” దేవదూషణ చేసే శక్తిని హతమార్చిన నమ్మకమైన విశ్వాసులు ఎక్కువ కాలం మౌనంగా ఉండాల్సిన పనిలేదు. “అయితే ఆ మూడు దినములన్నరయైన పిమ్మట దేవుని యొద్ద నుండి జీవాత్మ వచ్చి వారిలో ప్రవేశించెను. గనుక వారు పాదములు ఊని నిలిచిరి. వారిని చూచిన వారికి మిగుల భయము కలిగెను” ప్రకటన 11:11. క్రైస్తవ మతాన్ని రద్దుచేస్తూ బైబిలును తోసిపుచ్చుతూ ఫ్రెంచ్ శాసన సభ 1793 లో డిగ్రీలు జారీచేసింది. మూడున్నర సంవత్సరాల అనంతరం అదే సభ ఈ డిక్రీలను రద్దుచేస్తూ లేఖనాల విషయంలో సహనం ప్రకటిస్తూ ఒక తీర్మానం చేసింది. పరిశుద్ధలేఖనాల్ని విసర్జించి మూటగట్టుకొన్న ఘోర పాపాల్ని చూసి ప్రపంచం తెల్లబోయింది. సద్గుణాలకు నీతి జీవితానికి పునాదిగా దైవ వాక్యాన్ని విశ్వసించటం అవసరమని మనుషులు గుర్తించారు. ప్రభువిలా అంటున్నాడు, “నీవు ఎవరిని తిరస్కరించితివి? ఎవరిని దూషించితివి? నీవు గర్వించి యెవరిని భయపెట్టితివి? ఇశ్రాయేలీయుల పరిశుద్ధ దేవునినేగదా?” యెషయా 37:23. “కాబట్టి నా నామము యెహోవా అని వారు తెలిసికొనునట్లు నేను ఈ సారి వారికి అనుభవము కలుగజేతును. నా బలమును నా శౌర్యమును ఎంతటివో వారికి తెలియజేతును” యిర్మీయా 16:21. 
    

    
      
    

    
      ఇద్దరు సాక్షులను గూర్చి ప్రవక్త ఇంకా ఇలాగంటున్నాడు, “అప్పుడు- ఇక్కడికి రండని పరలోకమునుండి గొప్ప స్వరము తమతో చెప్పుట వారు విని, మేఘారూఢులై పరలోకమునకు ఆరోహణమైరి. వారు పోవుచుండగా వారి శత్రువులు వారిని చూచిరి” ప్రకటన 11:12. దేవుని ఇద్దరు సాక్షులపై ఫ్రాన్స్ యుద్ధం సాగించింది. గనుక వారికి అమితమైన గౌరవం వచ్చింది. 1804లో బ్రిటిష్ అండ్ ఫారిస్ బైబిలు సొసైటీ ఏర్పడింది. ఆ తర్వాత ఇలాంటి సంస్థలు వాటికి ఉప సంస్తలు ఐరోపా ఖండంలో ఎన్నో ఏర్పడ్డాయి. 1816 లో ది అమెరికన్ బైబిల్ సొసైటీ స్థాపితమయ్యింది. బ్రిటిష్ సొసైటీ ఏర్పడ్డప్పుడు బైబిలు ఏభై భాషలలోకి అనువాదమయ్యింది. అప్పటి నుంచి అది వందలాది భాషలు, ఉపభాషల్లోకి అనువాదమయ్యింది. 
    

    
      
    

    
      1792 కి ఏభై సంవత్సరాల పూర్వం విదేశ సువార్త సేవను గురించి ఎక్కువమంది ఆలోచించలేదు. కొత్త సమాఖ్యలు ఏర్పడలేదు. కొన్ని సంఘాలు మాత్రమే అన్యదేశాల్లో క్రైస్తవమత ప్రబోధానికి పూనుకొన్నాయి. పద్దెనిమిదో శతాబ్ది చివరి భాగంలో గొప్ప మార్పు చోటుచేసుకొంది. మనుషులు హేతువాద ఫలితాలతో అసంతృప్తి చెంది దైవ ప్రత్యక్షత, ప్రయోగాత్మకమతం అవసరమని గుర్తించారు. ఈ సమయం నుంచి విదేశ సువార్తసేవ వృద్ధి చెందింది. 
    

    
      
    

    
      ముద్రణ రంగంలో చోటు చేసుకొన్న అభివృద్ధి బైబిలు ప్రాచుర్యానికి ఎంతగానో తోడ్పడింది. వివిధ దేశాల మధ్య ప్రచార సాధనాల సౌకర్యం, పక్షపాత ధోరణి, జాతీయతా వాదం వంటి అడ్డుగోడలు కూలటం, రోము మతాధినేత లౌకికాధికారాన్ని కోల్పోవటం, దైవ వాక్య ప్రాబల్యానికి మార్గం సుగమం చేశాయి. రోము నగరవీధుల్లో అడ్డూ ఆపు లేకుండా బైబిలు విక్రయాలు కొన్ని సంవత్సరాలుగా సాగాయి. ఇప్పుడు ప్రపంచంలో మనుషులు నివసిస్తున్న ప్రతీచోట బైబిలును అమ్మటం జరుగుతుంది. 
    

    
      
    

    
      నాస్తికుడు వాల్టేర్ ఒకప్పుడు ఇలా అన్నాడు, “పన్నెండుమంది క్రైస్తవ మతాన్ని స్థాపించారని మనుషులు చెప్పగా వినటం బహు ఆయాసకరంగా ఉంది నాకు. దాన్ని కూలదోయటానికి ఒక్క వ్యక్తి సరిపోతాడని నిరూపించగలను” అతడి మరణం అనంతరం ఎన్నో తరాలు గతించాయి. బైబిలుపై యుద్ధంలో లక్షలాదిమంది పాల్గొన్నారు. అయినా బైబిలు నాశనం కాలేదు. వాల్ యేర్ కాలంలో వందల్లో ఉండగా నేడు బైబిలు ప్రతులు వేలు, లక్షల సంఖ్యలో ఉన్నాయి. క్రైస్తవ సంఘం గురించి ఒక ఆరంభ దినాల సంస్కర్త అన్న మాటలివి. “బైబిలు ఒక దాగలి, దానిమీద అనేక స్తుతులు అరిగి పోయాయి” ప్రభువంటున్నది వినండి. “నీకు విరోధముగా రూపింపబడిన యే ఆయుధమును వర్దిల్లదు. న్యాయవిమర్శలో నీకు దోషారోపణచేయు ప్రతివానికి నీవు నేరస్థాపన చేసెదవు” యెషయా 54:7. 
    

    
      
    

    
      “మనదేవుని వాక్యము నిలుచును” “అయన శాసనములన్నియు నమ్మకమైనవి. అవి శాశ్వతముగా స్థాపించబడివి. సత్యముతోను యధార్ధముతోను అవి చేయబడి యున్నవి.”యెషయా 40:8, కీర్తనలు 111:7, 8. మానవాధికారంపై నిర్మితమైనదేదైనా కూలిపోతుంది. కాని మార్పులేని దేవుని వాక్యమనే బండమీద స్థాపితమైనదేదైనా నిత్యం నిలుస్తుంది.
    

    

    
      
    

    
      అధ్యాయం 16—యాత్రిక పితరులు
    

    
      
    

    
      ఇంగ్లిష్ సంస్కర్తలు రోము మతతత్వ సిద్ధాంతాలను త్యజించినా ఆ మతాచారాల్లో చాలా వాటిని దాదిలిపెట్టలేదు. ఇలా రోము అధికారాల్ని, సంప్రదాయాల్ని విసర్జించినప్పటికీ దాని ఆచారాలు, కర్మకాండ చర్చ్ ఆఫ్ ఇంగ్లండ్ ఆరాధన విధానంలో స్థానం పొందాయి. ఇవి మనస్సాక్షికి సంబంధించిన అంశాలు కావని లేఖనాలు నిర్దిష్టంగా ఆదేశించటం లేదు గనుక అవి అవసరవిషయాలు కాకపోయినప్పటికీ వాటి విషయంలో నిషేధమేమీ లేదుగనుక ప్రస్తుతం అవి చెడ్డవి కావనే వారున్నారు. వాటిని ఆచరించటం వల్ల దిద్దుబాటు సంఘాలకు రోము మతానికి మధ్య ఉన్న దూరం తగ్గుతున్నదని, రోము మతవాదులు ప్రొటస్టాంట్ తత్వాన్ని అంగీకరించటానికి అవి తోడ్పడ్డాయని కొందరు అభిప్రాయపడ్డారు. 
    

    
      
    

    
      సంప్రదాయ వాదులకు రాజీ ధోరణి గల వారికి ఈ వాదనలు గొప్ప వరంగా కనిపించాయి. ఆ దృక్పథంతో ఏకీభవించని ప్రజలు కొందరున్నారు. ఈ ఆచారాలు “రోము మతానికి దిద్దుబాటు విశ్వాసానికి మధ్య ఉన్న అగాధానికి వంతెన” కాగలవన్నదే వాటిని కొనసాగించకూడదన్న వాదనకు బలాన్నిస్తుందన్నది వారి అభిప్రాయం. (మార్టిన్, సం 5, పుటలు 22) వాటిని బానిసత్వ చిహ్నాలుగా వారు పరిగణించారు. వాటి నుంచి విడుదల పొందారు. తిరిగి వాటి జోలికి పోకూడదన్నది వారి నిశ్చితాభిప్రాయం. దేవుడు తన ఆరాధన విషయంలో తన వాక్యంలో నిబంధనలిచ్చాడని వాటికేదైనా కలపటానికి గాని, వాటిలో నుంచి దేనినైనా తీసివేయటానికి గాని మనుషులకు ఆధికారములేదని వారు వాదించారు. దైవాధికారానికి సంఘాధికారాన్ని అనుబంధ పర్చటానికి ప్రయత్నించటంతో మత భ్రష్టత ప్రారంభమయ్యింది. దేవుడు నిషేధించని దాన్ని రోము ఆదేశించటంతో ప్రారంభించి ఆయన స్పష్టంగా ఆజ్ఞాపించిన దాని నిషేధించటంతో ముగించింది. 
    

    
      
    

    
      తొలిదినాల సంఘం సంతరించుకొన్న పవిత్రత, నిరాడంబరత కోసం అనేక మంది ఎంతో ఆశించారు. ఇంగ్లిష్ సంఘంలో స్థిరపడి ఉన్న అనేక ఆచారాల్ని వారు విగ్రహారాధన చిహ్నాలుగా పరిగణించారు. ఆరాధనల్లో పాల్గోటానికి వారికి మన సొప్పలేదు. అయితే పౌర అధికారం అజమాయిషీ కింద ఉన్న సంఘం తన ఆచారాల విషయంలో అసమ్మతిని అనుమతించలేదు. సంఘారాధనలకు అందరూ హాజరు కావాలని చట్టం శాసించింది. మతారాధనలకు అనధికారికంగా సమావేశమవ్వటం నిషిద్ధం. అందుకు శిక్ష చెరసాల, దేశబహిష్కృతి, మరణం. 
    

    
      
    

    
      పదిహేడో శతాబ్ది ఆరంభంలో ఇంగ్లాండ్ సింహాసనానికి అప్పుడే వచ్చిన చక్రవర్తి ప్యూరిటన్లను “అనుసరింప జేయటమో లేదా దేశం నుంచి బహిష్కరించటమో లేదా... ఇంకా పెద్ద శిక్ష విధించటమో” చేస్తానని ప్రకటించాడు.- జార్జ్ బెన్ క్రాఫ్ట్, హిస్టరీ ఆఫ్ ది యునైటెడ్ స్టేట్స్ ఆఫ్ అమెరికా, పిటి 1, అధ్యా 12, పేరా 6. జంతువుల మల్లే వేటకు, హింసకు, కారాగారవాసానికి గురి అయిన వారిలో భవిష్యత్తులో మంచి రోజులు వస్తాయన్న నమ్మకాన్ని కోల్పోయి తమ మనస్సాక్షి ప్రకారం అనేకమంది దేవున్ని ఆరాధించే వారికి “ఇంగ్లాండు ఇక సానుకూల స్థలం కాదన్న” నిర్ధారణకు వచ్చారు.- జె.జి.పెల్ ఫ్రే, హిస్టరీ ఆఫ్ న్యూ ఇంగ్లండ్, అధ్యా 3, పేరా 43. చివరికి కొందరు హాలెంలో ఆశ్రయం కోరారు. పర్యవసానంగా శ్రమలు, నష్టాలు, చెరసాల ఎదురయ్యాయి. ఈ దిశగా వారి ప్రయత్నాలకు గండి కొట్టారు. వారిని శత్రువుల చేతికప్పగించారు. కాగా కార్యదీక్ష పట్టుదల వారికి విజయాన్ని చేకూర్చాయి. డచ్ రిపబ్లిక్ లో వారికి హార్ధిక స్వాగతం ఆశ్రయం లభించాయి. 
    

    
      
    

    
      వారు తమ ఇళ్లను, వస్తువులను, జీవనోపాధిని విడిచిపెట్టి వెళ్లిపోయారు. వేరే భాష. వేరే ఆచారాలు గల ప్రజల మధ్యకు వెళ్లి పరదేశులుగా నివసించారు. జీవించేందుకు కోసం పరిచయంలేని కొత్త వృత్తులు చేపట్టారు. వ్యవసాయ వృత్తిలో సగ జీవితం గడిపిన మధ్య వయస్కులు, యాంత్రిక వృత్తులు నేర్చుకొని చేపట్టాల్సి వచ్చింది. మారిన పరిస్థితిని వారు సంతోషంగా అంగీకరించారే తప్ప నిష్క్రియ నిస్పృహలకు తావీయలేదు. తరచు పేదరికం బాధించినా తాము పొందుతున్న దీవెనల నిమిత్తం దేవునికి కృతజ్ఞతలు తెలుపుకొంటూ అడ్డూ ఆపూలేని జీవితాలు జీవించారు. “తాము యాత్రికులమని తమ కష్టాలు, శ్రమలను గురించి ఎక్కువ పట్టించు కోకూడదని వారెరుగుదురు. అయితే వారు తమ అతిప్రియ దేశమైన పరలోకం వైపు కన్నులెత్తి చూస్తూ మనశ్శాంతి పొందారు. ” బ్రేన్ క్రాఫ్ట్, సిటి 1, అధ్యా 12, పేరా 15. 
    

    
      
    

    
      పరాయి దేశంలో నివసిస్తున్నా, శ్రమలననుభవిస్తున్నా వారి విశ్వాసం బలో పేతమయ్యింది. వారి ప్రేమ స్వార్ధ రహితమయ్యింది. వారు దేవుని వాగ్దానాల్ని నమ్మారు. అవసరం ఏర్పడ్డప్పుడు ఆయన వారిని ఆదుకొన్నాడు. తాము ఒక దేశాన్ని స్థాపించుకొనేందుకుగాను సముద్రం ఆవతల ఉన్న ఒక భూభాగాన్ని దేవుని హస్తం చూపించినప్పుడు ఆయన చూపించిన మార్గంలో సంకోచించకుండా ముందుకు సాగారు. 
    

    
      
    

    
      తన సంకల్పాన్ని నెరవేర్చేందుకు దేవుడు తన ప్రజలకు శ్రమలు రానిచ్చాడు. తన సంఘం ఉన్నత స్థాయికి చేరేందుకుగాను దాన్ని తక్కువ స్థాయికి దిగజారనిచ్చాడు. తనను నమ్ముకొన్న వారిని విడిచిపెట్టనని ప్రపంచానికి మరో నిదర్శనం ఇవ్వటానికి వారి పక్షంగా దేవుడు తన శక్తి ప్రభావాలను ప్రదర్శించటానికి సిద్ధంగా ఉన్నాడు. సాతాను ఉగ్రత, దుష్టుల దుస్తంత్రాలు తన మహిమను విస్తరింపజేసి తన ప్రజలను భద్రతగల స్థలానికి చేర్చేందుకుగాను ఆయన సంఘటనలను ఆపివేశాడు. హింస, బహిష్కృతి స్వేచ్చకు మార్గం సుగమం చేశాయి. 
    

    
      
    

    
      ఇంగ్లీషు సంఘం నుంచి మొదటగా విడిపోవలసి వచ్చినప్పుడు దేవుని స్వేచ్ఛా ప్రజలుగా ఆయన తవుకు తెలియజేసిన , ముందు తెలియాల్సి ఉన్న “మార్గాలన్నింటిలోను కలిసి నడవటానికి ప్యూరిటన్లు అందరు కలసి పవిత్ర నిబంధన చేసుకొన్నారు.” జె.బ్రౌన్, ది పిల్ గ్రిమ్ ఫాదర్స్, పుట 74. ఇది వాస్తవమైన సంస్కరణ స్పూర్తి, ప్రధానమైన ప్రొటస్టాంట్ తత్వ సూత్రం. ఈ ఉద్దేశంతోనే యాత్రికులు హాలెండ్ విడిచిపెట్టి నూతన ప్రపంచంలో నివాసం ఏర్పరచుకోటానికి వెళ్లారు. వారి బోధకుడు జాన్ రాబిన్సన్. ఆయన యాత్రికులతో వెళ్లలేకపోయాడు. అది నిస్సందేహంగా దైవ చిత్తమే. తన వీడ్కోలు సందేశంలో ఆ బోధకుడు బహిష్కృతులనుద్దేశించి ఇలా అన్నాడు! 
    

    
      
    

    
      “సోదరులారా, కాసేపటిలో మనం విడిపోతాం. మిమ్మల్ని మళ్లీ చూడగలనో లేనో ప్రభువుకే తెలుసు. ఇది ప్రభువు చిత్తమో కాదోగాని నేను క్రీస్తును ఏ మేరకు అనుసరిస్తున్నానో అంతకు మించి మీరు నన్ను అనుసరించాల్సిందని కోరటంలేదని దేవుని ఎదుట పరిశుద్ధదూతల ఎదుట మీకు తెలియజేస్తున్నాను. దేవుడు తన ఏ యితర సాధనం ద్వారానైనా ఏదైనా సత్యాన్ని మీకు బయలుపర్చితే నా సేవ ద్వారా సత్యాన్ని అంగీకరించినట్లే దాన్ని అంగీకరించటానికి సిద్ధంగా ఉండండి. ఆయన వాక్యంలో నుంచి ప్రకటించేందుకు ప్రభువు వద్ద ఎంతో సత్యం, ఎంతో వెలుగు ఉన్నాయి.” మార్టిన్, సం 5, పుట 70. 
    

    
      
    

    
      “నా ముట్టుకు నేను దిద్దుబాటు సంఘాల పరిస్థితి గురించి ఎంతగానో విచారిస్తున్నాను. మతం విషయంలో అవి ఒక కాలావధికి వచ్చాయి. అవి వాటి దిద్దుబాటు సాధనాలను అధిగమించి పోలేవు. లూథర్‌ను లూథర్ దృక్పథాన్ని మించి పోలేరు. కేల్వినిస్టులు ఆ దైవ సేవకుడు వారితో ఉండి చూచిన దాన్నే పట్టుకొన్నారు. ఆయనకు అన్ని సత్యాలు బోధపడలేదు. ఇది శోచనీయమైన దుస్థితి, ఎందుకంటే వారు తమ కాలంలో కాంతివంతంగా వెలిగిన దీపాలు. వారు దైవ సత్యాన్ని సాకల్యంగా అవగతం చేసుకోలేదు. కాకపోతే వారు ఈ కాలంలో జీవించివుంటే తాము తొలుత సత్యాన్ని ఎలాఅందుకొన్నారో అలాగే అదనపు సత్యాన్ని అంగీకరించి ఉందురు.” డి నియల్, హిస్టరీ ఆఫ్ ది ఫ్యూరిటన్స్, సం 1, పుట 269. 
    

    
      
    

    
      “మీ సంఘ నిబంధనను గుర్తుంచుకోండి. ప్రభువు మీకు తెలియజేసిన, ఇంకా తెలియజేయాల్సి ఉన్న మార్గాలన్నింటిలోను నడవటానికి ఆ నిబంధన ప్రకారం మీరు అంగీకరించారు. ఆయన లిఖిత వాక్యం నుంచి మీకు వచ్చే సత్యాన్ని స్వీకరిస్తామని దేవునితోను ఒకరితో ఒకరు మీరు చేసిన వాగ్దానాన్ని నిబంధనను జ్ఞాపకముంచుకోండి. కాని దానితో పాటు సత్యంగా మీరు స్వీకరించేదాని విషయంలో అప్రమత్తంగా 
    

    
      
    

    
      ఉండాల్సిందిగా నా వినతి. సత్యాన్ని అంగీకరించక ముందు ఇతర లేఖన సత్యాలతో దాన్ని సరిపోల్చి ఆచితూచి అంగీకరించండి. ఎందుకంటే ఇంత తీవ్రమైన క్రైస్తవ వ్యతిరేక అంధకారంలో నుంచి పరిపూర్ణ సత్యజ్ఞానం ఒక్కసారిగా బైలుపడటం సాధ్యం కాదు.” -మార్టిన్, సం 5, పుటలు 90,91. 
    

    
      
    

    
      ప్రమాదభరితమైన దీర్ఘ సముద్ర ప్రయాణానికి సాహసించటానికి, ఎన్నో శ్రమలు భరించి అడవులు దాటటానికి, తుదకు దేవుని ఆశీర్వాదాలతో అమెరికాతీరాన్ని చేరి అక్కడ ఒక శక్తిమంతమైన జాతికి పునాది వేయటానికి యాత్రిక పితరుల్ని నడిపించింది మనస్సాక్షి. స్వాతంత్ర్యం పట్ల వారికున్న ప్రగాఢ ఆకాంక్షే. అయినా చిత్తశుద్ధి దైవభక్తి గల యాత్రికులు మత స్వాతంత్ర్య సూత్రాన్ని ఇంకా అవగతం చేసుకోలేదు. ఏ స్వాతంత్ర్యం కోసం తాము ఎన్నో త్యాగాలు చేశారో, ఆ స్వాతంత్ర్యాన్ని ఇతరులకివ్వటానికి వారు సిద్ధంగా లేరు. “ఆలోచనా పరులు నీతి కోవిదులతో సహా పదిహేడో శతాబిలో చాలా తక్కువమంది మానవుల విశ్వాసాన్ని గూర్చి తీర్పు చెప్పేవాడు దేవుడు ఒక్కడే అన్న నూతన నిబంధన బోధ నుంచి వచ్చిన ఆ ఉదాత్త సూత్రాన్ని అవగాహన చేసుకోలేదు.” అదే పుస్తకం, సం 5, పుట 297. అంతరాత్మను అదుపుచేసి సిద్ధాంత వ్యతిరేకతను దండించే హక్కు దేవుడు సంఘానికిచ్చాడన్న సిద్ధాంతం పోపుల ఘోర తప్పిదాలు, దురంతాలకు బలమైన పునాది. సంస్కర్తలు రోము మత విశ్వాసాన్ని నిరాకరించినా దాని స్ఫూర్తికి, అసహనానికి స్వస్తి చెప్పలేదు. యుగాలు తరబడి సాగిన పోపుమత పాలనవల్ల క్రైస్తవ లోకాన్ని అలముకొన్న దట్టమైన చీకటి ఇంకా పూర్తిగా విడిపోలేదు. మేస చూసెట్స్ సముద్ర తీరాన ఉన్న వలస పాలనలోని ఒక బోధకుడిలా అన్నాడు, “మత సహనమే లోకాన్ని క్రైస్తవ వ్యతిరేకిగా మార్చింది. సిద్ధాంత వ్యతిరేకుల్ని దండించటం మూలంగా సంఘానికి హాని ఏ మాత్రం జరగలేదు.”- అదే పుస్తకం, సం 5, పుట 335. సంఘసభ్యులే దేశపరిపాలనలో హక్కులు కలిగి వుండాలని వలస ప్రజల సభ ఒక తీర్మానం చేసింది. ఫలితంగా ప్రభుత్వ ప్రాతినిధ్యంగల సంఘాన్ని స్థాపించారు. బోధక వర్గ పోషణార్ధం ప్రజలంతా విరాళాలివ్వటం తప్పనిసరి. సిద్ధాంత వ్యతిరేకతను అణచివేయటం మేజిస్ట్రేటుల బాధ్యత. స్వల్ప కాలవ్యవధిలోనే ఈ చర్యలు వాటి అనివార్య పర్యవసానమైన హింసకు దారితీశాయి. 
    

    
      
    

    
      మొట్టమొదటి వలస ఏర్పడ్డ పదకొండు సంవత్సరాలకు రోజర్ విల్యమ్స్ నూతన ప్రపంచంలో అడుగు పెట్టాడు. తొలిదినాల యాత్రికులల్లే ఆయన కూడా మత స్వేచ్చను కోరి వచ్చాడు. వారిమల్లేకాక తన కాలంలో గ్రహించగలిగిన కొద్దిమందిలా కూడా కాక, మతం ఏదైనా స్వేచ్ఛ అన్నది ప్రజలందరి హక్కని రోజర్ నమ్మాడు. రాబిన్సన్మల్లే రోజర్ కూడా చిత్తశుద్ధిగల సత్యాన్వేషి, దైవ వాక్యంలోని సత్యమంతా బహిర్గతం కాలేదు కాజాలదు అన్నది ఆయన అభిప్రాయం. “స్వేచ్ఛా మనస్సాక్షి చట్టం ముందు అందరి అభిప్రాయాలు సమానం అన్న సిద్దాంతంపై నవీన క్రైస్తవ ప్రపంచంలో ప్రజా ప్రభుత్వాన్ని నెలకొల్పిన మొదటి వ్యక్తి విలియమ్స్” బేన్ క్రాఫ్ట్, పిటి 1, అధ్యా 15, పేరా 16. మేజిస్ట్రేట్ విధి నేరాన్ని అదుపుచేయటమేగాని మనస్సాక్షిని నియంత్రించటం కాదని ఆయన కుండ బద్దలు కొట్టాడు. “ప్రజలుగాని మేజిస్ట్రేట్లుగాని మనిషికి మనిషికి మధ్య సంబంధాలగురించి తీర్మానాలు చేయవచ్చు. కాని దేవుని విషయంలో మానవుడి విధులను నిర్దేశించటానికి ప్రయత్నించటం అసంబద్ధం. అది క్షేమంకాదుకూడా. ఎందుకంటే మేజిస్ట్రేట్ కి అధికారం ఉంటే అతడు ఈ రోజు ఒక రకమైన అభిప్రాయాలపై డిక్రీ ఇవ్వవచ్చు. రేపు ఇంకో రకమైన వాటిపై ఇవ్వవచ్చు. ఇంగ్లండ్ లో రాజులు రాణీలు రోమా సంఘంలో పోపులు వాళ్లు జరిపిన సభలు చేసింది ఇదే. ఫలితంగా విశ్వాసం అస్తవ్యస్తమౌతుంది. ” మార్టిన్, సం 5, పుట 340. 
    

    
      
    

    
      అధికారిక సంఘారాధనలకు తప్పని సరిగా హాజరవ్వాలి. హాజరు కాని వారికి జరిమానా లేదా కారాగార శిక్ష విధించటం జరిగేది. “విలియమ్స్ ఆ చట్టాన్ని నిరసించాడు. పేరిష్ సంఘానికి తప్పక హాజరు కావాలి అన్న నిబంధన ఇంగ్లిష్ చట్టంలో అతిహీనమైన నిబంధన. విశ్వాసం విషయంలో భేదించిన వారితో ఏకమవ్వాలని ఒత్తిడి చేయటం వారి స్వాభావిక హక్కులను ఉల్లంఘించటమౌతుందని ఆయన అభిప్రాయ పడ్డాడు. మతాసక్తి లేని వారిని బహిరంగ ఆరాధనకు ఈడ్చుకు వెళ్లటం కపటనాటక మూడుమని ఒత్తిడి చేయటమౌతుంది... తన ఇష్టం లేకుండా ఆరాధించుముని ఆరాధన చేస్తున్నట్టు నటించుమని ఎవరినీ ఒత్తిడిచేయకూడదు.” అన్నాడు విలియమ్స్. ఆయన సూత్రాలను చూసి ఆశ్చర్యం వ్యక్తం చేస్తూ “ఏమిటి, పనివాడు జీతానికి అర్హుడు కాడా?” ప్రశ్నించారు. ఆయన ప్రత్యర్థులు “అర్హుడే. కాని అతణ్ణి పనిలో పెట్టుకొన్న వారి వద్దనుంచి” బదులు పలికాడు విలియమ్స్ బేన్ క్రాఫ్ట్, సిటి 1, అధ్యా 15, పేరా 2. 
    

    
      
    

    
      రోజర్ విలియమ్స్ నమ్మకమైన సువార్త సేవకుడు. ఆయన ప్రజల అభిమానాన్ని చూరగొన్న వ్యక్తి. ఆయనకున్న సమర్ధతలు విలక్షణమైనవి. ఆయన కపటం లేని మనిషి, ఉదారబుద్ధి కలవాడు. అయినా సంఘం మీద మేజిస్ట్రేటులకు హక్కు లేదని నిత్యమూ ప్రకటించటం, మతస్వేచ్ఛ కావాలని డిమాండ్ చేయటం మత గురువులు సహించలేకపోయారు. ఈ నూతన సిద్ధాంతాన్ని అనుసరిస్తే “దేశానికి దేశ ప్రభుత్వానికి హాని కలుగుతుందని” వారు వాదించారు. అదే పుస్తకం, పిటి 1, అధ్యా 15, పేరా 10. వలసల నుంచి ఆయనను బహిష్కరించారు. చివరికి అరెస్టు తప్పించుకోటానికి చలికాలపు మంచు తుఫానుల మధ్య అడవుల్లోకి పారిపోవలసి వచ్చింది. 
    

    
      
    

    
      తిండి నీడ లేకుండా తీవ్రమైన చలికాలంలో అటూ ఇటూ తిరుగాడుతూ ఆ అరణ్యంలో “నాకు కాకులు ఆహారమందించాయి.” అన్నాడాయన. తరచు చెట్ల తొర్రల్లో ఆయన తలదాచుకొన్నాడు- మార్టిన్, సం 5, పుటలు 349,350. ఆయన ఇలా మంచులో దారిలేని అడవుల్లో తన అజ్ఞాతవాసాన్ని గడిపాడు. చివరికి ఒక ఇండియన్ తెగవద్ద ఆశ్రయం పొంది వారికి సువార్త సత్యాన్ని బోధిస్తూ వారి ఆదరాభిమానాల్ని చూరగొన్నాడు. 
    

    
      
    

    
      కొన్ని మాసాలపాటు మార్పులు, చేర్పులు చేసుకొంటూ సంచార జీవనం గడిపిన అనంతరం నరగన్సెట్ సముద్రతీరాన్ని చేరుకొని అక్కడ నవీన కాలంలో మత స్వాతంత్ర్యాన్ని హక్కుగా గుర్తించిన మొట్టమొదటి దేశానికి పునాది వేశాడు. “ప్రతీవ్యక్తి తన మనస్సాక్షి వికాసాన్ని బట్టి దేవునిని ఆరాధించే స్వాతంత్ర్యత కలిగి ఉండాలి అన్నది “రోజర్ విలియమ్స్ వలస ప్రాధమిక సూత్రం. ” అదే పుస్తకం, సం. 5, పుట 354. రోజర్ విలియమ్స్ చిన్న రాష్ట్రం అయినరోడ్ ఐలాండ్ బాధితులకు ఆశ్రయమయ్యింది. అది వృద్ధి చెంది భాగ్య వంతమయ్యింది. పౌర స్వాతంత్ర్యం మత స్వాతంత్ర్యం అన్న ఆ రాష్ట్ర ప్రాతిపదిక సూత్రాలు అమెరికా రిపబ్లిక్ కి మూలరాయి అయ్యాయి. 
    

    
      
    

    
      మన పూర్వికులు తమ హక్కుల శాసనంగా- స్వాతంత్య ప్రకటన ప్రకటించుకొన్న ఆ గొప్ప పత్రంలో ఇలా ఉద్ఘాటించారు, “వీటిని ప్రత్యక్ష సత్యాలుగా మేము భావిస్తున్నాం. దేవుడు మనుషులందరిని సమానంగా సృష్టించాడు. సృష్టికర్త మనుషులందరికి కొన్ని మార్పులేని హక్కులు దఖలు పర్చాడు. వీటిలో కొన్ని జీవించే హక్కు, స్వాతంత్ర్యం హక్కు, సంతోషాన్ని అన్వేషించే హక్కు. ” మనస్సాక్షి అతిక్రమం జరగదన్న రాజ్యాంగం ఇలా అతి స్పష్టంగా హామీ ఇస్తున్నది, “అమెరికా సంయుక్త రాష్ట్రాల్లో ఏ పదవికైనా అర్హతగా మత సంబంధమైన ఎలాంటి పరీక్ష ఉండదు” “మత సంస్థాపన విషయంలో గాని లేక మత స్వేచ్చపై ఆంక్షల విధింపు విషయంలోగాని కాంగ్రెస్ (విధానసభ) ఎలాంటి శాసనాన్ని చేయకూడదు.” 
    

    
      
    

    
      దేవునితో మానవుడి సంబంధం మానవ శాసనానికి అతీతమైనది; మానవుడి మనస్సాక్షి హక్కులు మార్చరానివి అన్న సూత్రాన్ని రాజ్యాంగ రూపకర్తలు గుర్తించారు. ఇది సత్యమని చెప్పటానికి హేతువాదం అవసరం లేదు. అది మన హృదయాలకు తెలుసు. మానవ చట్టాలను ధిక్కరించిన ఈ మనస్సాక్షే అనేకమంది హతసాక్షుల్ని భగభగమండే మంటలలో ధైర్యంగా నిలబెట్టింది. దేవుని పట్ల తమవిధి మానవ చట్టాలకన్న ఉన్నతమైందని, మన మనస్సాక్షిపై మానవుడికి అధికారం లేదని వారు బోధించారు. అది వారిలో స్వభావ సిద్ధంగా ఉన్న నియమం. దాన్ని ఏదీ నిర్మూలించలేదు.” - కంగ్రెషనల్ డాక్యుమెంట్స్ (యు.ఎ. స్..) సీరియల్ నెం. 200, డాక్యుమెంట్ నెం. 271. 
    

    
      
    

    
      ప్రతీవారు తమ కష్టార్జితాన్ని అనుభవించి తమ మనస్సాక్షి ప్రబోధం ప్రకారం జీవించగల దేశం ఉన్నదన్న వార్త ఐరోపాఖండ దేశాల్లో వ్యాపించటంతో నూతన ప్రపంచ తీరం ప్రజలతో కిటకిటలాడింది. వలసల సంఖ్య వేగంగా పెరిగింది. “యుద్ధాల నుంచి కరవుకాటకాల నుంచి తమకన్న ముందువచ్చి స్థిరపడ్డవారి వలన కలిగే హింస నుంచి విముక్తి నాశించి ఏ జాతి క్రైస్తవులైనా అట్లాంటిక్ మహాసముద్రం దాటి వస్తే వారికి ప్రభుత్వ ఖర్చుతో ఉచిత సహాయం ఏర్పాటుకు మెసిచూసెట్స్ రాష్ట్రం ప్రత్యేక చట్టం రూపొందించింది. కాందిశీకులకు పీడిత ప్రజలకు ఇలా చట్టబద్ధమైన అతిథులుగా కామన్వెల్త్ లో స్థానం లభించింది. ”- మార్టిన్, సం.5, పుట 417. మొట్టమొదటి యాత్రికులు ప్రిమత్ లో అడుగుపెట్టింది లగాయతు ఇరవై ఏళ్లలో ఇరవై వేలమంది యాత్రికులు న్యూఇంగ్లండ్ లో స్థిరపడ్డారు. 
    

    
      
    

    
      తాము ఆశించిన లక్ష్యాన్ని సాధించేందుకుగాను “వారు మితవ్యయాన్ని శ్రమ జీవనాన్ని పాటించారు. కష్టించి పని చేసి మాత్రమే భూమినుంచి ఫలసాయం కోరారు. దీనికి మించి వారేమీ ఆశించలేదు. బంగారు కలలు కని దారి తప్పలేదు. సాంఘిక ప్రగతి పరంగా పరుగెత్తి పాలుతాగేకన్నా నిలబడి నీళ్లు తాగటం మేలని విశ్వసించారు. అరణ్యంలో లేమిని బాధలను ఓర్పుతో భరించారు. స్వేచ్ఛ అనే మొక్క ఆ దేశంలో లోతుగా వేరులు తన్నే వరకు దాన్ని కన్నీటితోను నుదుటి చెమటతోను తడిపారు.” 
    

    
      
    

    
      విశ్వాసానికి పునాదిగా, జ్ఞానానికి నిధిగా, స్వేచ్ఛకు అధికార పక్షంగా బైబిలును పరిగణించారు. బైబిలు సూత్రాలను గృహాలలోను పాఠశాలల్లోను సంఘంలోను శ్రద్ధగా బోధించారు. మితవ్యయం, విజ్ఞత, పరిశుద్ధత ఆశనిగ్రహాలతో దాని ఫలాలు కనిపించాయి. ఒకడు ఒక ప్యూరిటన్ స్థావరంలో సంవత్సరాలు తరబడి జీవించినా “ఒక తాగుబోతును చూడటం, ఒకడు దుర్భాషలాడటం వినటం లేదా ముష్టివాణ్ణి కలవటం జరగదు”. బెన్ క్రాఫ్ట్, సిటి 1, అధ్యా 19, పేరా 25. జాతి ఔన్నత్యానికి రక్షణ బైబిలు సూత్రాలే అన్నది నిరూపితమయ్యింది. ఒంటరిగా బలహీనంగా ఉన్న వలసలు పెరిగి శక్తిమంతమైన రాష్ట్రాలుగా ఫెడరేషన్ గా పరిఢవిల్లాయి. “పోపులేని సంఘం, రాజులేని దేశం” సాధించిన శాంతిని అభివృద్ధిని ప్రపంచం విస్మయంతో గుర్తించింది. 
    

    
      
    

    
      ప్రజలు పెద్ద సంఖ్యలో అమెరికాకు ఆకర్షితులవ్వటం కొనసాగింది. యాత్రిక పితరుల ఆశయాలకు భిన్నమైన ఆశయాలతో ప్రజలు వలస వెళ్లారు. సనాతన విశ్వాసం, పవిత్రత గొప్ప ప్రభావాన్ని చూపినా లౌకిక సుఖభోగాలు మాత్రమే ఆశించి వచ్చిన వారి సంఖ్య పెరిగిన కొద్దీ దాని ప్రభావం క్రమేపీ క్షీణించింది. 
    

    
      
    

    
      సంఘ సభ్యులు మాత్రమే దేశపాలన వ్యవస్థలో పదవులు నిర్వహించటానికిగాని, ఓటు వేయటానికి గాని అర్హులన్న నిబంధనను తొలిదినాల వలస సభ్యులు అంగీకరించారు. ఆ విధానం ఘోరమైన పర్యవసానాలకు దారితీసింది. అది రాష్ట్ర పవిత్రను పరిరక్షించేందుకు చేపట్టిన చర్య. కాని అది సంఘం అవినీతితో నిండటానికి దోహద పడింది. ఓటు వేయటానికి హోదాను నిర్వహించటానికి ఒక మతాని అవలంబించటమన్న షరతుపై ఆధారపడి ఉన్నది. ఫలితంగా కేవలం లోకసంబంధమైన లబ్దినాశించి హృదయ పరివర్తన లేకుండా అనేకమంది సంఘంలో చేరారు. సంఘాలలో ఇలా చాలామట్టుకు మార్పులేని వ్యక్తులు ప్రవేశించారు. తప్పుడు సిద్ధాంతాలున్న వారేగాక పరిశుద్ధాత్మ నవీకరణ శక్తిని గూర్చిన అవగాహన లేని వ్యక్తులు బోధక వర్గంలోకి ప్రవేశించారు. కాన్ స్టెంటయిన్ దినాల నుంచి ఇప్పటివరకు సంఘ చరిత్రలో చోటు చేసుకొన్న దుష్పరిణామాలే మళ్లీ మనకు దర్శన మిస్తున్నాయి. రాజకీయ ప్రాబల్యంతో సంఘాన్ని బలోపేతం చేయటానికి ప్రయత్నించటం, “నా రాజ్యము ఇహలోక సంబంధమైనది కాదు” (యోహాను 16:36) అన్న ప్రభువు సువార్త, మద్దతుకోసం లౌకిక అధికారులకు విజ్ఞప్తి చేయటం అన్న దుష్పరిణామాలు మనం చూస్తున్నాం. సంఘం రాజకీయ ప్రభుత్వంతో ఏకమైనప్పుడు ఆ ఐక్యత లోకాన్ని సంఘానికి చేరువ చేసినట్లు కనిపించినా వాస్తవానికి అది సంఘాన్ని లోకానికి చేరువ చేస్తుంది. ఆ సామీప్యం కొద్దిపాటిది కాదు. 
    

    
      
    

    
      సత్యం వృద్ధి చెందుతుందని దేవుని పరిశుద్ధ వాక్యం నుంచి ప్రకాశించే వెలుగు అంతటినీ అంగీకరించటానికి క్రైస్తవులు సంసిద్ధంగా ఉండాలని చెబుతూ రాబిన్సన్, రోజర్ విలియమ్స్ లు ప్రబోధించిన విశిష్ట సూత్రాన్ని తర్వాతి తరాలవారు విస్మరించారు. సంస్కరణను ప్రశస్త దీవెనగా స్వీకరించిన అమెరికాలోను యూరప్లోను ప్రొటస్టాంటు సంఘాలు సంస్కరణ మార్గంలో ముందుకు సాగటంలో విఫలమయ్యాయి. నూతన సత్యాన్ని ప్రకటించటానికి ఎండగట్టటానికి నమ్మకమైన వ్యక్తులు కొందరు అప్పుడప్పుడు లేచినప్పటికీ క్రీస్తు దినాల్లో యూదులమల్లే, లూథర్ దినాల్లో పోపుమతవాదులమల్లే అధిక సంఖ్యాకులు తమ తండ్రులు నమ్మినట్లే దీర్ఘకాలంగా ప్రబలుతున్న అసత్యాలను నమ్మారు. వారు జీవించినట్లే జీవించారు. కనుక మతం మళ్లీ ఆచార ప్రధాన్యత గల మతంగా తయారయ్యింది. దైవ వాక్యానుసారంగా సంఘం నడుచుకొని ఉంటే అది విసర్జించి ఉండే తప్పుడు బోధలు మూఢనమ్మకాల్ని అది శ్రద్ధగా కొనసాగించింది. సంస్కరణ రగిలించిన స్పూర్తి ఇలా చల్లారిపోయింది. లూథర్ కాలంలో రోమను సంఘంలో సంస్కరణకు ఏర్పడ్డ అవసరమే ప్రొటస్టాంటు సంఘాల్లోనూ ఏర్పడింది. అవే లోకాశలు, అదే ఆధ్యాత్మిక స్తబ్దత, మానవాభిప్రాయాల పట్ల అదే అభిమానం, దేవుని వాక్యబోధనల స్థానే మానవ సిద్ధాంతాల ప్రబోధం కనిపిస్తున్నాయి. 
    

    
      
    

    
      పందొమ్మిదో శతాబ్బి ఆరంభ సంవత్సరాల్లో విరివిగా సాగిన బైబిలు ప్రచురణ, దాని ఫలితంగా ప్రపంచంపై ప్రకాశించిన ప్రచండమైన వెలుగుకు సమతూకంగా బైబిలు విపులపర్చిన సత్యజ్ఞానం పెరగటంగాని, మతం అనుభవంలోకి రావటంగాని జరుగలేదు. గతించిన యుగాలలోలాగే సాతాను దేవుని వాక్యాన్ని ప్రజలకు దూరం చేయలేక పోయాడు. వాక్యం ప్రజాబాహుళ్యం అందుబాటులోకి వచ్చింది. అయితే తన లక్ష్యాన్ని ఇంకా సాధించటానికిగాను బైబిలును ప్రాధాన్యం లేని గ్రంధంగా పరిగణించటానికి అనేకుల్ని నడిపించాడు సాతాను.లేఖనాల్ని పరిశోధించటం మనుషులు నిర్లక్ష్యం చేశారు. వారు తప్పుడు అర్ధాలనే నమ్మటం మొదలు పెట్టారు. 
    

    
      
    

    
      బైబిలులో లేని సిద్ధాంతాలను ప్రేమించటం మొదలు పెట్టారు. హింస ద్వారా సత్యాన్ని నలగ దొక్కటానికి చేసిన ప్రయత్నాలు విఫలమవ్వటం గుర్తించి సాతాను మళ్లీ రాజీ ప్రణాళికను రూపొందించుకొన్నాడు. ఇది గొప్ప మత భ్రష్టతకు కథోలిక్ సంఘస్థాపనకు దారి తీసింది. ఇప్పుడు అన్యులతో కాక తమ లోకాసక్తుల ననుసరించి నిజమైన విగ్రహారాధకులుగా నిరూపించుకొన్న వారితో జత కట్టటానికి సాతాను క్రైస్తవుల్ని ప్రేరేపించాడు. ఈ సంయోగం ఫలితాలు పూర్వ యుగాలలోకన్న ఇప్పుడు తక్కువ ప్రమాదకరమని తలంచటానికి వీలులేదు. మతం ముసుగులో అహంకారం దుర్వ్యయం కొనసాగుతున్నాయి. సంఘాలు అవినీతిలో కూరుకు పోయాయి. సాతాను బైబిలు సిద్ధాంతాల్ని వక్రీకరించటం కొనసాగిస్తున్నాడు. లక్షలాది ప్రజల్ని నాశనం చేసే సంప్రదాయాలు లోతుగా వేరులు నాటుకొంటున్నాయి. “పరిశుద్ధులకు ఒక్కసారే అప్పగించబడిన బోధ కోసం పోరాడేబదులు సంఘం ఈ సంప్రదాయాల్ని ఆమోదించి సమర్ధిస్తున్నది. ఏ సూత్రాల కోసం సంస్కర్తలు పాటుపడి ఎన్నో శ్రమలు బాధలు అనుభవించారో వాటిని ఇలా భ్రష్టు పట్టించారు.
    

    

    
      
    

    
      అధ్యాయం 17—ఉదయ దూతలు
    

    
      
    

    
      రక్షణ కార్యాన్ని పూర్తిచేసే క్రీస్తు రెండోరాక బైబిలు వెలువరిస్తాన్న గంభీరమైన అతి తేజోవంతమైన సత్యాలలో ఒకటి. “గాడాంధకారపు లోయలో” సంచరించటానికి ఎంతో కాలం విడువబడ్డ దేవుని యాత్రిక ప్రజలకు “పునరుత్థానమును జీవమును” అయిన ప్రభువు ప్రత్యక్షతలో ప్రశస్తమైన ఆనందదాయకమైన వాగ్దానం ఉన్నది. రెండోరాకడ సిద్ధాంతం పరిశుద్ధ లేఖనాల ప్రధానాంశం. ఆది దంపతులు ఏదెను వనం నుంచి విచారంగా వెళ్లిపోయిన నాటి నుంచి వారిని సాతాను శక్తి నుంచి విడిపించి తాము పోగొట్టుకొన్న పరదైసుకు తమను తిరిగి తీసుకు వెళ్లే వాగ్దాత్త ప్రభువు కోసం కనిపెట్టారు. పూర్వం పరిశుద్ధులు తమ నిరీక్షణ నెరవేర్పుగా మెస్సీయా రాకకు ఎదురు చూశారు. ఏదెను వాసులైన ఆదామువ్వల నుంచి ఏడోవాడు మూడు శతాబ్దాల పాటు దేవునితో నడచిన వాడు అయిన హానోకు విమోచకుని రాకను దూరం నుంచి వీక్షించే భాగ్యం కలిగింది. “ఇదిగో అందరికిని తీర్పు తీర్చుటకు ప్రభువు తన వేవేల పరిశుద్ధుల పరివారముతో వచ్చెను”యూదా 14:1. పితరుడైన యోబు తన శ్రమల సమయంలో అచంచల విశ్వాసంతో ఇలా అన్నాడు, “అయితే నా విమోచకుడు సజీవుడనియు తరువాత ఆయన భూమిమీద నిలుచుననియు నేనెరుగుదును. రంలాగు నా చర్మము చీకిపోయినను తరువాత శరీరముతో నేను దేవుని చూచెదను. నా మట్టుకు నేనే చూచెదను. మరి ఎవరునుకాదు నేనే కన్నులారా ఆయనను చూచెదను” యోబు 19:25-27 
    

    
      
    

    
      నీతి పరిపాలనను నెలకొల్పటానికి క్రీస్తు రాక అన్న అంశంపై పరిశుద్ధ రచయితలు గంభీర నిష్పాక్షిక వాక్కులు ఉచ్చరించటానికి వారిని ఆవేశం నింపింది. బైబిలు కవులు, ప్రవక్తలు పరలోక అగ్నితో మండే మాటలతో ఈ అంశాన్ని ప్రస్తావించారు. ఇశ్రాయేలు రాజైన ప్రభువు శక్తిని, ఈవినిగూర్చి కీర్తన కారుడిలా అంటున్నాడు, “పరిపూర్ణ 
    

    
      
    

    
      సౌందర్యముగల సీయోనులో నుండి దేవుడు ప్రకాశించుచున్నాడు. ఆయన మౌనముగా నుండడు... ఆయన తన ప్రజలకు న్యాయము తీర్చుటకై... మీది ఆకాశమును భూమిని పిలుచుచున్నాడు” కీర్తనలు 50:24. “యెహోవా వేంచేయుచున్నాడు. ఆకాశము సంతోషించునుగాక, భూమి ఆనందించునుగాక... భూజనులకు తీర్పు తీర్చుటకై యెహోవా వేంచేయు చున్నాడు. న్యాయమును బట్టి లోకమునకు తన విశ్వాస్యతను బట్టి జనములకు ఆయన తీర్పు తీర్చును” కీర్తనలు 96:1113. 
    

    
      
    

    
      యెషయా ప్రవక్త అంటున్నాడు, “మంటిలో పడియున్న వారలారా, మేల్కోని ఉత్సహించుడి. నీ మంచు ప్రకాశమానమైన మంచు, భూమి తనలోని ప్రేతలను సజీవులనుగా చేయును.” “మరెన్నడును ఉండకుండ మరణమును ఆయన మ్రింగివేయును.” యెషయా 26:19; 25:8, 9. 
    

    
      
    

    
      పరిశుద్ద దర్శనంలో నిమగ్నుడై ఉన్న హబక్కూకు ప్రభువు రాకడను వీక్షించాడు. “దేవుడు తేమానులో నుండి బయలుదేరు చున్నాడు. పరిశుద్ధ దేవుడు పారానులో నుండి వేంచేయుచున్నాడు. ఆయన మహిము ఆకాశమండల మంతటను కనబడుచున్నది. సూర్యకాంతితో సమానమైన ప్రకాశము కనబడుచున్నది.” “అయన నిలువబడగా భూమి కంపించును, ఆయన చూడగా జనులందరు ఇటు అటు తొలగుదురు. ఆది కాల పర్వతములు బద్దలైపోవును, పురాతన గిరులు అణగును. పూర్వకాలము మొదలుకొని ఆయన ఈలాగు జరిగించువాడు.” “నీ గుఱ్ఱములను కట్టుకొని రక్షణార్ధమైన రథముల మీద ఎక్కి వచ్చుచున్నావు” “నిన్ను చూచి పర్వతములు కంపించును జలములు ప్రవాహముగా పారును. సముద్రాగాధము ఘోషించుచు తన చేతులు పై కెత్తును... సూర్యచంద్రులు తమ నివాసములలో ఆగిపోవుదురు” “నీ జనులను రక్షించుటకు నీవు బయలుదేరుచున్నావు. నీవు నియమించిన అభిషిక్తుని రక్షించుటకు బయలుదేరుచున్నావు.” హబక్కూకు 3:3;4,6,8,10,11,13. 
    

    
      
    

    
      రక్షకుడు వెళ్లిపోడానికి కాస్తముందు దుఃఖంలో మునిగి ఉన్న తన శిష్యుల్ని ఈ మాటలతో ఓదార్చాడు, “మీ హృదయమును కలవరపడనీయ్యకుడి... నా తండ్రి యింట అనేక నివాసములు కలవు... మీకు స్థలము సిద్ధపరచ వెళ్లుచున్నాను. నేను వెళ్లి మీకు స్థలము సిద్ధపరచిన యెడల నే నుండు స్థలములో మీరును ఉండులాగున మరల వచ్చి నాయొద్ద నుండుటకు మిమ్మును తీసికొని పోవుదును” యోహాను 14:1-3. “తన మహిమతో మనుష్యకుమారుడును ఆయనతో కూడ సమస్త దూతలుసు వచ్చును” “ఆయన తన మహిమగల సింహాసనము మీద ఆసీనుడై యుండును. అప్పుడు సమస్తజనములు ఆయన ఎదుట ప్రోగుచేయబడుదురు” మత్తయి 25:31,32. 
    

    
      
    

    
      క్రీస్తు ఆరోహణం అనంతరం ఇంకా ఒలీవ కొండపైనే ఉన్న దేవదూతలు క్రీస్తు పునరాగమన వాగ్దానాన్ని ఈ మాటల్లో శిష్యులకు మళ్లీ చెప్పారు, “మీ యొద్ద నుండి పరలోకమునకు చేర్చుకొనబడిన ఈ యేసే ఏరీతిగా పరలోకమునకు వెళ్లుట మీరు చూచితిరో ఆరీతిగానే ఆయన తిరిగి వచ్చును” అని చెప్పారు. అ.పొ.1:11. అపోస్తలుడు పౌలు పరిశుద్దాత్మ ఆవేశం వల్ల ఇలా సాక్ష్యమిస్తున్నాడు, “ఆర్భాటముతోను ప్రధానదూత శబ్దముతోను దేవుని బూరతోను పరలోకము నుండి ప్రభువు దిగివచ్చును.” 1థెస్స 4:16. పత్మాసు ప్రవక్త అంటున్నది వినండి, “ఇదిగో ఆయన మేఘారూఢుడై వచ్చుచున్నాడు. ప్రతి నేత్రము ఆయనను చూచును” ప్రకటన 5:7. 
    

    
      
    

    
      “అన్నిటికి కుదురుబాటు కాలములు వచ్చునని దేవుడు ఆది నుండి తన పరిశుద ప్రవక్తల నోటు” (అ.కొ.3:21). వెలువరించిన మహోజ్వల విషయాలు ఆయన రాకకు సంబంధించినవే. ఆయన రాక సంభవించినప్పుడు ఎంతోకాలం నుంచి సాగుతున్న దుర్నీతి పాలన అంతమౌతుంది. “ ఈ లోక రాజ్యములు” “మన ప్రభువు రాజ్యమును ఆయన క్రీస్తు రాజ్యమును” lsquo;అయి’ “యుగయుగముల వరకు ఏలును” ప్రకటన 11:15. “యెహోవా మహిమ బయలుపరచబడును... సర్వశరీరులు దాని చూచెదరు” “సమస్త జనముల యెదుట ప్రభువగు యెహోవా నీతిని స్తోత్రమును ఉజ్జీవింపజేయును” “యెహోవా శేషించిన తన ప్రజలకు తానే భూషణ కిరీటముగా నుండును.” యెషయా 40:5; 61:11; 28:5. 
    

    
      
    

    
      మెస్సీయా స్థాపిస్తాడని ఎంతో కాలంగా ఆశిస్తున్న శాంతి రాజ్యం భూమండలంపై అప్పుడు స్థాపితమౌతుంది. “యెహోవా సీయోనును ఆదరించుచున్నాడు. దాని పాడైన స్థలములన్నింటిని ఆదరించి దాని అరణ్య స్థలములను ఏదెను వలె చేయుచున్నాడు” “లెబానోను సౌందర్యము దానికి కలుగును. కర్మలు షారోనులకున్న సొగసు దాని కుండును” (’విడువబడిన దానివని ఇక మీదట నీవనబడవు. పాడైనదని ఇంకను నీ దేశమును గూర్చి చెప్పబడదు. హెప్సీబా అని నీకును బ్యూలా అని నీ భూమికిని పేర్లు పెట్టబడును.” “పెండ్లి కుమారుడు పెండ్లికుమార్తెను చూచి సంతోషించునట్లు నీ దేవుడు నిన్ను గూర్చి సంతోషించును” యెషయా 51:3; 35:2; 62:4,5. 
    

    
      
    

    
      అన్ని యుగాలలోను ప్రభువును యధార్ధంగా నమ్మిన ప్రజలకు ఆయన రాకడే ఆశాజ్యోతి. ఆరోహణ సమయంలో తిరిగి వస్తానంటూ ఒలీవ కొండపై ప్రభువు చేసిన వాగ్దానం ఆయన శిష్యుల భవిష్యత్తును ఉత్తేజపరిచింది. వారి హృదయాల్లో చోటుచేసుకొన్న ఆనందోత్సాహాల్ని నిరీక్షణను దుఃఖం ఆర్పదు. కష్టాలు, బాధలు మసకబార్చ లేవు. శ్రమలు, హింసల మధ్య “మహాదేవుడును మన రక్షకుడునైన యేసుక్రీస్తు... ప్రత్యక్షత” “శుభప్రదమైన నిరీక్షణ.” ప్రభువు వచ్చే వరకు జీవించి ఉంటారని తాము నిరీక్షించిన, ఆప్తులను సమాధిచేసి దుఃఖంలో మునిగి ఉన్న థెస్సలోనీకయులకు వారి బోధకుడైన పౌలు క్రీస్తు రాకడ సమయంలో సంభవించనున్న పునరుత్థానాన్ని గూర్చి వివరించాడు. క్రీస్తుమీద విశ్వాసముంచి మరణించినవారు అప్పుడు లేస్తారు. వారు జీవించివున్న విశ్వాసులతో కలసి ప్రభువును మధ్యాకాశంలో కలుసుకోటానికి వెళ్తారు. “కాగా మనము సదాకాలము ప్రభువుతో కూడ ఉందుము. కాబట్టి మీరు ఈ మాటలచేత ఒకనినొకడు ఆదరించుకొనుడి”(1థెస్స 4:1618.) అంటూ ప్రోత్సహించాడు. 
    

    
      
    

    
      “త్వరగా వచ్చుచున్నాను” అన్న వాగ్దానాన్ని పత్మాసు దీవిలో అనుంగు శిష్యుడు యోహాను విన్నాడు. తన యాత్ర కాలమంతా “ప్రభువైన యేసూ రమ్ము” అంటూ సంఘం చేసిన ప్రార్ధననే తానూ చేస్తూ స్పందించాడు. ప్రకటన 22:20. 
    

    
      
    

    
      భక్తులు, హతసాక్షులు చీకటి కొట్లలో నుంచి, సజీవ దహన స్థలం నుంచి, ఉరికంబం నుంచి సత్యాన్ని చాటుతూ సాక్ష్యం చెప్పారు. వారి విశ్వాసాన్ని నిరీక్షణను గూర్చిన సాక్ష్యం శతాబ్దాల పొడవునా వినబడూనే ఉన్నది. యేసు వ్యక్తిగత పునరుతాన నిశ్చయత ద్వారా ఆయన రాక సమయంలో తమ పునరుత్థాన నిశ్చయత వారికి కలిగింది. అందుచేత వీరిలో ఒక క్రైస్తవుడు “వారు మరణాన్ని లెక్కచేయలేదు. దాన్ని అధిగమించారు” అన్నాడు- డేనియెల్ టి, టేలర్, ది రెయిస్ ఆఫ్ క్రైస్ట్ ఆన్ ఎర్త్, ఆర్ ది వాయిస్ ఆఫ్ ది చర్చ్ ఇన్ ఆల్ ఏజెస్, పుట 33. “స్వేచ్ఛగా తిరిగి లేచేందుకుగాను” వారు సమాధిలోకి వెళ్లటానికి సంసిద్ధంగా ఉన్నారు.”- అదే పుస్తకం, పుట 54. “ప్రభువు తన తండ్రి మహిమతో పరలోకం నుంచి మేఘాలలో వస్తాడని వారు ఎదురు చూశారు. వాల్దెన్సీయులు ఇదే విశ్వాసంతో జీవించారు.” అదే పుస్తకం, పుటలు, 129-132. “విమోచకుడైన యేసు ప్రత్యక్షత సంఘ నిరీక్షణగా భావించి విక్లిఫ్ ఆయన కోసం ఎదురుచూశాడు.”- అదే పుస్తకం, పుటలు 132-134. 
    

    
      
    

    
      “తీర్చు దినం రావటానికి నిండా మూడువందల సంవత్సరాలు కూడా పట్టదన్నది నా ధృఢ నమ్మకం. ఈ పాపలోకాన్ని ఇంతకన్నా ఎక్కువ కాలం దేవుడు సహించడు, సహించలేడు.” “ఈ హేయ రాజ్యం కూలిపోయే ఆ మహాదిసం సమీస్తున్నది” - అదే పుస్తకం, పుటలు 134,158. 
    

    
      
    

    
      “ఎంతోవయస్సు పైబడ్డ ఈలోకం అంతం ఎంతో దూరంలో లేదు.” అన్నాడు మెలాంగ్ తన్. “సంఘటనలన్నింటిలోను క్రీస్తు రాకను మిక్కిలి శుభప్రదమైనదిగా ఆశించటానికి సందేహించవద్దంటూ క్రైస్తవులను ఉద్బోధిస్తూ “ప్రభువు రాకడ దినాన్ని విశ్వాసుల కుటుంబం యావత్తు దృష్టిలో ఉంచుకుంటుందని” కెల్విన్ ప్రకటించాడు. ఆయన ఇంకా అంటున్నాడు, “క్రీస్తు రాక కోసం మనం ఆకలిగొనాలి, ఆ మహా దినం వచ్చేంతవరకూ మనం వెదకాలి, ధ్యానించాలి. అప్పుడు మన ప్రభువు తన రాజ్యమహిమను సంపూర్ణంగా కనపర్చుతాడు” - అదే పుస్తకం, పుటలు 158, 134. 
    

    
      
    

    
      మన ప్రభువైన యేసు మన శరీరాన్ని పరలోకానికి తీసుకువెళ్లలేదా? అందును బట్టి ఆయన తిరిగి రాడా? ఆయన తిరిగి వస్తాడని, త్వరగా వస్తాడని మనకు తెలుసు” అన్నాడు స్కాచ్ సంస్కర్త నాక్స్. తమ ప్రాణాల్ని సత్యం కోసం త్యాగం చేసిన రిడ్లి, వేటిమలు ప్రభువురాక కోసం విశ్వాసంతో కనిపెట్టారు. రిడ్లి ఇలా రాశాడు, “లోకం అంతానికి సమీపంగా ఉంది. అందుకు సందేహం లేదు. నేను ఇది నమ్ముతున్నాను కాబట్టి చెబుతున్నాను. దైవ సేవకుడైన యోహానుతో కలసి “ప్రభువైన యేసూ రమ్ము” అంటూ మన రక్షకుడు క్రీస్తుకి మొర పెట్టుకొందాం”- అదే పుస్తకం, పుటలు 157,145. 
    

    
      
    

    
      “ప్రభువురాకను గూర్చిన ఆలోచనలు నాకు ఎంతో ఆనందాన్నిస్తాయి” అన్నాడు బే స్టర్. - రిచ్చర్డ్ బెస్టర్, వర్క్సు , సం 17, పుట 555. “పరిశుద్ధులు తమ విశ్వాసాన్ని బట్టి, ప్రవర్తనను బట్టి ఆయన ప్రత్యక్షతను ఆశించి ఆ శుభప్రద ఘటనకోసం ఎదురు చూస్తారు.” “పునరుత్థానమప్పుడు నశించబోయే చివరి శత్రువు మరణమైతే సంపూర్ణమైన ఈ తుది విజయం సంభవించనున్నప్పుడు క్రీస్తు రెండోరాక కోసం విశ్వాసులు ఎంత ఆశతో కనిపెట్టి ప్రార్ధన చేస్తారో మనం గ్రహించవచ్చు” అదే పుస్తకం, సం 17, పుట 500. విశ్వాసుల రక్షణ కార్యం వారి హృదయ వాంఛలు, ప్రయత్నాలు సఫలమయ్యే ఈ దినం కోసం విశ్వాసులంతా ప్రగాఢంగా ఆశించాలి, నిరీక్షించాలి, ఎదురుచూడాలి.” “ప్రభువా, ధన్యమైన ఈ దినాన్ని వేగవంతం చేయి.” అదే పుస్తకం, సం 17, పుటలు 182, 183. అపోస్తలుల సంఘం,” “అరణ్యంలోని సంఘం” సంస్కర్తల సంఘం నిరీక్షించింది ఇదే. 
    

    
      
    

    
      క్రీస్తు రాకడ తీరు తెన్నులను ఉద్దేశాన్నేకాక అది సమీపంలో ఉన్నదని తెలిపే సూచనలను కూడా ప్రవచనం ముందుగానే విశదీకరించింది. యేసు చెప్పిన ఈ మాటలు గమనించండి, “సూర్యచంద్ర నక్షత్రములలో సూచనలు...కలుగును” లూకా 21:25. “చీకటి సూర్యుని కమ్మును, చంద్రుడు తన కాంతిని ఇయ్యడు, ఆకాశము నుండి నక్షత్రములు రాలును, ఆకాశమందలి శక్తులు కదలింపబడును. అప్పుడు మనుష్యకుమారుడు మహా ప్రభావముతోను మహిమతోను మేఘారూఢుడై వచ్చుట చూచెదరు” మార్కు 13:2426. రెండో రాకకు ముందు సంభవించే సూచనల్లో మొదటి దాన్ని ప్రకటన రచయిత ఇలా వర్ణిస్తున్నాడు. “పెద్ద భూకంపము కలిగెను, సూర్యుడు కంబళివలె నలుపాయెను, చంద్రబింబమంతయు రక్తమాయెను” ప్రకటన 6:12. 
    

    
      
    

    
      ఈ గుర్తులు పందొమ్మిదో శతాబ్దారంభానికి ముందు కనిపించాయి. ఈ ప్రవచనం నెరవేర్పుగా 1755 లో ముందెన్నడూ సంభవించని భయానక భూకంపం నమోదయ్యింది. సామాన్యంగా లిస్బన్ భూకంపంగా పేరుగాంచినా ఇది ఐరోపా, ఆఫ్రికా, అమెరికాల్లో ఎక్కువ ప్రాంతాలకు విస్తరించింది. వెస్ట్ ఇండీస్ లోని గ్రీన్ లేండ్ లో మదేర దీవిలో, నార్వేలో, స్వీడన్లో, గ్రేట్ బ్రిటన్లో, ఐర్లాండులో దీని ప్రభావం కనిపించింది. నలభై లక్షల చతురపుమైళ్ల మేర అది విస్తరించింది. కంపం ఐరోపాలో ఉన్నంత ఉదృతంగా ఆఫ్రికాలోనూ ఉంది. అల్జీ లో ఎక్కువభాగం ధ్వంసమయ్యింది. మొరాకోకు దగరలో ఏడెనిమిది వేల జనాభాగల గ్రామం మటుమాయమయ్యింది. భూకంపం ప్రభావానికి ఉవ్వెత్తున లేచిన తరంగాలు స్పెయిన్, ఆఫ్రికా తీరాలను తాకి అక్కడి నగరాల్లో విస్తార విధ్వంసం కలిగించాయి. 
    

    
      
    

    
      ఆ భూకంప బీభత్సం స్పెయిన్, పోర్చుగల్ దేశాల్లో ఎక్కువగా కనిపించింది. కాడిలోకి ప్రవహించిన కెరటం అరవై అడుగుల ఎత్తున్నదట. పోర్చుగల్ లోని “అత్యున్నత పర్వతాలు కొన్ని పునాదుల్లో నుంచి కదిలిపోయాయి. వాటిలో కొన్నైతే శిఖరాలు బద్దలై విచిత్రంగా చీలిపోయాయి. బ్రహ్మాండమైన చరియలు సమీప లోయల్లో పడ్డాయి. ఈ పర్వతాల నుంచి మంటలు పుట్టినట్లు భోగట్టా.” సర్ చార్లెస్ లయెల్, ప్రిన్సిపల్స్ ఆఫ్ జియాలజి, పుట 495. 
    

    
      
    

    
      లిస్బన్ “భూగర్భంలో నుంచి పిడుగు ఎన్ని నిమిషాల వ్యవధి శబ్దం వినిపించింది. దాని వెంటనే ఆ నగరమంతా భయంకరంగా కంపించింది. ఆరు నిమిషాల వ్యవధిలో ఆరువేలమంది మరణించారు. సముద్రం ముందుకు వెనుకకు వెళ్లింది. నీళ్లులేని నేల కనిపించింది. ఆ తర్వాత ఏబై అడుగుల ఎత్తుకు లేచి సముద్రం తిరిగి వచ్చింది.” లిలో ఈ విపత్తు జరిగిన సమయంలో చోటు చేసుకొన్న అసాధారణ ఘటన చాలా వ్యయంతోనిర్మితమైన పాలరాతి ఓడ రేవుకు సంబంధించింది. భద్రత కోసం చాలా మంది ప్రజలు అక్కడ పోగుపడ్డారు. ఎలాంటి ప్రమాదము తమకు వాటిల్లదని నమ్మిన ప్రజలు అక్కడకు చేరుకొన్నారు. అయితే గుమికూడిన ప్రజలందరితో ఆ రేవు మునిగిపోయింది. ఒక్క శవం కూడా పైకి తేలలేదు. ” - అదే పుస్తకం,పుట 495. 
    

    
      
    

    
      “దద్దరిల్లిన” భూకంపానికి ప్రతీ దేవాలయం, కాన్వెంట్, పెద్ద పెద్ద భవనాలు నాల్లో పంతుకుపైగా గృహాలు నేలమట్టమయ్యాయి. భూకంపం జరిగిన రెండు గంటల కాలంలో మంటలులేచి మూడు రోజులపాటు భయంకరంగా వ్యాపించాయి. ఆ నగరం నిర్జీవం నిరాకారం అయ్యింది. భూకంపం సెలవుదినాన సంభవించింది. చర్చ్ లు, కాన్వెంటులు ప్రజలతో నిండి ఉన్నాయి. తప్పించుకొన్నవారు బహుకొదిమంది.” ఎన్ సైక్లోపీడియా అమెరికానా,ఆర్ట్స్, లిబన్, నోట్ (ఎడి 1831). ప్రజల భయాందోళనలు వర్ణనాతీతాలు. ఏడ్చిన వారు లేరు. ఎవరికీ కనీళ్లు మిగులలేదు. ప్రజలు భయభ్రాంతులై మతి భ్రమించి రొమ్ములు బాదుకొంటూ “మిసరి కార్డియా,” లోకం అంతమొందు తున్నది, అని కేకలు వేస్తూ అటూఇటూ పరుగెత్తారు. తల్లులు తమ పసిపాపలను మరచిపోయి సిలువ విగ్రహాలు పట్టుకొని పరుగులు తీశారు. అనేకులు చర్చీల్లోకి పరుగెత్తారు అక్కడ క్షేమంగా ఉంటామని. కాని సంస్కారం ఆచరించటం వ్యర్ధమయ్యింది. పాపం వాళ్లు బలిపీఠాన్ని కౌగలించుకోటం వ్యర్థమయ్యింది. విగ్రహాలు, ప్రీస్టులు, ప్రజలు ఉమ్మడి సమాధిలో సమాధి అయ్యారు.” భయంకరమైన ఆ దినాన తొంభై వేలమంది మరణించినట్లు అంచనా. 
    

    
      
    

    
      ప్రవచనం పేర్కొన్న తర్వాతి గుర్తు- సూర్యుణ్ణి, చంద్రుణ్ణి చీకటి కమ్మటం- ఇరవై అయిదు సంవత్సరాల అనంతరం కనిపించింది. దీని ప్రత్యేకత ఏమిటంటే ఇది సంభవించే నిర్దిష్ట సమయం తెలియరావటం. ఒలీవ కొండమీద శిష్యులతో తన మాటల్లో సంఘం ఎదుర్కోనున్న సుదీర్ఘ శ్రమకాలాన్ని గురించి పోపుల పాలనలోని 1260 సంవత్సరాల హింసను గురించి దాని నిడివిని తక్కువ చేస్తానన్న తన వాగ్దానం గురించి ప్రస్తావిస్తూ రక్షకుడు తన రాకకు ముందు సంభవించనున్న కొన్ని సంఘటనలను పేర్కొని వాటిలో మొదటిది ఎప్పుడు సంభవిస్తుందో నిర్దిష్టంగా చెప్పాడు. “ఆ దినములలో ఆ శ్రమ తీరిన తరువాత చీకటి సూర్యుని కమ్మును, చంద్రుడు తన కాంతిని ఇయ్యడు.” మార్కు 13:24. ఆ 1260 దినాలు లేదా సంవత్సరాల కాలం 1798 లో అంతమొందింది. దానికి పాతిక సంవత్సరాల పూర్వం హింస పూర్తిగా ఆగిపోయింది. క్రీస్తు చెప్పిన మాటల ప్రకారం, ఈ శ్రమలకాలం అనంతరం సూర్యుణ్ణి చీకటి కమ్మటం జరగాల్సి ఉంది. ఈ ప్రవచనం 1780 మే 19న నెరవేరింది. 
    

    
      
    

    
      “మే 19,1780 నాటి సంభవం వివరణకందని మర్మపూరితమైన ఘటన. న్యూ ఇంగ్లండ్ ఆకాశంలోను వాతావరణంలోను అకారణంగా, అగోచరంగా అలముకొన్న అంధకారమది” ఆర్.ఎమ్.డెనెన్స్, అవర్ ఫస్ట్ సెంచురి, పుట 89. 
    

    
      
    

    
      ఆ తరుణంలో మేసచూసెట్స్ నగరంలో నివసిస్తున్న ఒక వ్యక్తి ఆ ఘటనను ఇలా వర్ణిస్తున్నాడు, “ఉదయాన సూర్యుడు నిర్మలంగా ప్రకాశించాడు. కాని కొద్ది సేపటిలోనే మసకబారి పోయాడు. మేఘాలు కమ్మాయి. అవి నల్లగా మారి భీతి గొలిపాయి. మెరుపులు మెరిశాయి, ఉరుములతో భూమి దద్దరిల్లింది. చెదురు మదురుగా చినుకులు పడ్డాయి. తొమ్మిది గంటల ప్రాంతంలో మేఘాలు పలచబడి గోధుమ వర్ణం సంతరించుకొన్నాయి. భూమి, రాళ్లు, చెట్లు, కట్టడాలు, నీరు విచిత్రమైన వెలుగులో వింతగా కనిపించాయి. మనుషులు కూడా వింత రూపం సంతరించుకొన్నారు. కొన్ని నిమిషాల అనంతరం ఆకాశమంతా మేఘావృతమయ్యింది. ఎండాకాలంలో రాత్రి తొమ్మిది గంటలకు ఎంత చీకటిగా ఉంటుందో అంత చీకటిగా ఉంది. 
    

    
      
    

    
      “ప్రజల హృదయాల్లో భయాందోళనలు చోటుచేసుకొన్నాయి. మహిళలు గుమ్మాల్లో నిలబడి నల్లబడుతున్న ప్రకృతి చిత్రాన్ని వీక్షిస్తున్నారు. పురుషులు పొలం పనుల నుంచి ఇళ్లకు వచ్చేశారు. వడ్రం పనివాళ్లు, కమ్మరి పని వాళ్లు, కార్మికులు వారి వారి పనిముట్లు విడిచి ఇళ్లు చేరుకొన్నారు. పాఠశాలలు మూసివేశారు. బడిపిల్లలు వణుకుతూ ఇంటిముఖం పట్టారు. ప్రయాణికులు దగ్గరలో ఉన్న వ్యవసాయ గృహంలో బస చేశారు. ఏమి సంభవిస్తుంది? అంటూ ప్రతీవారూ ప్రశ్నించసాగారు. పెద్ద తుపాను వస్తున్నదా అనిపించింది. లేదా సమస్తం సంపూర్తి అయినట్లు అనిపించింది. 
    

    
      
    

    
      “కొవ్వొత్తులు వెలిగించారు. వెన్నెలలేని శరత్కాల సంధ్యవేళలో ఇళ్లలో మంటలు ప్రకాశించాయి... పక్షులు తమతమ గూళ్లకు వెళ్లిపోయాయి. పశువులు శాలలకు చేరి అరవనారంభించాయి. కప్పల బెకబెకలు, పిట్టల కలకలరాలు మొదలయ్యాయి. గబ్బిలాలు అడ్డదిడ్డంగా ఎగరనారంభించాయి. అయితే మసుషుడు మాత్రం అది రాత్రి కాదన్న విషయం తెలుసుకోలేదు. 
    

    
      
    

    
      “సాలెమ్ లోని టేబర్ నికల్ చర్చ్ పాదిరి డా. నతానియేల్ విక్టర్ సమావేశ గృహంలో ఆరాధన జరిపాడు. ఆ చీకటి దైవ సంకల్పితమంటూ ప్రసంగించాడు. ఇంకా ఇతర స్థలాల్లో ప్రజలు సమావేశమయ్యారు. ఆ చీకటి లేఖన ప్రవచనం ప్రకారం కలిగినదని చెప్పే వచనాల ఆధారంగా వెలువడిన అశు ప్రసంగాలవి... పదకొండు దాటిన కొద్ది సేపటికి చీకటి మరింత దట్టమయ్యింది. ” డి ఎసెక్స్ ఏంటిక్వేరియన్, ఏప్రిల్ 1899, సం 3,నం4, పుటలు 53,54. “దేశంలో ఆయాప్రాంతాల్లో పగలే దట్టమైన చీకటి కమ్ముకొంది. దినంలో అది ఏ సమయమో ప్రజలు చెప్పలేకపోయారు. దీపం లేకుండా భోజనం చేయలేక పోయారు. ఇంటి పనులు నిర్వహించలేకపోయారు. 
    

    
      
    

    
      “ఈ చీకటి విస్తీర్ణత అసాధారణమైనది. అది తూర్పున ఉన్న ఫాల మౌత్ వరకు విస్తరించింది. పడమట దిక్కున ఆ చీకటి కనెటికట్, ఆల్బనీ వరకు వ్యాపించింది. దక్షిణాన అది సముద్ర తీరాల పొడవునా వ్యాపించింది. ఉత్తరాన అమెరికా వలసల వరకూ ఆ చీకటి అలముకొంది.” - విలియమ్ గోర్డన్, హిస్టరీ ఆఫ్ ది రైజ్, ప్రోగ్రెస్, అండ్ ఎస్టాబ్లిష్ మెంట్ ఆఫ్ ది ఇండిపెండెన్స్ ఆఫ్ ది యు.ఎస్.ఎ., సం 3, పుట 57. 
    

    
      
    

    
      దినమంతా చీకటిగా ఉంది. సాయంత్రానికి ఒకటి రెండు గంటల ముందు ఆకాశం కొంతవరకు నిర్మలమయ్యింది. అయినా నల్లని పొగమంచు వల్ల ఇంకా చీకటిగానే ఉంది. పొద్దుకుంకిన తర్వాత పైన మళ్లీ మేఘాలు వచ్చాయి. కొద్ది సేపటిలోనే చీకటి అలముకొంది. రాత్రి చీకటి పగటి భయంకర చీకటి ఏమాత్రం తీసిపోలేదు. దాదాపు పున్నమిలాంటి వెన్నెల కాస్తున్నా దీపంలేకుండా ఏ వస్తువూ కనిపించలేదు. చుట్టుపట్ల ఇళ్లలోనుంచి, కాస్త దూరంగా ఉన్న స్థలాల్లో నుంచి చూసినప్పుడు ఆ వెలుగు కిరణాలు చొరలేని ఒక విధమైన ఐగుపు చీకటిలో నుంచి కనిపించినట్లు తోచింది.”- ఐజయ తామస్, మెసె చూసెట్స్ సృయి, ఆర్ అమెరికన్ ఓరకిల్ ఆఫ్ లిబర్టీ, సం 10, నం 472 (మే 25,1780). ఆ దృశ్యం చూసిన ఒక ప్రత్యక్ష సాక్షి ఇలా అంటున్నాడు, “విశ్వంలో ఉన్న ప్రకాశవంతమైన జ్యోతులన్నింటినీ కప్పివేస్తే లేదా పూర్తిగా తొలగించివేస్తే ఆ చీకటి మరేమీ ఎక్కువయ్యేది కాదు అని ఆ సమయంలో నాకు కలిగిన బలమైన నమ్మకం” - లెటర్ బై డా|| సెమ్యుల్ టెన్నీ, ఆఫ్ ఎగ్జిటర్, న్యూహేమ్ షయిర్, డిసెంబర్, 1785 (ఇన్ మెసె చూసెట్స్ హిస్టారికల్ సొసైటీ కలెక్షన్స్, 1792, ఫస్ట్ సీరీస్, సం 1, పుట 97.) ఆ రాత్రి తొమ్మిది గంటలకు పూర్ణ బింబంతో చంద్రుడు ప్రకాశించినా ఆ వెలుతురు మరణ భయాన్ని పారదోలలేక పోయింది.” మధ్య రాత్రి తర్వాత చీకటి మాయమయ్యింది. చంద్రుడు మొదటగా కనిపించినప్పుడు రక్తవర్గం ధరించాడు. 
    

    
      
    

    
      చరిత్రలో మే 19,1780 “చీకటి దినం”గా మిగిలిపోయింది. ఇలాంటి సాంద్రత, విస్తీర్ణత, కాలవ్యవధిగల అంధకార సమయం చోటుచేసుకొన్న దాఖలాలు మోషే కాలం నుంచి నేటివరకూ ఎక్కడాలేవు. ఈ ఘటనను గూర్చి ప్రత్యక్ష సాక్షుల వర్ణన ప్రభువు చెప్పిన ప్రకారం వాటి నెరవేర్పుకు ఇరవై అయిదు వందల సంవత్సరాలు ముందే యోవేలు ప్రవక్త లిఖించిన ఈ మాటలకు ప్రతి ధ్వని మాత్రమే, “యెహోవా యొక్క భయంకరమైన ఆ మహాదినము రాకముందు సూర్యుడు తేజోహీనుడగును, చంద్రుడు రక్తవర్ణమగును” యోవేలు 2:31. 
    

    
      
    

    
      తన రాకకు గుర్తులకోసం కనిపెట్టి వస్తున్న తమ రాజు రాక సూచనలను చూసి సంతోషించవలసిందిగా క్రీస్తు తన ప్రజలను ఉద్భోధించాడు. “ఇవి జరగ నారంభించినప్పుడు మీరు ధైర్యము తెచ్చుకొని మీ తల లెత్తుకొనుడి, మీ విడుదల సమీపించుచున్న దనెను”. వసంతకాలంలో చిగురిస్తున్న చెట్లవంక చూపిస్తూ ఆయనిలా అన్నాడు, “అవి చిగిరించుట చూచి వసంతకాల మప్పుడే సమీపమాయెనని మీయంతట మీరు తెలిసికొందురు గదా? అటువలె మీరు ఈ సంగతులు జరుగుట చూచినప్పుడు దేవుని రాజ్యము సమీపమాయెనని తెలిసికొనుడి. ” లూకా 21:28, 30, 31 
    

    
      
    

    
      సంఘంలో వినయశీలం భక్తి భావం పోయి అహంభావం, సంప్రదాయం బలపడటంతో క్రీస్తుపట్ల ప్రేమ, ఆయన రాకడ విషయంలో నిరాసక్తత చోటు చేసుకొన్నాయి. లోకాశలు, సుఖభోగాలలో తల మునకలై దైవ ప్రజలమని చాటుకొనే ప్రజలు ప్రభువు రాకకు సంబంధించిన సూచనలను గూర్చిన ఉపదేశాన్ని విస్మరిస్తున్నారు. రెండో రాకడ సిద్ధాంతాన్ని పట్టించుకోటం లేదు. ఈ సిద్ధాంతాన్ని గూర్చిన లేఖనాలకు అపార్ధాలు చెప్పి వాటిని భ్రష్టు పట్టించినందున ప్రజలు వాటిని చాలా మేరకు ఉపేక్షించి విస్మరిస్తున్నారు. ప్రత్యేకించి ఈ పరిస్థితి అమెరికా సంఘాల్లో కొట్టొచ్చినట్లు కనిపిస్తుంది. సమాజంలో సకల వర్గాలకు లభించిన స్వేచ్ఛ సుఖ శాంతులు భోగభాగ్యాలపై అమితాసక్తి, ధనసంపాదనపై అనురక్తి అందరికీ అందుబాటులో ఉండే ప్రజాదరణ, అధికారం కోసం తహతహలాడటం మనుషులు లోకాశలపై మనసు పెట్టటానికి, యేసు రాకడ మహా దినం భవిష్యత్తులో ఎంతో కాలానికిగాని రాదని నమ్మటానికి దారితీస్తున్నాయి. 
    

    
      
    

    
      తన రాకకు గుర్తులను వివరించినప్పుడు తన రెండో రాకకు ముందు మతభ్రష్టత ఎలా ప్రబలుతుందో యేసు ముందే చెప్పాడు. ప్రజా వ్యవహారాలు, వ్యాపార కార్యకలాపాలు, సుఖానుభవం, దేవుని మరచిపోవటం, భవిషత్ జీవితాన్ని విస్మరించటం- ఈ విషయాల్లో లోకం నోవాహు దినాల్లోలాగే వ్యవహరిస్తున్నది. ఈ కాలంలో నివసిస్తున్న వారికి క్రీస్తు పలికే హితవు ఇది, “మీ హృదయములు ఒక వేళ తిండి వలనను, మతువలనను ఐహిక విచారములవలనను మందముగా ఉన్నందున ఆ దినము అకస్మాత్తుగా మీ మీదికి ఉరివచ్చినట్టు రాకుండ మీ విషయమై మీరు జాగ్రత్తగా ఉండుడి”. కాబట్టి మీరు జరుగబోవు వీటి నెల్లను తప్పించుకొని, మనుష్యకుమారుని యెదుట నిలువబడుటకు శక్తి గలవారమగునట్లు ఎల్లప్పుడును ప్రార్థన చేయుచు మెలకువగా ఉండుడి.” లూకా 21:34,36. 
    

    
      
    

    
      ఈ సమయంలో సంఘ పరిస్థితి ఎలాగుంటుందో ప్రభువు ప్రకటన గ్రంధంలో ఇలా వివరిస్తున్నాడు, “జీవించుచున్నానన్న పేరు మాత్రమున్నది గాని నీవు మృతుడవే.” అజాగ్రత్తతో కూడిన భద్రత నుంచి మేల్కోటానికి ఎవరైతే నిరాకరిస్తారో వారికి ఈ గంభీరమైన హెచ్చరిక వస్తున్నది, “నీవు జాగరూకుడవై యుండని యెడల నేను దొంగవలె వచ్చెదను. ఏ గడియను నీ మీదికి వచ్చెదనో నీకు తెలియనే తెలియదు” ప్రకటన 3:1,3. 
    

    
      
    

    
      తమ ముందు అపాయమున్నదని ప్రజలను మేల్కొల్పటం, కృపకాలం ముగింపులో జరిగే సంఘటనలకు వారు సిద్ధపడటం అవసరం. ప్రవక్త ఇలా అంటున్నాడు, “యెహోవా దినము బహు భయంకరము. దానికి తాళగలవాడెవడు?” “దుష్టత్వము చూడలేనంత నిష్కళంకమైన...కనుదృష్టి” “భాధించు వారి బాధను దృష్టింపజాలని” ప్రభువు ప్రత్యక్షతను ఎవరు తాళగలరు?” యోవేలు 2:11. హబక్కూకు 1:13. “మాదేవా... మేము నిన్ను ఎరిగియున్న వారమే” అని అరుస్తూనే ఆయన నిబంధనను అతిక్రమించి, తమ హృదయాల్లో దుర్నీతిని దాచుకొని అసత్యమార్గాలను ప్రేమించి వేరొక దేవుణ్ణి వెంబడించే వారికి ప్రభువు దినం “నిజముగా వెలుగై యుండదు” హోషేయ 8:2,1; కీర్తనలు 16:4; ఆమోసు 5:20. “ఆ కాలమున నేను దీపములు పట్టుకొని యెరూషలేమును పరిశోధింతును. మడ్డి మీద నిలిచిన ద్రాక్షారసము వంటివారై యెహోవా మేలైనను, కీడైనను చేయువాడు కాడని మనస్సులో అనుకొను వారిని శిక్షింతును” జెఫన్యా 1:12. “లోకుల చెడుతనమును బట్టియు దుష్టుల దోషమును బట్టియు నేను వారిని శిక్షించబోవు చున్నాను. అహంకారుల అతిశయమును మాన్పించెదను. బలాత్కారుల గర్వమును అణచివేసెదను” యెషయా 13:11. “యెహోవా ఉగ్రత దినమున తమ వెండి బంగారములు వారిని తప్పింపలేకపోవును.” “వారి ఆస్తి దోపుడు సొమ్మగును, వారి ఇండ్లు పాడగును” రానున్న ఈ భయంకర సమయం గురించి ప్రస్తావిస్తూ యిర్మీయా ప్రవక్త ఇలా అంటున్నాడు, “నా అంతరంగములో నా కెంతో వేదనగా నున్నది...నా గుండె కొట్టుకొనుచున్నది తాళలేను, నాప్రాణమా బాకా నాదము వినబడుచున్నది గదా? కీడు వెంట కీడు వచ్చుచున్నది.” యిర్మీయా 4:19,20. 
    

    
      
    

    
      “ఆ దినము ఉగ్రతదినము శ్రమయు, ఉపద్రవమును మహానాశనమును కమ్ము దినము, అంధకారమును గాఢాంధకారమును కమ్ము దినము. మేఘములును గాఢాంధ కారమును కమ్ముదినము. ఆ దినమున...ఘోషణయు బాకానాదమును పాడుచేయుటకును పాపులను బొత్తిగా దానిలో నుండకుండా బొత్తిగా నశింప జేయుటకును... అది వచ్చుచున్నది.” యెషయా 13:9 
    

    
      
    

    
      ఆ మహాదినం దృష్ట్యా దైవ ప్రజలు తమ ఆధ్యాత్మిక నిరాసక్తత నుంచి మేల్కొని మారుమనసుతో దీనస్వభావంతో ప్రభువును వెదకవలసిందిగా వారిని దైవ వాక్యం ఆహ్వానిస్తున్నది. “సీయోను కొండమీద బాకా ఊదుడి. నా పరిశుద్ధ పర్వతము మీద హెచ్చరిక నాదము చేయుడి. యెహోవా దినము వచ్చుచున్నదనియు అది సమీపమాయెననియు దేశనివాసులందరు వణకుదురు గాక. “సీయోనులో బాకా ఊదుడి, ఉపవాసదినము ప్రతిష్ఠించుడి. ప్రతదినము నియమించి ప్రకటన చేయుడి. జనులను సమకూర్చుడి, సమాజకూటము ప్రతిష్టించుడి. పెద్దలను పిలువనంపించుడి. చిన్న వారిని, స్తన్యపానము చేయు బిడ్డలను తోడుకొని రండి. పెండ్లి కుమారుడు అంతఃపురములోనుండియు పెండ్లి కుమార్తె గదిలోనుండియు రావలయును. యెహోవాకు పరిచర్యచేయు యాజకులు మంటపమునకును బలిపీఠమునకును మధ్య నిలువబడి కన్నీళ్లు విడుచుచు...వేడుకొనలెను” “ఇప్పుడైనను మీరు ఉపవాసముండి కన్నీరు విడుచుచు దుఖిఃచుచు మనఃపూర్వకముగా తిరిగి నా యొద్దకు రండి. ఇదే యెహోవా వాక్కు. మీ దేవుడైన యెహోవా కరుణాకటాక్షములు గల వాడును, శాంతమూర్తియు అత్యంత కృపగల వాడునై యుండి తాను చేయనుద్దేశించిన కీడును చేయక పశ్చాత్తాప పడును గనుక మీ వస్త్రములనుగాక మీ హృదయములను చింపుకొని ఆయన తట్టు తిరుగుడి.” యోవేలు 2:1, 1517, 12,13. 
    

    
      
    

    
      దేవుని యందు నిలబడటానికి ఒక జనాంగాన్ని సిద్దపర్చటానికిగాను గొప్ప దిద్దుబాటు జరగవలసి ఉంది. తన ప్రజలమని చెప్పుకొంటున్న అనేకమంది నిత్య జీవానికి సిద్ధపడటం లేదని దేవుడు గుర్తించాడు. మైకం నుంచి మేల్కొలిపి ప్రభువు రాకకోసం వారిని సంసిద్ధం చేయటానికి కృపాసంపూర్ణుడైన దేవుడు వారికి హెచ్చరికా వర్తమానం పంపటానికి పూనుకొన్నాడు. 
    

    
      
    

    
      ఈ హెచ్చరిక ప్రకటన 14 వ అధ్యాయంలో ఉంది. పరలోక దూతలు ప్రకటిస్తున్నట్లు తెలియవస్తున్న మూడు భాగాల వర్తమానం అది. ఈ వర్తమాన ప్రకటన ముగిసిన వెనువెంటనే “లోకపు పంటను” కోయటానికి మనుష్య కుమారుడు వస్తాడు. ఇందులో మొదటి వర్తమానం రానున్న తీర్పును గూర్చి హెచ్చరిస్తున్నది. ప్రవక్త ఎగురుతున్న దేవదూతను చూశాడు. “అతడు భూనివాసులకు అనగా ప్రతి జనమునకును ప్రతి వంశమునకును ఆయాభాషలు మాట్లాడు వారికిని ప్రతి జనమునకును ప్రకటించునట్లు నిత్యసువార్త తీసికొని ఆకాశమధ్యమున ఎగురుచుండెను. అతడు మీరు దేవునికి భయపడి ఆయనను మహిమపర్చుడి. ఆయన తీర్పు తీర్చు గడియ వచ్చెను గనుక ఆకాశమును భూమిని సముద్రమును జలధారులను కలుగజేసిన వానికే నమస్కారం చేయుడి అని గొప్ప స్వరముతో చెప్పెను” ప్రకటన 14:6,7. 
    

    
      
    

    
      ఈ వర్తమానం “నిత్య సువార్తగా ” ప్రచురితమయ్యింది. సువార్త ప్రకటన బాధ్యత దేవదూతలకుగాక మనుషులకు లభించింది. ఈ కార్యాన్ని నడిపించటానికి పరిశుద్ధ దూతలు నియమితులయ్యారు. మానవ రక్షణ నిమిత్తం సాగుతున్న మహోద్యమాన్ని నడుపుతున్నది వారే. కాగా వాస్తవానికి లోకంలో సువార్తను ప్రకటించే వారు క్రీస్తు సేవకులే. 
    

    
      
    

    
      దైవాత్మ మార్గదర్శకత్వానికి దైవ వాక్య బోధనలకు విధేయులై నివసించే విశ్వాసులు లోకానికి ఈ హెచ్చరికా వర్తమానం ప్రకటించవలసి ఉంది. “తెల్లవారి వేకువ చుక్క... ఉదయించువరకు ఆ వాక్యము చీకటిగల చోటున వెలుగిచ్చు స్థిరమైన ప్రవచన వాక్యము”ను అనుసరించి నివసించిన ప్రజలు వారు. (2 పేతురు 1:19), “వెండి సంపాదించటంకంటె జ్ఞానము సంపాదించుటమేలు, అపరంజి సంపాదించుటకంటె జ్ఞాన లాభము నొందుటమేలు” (సామెతలు 3:14) అని నమ్మి దాచి ఉంచిన ధనం కన్నా విలువైన దైవ వాక్య జానాన్ని వెదకిన మనుషులు వారు. ప్రభువు వారికి తన రాజ్య విషయాలను బయలు పర్చాడు. “యెహోవా మర్మము ఆయన యందు భయభక్తులు గల వారికి తెలిసియున్నది. ఆయన తన నిబంధనను వారికి తెలియజేసెను” (కీర్తనలు 25:14) 
    

    
      
    

    
      ఈ సత్యాన్ని అవగాహన చేసుకొని దీని ప్రకటనకు పూనుకొన్న వారు వేదాంత తత్వజ్ఞానులు కాదు. నమ్మకమైన ఈ కావలివారు లేఖనాలను శ్రద్దగా ప్రార్ధనా పూర్వకంగా పరిశోధించి ఉంటే రాత్రి ఏ జామో వారికి అవగతమై ఉండేది. జరుగబోతున్న సంఘటనలను ప్రవచనాలు వారికి విశదం చేసి ఉండేవి. అయితే వారు ఈ స్థానాన్ని ఆక్రమించలేదు. అందుచేత ఆ వర్తమానాన్ని సామాన్యమసుషులు అందించారు. యేసు ఇలా అన్నాడు, “చీకటి మిమ్మును కమ్ముకొనకుండునట్లు మీకు వెలుగు ఉండగానే నడువుడి” (యోహాను 12:35) దేవుడనుగ్రహించిన వెలుగును విడిచి వెనుదిరిగే వారు లేదా ఆ వెలుగు అందుబాటులో ఉన్నప్పుడు దాన్ని నిర్లక్ష్యం చేసే వారు చీకటిలోనే మిగిలిపోతారు. అయితే రక్షకుడిలాగంటున్నాడు, “నేను లోకమునకు వెలుగును, నన్ను వెంబడించువాడు చీకటిలో నడువక జీవపు వెలుగుకలిగియుండును” (యోహాను 8:12). అప్పటికి వచ్చిన వెలుగును అనుసరించి నివసిస్తూ దేవుని చిత్తాన్ని చిత్తశుద్ధితోను ఏకాగ్రతతోను ఎవరైతే అనుసరిస్తారో వారికి మరింత వెలుగును దేవుడిస్తాడు. ఆ ఆత్మను సర్వసత్యంలోకి నడిపించటానికి దేవుడు తన దూతను పంపుతాడు. 
    

    
      
    

    
      క్రీస్తు మొదటి రాకడ సమయంలో లేఖనాల్లో విశిష్ట జ్ఞానం కలిగి పరిశుద్ధ నగరంలో ఉన్న ప్రీస్టులు, శాస్త్రులు ఆ కాల సూచనలను అవగాహన చేసుకుని మెస్సీయా రాకను ప్రకటించగలిగి ఉండే వారే. (మీకా ప్రవచనం ఆయన జన్మస్థలాన్ని పేర్కొన్నది. దానియేలు ఆయన రాక సమయాన్ని తెలిపాడు, మీకా 5:25, దానియేలు 9:25. దేవుడు ఈ ప్రవచనాలను యూదునేతలకు అప్పగించాడు. మెస్సీయ రాక సమీపంలో ఉన్నదన్న సంగతి తమ అజ్ఞానం వల్ల తెలియక తాము ఆ వర్తమానం ప్రకటించలేక పోయామన్న సాకు వారు చెప్పటానికి లేదు. వారి అజ్ఞానానికి కారణం ఉపేక్ష. హతులైన దైవ ప్రవక్తలకు స్మారక చిహ్నాలు నిర్మిస్తూనే లోక ప్రధానుల పట్ల భక్తి గౌరవాలు చూపటం ద్వారా యూదులు సాతాను సేవకులకు నీరాజనాలర్పించారు. హోదాకోసం, అధికారం కోసం పోరాటం సాగిస్తూ పరలోక రాజు ఇస్తున్న సన్మానాన్ని వారు విస్మరించారు. 
    

    
      
    

    
      మానవుడి రక్షణను సాధించటానికి దైవ కుమారుడు నరుడుగా రావటమన్న అత్యున్నత చారిత్రిక సంఘటన అయిన క్రీస్తు జన్మ స్థలా సమయాన్ని, పరిస్థితులను, ఇశ్రాయేలు పెద్దలు అమితాసక్తితో అధ్యయనం చేస్తూ ఉండాల్సింది. లోక రక్షకుణ్ణి స్వాగతించటంలో ప్రధములుగా ఉండటానికిగాను ప్రజలందరూ మెళుకువగా ఉండి ప్రార్ధించవలసింది. కాని పాపం! నజరేతు కొండ ప్రాంతం నుంచి వచ్చిన ఇద్దరు ప్రయాణికులు నజరేతు పట్టణంలో తూర్పున ఉన్న ఇరుకైన వీధికొనలో రాత్రి తలదాచుకోటానికి నీడకోసం వ్యర్ధంగా ప్రయత్నిస్తున్నారు. వారిని ఆహ్వానిస్తూ తలుపులు ఏవీ తెరుచుకోలేదు. పశువుల కోసం ఏర్పాటు చేసిన దయనీయమైన పాకలో చివరికి వారికి ఆశ్రయం దొరికింది. అక్కడ లోకరక్షకుడు జన్మించాడు. 
    

    
      
    

    
      లోకం ఉనికిలోకి రాకపూర్వం దైవ కుమారుడు తండ్రితో మహిమను పంచుకోటం పరలోక దూతలు కళ్లారా చూశారు. లోకం లోకి ఆయన రాకకు వారు అమితాసక్తితో ఎదురు చూసి దాని విషయమై ఎంతో సంతోషించారు. ఆయన రాకడ వార్తను అందుకోటానికి, ఆ వార్తను లోక ప్రజలకు చాటటానికి సిద్ధంగా ఉన్న వారికి దానిని చేరవేయటానికి దేవదూతలు నియమితులయ్యారు. క్రీస్తు తన్నుతాను తగ్గించుకొని మానవ స్వభావాన్ని స్వీకరించాడు. పాపం నిమిత్తం తన్ను తాను అర్పించుకోవలసి ఉన్నాడు. కనుక క్రీస్తు మన దుఃఖ భారాన్ని మోయవలసి వచ్చింది. అయినా తన దీన పరిస్థితిలో సైతం అత్యున్నత దైవ కుమారుడైన యేసు తన ఉన్నత నైతిక స్థాయికి దీటైన హూందాతనంతో మహిమా ప్రభావాలతో మనుషుల ముందు ప్రత్యక్షమవ్వాలని దూతలు ఆకాంక్షించారు. భూలోకంలోని ఘనులు, అధికులు ఆయన రాకను స్వాగతించటానికి ఇశ్రాయేలు ముఖ్య నగరంలో సమావేశమౌతారా? ఉత్కంఠతో ఎదురు చూస్తున్న జన సందోహానికి దూతగణం ఆయనను పరిచయం చేసి వారి ముందు నిలుపుతుందా? 
    

    
      
    

    
      స్వాగతం పలికి యేసును అంగీకరించటానికి ఎందరు సిద్ధంగా ఉన్నారో చూడటానికి ఒక దూత లోకాన్ని సందర్శించాడు. ప్రజలు కనిపెడున్న సూచనలు దూతకు కనిపించవు. మెస్సీయా రాకకు సమయం వచ్చిందంటూ స్తుతులు చెల్లించే స్వరాలు ఆయనకు వినిపించవు. పరిశుద్ధ పట్టణం పైన, యుగాలు తరబడి ఎక్కడ దైవ సముఖం ప్రదర్శితమౌతూ వచ్చిందో ఆ ఆలయం పైన దూత కొంత సేపు ఆగి ఉన్నాడు. పరిసయ్యులు ప్రజలనుద్దేశించి గంభీర స్వరంతో ప్రసంగిస్తున్నారు లేదా వీధుల మూలలో నిలిచి ప్రగల్భాలు పలుకుతూ ర్థనలు చేస్తున్నారు. మానవ రక్షకుడు లోకంలో అవతరించటానికి సంసిద్ధంగా ఉన్నా ఆ విషయమై పరలోక మంతా ఆనందోత్సాహాలతో ప్రతిధ్వనిస్తుండగా రాజభవనాల్లో తత్వవేత్తల సభల్లో రబ్బీల విద్యాలయాల్లో దాని గూర్చిన ఊసూ పలుకూ లేదు. 
    

    
      
    

    
      జీవనాధుడు వస్తున్నాడు అనటానికి ఎక్కడా ఏమీ గుర్తులు కనిపించలేదు. ఆశ్చర్యంతో ఆ సిగ్గుకరమైన వార్తను తీసుకొని వెళ్లిపోటానికి దూత సమాయాత్తమౌతున్న తరుణంలో ఆయనకు గొర్రెల కాపరుల బృందం కనిపించింది. వారు రాత్రివేళ తమ మందల్ని కాచుకొంటూ ఉండగా ఆకాశ నక్షత్రాలను చూస్తూ భూలోకానికి రావలసిన మెస్సీయాను గూర్చిన ప్రవచనాన్ని గూర్చి ఆలోచిస్తూ ఆయన రాకకై ఆశ వెలిబుచ్చారు. దైవ వర్తమానాన్ని స్వీకరించేందుకు సిద్ధంగా ఉన్న ప్రజలు ఇక్కడ కనిపించారు. ప్రభువు దూత వారికి హఠాత్తుగా కనిపించి ఆనందదాయకమైన శుభవార్తను వారికందించాడు. ఆకాశం నుంచి ప్రవహిస్తున్న మహిమ వరదవలే ఆ పచ్చికబైలును కప్పివేసింది. లెక్కకు మించిన సంఖ్యలో దూతలు కనిపించారు. పరలోకంలోని ఆనందాన్ని వ్యక్తం చేయటానికి ఒక దూత సరిపోడన్నట్లు దూతల సమూహం గళాలుకలిపి “సర్వోన్నతమైన స్థలములలో దేవునికి మహిమయు ఆయన కిష్టులైన మనుష్యులకు భూమిమీద సమాధానమును కలుగునుగాక” (లూకా 2:14) అని పాడారు. ఈ పాటను రక్షణ పొందిన ప్రజలందరు ఒక రోజున పాడబోతున్నారు. 
    

    
      
    

    
      బెల్లెహేమును గూర్చి ఈ కథ నేర్పే పాఠం! ఎంత చక్కని పాఠం. అది మన అపనమ్మకాన్ని, అహంకారాన్ని, స్వయం సమృద్ధతను విమర్శిస్తున్నది. మన ఉదాసీనత వలన కాల సూచనలను అవగాహన చేసుకోకుండా ఉంటూ ఆ సమయాన్ని తెలిపే సూచనలను గ్రహించలేని స్థితికి చేరకుండా అప్రమత్తంగా ఉండాల్సిదంటూ అది మనల్ని హెచ్చరిస్తున్నది. 
    

    
      
    

    
      మెస్సీయా ఆగమనానికి ఎదురు చూస్తున్న ప్రజలు యూదయ కొండ ప్రాంతంలోను పేద గొల్లల సమాజంలోను మాత్రమే కనిపించలేదు దూతకు. ఆయన రాకకు ఎదురు చూసిన వారు అన్యుల దేశంలోనూ ఉన్నారు. వారు తూర్పు దేశాలకు చెందిన జ్ఞానులు, ధనికులు, ప్రధానులు, తత్వవేత్తలు. ఆ జ్ఞానులు గొప్ప ప్రకృతి పరిశీలకులు. వారు ప్రకృతిలో దేవున్ని చూశారు. యాకోబు వంశంలో నక్షత్రం ఉదయిస్తుందని వారు హెబ్రీ లేఖనాల నుంచి నేర్చుకొన్నారు. గొప్ప ఆశతో ఆయన రాకకు ఎదురు చూశారు. వస్తున్న ఆయన “ఇశ్రాయేలు యొక్క ఆదరణకొరకు” మాత్రమే గాక “అన్యజనులకు వెలుగుగా” ఉండవలసి ఉన్నాడు. లూకా 2:25,32; అపొ.13:47. వారు వెలుగును ఆశించిన ప్రజలు. అందుచేత దైవసింహాసనం నుంచి వెలుగు ప్రకాశించి వారి పాదాలకు మార్గం సుగమం చేసింది. సత్యాన్ని పరిరక్షించి దాన్ని విశదపర్చేందుకు నియమితులైన యెరూషలేము యాజకులు, రబ్బీలు చీకటిలో కొట్టుమిట్టాడుండగా దేవుడు ఏర్పాటు చేసిన నక్షత్రం వారిని అప్పుడే రారాజు పుట్టిన స్థలానికి పరదేశులైన అన్యులను నడిపించింది. 
    

    
      
    

    
      “తన కొరకు కనిపెట్టుకొని యుండు వారి రక్షణ నిమిత్తము” క్రీస్తు “పాపము లేకుండ రెండవసారి ప్రత్యక్షమగును” హెబ్రీ 9:28. రక్షకుని జన్మవార్తలాగునే ఆయన రెండోరాక వార్తను దేవుడు మతనాయకులకు అప్పగించలేదు. వారు దేవునితో తమ అనుబంధాన్ని నిలుపుకోలేకపోయారు. పరలోకం నుంచి ప్రకాశించిన వెలుగును వారు నిరాకరించారు. అందుకే అపోస్తలుడైన పౌలు వర్ణిస్తున్న ప్రజలలో వారుండరు. “సహోదరులారా, ఆ దినము దొంగవలె మీ మీదికి వచ్చుటకు మీరు చీకటిలో ఉన్నవారుకాదు. మీరందరు వెలుగు సంబంధులును పగటి సంబంధులునై యున్నారు. మనము రాత్రివారముకాము, చీకటి వారము కాము” 1థెస్స. 5:4,5. 
    

    
      
    

    
      రక్షకుని రాకడ వార్తను మొట్టమొదటగా సీయోను ప్రాకారాలపై ఉన్న కావలి వారు గ్రహించి ఉండాల్సింది. ఆయన రాక సమీపంలో ఉన్నదని వారు తమ స్వరాలెత్తి మొదటగా ప్రకటించాల్సింది. ఆయన రాకకు సన్నద్ధం కావలసిందిగా ప్రజల్ని మొదటగా హెచ్చరించాల్సిన వారు వారే. అయితే ప్రజలు తమ పాప జీవితాల్లో నిద్రిస్తుండగా వారు శాంతి క్షేమాల గురించి కలలు కంటున్నారు. యేసు తన సంఘాన్ని చక్కని ఆకులతో నిండి ఉన్నా పండ్లు బొత్తిగాలేని అంజూరపు చెట్టుకు పోల్చాడు. మతాచారాలను నిష్టగా ఆచరిస్తున్నామన్న అతిశయం కొట్టొచ్చినట్లు కనిపిస్తున్నా వారిలో అణకువ, సహనం, విశ్వాసం కొరవడ్డాయి. ఇవి ఉన్నప్పుడే వారి సేవ దేవునికి అంగీకార 
    

    
      
    

    
      యోగ్యమౌతుంది. ఆత్మీయ సుగుణాలు బదులు దర్పం, లాంఛన ప్రీతి, డంబం, స్వారప్రియత్వం, హింస వారిలో చోటు చేసుకొన్నాయి. స్వధర్మాన్ని విడిచిపెట్టిన సంఘం కాల సూచనలను గుర్తించలేక పోయింది. ఆ ప్రజల్ని దేవుడు విడిచిపెట్టలేదు. వారి పట్ల ఆయన ఆసక్తి తగ్గలేదు. కాకపోతే వారే ఆయన ప్రేమను కాదని దూరంగా వెళ్లిపోయారు. వారు ఆయన షరతులకు లోబడలేదు. కనుక వారికి ఆయన చేసిన వాగ్దానాలు నెరవేరలేదు. 
    

    
      
    

    
      దేవుడనుగ్రహించే వెలుగును ఆధిక్యతలను అభినందించి వృద్ధి పర్చుకోకపోతే దాని పర్యవసానం ఇలాగే ఉంటుంది. ప్రతీ సత్యకిరణాన్ని స్వీకరిస్తూ, తెలిసిన ప్రతీ విధిని నిర్వహిస్తూ దేవుడు నిర్దేశించిన మార్గాన్ని సంఘం అనుసరిస్తే తప్ప మతం కర్మకాండ స్థాయికి దిగజారి అతి ముఖ్యమైన భక్తిభావం కొరవడుంది. ఈ సత్యం సంఘ చరిత్రలో పదేపదే వ్యక్తమయ్యింది. తన ప్రజలు తాము పొందిన ఉపకారాలకు ఆధిక్యతలకు దీటుగా విశ్వాసపరమైన క్రియలు విధేయత కలిగి ఉండాలని దేవుడు కోరుతున్నాడు. విధేయత త్యాగాన్ని కోరుంది. సిలువను భరించటానికి నడుపుతుంది. ఈ కారణం చేతనే క్రీస్తు అనుచరులమని చెప్పుకొనేవారిలో అనేకమంది దేవుడు పంపిన వెలుగును నిరాకరించారు. పూర్వం యూదులమల్లే తమకు వస్తోన్న శ్రమ కాలాన్ని వారు తెలుసుకో లేకపోయారు. లూకా 19:48. తమ గర్వం, అపనమ్మకం వలన ప్రభువు వారిని దాటివెళ్ళి, తాము పొందిన వెలుగునంతటిని అనుసరించిన బేల్లెహేము గొర్రెల కాపరులు, తూర్పు జానులవంటి వారికి తన సత్యాన్ని బయలు పర్చాడు.
    

    

    
      
    

    
      అధ్యాయం 18—అమెరికన్ సంస్కర్త
    

    
      
    

    
      స్వాయశీలత, యధార్ధ హృదయం కలిగి దైవ లేఖనాల ప్రామాణికతను శంకిస్తున్నప్పటికీ సత్యాన్ని తెలుసుకోవాలన్న ఆసక్తి ఉన్న కర్షకుణ్ణి క్రీస్తు రెండోరాక ప్రచారాన్ని చేపట్టటానికి దేవుడు ప్రత్యేకంగా ఎంపిక చేసుకొన్నాడు. అనేక ఇతర సంస్కర్తల మాదిరిగా విలియమ్ మిల్లర్ బాల్యంలో పేదరికాన్ననుభవించి శక్తి అంటే ఏమిటో, ఆత్మ త్యాగం అంటే ఏమిటో నేర్చుకొన్నాడు. ఆయన పుట్టిన కుటుంబంలోని సభ్యులు స్వేచ్ఛను ప్రేమించిన వారు, సహనశీలురు, అపారదేశభక్తి గల వారు. ఈ గుణలక్షణాలు మిల్లర్ లోనూ స్పష్టంగా కనిపించాయి. ఆయన తండ్రి విప్లవ సేనలో కెప్టెన్. విప్లవ దినాల్లో ఆయన చేసిన త్యాగాలు, అనుభవించిన శ్రమల కారణంగా మిల్లర్ బాల్యం పేదరికంలో గడిచింది. 
    

    
      
    

    
      మిల్లర్ దృఢమైన దేహ నిర్మాణం కలవాడు. ఆయన అసామాన్య మేధ చిన్న తనంలోనే వెల్లడయ్యింది. వయస్సు పెరిగిన కొద్దీ అది మరింత వికసించింది. ఆయన మనసు చురుకుగా పని చేసేది. బాగా పరిణతిచెందింది. 
    

    
      
    

    
      జ్ఞాన సముపార్జనలో ఆయనకు ఆసక్తి మెండు. కళాశాల విద్యకు నోచుకోకపోయినా పఠనాసక్తి, శ్రద్ధతో కూడిన ఆలోచన, విమర్శనాత్మక దృష్టి ఆయనకు వివేచనను విశాల దృక్పధాన్ని సమకూర్చాయి. ఆయన సత్ప్రవర్తనుడు. మంచి పేరు గల వాడు. విశ్వసనీయతకు మితవ్యయానికి, దాతృత్వానికి ఖ్యాతిగాంచిన వ్యక్తి, కార్యదీక్ష పరిశ్రమ వలన చిన్న వయసులోనే సమర్ధత సాధించాడు. తన పఠనాభ్యాసాల్ని ఆయన కొనసాగించాడు. ఆయా పౌర సైనిక హోదాలను ఆయన సమర్థంగా నిర్వహించాడు. ధనార్జనకు పేరు ప్రతిష్ఠల సంపాదనకు ఎన్నో మార్గాలు మిల్లర్ ముందున్నాయి. 
    

    
      
    

    
      తల్లి ప్రగాఢ దైవ భక్తిగల మహిళ. మిల్లర్ పసితనంలోనే మత ప్రభావాలకు లోనయ్యాడు. దేవుడున్నాడని క్రీస్తు దేవుడు కాడని నమ్మిన వారి సహవాసంలోకి తన బాల్యంలోనే మిల్లర్ ఆకర్షితుడయ్యాడు. వారు ప్రధానంగా మంచి పౌరులు సత్ప్రవర్తనులు, మానవత ఔదార్యం గల వ్యక్తులు. వారి ప్రభావం మిల్లర్ పై ఎక్కువగా పడింది. క్రైస్తవ సంసల నడుము నివసించటం వల్ల కొంతమేరకు పరిసరాలు వారిని ప్రభావితం చేశాయి. వారికి గౌరవ ప్రతిష్ఠలు తీసుకువచ్చిన అంశాలకు బైబిలే ముఖ్య కారణం. అయినా తాము పొందిన ఈ వరాలను వారు దుర్వినియోగ పర్చినందువల్ల అవి దైవ వాక్యానికి ప్రతికూల ప్రభావంగా పరిణమించాయి. ఈ వ్యక్తులతో కలిసి మెలసి ఉండటం ద్వారా మిల్లర్ వారి ఆలోచనా విధానాన్ని అవలంబించటం మొదలు పెట్టాడు. లేఖనాలను వివరించటం బహు కష్టమయ్యింది. ఆయనకు అది పెద్ద సమస్యగా పరిణమించింది. కాగా బైబిలును పక్కన పెట్టినా తన కొత్త నమ్మకం మెరుగైన ప్రత్యామ్నాయాన్ని ఆయనకు అందించలేకపోయింది. ఆయనలో అసంతృప్తి పెరుగుతూ ఉంది. సుమారు ఓ పుష్కరం పాటు ఈ దృక్పధాల్నే ఆయన పట్టుకొని వేళాడాడు. కాని తన ముప్పయి నాలుగో ఏట తాను పాపినన్న సృహ ఆయనకు పరిశుద్ధాత్మ మూలంగా కలిగింది. తన పూర్వ నమ్మకం సమాధికి ఆ పక్క ఆనందమయ జీవితం ఉన్నదన్న అభయం ఇవ్వటంలేదు. భవిష్యత్తు చీకటిమయం అయ్యింది. ఈ సమయంలో తన మనోభావాలను గురించి ప్రస్తావిస్తూ ఆయన ఇలా అంటున్నాడు! 
    

    
      
    

    
      “సర్వనాశనం తథ్యమన్నది గుండెల్లో గుబులు పుట్టించే తలంపు. జవాబుదారీ తనాన్ని బట్టి అందరికీ వినాశనం తప్పదు. మీది ఆకాశం కంచుగాను, పాదాల కింది భూగోళం ఇనుముగాను కనిపించాయి. నిత్యత్వం అంటే ఏమిటి? మరణం ఎందుకు? తలంచే కొద్దీ అవగాహన దూరమైపోయింది. ఎంత ఎక్కువ తలస్తే నా భావాలు అంత చెల్లాచెదురై పోయాయి. ఆలోచించకుండా ఉండటానికి ప్రయత్నించాను. కాని నా తలంపులు నా అదుపులో లేకుండాపోయాయి. నిజానికి నేను దిక్కులేని వాడినయ్యాను. దానికి కారణమేంటో గ్రహించలేకపోయాను. ఏదో గొణుగుకొన్నాను. ఏవో నిందలు వేశాను. ఎవరిగురించో, ఎవరిమీదో తెలిసింది కాదు. పొరపాటు ఉందని గుర్తించాను. అయితే ధర్మమేదో అదెక్కడ లభిస్తుందో తెలియలేదు. దుఃఖించాను. ఆశాకిరణం కనిపించలేదు. ఈ మానసిక స్థితిలో కొన్ని మాసాలు గడిచాయి. హఠాత్తుగా రక్షకుడు యేసు ప్రవర్తన నా మనసుపై చెరగని ముద్ర వేసుకొంది. మన అతిక్రమాలకు ప్రాయశ్చిత్తం చెల్లించి తద్వారా మనకు పాపవిముక్తి కలిగించే నీతిమంతుడు కరుణామయుడు ఉండవచ్చుననిపించింది. అలాంటి వ్యక్తి ఎంతో సౌమ్యుడై ఉంటాడని భావించాను. ఆయన కౌగిల్లో నేను చేరవచ్చునని ఆయన కరుణ మీద విశ్వాసముంచ వచ్చునని భావించాను. ఇకపోతే అలాంటి వ్యక్తి ఉన్నాడన్నది ఎలానిర్ధారణ అవుతుందన్నదే సమస్య. అలాంటి రక్షకుణ్ణి గురించిగాని లేదా భావి జీవితం గురించిగాని బైబిలులో తప్ప మరెక్కడా ఎలాంటి ఆధారమూ నాకు కనిపించలేదు... అన్నాడు. 
    

    
      
    

    
      “నాకు అనసరమైన రక్షకుడిని బైబిలు నా దృష్టి పథంలోకి తీసుకువస్తున్నట్లు చూశాను. పతనమైన ప్రపంచ అవసరాలను సంపూర్తిగా తీర్చేందుకు ఆవేశపూరితంకాని పుస్తకం ఎలా సూత్రాలను రూపొందిస్తుందని దిగ్ర్భాంతి చెందాను. లేఖనాలు దేవుడు బయలుపర్చగా కలిగినవని బలమైన నమ్మకం ఏర్పడింది. లేఖన పఠనం నాకు అమితానందాన్నిచ్చింది. యేసులో మిత్రుణ్ణి కనుగొన్నాను. ఆయన పదివేలమందిలో గుర్తుపట్టగలిగిన వాడయ్యాడు నాకు. క్రితం అగమ్యంగా పరస్పర విరుద్ధంగా కనిపించిన లేఖనాలు ఇప్పుడు నా పాదాలకు దీపంగాను నా తోవకు వెలుగుగాను మారాయి. నా మనసు సిరపడింది, తృప్తి చెందింది. జీవిత సముద్రం మధ్య ప్రభువైన దేవుడు నాకు శిలగా నిలిచాడు. ఇప్పుడు బైబిలు పఠనం నాకు ప్రధాన విషయపుయ్యింది. అంతులేని ఆనందంతో బైబిలును పరిశోధించాను. అందులో సగం నాకు తెలియదని తేలింది. వాక్యంలోని సౌందర్యాన్ని, ఔన్నత్యాన్ని ఇంతకు ముందు ఎందుకు చూడలేదా అని విచారించాను. చూస్తే వాక్యాన్ని ఎన్నడూ నిరాకరించి ఉండేవాడ్ని కాదని తలంచాను. నా మనసు ఆకాంక్షించేదంతా దైవ వాక్యం బయలుపర్చుతున్నట్లు గుర్తించాను. ఆత్మను క్షోభింపజేసే ప్రతీ వ్యాధికి ఔషధం కనుగొన్నాను. ఇతర పుస్తకాల పఠనం రుచించలేదు. దైవవాక్యం నుంచి వివేకం సంపాదించటంపై మనసు లగ్నం చేశాను” -ఎస్ బ్లిస్ మెమోర్స్ ఆఫ్ విల్యమ్ మిల్లర్, పుటలు 65-67. 
    

    
      
    

    
      తాను క్రితం తృణీకరించిన మతాన్ని మిల్లర్ ఇప్పుడు బహిరంగంగా స్వీకరించాడు. అయితే లేఖనాలు దైవ ప్రేరణవల్ల కలిగినవి కావంటూ గతంలో తాను లేవనెత్తిన వాదనలనే తన నాస్తిక మిత్రులు మిల్లర్ కి వ్యతిరేకంగా లేవదీశారు. వారికి వెంటనే సమాధానం చెప్పలేదు. బైబిలు దేవుని మూలంగా కలిగినదైతే అందులో వైరుధ్యాలేమీ ఉండవని, అది మనుషులకు ఉపదేశం అందించేందుకు కలిగింది గనుక దాన్ని తాను అవగాహన చేసుకోవటం సాధ్యమేనని మిల్లర్ తలంచాడు. తనంతటతానే లేఖనాలను అధ్యయనం చేసి వైరుధ్యాలుగా కనిపిస్తున్న అంశాలను సమన్వయ పర్చటానికి పూనుకొన్నాడు. 
    

    
      
    

    
      తన పూర్వాభిప్రాయాల్ని పక్కన పెట్టి వ్యాఖ్యానాల వంక చూడకుండా మార్జీనులో ఉన్న అంశాలు కంకార్డెన్స్ సహాయంతో మిల్లర్ లేఖనంతో లేఖనాన్ని పోల్చుతూ పఠించాడు. క్రమాన్ని పద్ధతిని అనుసరించి తన అధ్యయనాన్ని నిర్వహించాడు. ఆదికాండంతో ఆరంభించి వచనం వెంబడి వచనం పఠించాడు. ఆ వచనాల భావాన్ని చక్కగా అవగతం చేసుకొన్నప్పుడు ముందుకు సాగేవాడు. తన అధ్యయనంలో స్పష్టత లోపించిన అంశం దసులైతే ఆ అంశాన్ని ప్రస్తావిస్తున్న ఇతర వచనాలతో దాన్ని సరిపోల్చే వాడు. వచనం ప్రస్తావిస్తున్న అంశంతో ప్రతీ మాటకున్న సంబంధాన్ని వ్యక్తం కానిచ్చేవాడు. అంశంపై తన అభిప్రాయం ఆ అంశానికి సంబంధించిన ప్రతీ వాక్యభాగంతో ఏకీభవించటంతో సమస్య తొలిగిపోయేది. ఇలా అర్ధంకాని వాఖ్యభాగం ఎప్పుడు తారసపడినా దానికి వివరణ తక్కిన లేఖన భాగాల్లో కనుగొనే వాడు. దైవ జ్ఞానం కోసం ప్రార్ధన పూర్వకంగా అధ్యయనం చేసినప్పుడు క్రితంలో గ్రాహ్యంకాని విషయం తేటతెల్లమయ్యేది. కీర్తనకారుడి ఈ మాటలలోని సత్యాన్ని ఆయన అనుభవ పూర్వకంగా గ్రహించాడు. “నీ వాక్యములు వెల్లడి అగుటతోడనే వెలుగు కలుగును. అవి తెలివిలేని వారికి తెలివి కలిగించును” కీర్తనలు 119:130. 
    

    
      
    

    
      ఇతర లేఖనాల వివరణలో వినియోగించిన సూత్రాలనే వినియోగించి దానియేలు, ప్రకటన గ్రంథాల్ని అత్యాసక్తితో పఠించి ప్రచనాల్లోని గుర్తుల్ని గ్రహించటం సాధ్యమేనని తెలుసుకొని ఆనందించాడు. నెరవేరిన ప్రవచనాలను పరిశీలించి వాటి నెరవేర్పు జరిగినంత మేరకు అవి అక్షరాలా నెరవేరాయని, వాటిలోని వివిధ చిహ్నాలు, రూపకాలు, ఉపమానాలు, సాదృశ్యాల వివరణ ఆ సమయ సందర్భాల్లో చోటు చేసుకోటమో లేక వాటి వ్యక్తీకరణ జరిగిన ఇతర లేఖనాల్లో నిర్వచితమవ్వడమో జరుగుతుందని అలా జరిగినప్పుడు వాటిని అక్షరాల అవగాహన చేసుకోవాలని భావించాడు. “బైబిలు ప్రకటితమైన సత్యాల వ్యవస్థ అని ఆ సత్యాలు మందమతి అయిన రక్షణ బాటసారికూడ పొరపాటు పడటానికి ఆస్కారం లేనంత స్పష్టంగా సామాన్యంగా ఉన్నవని నేను తృప్తి చెందాను” అంటున్నాడు ఆయన- బిస్, పుట 70. ఒకదాని తర్వాత ఒకటిగా ప్రవచనాల్ని వెదకి తెలుసుకొన్నప్పుడు సత్యమనే గొలుసులోని లింకులు ఒకదాని తర్వాత ఒకటి ఆయనకు బయలు పడ్డాయి. పరలోక దూతలు ఆయన మనసును అదుపుచేసి లేఖనాలు గ్రహించటానికి ఆయనకు సహకరించారు. 
    

    
      
    

    
      నెరవేరాల్సి ఉన్న ప్రవచనాలను పరిశీలించటానికి అప్పటిదాకా నెరవేరిన ప్రవచనాల నెరవేర్పు తీరును ప్రమాణంగా తీసుకొని లోకం అంతానికి పూర్వం వెయ్యేళ్ల పాటు క్రీస్తు తాత్కాలికంగా లోకంలో ఆధ్యాత్మిక పరిపాలన చేస్తాడన్న సామాన్య ప్రజాభిప్రాయాన్ని వాక్యం సమర్ధించటం లేదని ఆయన గ్రహించాడు. ప్రభువు రావటానికి ముందు లోకంలో ఉండే వెయ్యేళ్ల నీతి, శాంతి సమాధానాల కాలానికి సంబంధించిన ఈ సిద్ధాంతం దేవుని దినాన సంభవించనున్న భయంకర సంగతులను ఇంకా కొంత కాలం వాయిదా వేస్తున్నది. ఇది ఆనందించదగిన విషయమే. అయినా కోత సమయం వరకూ గోధుమలు, గురుగులు కలిసి పెరుగుతాయని, “దుర్జనులును వంచకులును ఇతరులను మోసపరచుచు...అంతకంతకు చెడిపోవుదురు” అని “అంత్యకాలములలో అపాయకరమైన కాలములు వచ్చునని” ప్రభువు రాకడ వరకూ చీకటి రాజ్యం కొనసాగుతుందని, ఆయన రాకడలోని ప్రచండ కాంతి వలన ఆయన నోటి ఊపిరివలన అది నాశనమౌతుందని లోకాంతాన్ని సూచిస్తూ క్రీస్తు, అపోస్తలులు బోధించిన బోధనకు ఇది విరుద్ధం. మత్తయి 13:30,3841; 2 తిమోతి 3:13, 1:2, థెస్స 2:8. 
    

    
      
    

    
      లోకం మారుమనసు పొందుతుంది. క్రీస్తు నీతి రాజ్యం స్థాపిత మౌతుంది అన్నది అపోస్తలుల సంఘ విశ్వాసం కాదు. పద్దెనిమిదో శతాబ్దారంభం వరకూ క్రైస్తవులు ఈ నమ్మకాన్ని అంగీకరించలేదు. తక్కిన దోషాలమల్లే దీని పర్యవసానం కూడా చెడ్డదే. క్రీస్తు రాక భవిష్యత్తులో ఎప్పుడో సంభవిస్తుందని ప్రజలకు బోధించి ఆ రాక సామీప్యాన్ని, సూచించే గుర్తుల్ని లెక్కజేయకుండా సాగిపోటానికి ఇది ప్రజలను తప్పుదారి పట్టించింది. ఇది ఒక విధమైన ఆత్మ విశ్వాసాన్ని భద్రతాభావాన్ని కలిగించి తద్వారా ప్రభువును కలుసుకోటానికి అవసరమైన సిద్దబాటు చేసుకోకుండా అనేక మందిని పక్కదారి పట్టించింది. 
    

    
      
    

    
      క్రీస్తు వ్యక్తిగతంగా రావటం అక్షరాలా నిజమని లేఖనాలు బోధిస్తున్నట్లు మిల్లర్ కనుగొన్నాడు. “ఆర్భాటముతోను ప్రధానదూత శబ్దముతోను, దేవుని బూరతోను పరలోకమునుండి ప్రభువు దిగివచ్చును” (1 థెస్స 4:16) అంటున్నాడు పౌలు. రక్షకుడు యేసు ఇలా అంటున్నాడు, “అప్పుడు మనుష్య కుమారుడు ప్రభావముతోను మహిమతోను ఆకాశ మేఘారూఢుడై వచ్చుట చూచి... వారు రొమ్ము కొట్టుకొందురు” “మెరుపు తూర్పున పుట్టి పడమరకు ఎలాగు కనబడునో ఆలాగే మనుష్యకుమారుని రాకడయు నుండును” మత్తయి 24:30, 27 ఆయన వెంట పరలోక నివాసుల సమూహాలు వస్తాయి. “తన మహిమతో మనుష్యకుమారుడును ఆయనతో కూడ సమస్త దూతలును” వస్తారు. మత్తయి 25:31. 
    

    
      
    

    
      మరణించిన నీతిమంతులు ఆయన వచ్చేటప్పుడు పునరుత్థానులవుతారు. జీవిస్తున్న నీతిమంతులు అక్షయులుగా మార్పు చెందుతారు. పౌలు అంటున్నాడు, “ఇదిగో మీకు ఒక మర్మము తెలుపుచున్నాను, మన మందరము నిద్రించముగాని నిమిషములో, ఒక రెప్పపాటున కడ బూర మ్రోగగానే మన మందరము మార్పు పొందుదుము. బూర మ్రోగును, అప్పుడు మృతులు అక్షయులుగా లేపబడుదురు. మనము మార్పు పొందుదుము. క్షయమైన యీ శరీరము అక్షయతను ధరించు కొనవలసి యున్నది. మర్యమైన యీ శరీరము అమర్యతను ధరించుకొనవలసి యున్నది.” 1 కొరిథి 15:5153. ప్రభువు రాకడను వివరించిన అనంతరం థెస్సలొనీకయులకు తాను రాసిన ఉత్తరాల్లో ఇంకా పౌలిలా అంటున్నాడు, “ఆర్భాటముతోను, ప్రధాన దూత శబ్దముతోను, దేవుని బూరతోను పరలోకమునుండి ప్రభువు దిగివచ్చును. క్రీస్తునందుండి మృతులైన వారు మొదట లేతురు. ఆ మీదట సజీవులమై నిలిచియుండు మనము వారితో కూడ ఏకముగా ప్రభువును ఎదుర్కొనుటకు ఆకాశమండలమునకు మేఘముల మీద కొనిపోబడుదుము. కాగా మనము సదాకాలము ప్రభువుతో కూడ ఉందుము.” 1 థెస్స4:16,17. 
    

    
      
    

    
      క్రీస్తు వ్యక్తిగత ఆగమనం చోటు చేసుకొనే వరకూ ఆయన ప్రజలకు పరలోక రాజ్యం లభించదు. రక్షకుడంటున్న ఈ మాటలు గమనించండి, “తన మహిమతో మనుష్య కుమారుడును ఆయనతో కూడ సమస్త దూతలును వచ్చునప్పుడు ఆయన తన మహిమగల సింహాసనము మీద ఆసీనుడై యుండును. అప్పుడు సమస్త జనములు ఆయన యెదుట పోగుచేయ బడుదురు, గొల్లవాడు మేకలలో నుండి గొర్రెలను వేరుపరచునట్లు ఆయన వారిని వేరుపరచి తన కుడివైపున గొర్రెలను, ఎడమవైపున మేకలను నిలువబెటును. అప్పుడు రాజు తన కుడివైపున ఉన్నవారిని చూచి, నా తండ్రిచేత ఆశీర్వదించబడిన వారలారా, రండి, లోకము పుట్టినది మొదలుకొని మీ కోరకు సిద్ధపరచ బడిన రాజ్యమును స్వతంత్రించు కొనుడి“ మరణించిన నీతిమంతులు అక్షయత ధరించి లేస్తారని, జీవిస్తున్న నీతిమంతులు మార్పు పొందుతారని పై లేఖనాల్ని బట్టి మనం తెలుసుకొంటున్నాం. ఈ గొప్ప మార్పు కారణంగా పరలోకరాజ్యం అందుకోటానికి వారు సిద్ధంగా ఉంటారు. ఎందుకంటే, పౌలు అంటున్నట్లు “రక్తమాంసములు దేవుని రాజ్యమును స్వతంత్రించు కొననేరవు. క్షయత అక్షయతను స్వతంత్రించుకొనదు” 1కొరింథి 15:50. తన ప్రస్తుత స్తితిలో మానవుడు మర్త్యుడు,క్షయుడు. అయితే దేవుని రాజ్యం అక్షయమైనది. నిత్యము నిల్చేది. అందుచేత మానవుడు తన ప్రస్తుత స్థితిలో దేవుని రాజ్యంలో ప్రవేశించలేడు. కాకపోతే క్రీస్తు వచ్చినప్పుడు తన ప్రజలకు అమర్త్యత నిస్తాడు. ఆమీదట తాము వారసత్వం కలిగి ఉన్న రాజ్యాన్ని స్వతంత్రించు కోవాల్సిందిగా వారిని ఆయన ఆహ్వానిస్తాడు. 
    

    
      
    

    
      క్రీస్తు రాకకు ముందు సంభవించాల్సి ఉన్న విశ్వవ్యాప్త శాంతి, భూమిపై దేవుని రాజ్యం వంటి సంఘటనలు రెండో రాకడ తదుపరి చోటుచేసుకోనే కార్యాలని ఇవీ ఇంకా ఇతర లేఖనాలూ మిల్లర్ కి సుస్పష్టం చేశాయి. పైగా కాల సూచనలు, లోకపరిస్థితిని చూస్తూవుంటే ప్రవచనం వివరిస్తున్న చివరి దినాలు ఇవే అనిపించింది. ప్రస్తుత స్థితిలో లోకం చరమాంకానికి దాదాపు సమయమయ్యిందని తన లేఖన అధ్యయనం నుంచి మిల్లర్ నిర్ధారించాడు. 
    

    
      
    

    
      “నా మనస్సును బాధించిన ఇంకో రకమైన నిదర్శనం లేఖనాల్లోని వంశావళి... గతంలో నెరవేరిన ప్రవచిత సంఘటనలు తరచు ఒక నిర్దిష్ట కాల వ్యవధిలో నెరవేరినట్లు కనుగొన్నా ను. జలప్రళయానికి ముందు నూట ఇరవై ఏళ్ళు (ఆది. 6:3) దానికి ముందు ఏడు రోజుల వ్యవధి, అంతట ప్రవచితమైన నలభై దినాల వర్షం ( ఆది7:4) అబ్రాహాము సంతతి నాలుగు వందల సంవత్సరాలు పరదేశవాసం(ఆది 15:13) పానదాయకుడు, భక్ష్యకారుల మూడు దినాల కలలు (ఆది 40:1220) ఫరో ఏడు సంవత్సరాలు (ఆది 41:2654) అరణ్యంలో నలభై సంవత్సరాలు (సంఖ్యా 14:34) మూడున్నర సంవత్సరాల కరవు (1రాజులు 17:1) లూకా 4:25) బానిసత్వం (యిర్మీయ 25:11) చూడండి. నెబుకద్నెజరు ఏడు కాలాలు (దాని 4:1316), యూదులకు ఏర్పాటైన డబ్బయి వారాలు (దాని 9:2427) ఇవన్నీ ప్రవచనాలే. ప్రవచితమైనట్లే ఇవి నెరవేరాయి.” బ్లిస్, పుటలు 74,75. 
    

    
      
    

    
      తన బైబిలు అధ్యయనంలో తన అవగాహన మేరకు కాలక్రమానుసార సమయాలు క్రీస్తు రెండోరాకడ వరకు విస్తరిస్తాయని కనుగొన్నప్పుడు అవి దేవుడు తన సేవకులకు బయలు పర్చిన నిర్ణయ కాలాలు” అని మిల్లర్ పరిగణించాల్సి వచ్చింది. “రహస్యములు మన దేవుడైన యెహోవాకు చెందును. అయితే... బయలుపర్చబడినవి యెల్లప్పుడు మనవియు మన సంతతివారివియు నగుసు” అని మోషే అంటున్నాడు. “తన సేవకులైన ప్రవక్తలకు తాను సంకల్పించిన దానిని బయలు పరచకుండ ప్రభువైన యెహావా యేమియు చేయడు” అని ఆమోసు ద్వారా ప్రభువు సెలవిస్తున్నాడు. ద్వితీ. 29:29; ఆమోసు 3:7. కనుక మానవ చరిత్రలో చోటు చేసుకోనున్న బ్రహ్మాండమైన ఘటనను లేఖనాలు స్పష్టంగా సూచిస్తున్నట్టు లేఖన విద్యార్థులు గుండెలపై చేయివేసుకొని చెప్పవచ్చు. 
    

    
      
    

    
      “దైవావేశం వల్ల కలిగిన ప్రతి లేఖనం ప్రయోజనకరమైనదని, (2తిమోథి3:16) అది మనుషుని ఇచ్చనుబట్టి కలుగలేదు గాని మనుష్యులు పరిశుద్ధాత్మ వలన ప్రేరేపింపబడినవారై దేవుని మూలముగా పలికిరి (2 పేతురు 1:21) “లేఖనముల వలను ఆదరణ వలనను మనకు నిరీక్షణ కలుగుటకై పూర్వము వ్రాయబడినవన్నియు మనకు బోధ కలుగునిమిత్తము వ్రాయబడియున్నవని (రోమా 15:4) నేను సంపూర్తిగా గుర్తించినప్పుడు బైబిలులోని కాలక్రమానుసార భాగాలు కూడా బైబిలులో అంతర్భాగాలని ఇతర లేఖనాలమల్లేనే వీటిని కూడా మనం పరిగణించాలని నేను భావించాను. కృపగల దేవుడు మనకు ఏది బయలు పర్చటానికి ఉచితమని భావిస్తున్నాడో దానిని అవగాహన చేసుకోటంలో ప్రవచన కాలవ్యవధుల్ని విస్మరించే హక్కు నాకు లేదని భావించాను” - బ్లిన్, పుట 75. 
    

    
      
    

    
      రెండోరాక సమయాన్ని విస్పష్టంగా బయలు పర్చుతున్న ప్రవచనం దానియేలు 8:14. “రెండువేల మూడువందల దినముల మట్టుకేయని నాతో చెప్పెను. అప్పుడు ఆలయ పవిత్రతనుగూర్చిన తీర్పు తీర్చబడును.” లేఖనమే లేఖనార్థాన్ని చెబుతుంది అన్న తన సూత్రాన్ననుసరించి చిహ్నరూపక ప్రవచనంలో ఒక దినం ఒక సంవత్సరమని (సంఖ్యా 14:34; యెహె 4:6) మిల్లర్ తెలుసుకొన్నాడు. రెండువేల మూడువందల ప్రావ చనిక దినాలు లేదా సంవత్సరాలు యూదు పాలన కాలానికి మించి కొనసాగుతాయని అందుచేత అది ఆ కాలంనాటి ఆలయానికి వర్తించటం అసంభవమని మిల్లర్ భావించాడు. క్రైస్తవ శకంలో లోకమే ఆలయమున్న సామాన్య అభిప్రాయాన్ని మిల్లర్ అంగీకరించాడు. అందుచేత దానియేలు 8:14 లో ప్రవచితమైన ఆలయ శుద్ధీకరణ రెండోరాక సమయంలో అగ్నిచేత లోకం శుద్ధీకరణ కార్యాన్ని సూచిస్తోందని మిల్లర్ అభిప్రాయపడ్డాడు. అందుకని రెండువేల మూడువందల దినాలకు నిర్దిష్టమైన ప్రారంభాన్ని కనుగొంటే క్రీస్తు రెండోరాకడ సమయాన్ని సులభంగా నిర్ధారించవచ్చు ననుకొన్నాడు. లక్ష్యసిద్ధి కలిగే ఆ మహోజ్వల సమయం ఇలా ప్రకటితమౌతుంది. అహంకారం, అధికారం, డంబం, ఆడంబరం, దుర్మార్గత, హింసతో కూడిన ప్రస్తుత కాలం అంతమొందుతుంది.” - బ్లిస్, పుట 76. 
    

    
      
    

    
      మిల్లర్ నూతనోత్సాహంతో ప్రవచన పరిశీలనను మొదలు పెట్టాడు. ఇప్పుడు తనకు ఎంతో ప్రాముఖ్యాన్ని సంతరించుకొన్న అధ్యయనంలో రేయింబగళ్లు గడిపాడు. 2300 దినాల ఆరంభానికి దానియేలు ఎనిమిదో అధ్యాయంలో ఎలాంటి ఆధారమూ ఆయనకు దొరకలేదు. ఆ దర్శనాన్ని గ్రహించటానికి దానియేలుకు తోడ్పడేందుకు గాబ్రియేలు దూత నియమితుడైనప్పటికీ ఆయన దానియేలుకు పాక్షిక వివరణనను మాత్రమే ఇచ్చాడు. సంఘంపై విరుచుకు పడనున్న హింసాకాండను దర్శనంలో ప్రవక్త తిలకించగా ఆయన శక్తి సన్నగిల్లింది. ఆయన అది భరించలేకపోయాడు. దూత ఆయనను కొద్దిసేపు విడిచి వెళ్లాడు. దానియేలు మూర్చిల్లి కొన్నాళ్లు వ్యాధిగ్రస్తుడై ఉన్నాడు.” “ఈ దర్శనమును గూర్చి విస్మయము గలవాడనైతిని గాని దాని సంగతి తెలుప గలవాడెవడును లేకపోయెను” అన్నాడాయన. 
    

    
      
    

    
      అయినా “యీ దర్శన భావమును ఇతనికి తెలియజేయు”మన్నది దేవుని ఆదేశం. ఆ ఆదేశం నెరవేరాలి. అందుకు అనుగుణంగా దూత కొంతకాలం దరిమిలా దానియేలు వద్దకు వచ్చి ఇలా అన్నాడు, “దానియేలూ, నీకు గ్రహింపు శక్తి ఇచ్చుటకు నేను వచ్చితిని” కావున ఈ సంగతిని తెలుసుకొని నీకు కలిగిన దర్శన భావమును గ్రహించుము.” దానియేలు 8:27,16;9:22; 23, 2527. ఎనిమిదో అధ్యాయంలోని దర్శనం సందర్భంగా వివరణ దొరకని ముఖ్య విషయం ఒకటి మిగిలిపోయింది. అదే 2300 దినాల వ్యవధిని గూర్చిన సమయం. కనుక దూత దర్శన భావాన్ని బోధ పర్చటానికి పూనుకొన్నప్పుడు ప్రధానంగా ఈ సమయాన్ని గూర్చి ప్రస్తావిస్తున్నాడు. 
    

    
      
    

    
      “నీ జనమునకును పరిశుద్ధ పట్టణమునకును డెబ్బది వారములు విధింపబడెను. యెరూషలేము మరల కట్టించవచ్చునని ఆజ్ఞ బయలుదేరిన సమయము మొదలు కొని అభిషిక్తుడగు అధిపతి వచ్చువరకు ఏడువారములు పట్టునని స్పష్టముగా గ్రహించుము. అరువది రెండు వారములు తొండర గల సమయములందు పట్టణపు రాచవీధులును కందకములును మరల కట్టబడును. ఈ అరువది రెండు వారములు జరిగిన పిమ్మట ఏమియు లేకుండ అభిషిక్తుడు నిర్మూలము చేయబడును... అతడు ఒక వారము వరకు అనేకులకు నిబంధనను స్థిరపరచును. అర్ధవారమునకు బలిని నైవేద్యమును నిలిపి వేయును” 
    

    
      
    

    
      ఎనిమిదో అధ్యాయములోని దర్శనంలో “రెండువేల మూడువందల దినముల మట్టుకే ... అప్పుడు ఆలయ పవిత్రతను గూర్చిన తీర్పు తీర్చబడును” అన్న వాక్యంలోని సమయం దానియేలుకు అవగాహన కలిగించేందుకు ప్రత్యేకించి దూత నియుక్తుడయ్యాడు. “సంగతిని తెలుసుకొని దర్శన భావమును గ్రహించుమని దానియేలుకు చెప్పిన మీదట దూత పలికిన మొట్టమొదటి మాటలు ”నీ జనమునకును పరిశుద్ధ పట్టణమునకును డెబ్బది వారములు విధించబడినవి” అన్నమాటలు “విధించబడెను”గా ఇక్కడ అనువాదమైన పదానికి “ప్రత్యేకించెను” అని అర్ధము. 490 సంవత్సరాలను సూచించే డెబ్బయి వారాలు యూదులకోసం ప్రత్యేకంగా ఏర్పాటయ్యాయి. 8 వ అధ్యాయంలో పేర్కొంటున్న కాలం 2300 దినాల కాలమే గనుక డెబ్బయి వారాలు ఈ కాలవ్యవధి నుంచే ప్రత్యేకంగా ఏర్పాటై ఉండాలి. కాబట్టి ఈ డెబ్బయి వారాలు 2300 దినాలలో భాగమై ఉండాలి. ఈ రెండు కాలవ్యవధులు కలిసి ఉండాలి. యెరూషలేము పునరుద్ధరణకు ఆదేశం జారీ అవ్వటంతో డెబ్బయి వారాల కాలం ఆరంభమౌతుందని దూత పలికాడు. ఈ ఆదేశానికి ఆరంభ తేది కనుగోటం జరిగితే 2300 దినాల కాలం ఆరంభం కనుగోటం ఏమాత్రం కష్టం కాదు. 
    

    
      
    

    
      ఈ ఆదేశం ఎజ్రా ఏడో అధ్యాయం 12-26 వచనాలలో ఉంది. క్రీ. పూ. 454 లో పర్యా దేశపు రాజు అర్తహషస్త ఈ ఆదేశాన్ని జారీచేశాడు. చకోరేషు, దర్యావేషు, అర్తహషస్త అను పారశీక దేశపు రాజుల ఆజ్ఞచొప్పున” దైవ మందిరం నిర్మితి అయినట్లు ఎజ్రా 6:14 ఉన్నది. ఈ ఆదేశాన్ని రూపకల్పన చేయటంలోను, ధ్రువీకరించటంలోను, పూర్తిచేయటంలోను ప్రవచనం కోరుతున్న పరిపూర్ణత్వాన్ని సమకూర్చుతూ 2300 సంవత్సరాల ఆరంభానికి ఈ ముగ్గురు రాజులు తోడ్పడ్డారు. ఈ ఆదేశం జారీ అయిన కాలంగా క్రీ.పూ. 457 వ సంవత్సరాన్ని తీసుకొంటే డెబ్బయి వారాల సందర్భంగా ప్రవచనం పేర్కొంటున్న ప్రతి వివరమూ నెరవేరినట్లు కనిపించింది. 
    

    
      
    

    
      “యెరూషలేము మరల కట్టించవచ్చునని ఆజ్ఞ బయలుదేరిన సమయము మొదలు కొని అభిషిక్తుడగు అధిపతి వచ్చు వరకు ఏడు వారములు పట్టునని స్పష్టముగా గ్రహించుము. అరువది రెండు వారములు తొందరగల సమయములందు పట్టణపు రాచవీధులును కందకములును కట్టబడును” - అనగా అరవైతొమ్మిది వారాలు లేదా 483 సంవత్సరాలు. అర్తహషస్త ఆదేశం క్రీ. పూ.457 శరత్కాలంలో అమలయ్యింది. ఈ నాటి నుంచి 483 సంవత్సరాల కాలం క్రీ. శ. 27 పరకు సాగింది. ఆ సమయాన ఈ ప్రవచనం నెరవేరింది. “మెస్సీయ” అన్న పదానికి “అభిషిక్తుడు” అని అర్ధం. క్రీ.పూ. 27న క్రీస్తు యోహాను వల్ల బాప్తీస్మం పొంది ఆత్మాభిషేకం పొందాడు. “దేవుడు నజరేయుడైన యేసును పరిశుద్ధాత్మతోను, శక్తితోను అభిషేకించెను” అంటూ అపోస్తలుడు పేతురు సాక్ష్యమిస్తున్నాడు. అ.కా.10:38. స్వయంగా రక్షకుడైన క్రీస్తే ఇలా ప్రకటించుకొన్నాడు, “ప్రభువు ఆత్మ నామీద ఉన్నది. బీదలకు సువార్త ప్రకటించుటకై ఆయన నన్ను అభిషేకించెను. చెరలోనున్న వారికి విడుదలను, గ్రుడి వారికి చూపును (కలుగునని) ప్రకటించుటకును నలిగిన వారిని విడిపించుటకును ప్రభువు హితవత్సరము ప్రకటించుటకును ఆయన నన్ను పంపియున్నాడు. ” లూకా 4:18. తన బాప్తిస్మం అనంతరం “కాలము సంపూర్ణమైయున్నది. దేవుని రాజ్యము సమీపించియున్నది. ” అని బోధిస్తూ యేసు గలిలయకు వెళ్లాడు. మార్కు 1:15. 
    

    
      
    

    
      “అతడు ఒక వారము వరకు అనేకులకు నిబంధనను స్థిరపరచును” ఇక్కడ ప్రస్తావించిన “వారము” డెబ్బయి వారాల్లో చివరిది. యూదులకు ప్రత్యేకంగా ఏర్పాటైన కాలంలోని చివరి ఏడు సంవత్సరాలు. క్రీ.శ. 27-34 మధ్యకాలంలో క్రీస్తు వ్యక్తిగతంగాను అనంతరం తన శిష్యుల ద్వారాను ప్రత్యేకంగా యూదులకు సువార్త ఆహ్వానాన్ని అందించాడు. దేవుని రాజ్య సువర్తమానంతో వెళ్ళిన అపోస్తలులకు రక్షకుడు ఈ సూచన చేశాడు, “మీరు అన్యజనుల దారి లోనికి వెళ్లకుడి, సమరయుల యే పట్టణములోనైనను ప్రవేశింపకుడిగాని ఇశ్రాయేలు వంశములోని నశించిన గొట్టెల యొద్దకే వెళుడి” మత్తయి10:5,6. “అర్ధ వారమునకు బలిని నైవేద్యమును నిలిపివేయును” క్రీ. శ. 31 లో తన బాప్తిస్మం అయిన మూడున్నర సంవత్సరాలకు మన రక్షకుడు సిలువ మరణం పొందాడు. రానున్న దేవుని గొర్రె పిల్లను సూచిస్తూ నాలుగువేల సంవత్సరాలు ఆచరణలో ఉన్న బల్యర్పణ వ్యవస్థ కల్వరిలో జరిగిన బలిదానంతో అంతమొందింది. ముంగురుతు వాస్తవాన్ని కలిసినప్పుడు ఆచార ధర్మశాస్త్రంలోని బల్యర్పణలు నైవేద్యాలు అంతం కావలసి ఉన్నాయి. 
    

    
      
    

    
      యూదులకు ప్రత్యేకంగా ఏర్పాటయిన డెబ్బయి వారాలు లేదా 490 సంవత్సరాలు క్రీ.శ. 34 లో అంతమైనట్లు మనం తెలుసుకొన్నాం. ఆ తరుణంలో యూదు సెహెడ్రైన్ తీసుకొన్న చర్యల ద్వారా అనగా స్టెఫస్ మరణం, క్రీస్తు అనుచరుల హింస ద్వారా యూదు జనాంగం సువార్తను తిరస్కరించింది. ఇక రక్షణ వర్తమానం ఎంపిక అయిన జనాంగమైన యూదులకే పరిమితం కాకుండా లోకానికి ప్రకటితమయ్యింది. హింస కారణంగా యెరూషలేమునుంచి పారిపోయిన శిష్యులు “సువార్త వాక్యమును ప్రకటించుచు సంచారము చేసిరి” “అప్పుడు ఫిలిప్పు సమరయ పట్టణం వరకును వెళ్లి క్రీస్తును వారికి ప్రకటించుచుండెను. ” కైసరయలో శతాధిపతి దైవ భక్తుడు అయిన కొర్నేలీకి పేతురు సువార్త అందించాడు. పట్టుదలకు మారుపేరైన పౌలు క్రైస్తవుడయ్యాడు. “దూరముగా అన్యజనుల యొద్దకు” సువర్తమానం తీసుకు వెళ్లటానికి దేవుడు ఆయనకు పిలుపునిచ్చాడు అ.కా. 8:4,5; 22:21. 
    

    
      
    

    
      ఇప్పటి వరకు ప్రవచనాల్లోని ప్రతీ వివరం నెరవేరింది. డెబ్బయి వారాల కాలం క్రీ. పూ. 457లో ప్రారంభమై క్రీ. శ. 34 లో ముగిసిందన్నది నిర్ధారణ అయ్యింది. ఈ సమాచారం ఆధారంగా 2300 దినాల సమాప్తిని కనుగొనటం ఏమంత కష్టం కాదు. డెబ్బయి వారాలు లేదా 490 దినాలు 2300 దినాల్లో నుంచి తీసివేస్తే 1810 దినాలు మిగిలి ఉంటాయి. 490 దినాలు ముగిసిన తరువాత 1810 దినాలు ఇంకా నెరవేరాల్సి ఉన్నాయి. క్రీ.శ. 34 నుంచి 1810 సంవత్సరాలు 1844 వరకు కొనసాగుతాయి. అందునుబట్టి దానియేలు 8:14లోని 2300 దినాలు 1844లో సమాప్తమౌతున్నాయి. ఈ గొప్ప ప్రవచన కాలాంతంలో దేవుని దూత సాక్ష్యం ప్రకారం “ఆలయ పవిత్రతను గూర్చిన తీర్పు తీర్చబడును” ఆలయ పవిత్రతను గూర్చిన సమయం - ఇది క్రీస్తు రెండోరాక సమయంలో జరుగుతుందని లోకమంతా నమ్ముతున్నది.. కచ్చితంగా వ్యక్తమౌతున్నది. 
    

    
      
    

    
      2300 దినాలు 1844 సంవత్సర గ్రీష్మకాలంలో అంతమొందుతాయని మిల్లర్ ఆయన సహచరులు మొట్టమొదట విశ్వసించారు. అయితే ప్రవచనం సూచిస్తున్నది అదే సంవత్సరం శరత్కాలంలో. ఈ అంశాన్ని అపార్థం చేసుకున్నందువల్ల ప్రభువు రాకకు క్రితం తేదీని నిర్ణయించుకొన్న వారికి ఆశాభంగం, ఆందోళన ఎదురయ్యాయి. కాగా 2300 దినాలు 1844 లో ముగిశాయి. ఆలయ పవిత్రతకు సంకేతంగా ఉన్న సంఘటన ఇక జరగాల్సి ఉన్నది అన్న వాదనకు బలం ఏమాత్రం తగ్గలేదు. 
    

    
      
    

    
      లేఖనాలు దేవుడు బయలు పర్చటం వల్ల కలిగాయని నిరూపించే ఉద్దేశంతో మిల్లర్ లేఖన అధ్యయనానికి పూసుకొన్నాడు. ఇప్పుడు తనకు కలిగిన నిశ్చితాభిప్రాయం ఏర్పడుతుందని మిల్లర్ ఆరంభంలో ఊహించలేదు. తన పరిశీలన ఫలితాలు మిల్లర్ని విస్మయపర్చాయి. లేఖన నిదర్శనం కాదనలేనంత స్పష్టంగా బలంగా ఉన్నట్లు కనుగొన్నాడు. 
    

    
      
    

    
      మిల్లర్ దీక్షగా రెండు సంవత్సరాలు బైబిలు అధ్యయనంలో గడిపాడు. 25 సంవత్సరాల్లో క్రీస్తు తన ప్రజలను విమోచించేందుకు వస్తాడని 1818 లో మనసారా నమ్మాడు. మిల్లర్ ఇలా అన్నాడు, “ఆ ఆనందమయమైన సమయాన్ని గూర్చి ఆలోచించినప్పుడు నాలో వెల్లివిరిసిన ఉత్సాహం అంత ఇంతకాదు. రక్షణ పొందిన వారి ఆనందంలో పాలు పంచుకోవాలన్న ప్రగాఢ వాంఛ నాలో పరవళ్లు తొక్కింది. ఇప్పుడు నాకు బైబిలు ఒక నూతన గ్రంథం. అది నా మస్తిష్కానికి నిజమైన విందు భోజనం. దాని బోధనల్లోని అస్పష్ట సంగతులు, మర్మ విషయాలు ఇప్పుడు నా మనసుకు తేటతెల్లమయ్యాయి. దైవగ్రంథం నుంచి వచ్చిన స్పష్టమైన వెలుగే ఇందుకు కారణం.ఆహా! సత్యం ఎంత ప్రకాశవంతంగా మహిమకరంగా కనిపించింది! క్రితం నాకు కనిపించిన వైరుధ్యాలు, అసంగతాలు మాయమయ్యాయి. నేను తృప్తికరంగా గ్రహించలేని అనేక వాక్యభాగాలుండేవి. ఇప్పుడవి ఎంచక్కా గ్రాహ్యమౌతున్నాయి. వాక్యం నుంచి వచ్చే ప్రకాశత క్రితం నా చీకటి మనసులో కాంతిని నింపింది. అందుచేత ఇంతకు పూర్వం నేను అనుభవించని ఆనందాన్ని లేఖన అధ్యయనం నాకిస్తున్నది.”. బిస్, పుట 76,77. 
    

    
      
    

    
      “ఇంత స్వల్ప వ్యవధిలో నెరవేరాల్సిన గంభీర సంఘటనలను లేఖనాలు ప్రవచిస్తున్నవన్న నమ్మిక కలగటంతో మనసును కలవరపెట్టే నిదర్శనం దృష్ట్యా ప్రపంచం పట్ల నా విధి ఏమిటన్నది ఉత్పన్నమైంది.”- అదే పుస్తకం, పుట 81. తాను కనుగొన్న సత్యాన్ని ఇతరులతో పంచుకోవటం తన విధ్యుక్త ధర్మమని ఆయన భావించాడు. దుర్మార్గుల నుంచి వ్యతిరేకత ఎదురౌతుందని భావించినా తాము ప్రేమిస్తున్నామని క్రైస్తవులంతా చెప్పుకొంటున్న ప్రభువును కలుసుకోటానికి అందరూ సంబరపడ్డారన్న ఆశాభావం ఆయనలో చోటుచేసుకొంది. ఆయనకొచ్చిన భయమంతా... త్వరలో తమకు సంభవించనున్న మహిమకరమైన విడుదలను గూర్చి తలస్తూ లోతుగా పరిశీలించకుండా ప్రజలు ఈ సత్యాన్ని అంగీకరిస్తారేమో అన్నదే. తన అవగాహనలో పొరపాటున్నదేమో, ఆ కారణంగా ఇతరుల్ని తప్పుదారి పట్టిస్తున్నానేమో అన్న ఆలోచనలు ఆ సత్యాన్ని ప్రకటించకుండా చేశాయి. అందుచేత తన సమాచారాన్ని విశ్లేషణల్ని పునఃపరిశీలిస్తూ తనకు ఎదురైన ప్రతీ సమస్యను జాగ్రత్తగా పరిగణించాడు. సూర్యకిరణాల ముందు పొగమంచు మాయమయ్యేటట్లు తన అభ్యంతరాలన్నీ ఇట్టే మాయమయ్యాయి. ఇలా గడిచిన అయిదు సంవత్సరాల అనంతరం తాను నమ్ముతున్నది యధార్ధమైనదని తేలింది. 
    

    
      
    

    
      లేఖనాలు ఇంత స్పష్టంగా బోధిస్తున్నాయని తాను నమ్ముతున్న సత్యాన్ని ఇతరులకు పంచాలి అన్న కోరిక ఇప్పుడు ఆయనను బలవంతం చేస్తున్నది. “నేను నా వ్యాపార కార్యకలాపాల్లో నిమగ్నమై ఉన్నప్పుడు, “దుర్మార్గుడా, నీవు నిశ్చయముగా మరణము నొందుదుపని దుర్మారునికి నేను సెలవియ్యగా అతడు తన దుర్మార్గతను విడిచి జాగ్రత్త పడునట్లు నీవు ఆ దుర్మార్గునికి నా మాట తెలియజేయని యెడల ఆ దుర్మార్గుడు తన దోషమును బట్టి మరణము నొందునుగాని అతని ప్రాణమును గూర్చి నిన్ను విచారణ చేతును. అయితే ఆ దుర్మారుడు తన దుర్మారతను విడువ వలెనని నీవు అతనిని హెచ్చరిక చేయగా అతడు తన దుర్మార్థతను విడువని యెడల అతడు తన దోషమును బట్టి మరణము నొందునుగాని నీవు నీ ప్రాణమును దక్కించు కొందువు.” యెహేజ్కేలు 33:8, 9. దుర్మార్గులకు గట్టిగా హెచ్చరిక చేయటం జరిగితే వారు పెద్ద సంఖ్యలో పశ్చాత్తాపం పొందుతారని వారిని హెచ్చరించకపోతే వారి రక్తానికి బాధ్యత నాదే అవుతుందని భావించాను”- బ్లిస్, పుట 92. 
    

    
      
    

    
      ఎవరో ప్రబోధకులు తన అభిప్రాయాలు విని వాటిని ప్రచారం చేయాలని మిల్లర్ ప్రార్ధిస్తూ తన ఈ అభిప్రాయాన్ని వ్యక్తిగతంగా వ్యక్తంచేయటం మొదలుపెట్టాడు. కాగా ఈ హెచ్చరికను ప్రజలకందించటం తన వ్యక్తిగత ధర్మమూ బాధ్యతా అన్న నమ్మకం బలం పుంజుకొంది. “వెళ్లు, దీన్ని లోకానికి చాటించు. వారు నశిస్తే దానికి నీవే జవాబుదారివి” అన్న మాటలు ఆయనకు పదేపదే వినిపిస్తున్నాయి. తొమ్మిదేళ్ళు వేచి ఉన్నాడు. ఆయన హృదయ భారం ఏమీ తగ్గలేదు. చివరికి 1831లో మొట్ట మొదటి సారిగా తన విశ్వాసానికి కారణాల్ని బహిరంగంగా వెలిబుచ్చాడు. 
    

    
      
    

    
      ఎద్దులతో పొలం దున్నుతున్న ఎలీషా ప్రవక్త పదవి తాలుకు పిలుపు పొందినట్లు విలియమ్ మిల్లర్ నాగలి విడిచి ప్రజలకు దేవుని రాజ్య మర్మాన్ని వివరించేందుకు పిలుపుపొందాడు. భయంతో వణకుతూ తన వృత్తిని చేపట్టి తన శ్రోతలను మెట్టువెంట మెట్టుగా ప్రవచన కాలాలగుండా నడిపించి క్రీస్తు రెండోరాక వరకు తెచ్చాడు. తన ఉపన్యాసాలపై ప్రజలు చూపుతున్న ఆసక్తిని చూసినప్పుడు ఆయనలో శక్తి ఉద్రేకం రెండూ పెరిగాయి. 
    

    
      
    

    
      ఏ ప్రజల మాటల్లో మిల్లర్ దేవుని పిలుపు విన్నాడో వారి విజ్ఞప్తి మేరకు తన అభిప్రాయాల్ని బహిరంగంగా వెలిబుచ్చటానికి అంగీకరించాడు. ఇప్పుడు ఆయన వయసు ఏభై ఏళ్లు. ముందెప్పుడూ బహిరంగంగా ప్రసంగించి యెరుగడు. తన ముందున్న మహత్కార్యానికి అసమర్చుణ్ణి అన్న భావన ఆయనను కుంగదీస్తున్నది. కాని ఆయన కృషి మొదటి నుంచీ అనేకులకు రక్షణ భాగ్యాన్నందిస్తూ వచ్చింది. ఆయన మొదటి ఉపన్యాసం మతం పట్ల గొప్ప ఆసక్తి పుట్టించింది. ఇద్దరు వ్యక్తులు మినహా పదమూడు కుటుంబాలు క్రైస్తవాన్ని స్వీకరించాయి. తక్కిన స్థలాల్లో ఉసన్యసించాల్సిందిగా ఆహ్వానాలు వచ్చాయి. ప్రతీ స్థలంలోనూ ఆయన కృషి ఫలితంగా దైవ సేవ బలోపేతమయ్యింది. పాపులు మారుమనసు పొందారు. క్రైస్తవులు ఇతోధిక సేవకు తమ్మును తాము అంకితం చేసుకొన్నారు. నాస్తికులు, అవిశ్వాసులు బైబిలును నమ్మి క్రైస్తవ మతాన్ని స్వీకరించారు. మిల్లర్ ఎవరిమధ్య పని చేశాడో వారు ఇలా సాక్ష్యమిచ్చారు, “ఇతరులకు అందుబాటులోలేని ఒక తరగతి వ్యక్తులను ఆయన చేరగలిగాడు.”. అదే పుస్తకం, పుట 138. ప్రజల మనసులను మతంలోని గొప్ప సంగతుల తట్టు తిప్పి ఆయా నగరాల్లో పెరుగుతున్న లోకాశలు శరీరేచ్ఛలకు అడ్డుకట్ట వేసే లక్ష్యంతో ఆయన బోధ సాగింది. 
    

    
      
    

    
      ప్రతీ పట్టణంలోను ఇరవై ముపై మంది, కొన్ని స్థలాల్లో వందలాది మంది ఆయన బోధ ఫలితంగా మారుమనసు పొందారు. అనేక పట్టణాల్లో దాదాపు ప్రొటస్టాంట్ సంఘాలన్నీ ఆయన బోధకు తలుపులు తెరిచాయి. ఆయన సేవలకు ఆహ్వానం అనేక సంఘాల నుంచి వచ్చేది. ఆహ్వానం లేకుండా ఏ సంఘంలోను ప్రసంగించకూడదన్నది ఆయన నియమం. అయినా వచ్చిన ఆహ్వానాలన్నింటిని అంగీకరించటం సాధ్య పడేదికాదు. రెండో రాకకు నిర్దిష్ట సమయం విషయంలో ఆయన అభిప్రాయాల్ని అంగీకరించని పలువురు, క్రీస్తు రాకడ సమీపంలో ఉన్నదని దానికి సిద్ధపడాల్సిన అవసరం ఉందని గుర్తించారు. కొన్ని పెద్ద పెద్ద నగరాల్లో ఆయన కృషి ఫలితంగా కొన్ని మార్పులు చోటుచేసుకొన్నాయి. సారా వ్యాపారులు ఆ వృత్తిమానుకొని తమ దుకాణాలను ప్రజలకు సమావేశ స్థలాలుగా మార్చారు. జూద గృహాలు మాయమయ్యాయి. నాస్తికులు అవిశ్వాసులు అందరికీ రక్షణ ఉంటుందనే వారు. ముష్కరులు అందరిలోను మార్పు చోటుచేసుకొన్నది. వీరిలో కొందరు ఏళ్లు తరబడి గుడి ముఖం చూడని వారు. ఆయాముతశాఖలు వివిధ నివాసగృహాల్లో దాదాపు ప్రతీ గంటకూ ప్రార్థన సమావేశాలు ఏర్పాటుచేశాయి. వ్యాపార వేత్తలు ప్రతీ మధ్యాహ్నం ప్రార్ధన సమావేశాలకు హాజరయ్యేవారు. సమావేశాల్లో అనవసరమైన ఉద్రేకం లేదు. అందరి మనసుల్లో గంభీరత రాజ్యమేలింది. పూర్వం సంస్కర్తల కృషిమల్లేనే ఆయన కృషి కూడా విశ్వాసాన్ని అవగాహనను ప్రోది చేసిందే తప్ప భావోద్రేకాలను రెచ్చగొట్టలేదు. 
    

    
      
    

    
      మిల్లర్ బాప్టిస్ట్ సంఘ సభ్యుడు. 1833 లో సువార్త సేవకుడిగా బాప్టిస్టు సంఘం నుంచి లైసెన్స్ పొందాడు. ఆ సంఘానికి చెందిన బోధకులనేక మంది ఆయన సేవపై ఆమోదముద్రవేశారు. వారి ఆదరాభిమానాలతోనే మిల్లర్ తన సువార్త కృషిని సాగించాడు. ఆయన నిత్యం ప్రయాణాలు చేస్తూ సువార్త ప్రచారం చేశాడు. ఆయన సువార్త సేవలు ముఖ్యంగా న్యూ ఇంగ్లండు మిడిల్ రాష్ట్రాలకు పరిమితమయ్యాయి. చాలా ఏళ్లు తన ప్రయాణ ఖర్చుల్ని తానే భరించాడు. ఎక్కడికైనా ఆహ్వానితుడైనప్పుడు ఆయన ప్రయాణ ఖర్చులకు సరిపడా ద్రవ్యం ఎన్నడూ లభించలేదు. ఇలా తన బహిరంగ సేవలు ఆయనకు లాభం కూర్చకపోగా తన ఆస్తిని హరించేవిగా పరిణమించాయి. ఆయనది గంపెడు సంతానం. కుటుంబ సభ్యులంతా జాగ్రత్తపరులు శ్రమజీవులు గనుక వారి కుటుంబ వ్యవసాయం వారి భుక్తికి ఏమీ లోటు రానివ్వలేదు. 
    

    
      
    

    
      క్రీస్తు రెండో రాకడ త్వరలోసంభవిస్తుందనటానికి నిదర్శనాలను గూర్చి మిల్లర్ బహిరంగంగా ప్రచారం చేయటం మొదలు పెట్టిన రెండేళ్ళకు అనగా 1833 లో క్రీస్తు తన రెండో రాకడ సందర్భంగా ప్రస్తావించిన సూచనల్లో చివరిది కనిపించింది. “ఆకాశము నుండి నక్షత్రములు రాలును” అన్నాడు యేసు. మత్తయి 24:29. ప్రభువు దినాన్ని వివరించే దృశ్యాన్ని దర్శనంలో చూసినప్పుడు ప్రకటన గ్రంధంలో యోహానిలా అంటున్నాడు, “పెద్దగాలి చేత ఊగులాడు అంజూరపు చెట్టు నుండి అకాలపు కాయలు రాలినట్లు ఆకాశ నక్షత్రములు భూమిమీద రాలెను” ప్రకటన 6:13. నవంబరు 13, 1833 లో సంభవించిన ఉల్కాపాతంలో ఈ ప్రవచనం నెరవేర్పు జరిగింది. అది చరిత్రలో అతి విస్తృతమైన, విచిత్రమైన ఉల్కాపాత విన్యాసం. అమెరికా సంయుక్త రాష్ట్రాల్లోని ఆకాశ విశాలం యావత్తు గంటలు తరబడి గొప్ప శబ్దం చేసుకొంటూ బ్రహ్మాండమైన వెలుగుతో ప్రజ్వలించింది. ఈ దేశంలో మొట్టమొదటి వలస ఏర్పడ్డప్పటి నుంచీ ఆకాశంలో ఇలాంటి ఘటన చోటు చేసుకోలేదు. ఈ దృశ్యాన్ని ఒక వర్గం ప్రజలు అమితాశక్తితో తిలకిస్తే ఇంకో వర్గం ప్రజలు భయంతోను వణకుతోను తేరిచూశారు. “ దాని ఔనత్యం, సౌందర్యం జ్ఞాపకాలు అనేకుల హృదయాల్లో ఇంకా ఉన్నాయి... ఉల్కలు కురిసినంత దట్టంగా వర్షం ఎన్నడు కురువలేదు. తూర్పు, పడమర, ఉత్తరం, దక్షిణం అన్నిదిశలా అది ఒకేలా వుంది. ఒక్క మాటలో చెప్పాలంటే ఆకాశం యావత్తు కదులున్నట్లు అనిపించింది... 
    

    
      
    

    
      ఆచార్య సిల్లీమెన్స్ జర్నలో అభివర్ణితమైనట్లు ఈ విన్యాసాన్ని ఉత్తర అమెరికా ప్రజలంతా తిలకించారు... రెండు గంటల నుంచి తెల్లవారే వెలుగు వచ్చేవరకు మేఘాలు లేకుండా ఆకాశం నిర్మలంగా ఉన్న వేళ ఆకాశమంతా ప్రచండ కాంతులతో ధగధగ మెరిసిపోయింది.”- ఆర్.ఎమ్. డేవన్స్, అమెరికన్ ప్రోగ్రెస్, ఆర్. ది. గ్రేట్ ఇవెంట్స్ ఆఫ్ ది గ్రేటెస్ట్ సెంచురి, అధ్యా 28, 1-5 పేరాలు. 
    

    
      
    

    
      బ్రహ్మాండమైన ఆ విన్యాసాన్ని వర్ణించటానికి భాషలేదు...దాన్ని కళ్లారా చూసిఉండని వారు దాని ప్రాభవాన్ని ఊహించలేరు. ఆకాశ శిఖరంలో ఒక చోట ఆకాశ నక్షత్రాలన్నీ పోగుపడి మెరుపు వేగంతో దిగంతాలకు ఒకేసారి దూసుకుపోతున్నట్లు కనిపించాయి. అయినా అవి అలసిపోలేదు. వేలాది నక్షత్రాల వెంట వేవేల నక్షత్రాలు వేగంగా వెళ్తుంటే అవి ఆ సమయానికి చేసిన సృష్టిగా తోచాయి. ” ఎఫ్. రీడ్, ఇంది క్రిస్టియన్ ఎడ్వొకేట్ అండ్ జర్నల్, డిసెంబరు 13,1833. “పెద్దగాలలో చిక్కిన అత్తిచెట్టుకున్న అత్తిపళ్లు జలజలా రాలే దృశ్యం ఈ ఉల్కాపాతానికి నిర్దుష్టమైన సాదృశ్యం”- ది ఓల్డ్ కంట్రమేస్ ఇన్ పోర్ట్ లాండ్ ఈవినింగ్ ఎడ్వటైజర్, నవంబరు 26, 1833. 
    

    
      
    

    
      నవంబరు 14,1833 న్యూయార్క్ జర్నల్ ఆఫ్ కామర్స్ అన్న పత్రికలో అద్భుతకరమైన ఈ సంఘటనను గూర్చిన వ్యాసంలో ఈ వాక్యాలున్నాయి, “నిన్న ఉదయం జరిగిన సంఘటన లాంటి సంఘటనను ఏ తత్వవేత్తగాని, విద్వాంసుడుగాని దాఖలు చేసి ఉండడను కొంటా. పద్దెనిమిది వందల ఏళ్ల క్రితం ప్రవక్త కచ్చితంగా ప్రవచించాడు నక్షత్రాలు రాల్తాయని. నక్షత్రాలు రాలటమంటే అవి నిజంగా రాలటమే.” 
    

    
      
    

    
      “మీరీ సంగతులన్నియు జరుగుట చూచునప్పుడు ఆయన సమీపముననే, ద్వారము దగ్గరనే యున్నాడని తెలిసి కొనుడి” (మత్తయి 24:33) అంటూ తన రాకడకు శిష్యులతో యేసు చెప్పిన సూచనల్లో చివరిది, ఇలా ప్రదర్శితమయ్యింది. ఈ సూచనల అనంతరం జరగనున్న సంఘటనగా యోహాను చూసింది ఆకాశమండలం చుట్టబడ గ్రంథంలా తొలగిపోవటం. భూమి కంపించటం. ప్రతీకొండ, ప్రతీ ద్వీపం వాటివాటి స్థానాలు తప్పటం. దుష్టులు భయకంపితులై కొండగుహల్లోను బండల సందుల్లోను మనుష్యకుమారుని సముఖమునుంచి దాగుకోవటం. ప్రకటన 6:1217. 
    

    
      
    

    
      ఆనాడు నక్షత్రాలు రాలటాన్ని కళ్లారా చూసిన పెక్కుమంది అది రానున్న తీర్పు సూచిక అని “ఆ భయంకర దినానికి అది భయానక ప్రతీక అని, కచ్చితమైన ముంగుర్తని” భావించారు.- ది ఓల్డ్ కంట్రీ మేన్ ఇన్ పోర్ట్ లాండ్ ఈవినింగ్ ఎడ్వటైజర్, నవంబరు 26, 1833. ప్రజల దృష్టి ప్రవచనం నెరవేర్చుకు ఈ విధంగా ఆకర్షితం కావటం జరిగింది. అనేకమంది క్రీస్తు రెండోరాకడ హెచ్చరికను పరిగణించటానికి ఈ సంఘటన దారి తీసింది. 
    

    
      
    

    
      1840 లో మరో ప్రసిద్ధ ప్రవచనం నెరవేర్పు గొప్ప సంచలనాన్ని సృష్టించింది. రెండో రాకను గూర్చి బోధించే ప్రముఖ బోధకుల్లో ఒకడైన జోషయ లిచ్ ప్రకటన 9 వ అధ్యాయంపై ఒక వ్యాసం ప్రచురించాడు. ఆ వ్యాసంలో ఓటమన్ సామ్రాజ్య పతనాన్ని ప్రవచించాడు. ఆయన లెక్కల ప్రకారం ఈ సామ్రాజ్యం క్రీ.శ. 1840 ఆగస్టు మాసంలో పతనమవ్వనుంది. దీని నెరవేర్పుకు కొద్ది దినాలముందు ఆయన ఇలా రాశాడు, “టర్కుల అనుమతితో డికోజిస్ సింహాసనాన్ని అధిష్టించక ముందు 150 ఏళ్ల మొదటి కాలం కచ్చితంగా నెరవేరిందని, మొదటి కాలం అంతంలో 391 సంవత్సరాల పదిహేను దినాలు ఆరంభమయ్యాయని అంగీకరిస్తే ఓటమన్ రాజ్యం 1840 ఆగస్టు 11న అంతమొందనుంది. కాన్ స్టాంటినోపుల్ లోని ఓటమన్ సామ్రాజ్యం అప్పుడు అంతమౌతుంది. ఇది జరుగుతుందన్నది నానమ్మకం” జోషయ లిచ్, ఇన్ సైన్స్ ఆఫ్ ది టైమ్స్ అండ్ ఎక్స్పో సిటర్ ప్రోఫసి, ఆగస్టు 1, 1840. 
    

    
      
    

    
      నిర్దిష్ట సమయంలో టర్కీ తన రాయబారి ద్వారా ఐరోపా మిత్రరాజ్యాల సంరక్షణను అంగీకరించి తద్వారా క్రైస్తవ రాజ్యాల నియంత్రణకు తన్నుతాను సమర్పించుకొంది. ఈ ఘటన ప్రవచనాన్ని కచ్చితంగా నెరవేర్చింది. ఇది అందరికీ తెలిసినప్పుడు మిల్లర్, ఆయన సహచరులు అనుసరించిన ప్రవచన వివరణ సూత్రాలు సరిఅయినవని వేలాది ప్రజలు గుర్తించారు. రెండో రాకడ ఉద్యమానికి ఇది ఉత్సాహోదైకాలను సమకూర్చింది. సువార్త ప్రచారంలోను, సాహిత్య ప్రచురణలోను విద్యావంతులు సమాజంలో హోదాగల వారు మిల్లతో చేయి కలిపారు. 1840-1844 మధ్య కాలంలో మిల్లర్ ఉద్యమం మూడు పువ్వులు ఆరుకాయలుగా వృద్ధిచెందింది. 
    

    
      
    

    
      విలియమ్ మిల్లర్ గొప్ప ప్రతిభ గలవాడు. అది అధ్యయనం వల్ల క్రమశిక్షణతో కూడిన ఆలోచన వల్ల కలిగిన ప్రతిభ. అంతేకాదు జ్ఞాననిధి అయిన ప్రభువుతో సాన్నిహిత్యం ద్వారా మిల్లర్ తన ప్రతిభకు పదును పెట్టుకున్నాడు. ఆయన యధార్ధవర్తనుడు. నీతి నిజాయితీలు, గౌరవాదరాలు ప్రేమించే వారి మధ్య ఆయన గౌరవం అపారం. దయ, కనికరం, క్రైస్తవ నమ్రత, ఆత్మనిగ్రహం దండిగావున్న మిల్లర్ అందరిపట్ల ఆదరం, అనురాగం ప్రదర్శించాడు. ఎదుటివాళ్ల అభిప్రాయాలు విని వాటికి విలువనివ్వగల ఉద్దాత్త హృదయుడు. రాగద్వేషాలకు తావీయకుండా అన్ని సూత్రాలను సిద్ధాంతాలను దైవ వాక్యం గీటురాయిపై పరీక్షించేవాడు. అసత్యాన్ని విసర్జించటానికి, తప్పులను ఎండగట్టటానికి తన హేతువాదం, లేఖన పరిజ్ఞానం ఆయనకు అండగా నిలిచాయి. 
    

    
      
    

    
      అలాగని ఆయనకు వ్యతిరేకత లేదనుకోకూడదు. ఆయన సేవలో చాలా వ్యతిరేకత ఎదురైంది. పూర్వ సంస్కర్తలమల్లే మిల్లర్ ప్రబోధించిన సత్యాలు ప్రఖ్యాత మత గురువుల ఆమోదాన్ని పొందలేదు. తమ బోధనలకు లేఖనాధారాలు లేవు గనుక వారు మనుషుల మాటల మీద సిద్ధాంతాల మీద ఫాదర్ల సంప్రదాయాల మీద ఆధారపడవలసి వచ్చింది. అయితే ఆగమనవాద ప్రబోధకులు అంగీకరించింది దేవుని వాక్యం ఇస్తున్న సాక్ష్యం ఒక్కటే. బైబిలు- బైబిలు మాత్రమే అన్నది వారి నినాదం. ప్రత్యర్థులకు లేఖస ఆధారిత వాదన లోపించటంతో వారు ఎగతాళికి,అపహస్యానికి దిగారు. వారి అపరాధం దారిని చూపించటానికి తమ శక్తి సామర్థ్యాల్ని సమయాన్ని ఉపయోగించటం. ప్రభువు రాకకోసం ఉత్సాహంగా ఎదురు చూడటం, పరిశుద్ధ జీవితాలు జీవించేందుకు కృషి చేయటం, ప్రభువు ఆగమనం కోసం సిద్ధపడాల్సిందిగా ఇతరులను ప్రోత్సహించటం. 
    

    
      
    

    
      రెండోరాక అంశం నుంచి ప్రజల మనసులను మరల్చటానికి ఎన్నో ప్రయత్నాలు జరిగాయి. క్రీస్తు రాకడ గురించి, లోకాంతం గురించి ఉన్న ప్రవచనాలను పరిశీలించటం పాపమని, అది మనుషులు సిగ్గు పడాల్సిన విషయమని ప్రచారం జరిగింది. నాటి సువార్త సేవ ఈ విధంగా దైవ వాక్యం పట్ల ప్రజల విశ్వాసాన్ని దెబ్బతీసింది. ఆ బోధకుల బోధనలు ప్రజలను నాస్తికుల్ని చేశాయి. అనేకులు తమ శరీరేచ్ఛలు తీర్చుకోటానికి అడ్డూ, ఆపు లేకుండా వ్యవహరించారు. దుర్మార్గులు తమ దురంతాలను ఆగమన వాదుల మీదికి నెట్టేసేవారు. 
    

    
      
    

    
      మిల్లర్ సభలు విజ్ఞులతోను, ఆసక్తిగా వినే శ్రోతలతోను కిటకిటలాడుతూ ఉన్నా, ఎగతాళికి, ఖండనమండనలకు తప్ప మిల్లర్ పేరును మత పత్రికల వారు ప్రస్తావించే వారు కాదు. మతగురువుల దన్నుతో భక్తిహీనులు దుర్భాషలాడటానికి, దేవదూషణ పూర్వక ఎకసక్కెం చేయటానికి ముందుకు వచ్చి, ఆయన కృషిని అప్రతిష్టపాలు చేయటానికి సమకట్టేవారు. సుఖసౌఖ్యాలున్న గృహం విడిచి, సొంత ఖర్చుతో నగరం నుంచి నగరానికి, పట్టణం నుంచి పట్టణానికి ప్రయాణం చేసి దగ్గర పడుతున్న తీర్పును గూర్చి ప్రజలను హెచ్చరించటానికి ప్రయాస పడున్న పెద్దమనిషిని మతచాంధసుడని, అబద్ధికుడని, మోసగాడని నిందించారు. 
    

    
      
    

    
      ఆయనపై కురిపించిన ఎగతాళి, తిట్లు, అబద్దాలు లౌకిక పత్రికల వారికి కూడా ఆగ్రహం పుట్టించాయి. అంత గంభీరమైన భయంకరమైన ఫలితాలుగల అంశంపై చౌకబారుగా, అశ్లీలంగా మాట్లాడటం “దాని ప్రబోధకుల భావాలతో ఆడుకోటం మాత్రమే కాకుండా తీర్పు దినాన్ని అపహసించటం, దేవుణ్ణి ఎగతాళి చేయటం, ఆయన న్యాయస్థానాన్ని కించపరచటం అవుతుంది. ”- బ్లిస్, పుట 183. 
    

    
      
    

    
      సమస్త దుష్టికి కారకుడైన సాతాను ఆగమన వర్తమాన ప్రభావాన్ని నిరర్ధకం చేయటానికే గాక సందేశాన్నందించే దూతను నాశనం చేయటానికి కూడా ప్రయత్నించాడు. లేఖన సత్యాన్ని మిల్లర్ తన శ్రోతల హృదయాలకు క్రియాత్మకంగా వర్తింపజేసి, తమ పాపాల నిమిత్తం వారిని గద్దించి వారి ఆత్మతృప్తికి విఘాతం కలిగించాడు. కపటం లేని, గుచ్చుకొనే ఆయన మాటలు, వారిలో శతృత్వం పుట్టించాయి. ఆయన వర్తమానం పట్ల సంఘ సభ్యులు ప్రదర్శించిన వ్యతిరేకతను ఆసరా చేసుకొని మొదటి వర్గాల ప్రజలు అసభ్యంగా వ్యవహరించారు. సభలు ముగించుకొని వెళ్లిపోయే తరుణంలో ఆయనను హతమార్చటానికి శత్రువులు వ్యూహం పన్నారు. పరిశుద్ధ దూతలు జన సమూహంలో ఉన్నారు. వారిలో ఒక దూత మనిషి రూపంలో మిల్లర్ చేయి పట్టుకొని రౌద్రంగా ఉన్న ఆ జన సమూహంలో నుంచి ఆయనను తీసుకు వెళ్లిపోయాడు. ఆయన చేయాల్సిన పని ఇంకా పూర్తికాలేదు. సాతాను, అతడి అనుయాయులు తాము యోచించిన దాన్ని సాధించనందుకు నిరుత్సాహపడ్డారు. 
    

    
      
    

    
      వ్యతిరేకత ఎంత తీవ్రంగా ఉన్నా ఆగమనోద్యమం పట్ల ప్రజాసక్తి ఇబ్బడి ముబ్బడిగా పెరుగుతూనే వుంది. పాతికలు, వందల నుంచి శ్రోతల సంఖ్య వేలకు పెరిగింది. ఆయా ఆలయాల్లో అదనపు హాళ్లు నిర్మితమయ్యాయి. అయితే కొంత కాలం అయ్యే సరికి కొత్త విశ్వాసుల పట్ల కూడా వ్యతిరేకత వ్యక్తమయ్యింది. మిల్లర్ భావాలతో ఏకీభవించిన వారిపై తమ తమ సంఘాలు క్రమశిక్షణ చర్యలు చేపట్టాయి. ఇది మిల్లర్ ప్రతిస్పందనకు దారితీసింది. తన సిద్ధాంతాలు తప్పుడు సిద్ధాంతాలైతే తన తప్పేంటో లేఖనాల నుంచి బహిర్గతం చేయాల్సిందంటూ అన్ని మతశాఖల క్రైస్తవులకూ లేఖలు రాశాడు మిల్లర్. 
    

    
      
    

    
      “విశ్వసించాల్సిందిగా వాక్యం ఆజ్ఞాపించని దాన్ని దేన్ని మేము విశ్వసించాం? మీరు ఏమైతే అనుమతిస్తారో అదే మా విశ్వాసానికి ఆచరణకు ప్రమాణమా? వేదిక నుంచి, పత్రికల ద్వారా మీరు మమ్మల్ని (ఆగమనవాదుల్ని) తీవ్రంగా ఖండించటానికి మీ సంఘాల నుంచి మమ్మల్ని బహిష్కరించటానికి అంత చేయకూడని పని మేమేం చేశాం?” “మేము పొరపాటులో ఉంటే అదేంటో చూపించండి. మేము తప్పు చేస్తున్నామని వాక్యం నుంచి నిరూపించండి. మీరు చేసిన ఎగతాళి సరిపోతుంది. మేము పొరపాటులో ఉన్నట్లు అది మాకు నమ్మకం పుట్టించదు. మా అభిప్రాయాల్ని మార్చగలిగేది దేవుని వాక్యం ఒక్కటే. మేము లేఖనాల్లో నిదర్శనాలు చూశాం. మా అభిప్రాయాలు నమ్మకాలు ఆలోచన పూర్వంకగాను, ప్రార్ధన పూర్వకంగాను ఏర్పడ్డాయి.” అన్నాడు మిల్లర్.. అదే పుస్తకం, పుటలు 250-252. 
    

    
      
    

    
      యుగం వెంబడి యుగంలో తన భక్తుల ద్వారా దేవుడు పంపిన హెచ్చరికల్ని ప్రజలు నమ్మలేదు. జలప్రళయం నాటి ప్రజల ముష్కర వర్తన దేవుని ఆగ్రహం రేపి భూమిపై జలప్రళయానికి కారణమైనప్పుడు తమ దుర్మార్గత నుంచి ప్రజలు మరలటానికి వారికి అవకాశం కలిగే నిమిత్తం తాను చేయనున్న కార్యాన్ని ముందు దేవుడు వారికి తెలియజేశాడు. దేవుని ఆగ్రహానికి గురి అయి నాశనం కాకుండే నిమిత్తం పశ్చాత్తాప పడండని హెచ్చరికా వర్తమానం నూట ఇరవై సంవత్సరాలుగా వారి చెవుల్లో మోగింది. అయితే వారు దాన్ని లెక్కచేయలేదు, దాన్ని నమ్మలేదు. దుర్వర్తనంలో తల మునకలై దేవుడు పంపినదూతను ఎగతాళి చేశారు. అతని విజ్ఞాపనను కొట్టిపారేశారు. అతన్ని వదరుబోతుగా పరిగణించారు. ప్రపంచంలోని మహా మహులందరినీ ఒక్కడు ఎలా ఎదుర్కోగలడు? నోవహు వర్తమానం యధార్ధమైనదై వుంటే లోకమంతా దాన్ని ఎందుకు గుర్తించలేదు? ఎందుకు విశ్వసించలేదు? వేలాదిమంది జ్ఞానానికి భిన్నంగా ఒక్క మనిషి మాట! వారు హెచ్చరికను నమ్మలేదు. ఓడలో తలదాచుకోనూ లేదు. 
    

    
      
    

    
      అపహాసకులు ప్రకృతి కార్యాల్ని ఎత్తిచూపారు- మార్పులేని రుతువుల క్రమం, వర్షం లేని నిర్మలాకాశం, రాత్రుళ్లు పడే పొగమంచుతో తడిసే పచ్చని పొలాలు.. నీటిని చూపుతూ వారిలా కేకలు వేశారు, “ఈయన కట్టుకథలల్లటంలేదా?”, నీతి బోధకుడైన ఆయనను ఉన్మాది అన్నారు. శరీరేచ్ఛలు తీర్చుకోటంలో, తమ దుష్కియాచరణలో వారు మరింత దిగజారిపోయారు. కాకపోతే వారి అవిశ్వాసం ప్రవచిత సంభవాన్ని ఆపలేదు. దేవుడు వారి దుర్మార్థతను చాలా కాలం సహించాడు. పశ్చాతాపపడటానికి వారికి చాలా సమయమిచ్చాడు. అయితే కృపను తృణీకరించిన వారికి ఆయన సిద్ధంచేసిన శిక్ష నిర్దిష్ట సమయంలో వచ్చింది. 
    

    
      
    

    
      తన రెండో రాకడ సందర్భంగా అలాంటి అవిశ్వాసమే ప్రబలుతుందని క్రీస్తు చెప్పాడు. నోవహు దినాల్లోని ప్రజలు “జలప్రళయము వచ్చి, అందరిని కొట్టుకొని పోవువరకు ఎరుగకపోయి”నట్లు “మనుష్యకుమారుని రాకడ ఉండును. ” అని రక్షకుడంటున్నాడు. మత్తయి 24:39. దైవజనులమని చెప్పుకొంటున్నవారు లౌకిక ప్రజల జీవన సరళిని అనుసరిస్తూ వారితో మమేకమైనప్పుడు నిషిద్ధ భోగాలు అనుభవించటంలో వారితో కలిసినప్పుడు, లోకభోగాలు సంఘ సుఖాలుగా పరిణమించినప్పుడు, పెండ్లి గంటలు మోగుతుండగా సుదీర్ఘమైన లోక సుఖసంతోషాలకు అందరు ఎదురు చూస్తుండగా - అప్పుడు హఠాత్తుగా ఆకాశం నుంచి మెరుపు వస్తుంది. ఉజ్వల భవిష్యత్తును గూర్చిన వారి కలలు ఆశలు అంతమొందుతాయి. 
    

    
      
    

    
      ముంచుకు వస్తున్న జలప్రళయం గురించి ప్రపంచాన్ని హెచ్చరించ్చేందుకు దేవుడు తన భక్తుడు నోవహును పంపిన రీతిగా, అంతిమతీర్పు సమీపంలో ఉన్నదని ప్రకటించటానికి దేవుడు తన భక్తులను ఈనాడు పంపుతున్నాడు. నోవహు పలికిన ప్రవచన వాక్కుల్ని విన్న ఆనాటి ప్రజలు ద్వేషంతో నవ్విన చందాన మిల్లరు దినాల్లోని ప్రజలనేకులు దైవ ప్రజలుగా చెప్పుకొన్న వారు సహ హెచ్చరికా వర్తమానాల్ని గేలిచేశారు. 
    

    
      
    

    
      క్రీస్తు రెండోరాకడ సిద్ధాంతం దానిపై బోధ అంటే సంఘాలకు కంటగింపు దేనికి? ప్రభువు రాకడ ముష్కరమూకలకు దుఃఖం వ్యాకులత తెస్తే, నీతిమంతులకు ఆనందాన్ని నిరీక్షణను తెస్తుంది. యుగాల పొడవునా నివసించిన భక్తులకు ఆదరణ నిచ్చింది ఈ గొప్ప సత్యమే. అది ఆ ప్రభువులాగే ఆయన ప్రజలమని చెప్పుకునే వారికి - “తగులు రాయిగాను” “అభ్యంతర బండగాను” ఎందుకు ఉంది? మన ప్రభువు తన శిష్యులకు వాగ్దానం చేశాడు, “నేను వెళ్ళి మీకు స్థలము సిద్ధపరచిన యెడల... మరల వచ్చి నా యొద్ద నుండుటకు మిమ్మును తీసికొని పోదును” యోహాను 14:3. తన అనుచరులకు సంప్రాప్తించనున్న ఒంటరితనం, హృదయవేదనను గ్రహించిన దయగల రక్షకుడు తాను వెళ్తున్న రీతిగానే వ్యక్తిగతంగా తిరిగివస్తానని వారిని ఉత్సాహ పర్చవలసిందిగా దేవదూతలకు ఆదేశించాడు. తాము అమితంగా ప్రేమించిన ప్రభువును చివరిసారిగా చూస్తూ పైకి కన్నులెత్తి ఉండగా ఈ మాటలు వారి గమనాన్ని ఆకర్షించాయి, “గలిలయ మనుష్యులారా, మీ రెందుకు నిలిచి ఆకాశం వైపు చూచుచున్నారు? మీ యొద్ద నుండి పరలోకమునకు చేర్చుకొనబడిన యీ యేసే ఏరీతిగా పరలోకమునకు వెళ్ళుట మీరు చూచితిరో ఆ రీతిగానే ఆయన తిరిగి వచ్చును.” అ.కా. 1:11. దూత పలికిన మాటలు నూతనంగా నిరీక్షణను రగిలించాయి. శిష్యులు “మహా ఆనందముతో యెరూషలేమునకు తిరిగి వెళ్లి యెడతెగక దేవాలయములో ఉండి దేవుని స్తోత్రము చేయుచుండిరి.” లూకా 24:52,53. యేసు తమను విడిచి వెళ్ళిపోయినందుకు లోకంలో తమకు ఎదురయ్యే శ్రషులు శోధనలతో సతమతమయ్యేందుకు ఇక్కడ మిగిలి ఉన్నందుకు వారు సంతోషించుటలేదు. ఆయన మళ్లీ వస్తాడంటూ దూత ఇచ్చిన అభయాన్ని బట్టి వారు ఆనందిస్తున్నారు. 
    

    
      
    

    
      అలనాడు బేల్లెహేములో గొల్లలకు దూత అందించిన సంతోషకరమైన సువర్తమానం లాగే నేడు క్రీస్తు రాకడ వర్తమానమూ ఉండాలి. ఎపరిపై తమ నిత్యజీవ నిరీక్షణ కేంద్రీకృతమై ఉన్నదో ఆ యేసు రక్షకుణ్ణి చిత్తశుద్ధితో ప్రేమించే వారందరూ ఆయన మళ్లీ వస్తున్నాడంటూ వాక్యం చేస్తున్న ప్రకటనను ఆనందోత్సాహాలతో స్వాగతించారు. క్రితం సారిమల్లే అధిక్షేపణకు, తృణీకారానికి, విసర్జనకు గురికావటానికి కాక తన ప్రజలను విమోచించటానికి గొప్ప శక్తితోను మహిమతోను ఈ సారి ఆయన వేంచేయటం జరుగుతుంది. రక్షకుడంటే ప్రేమలేని వారే ఆయన అక్కడే నిలిచిపోవాలని కోరుకొంటారు. దేవుడు పంపిన ఈ వర్తమానం పట్ల వారి అసహనం వ్యతిరేకతలే వారి ప్రతికూల వైఖరికి ప్రబల తార్కాణం. 
    

    
      
    

    
      ఆగమన సిద్ధాంతాన్ని అంగీకరించినవారు పశ్చాత్తప్త హృదయాలతో దేవుని ముందు వినమృలై నిలవాలని అవసరాన్ని గుర్తించారు. అనేక మంది చాలా కాలంగా క్రీస్తుకి లోకానికి మధ్య ఆగిపోయి ఉన్నారు. ఏదో తీర్మానాన్ని తీసుకోవలసిన అవసరాన్ని ఇప్పుడు గుర్తించారు. “నిత్య జీవానికి సంబంధించిన సంగతులు ఎంతో యధార్ధమైన విషయాలుగా ఇప్పుడు వారికి కనిపించాయి. పరలోకం వారి ముందుకు వచ్చింది. దేవుని ముందు వారు అపరాధులుగా నిలిచారు.”— బ్లిస్, పుట 146. క్రైస్తవులు నిద్రలేచి నూతన ఆధ్యాత్మిక జీవన సరళిని అంగీకరించారు. సమయం ఎక్కువ లేదని తమ సమకాలికులకు తాము చేయాల్సినదంతా త్వరగా చేయాలని వారు గ్రహించారు. లోకం వెనక్కు తిరిగిపోయినట్లు నిత్యకాలం తమ ముంగిట నిలిచి ఉన్నట్లు వారు గమనించారు. తన అమర్త్యతకు సంబంధించిన సుఖదుఃఖాల పరిగణనతో నిండిన వారి ఆత్మ ఇహలోక చింతల విషయంలో గుడ్డిదయ్యింది. పరిశుద్ధాత్మ వారిమీదికి రావటంతో రక్షణ నిమిత్తం సహోదరుల నుద్దేశించి వారు చేసిన విజ్ఞప్తులు గొప్ప శక్తిని సంతరించుకున్నాయి. నిరాడంబరంగా నిశ్శబ్ధంగా దినదినం వారు జీవించిన జీవితం నామమాత్రపు క్రైస్తవులకు మారుమనసు పొందని సంఘసభ్యులకు గద్దింపుగా పరిణమించింది. సుఖభోగాలు, ధనసంపాదన, లోక గౌరవప్రతిష్ఠలతో కూడిన తమ జీవితాలకు అంతరాయం కలుగకూడదన్నది వారి ఆశయం. అందుకే ఆగమన విశ్వాసంపట్ల దాన్ని ప్రకటించే వారిపట్ల వారికి ద్వేషం, వ్యతిరేకత. 
    

    
      
    

    
      ప్రవచన కాలాలను గూర్చిన వాదనలు తిరుగులేని వవ్వటంతో ప్రవచనాలకు ముద్ర పడిందంటూ ప్రత్యర్థులు వాటి పరిశోధనను అడ్డుకోటానికి ప్రయత్నించారు. ఈ తీరున ప్రొటస్టాంటులు రోము మత వాదుల పద్ధతులను అనుసరించారు. పోపు సంఘం బైబిలును ప్రజలకు అందుబాటులో లేకుండా చేస్తే వాక్యంలో ప్రాముఖ్యమైన భాగం- ముఖ్యంగా మన కాలానికి సంబంధించిన సత్యాలను మన దృష్టికి తెచ్చే భాగం - మనకు అర్ధం కాదంటూ ప్రొటస్టాంటు సంఘాలు ప్రచారం చేస్తున్నాయి. 
    

    
      
    

    
      దానియేలు ప్రకటన గ్రంధాల్లోని ప్రవచనాలు అవగాహనకు మించిన మర్మాలని బోధకులు సామాన్య ప్రజలు గంటాకంఠంగా చెప్పారు. తమ దినాల్లో సంభవించనున్న ఘటనలను గూర్చి శిష్యుల గమనాన్ని దానియేలు ప్రవక్త మాటలకు తిప్పుతూ క్రీస్తిలా అంటున్నాడు, “చదువువాడు గ్రహించునుగాక” మత్తయి 24:15 ప్రకటన గ్రహించలేని మర్మమన్న భావనను ఆ గ్రంథం పేరే తోసిపుచ్చుతున్నది. “యేసుక్రీస్తు తన దాసులకు కనుపరచుటకు దేవుడాయనకనుగ్రహించిన ప్రత్యక్షత. ఈ సంగతులు త్వరలో సంభవింపనై యున్నవి... ఈ ప్రవచన వాక్యములు చదువు వాడును వాటిని విని యిందులో వ్రాయబడిన సంగతులను గైకొనువారును ధన్యులు” ప్రకటన 1:13. 
    

    
      
    

    
      “ఈ ప్రవచన వాక్యములు చదువు వాడు... ధన్యుడు” అంటున్నాడు ప్రవక్త. చదువని వారు ఉన్నారు. వారికి ధన్యత లేదు. “వాటిని విని ప్రవచనాలను గురించి వినటానికి నిరాకరించే వారు కొందరున్నారు. ఈ తరగతి ప్రజలకు ధన్యతలు లేవు. “ఇందులో వ్రాయబడిన సంగతులను గైకొనువారు ”- ప్రకటనలో ఉన్న హెచ్చరికలను పాటించటానికి అనేకమంది నిరాకరిస్తారు. వీరెవరూ వాగ్దాత్త దీవెనలను పొందలేరు. ప్రవచనాంశాలపై ఎగతాళిగా మాట్లాడి ప్రవచనాల్లోని పవిత్ర సంకేతాలను కించపర్చే వారందరూ తమ జీవితాలను సరిచేసుకొని క్రీస్తు రాకకు సంసిద్ధులు కాని వారందరూ ధన్యులు కారు; అభాగ్యులు. 
    

    
      
    

    
      ఆవేశం ఇస్తున్న సాక్ష్యం దృష్ట్యా ప్రకటన గ్రంధం మనుషుల గ్రహింపుకు అతీతమైన మర్మమని బోధించటం ఎంతటి సాహసం? అది బట్టబయలైన మర్మం. తెరచి ఉంచిన గ్రంథం. ప్రకటన గ్రంథ పఠనం మనసును దానియేలు ప్రవచనాలకు నడిపిస్తుంది. ఈ రెండు గ్రంథాలు ప్రపంచ చరిత్ర చరమ దశలోని సంఘటనలను గూర్చి దేవుడిచ్చిన అతి ముఖ్యమైన ఉపదేశం మనకు అందిస్తున్నాయి. 
    

    
      
    

    
      సంఘం అనుభవంలో మిక్కిలి రసవత్తరమూ, ఆశావహమూ ఆయిన దృశ్యాలు యోహాను దృష్టికి రావటం జరిగింది. దైవ ప్రజల ఉనికి, వారు ఎదుర్కొంటున్న అపాయాలు, సంఘర్షణలు, వారి అంతిమ విడుదల యోహాను చూశాడు. లోకం పంటకు పక్వతకూర్చే వర్తమానాన్ని ఆయన దాఖలు చేస్తున్నాడు. అది పరలోకపు కొట్లలో కూర్చేందుకు ఏర్పాటైన పంటగానో కాల్చివేయటానికి నిర్దేశించిన చొప్పగానో ఉండబోతున్నది. ప్రధానంగా చివరి సంఘాన్ని ఉద్దేశించి ప్రాముఖ్యమైన విషయాలు దేవుడు యోహానుకు బయలుపర్చాడు. సత్యాన్ని అంగీకరించిన వారు ఎదుర్కొనే అపాయాలు పోరాటాల గురించి వారిని ఉపదేశించటానికి దేవుడనుగ్రహించిన సంగతులవి. 
    

    
      
    

    
      కాబట్టి పరిశుద్ధ గ్రంథంలో ప్రముఖ భాగమైన ఈ గ్రంథం విషయమై ఇంత అజ్ఞానం ఎందుకు ప్రబలాలి? ఆ గ్రంథ బోధనల పరిశీలన విషయంలో ఈ అయిష్టత ఎందుకు? తమ మోసాల గుట్టు రట్టుచేసే సంగతులను దాచి ఉంచటం సాతాను వ్యూహారచనలో భాగం. అందుకని ప్రవచన గ్రంథ పఠనం సందర్భంగా జరిగే పోరాటాన్ని ముందుగానే చూసిన ప్రకటికుడైన క్రీస్తు ఈ ప్రవచన వాక్యాన్ని చదివే వారు, వినేవారు, వాటిననుసరించి నివసించే వారు ధన్యులని ప్రకటించాడు.
    

    

    
      
    

    
      అధ్యాయం 19—చీకటిలో వెలుగు
    

    
      
    

    
      దే వుని సేవ సందర్భంగా లోకంలో ప్రతీ యుగంలో ప్రతిగొప్ప దిద్దుబాటులో లేదా మత ఉద్యమంలో సారూప్యత కనిపిస్తుంది. మానవులతో దేవుడు వ్యవహరించటంలోని సూత్రాలు మార్పులేనివి. ప్రస్తుత కాలంలోని ముఖ్యమైన ఉద్యమాలు గతంలో వాటికి సమాంతరాలు. గతించిన యుగాల్లో సంఘానికి కలిగిన అనుభవాలు ఈనాటి మనకు విలువైన పాఠాలు నేర్పుతాయి. 
    

    
      
    

    
      లోకంలో రక్షణ సేవా మహోద్యమ ప్రగతిలో దేవుడు భక్తులైన తన సేవకులను తన పరిశుదాత్మ ద్వారా నడిపిస్తాడున్నది బైబిలు విస్పష్టంగా బోధిస్తున్న సత్యం. మనుషులు దేవుని చేతిలో సాధనాలు. తన కృపాకార్యాల సాధనకు దేవుడు మనుషులను ఉపయోగిస్తాడు. ప్రతీ వారికి వారి వారి పాత్ర ఉంది. ఆయన ప్రతీ వ్యక్తికి కొంత వెలుగు నిస్తాడు. అది ఆ వ్యక్తి నివసిస్తున్న కాలానికి అనుగుణంగా రూపొంది తనకు దేవుడిచ్చిన కార్యాన్ని నిర్వహించటానికి అనువుగా వుంటుంది. ఏ మానవుడూ-అతడు దేవునికి ఎంత సన్నిహితుడైనా - రక్షణ ప్రణాళికను పరిపూర్ణంగా గ్రహించలేడు. తన కాలంలో జరుగుతున్న దైవసేవ పరమార్థాన్ని సైతం ఏ మానవుడూ పరిపూర్ణంగా అభినందించలేడు. తమకు నియమించిన కార్యం ద్వారా ఏ ఉద్దేశాన్ని దేవుడు నెరవేర్చ దలచుకొన్నాడో మనుషులు సంపూర్తిగా గ్రహించలేరు. ఆయన పేరిట తాము అందిస్తున్న వర్తమానాన్ని వారు సాకల్యంగా అవగాహన చేసుకోలేరు. 
    

    
      
    

    
      “దేవుని గూఢాంశములను నీవు తెలిసికొన గలవా? సర్వశక్తుడగు దేవుని గూర్చి నీకు పరిజ్ఞానము కలుగునా?” “నా తలంపులు మీ తలంపులవంటివి కావు. మీ త్రోవలు నా త్రోవలవంటివి కావు. ఇదే యెహోవా వాక్కు. ఆకాశములు భూమికిపైన ఎంత ఎత్తుగా ఉన్నవో మీ మార్గముల కంటే నా మార్గములు, మీ తలంపుల కంటే నా తలంపులు అంత ఎత్తుగా ఉన్నవి. ” “చాల పూర్వమున జరిగిన వాటిని జ్ఞాపకము చేసికొనుడి. దేవుడను నేనే మరి ఏ దేవుడును లేడు. నేను దేవుడను నన్ను పోలిన వాడెవడును లేడు.” యోబు 11:7; యెషయా 55:8,9; 46:9,10. అతి ప్రత్యేక వికాసాన్నందుకొన్న ప్రవక్తలు సైతం దేవుడు తమ కనుగ్రహించిన ప్రత్యక్షతలను పూర్తిగా గ్రహించలేక పోయారు. వాటిలోని ఉపదేశం దైవ ప్రజలకు అవసరమవ్వటాన్ని బట్టి ఆయా యుగాల్లో వాటిని అవగాహన చేసుకోటం జరుగుతుంది. 
    

    
      
    

    
      సువార్త ద్వారా వెలుగులోకి వచ్చిన ఈ రక్షణను గూర్చి రాస్తూ పేతురిలా అంటున్నాడు, “మీకు కలుగు ఆ కృపను గూర్చి ప్రవచించిన ప్రవక్తలు ఈ రక్షణను గూర్చి పరిశీలించుచు, తమయందున్న క్రీస్తు ఆత్మ క్రీస్తు విషయమైన శ్రమలను గూర్చియు, వాటి తరువాత కలుగబోవు మహిమను గూర్చియు ముందుగా సాక్ష్యమిచ్చినప్పుడు, ఆ ఆత్మ ఏ కాలమును ఎట్టి కాలమును సూచించుచు వచ్చెనో దానిని విచారించి పరిశోధించిరి. పరలోకము నుండి పంపబడిన పరిశుద్ధాత్మ పలస మీకు సువార్త ప్రకటించిన వారి ద్వారా మీకిప్పుడు తెలుపబడిన యీ సంగతుల విషయమై తమ కొరకు కాదుగాని మీ కొరకే తాము పరిచర్య చేసిరను సంగతి వారికి బయలు పరచబడెను.” 1 పేతురు 1:10-12. 
    

    
      
    

    
      అయినా, తమ దృష్టికి వచ్చిన సంగతులన్నింటినీ ప్రవక్తలు గ్రహించలేక పోయినా దేవుడు తమకు ప్రత్యక్షపర్చిన సంగతులపై సాధ్యమైనంత వికాసాన్ని పొందటానికి ప్రవక్తలు ప్రయత్నించారు. వారు “విచారణ చేశారు, పరిశోధించారు. తమలో ఉన్న క్రీస్తు ఆత్మ దేనిని ఏ విధంగా సూచించాడు అని పరిశోధించారు” ఎవరి ఉపకారార్ధం ఈ ప్రవచనాన్ని దైవ ప్రవక్తలు పొందారో అవి క్రైస్తవ యుగంలోని ఆ దైవ ప్రజలకు ఎంత గొప్ప పాఠం. “ఈ సంగతుల విషయమై తమ కొరకు కాదుగాని మీ కొరకే తాము పరిచర్యచేసిరి”. ఇంకా జన్మపొందని తరాల వారికోసం తాము పొందిన ప్రత్యక్షతలను పరిశుద్ధ ప్రవక్తలు” ఎలా విచారించి పరిశోధించారో చూడండి. వారి ఉత్సాహోద్రేకాలకు అనంతర యుగాలలోని దైవ ప్రజలు ఈ దైవ వరం పట్ల చూపిస్తున్న నిరాసక్తతకూ మధ్య ఎంత వ్యత్యాసముంది! ప్రవచనాలను గ్రహించలేము అని తృప్తి చెందే సుఖలాలస, లౌకిక, ఉదాసీన వైఖరిని ఇది ఎంత తీవ్రంగా ఖండిస్తున్నది! 
    

    
      
    

    
      పరిమిత జ్ఞానంగల మానవులు అనంత జ్ఞాని అయిన దేవుని ఆలోచనలను గ్రహించటం సాధ్యం కాకపోయినా లేదా ఆయన కార్యచరణ సరళిని పూర్తిగా అవగాహన చేసుకోలేకపోయినా తమ లోని ఏదో పొరపాటు వలనో లేక ఏదో అశ్రద్ధ వలనో దేవుని వర్తమానాన్ని స్పష్టంగా గ్రహించలేకపోతున్నారు. తరచు ప్రజల మనసులు - దైవ సేవకులు సహా - మానవుల అభిప్రాయాలు, సంప్రదాయాలు తప్పుడు బోధనలతో గుడివైనందున దేవుడు తన వాక్యంలో బయలుపర్చిన గొప్ప సంగతులను పాక్షికంగా మాత్రమే గ్రహించగలుగుతున్నారు. వ్యక్తిగతంగా రక్షకుడు వారితో ఉన్నప్పటికీ ఆయన శిష్యులకు జరిగింది ఇదే. మెస్సీయాలో సంబంధమైన రాజని ఇశ్రాయేలు దేశాన్ని ప్రపంచ సామ్రాజ్యంగా రూపుదిద్భుతాడని ప్రజలు నమ్మారు. ఈ ప్రజాభి ప్రాయాలతో శిష్యుల మనస్సులు నిండి ఉన్నందున తన శ్రమలను మరణాన్ని గూర్చి యేసు పలికిన మాటల భావాన్ని గ్రహించలేకపోయారు. 
    

    
      
    

    
      క్రీస్తే వారిని ఈ వర్తమానంతో పంపాడు, “కాలము సంపూర్ణమైయున్నది. దేవుని రాజ్యము సమీపించియున్నది. మారుమనస్సు పొంది సువార్త నమ్ముడి” మార్కు 1:15. అది దానియేలు 9 పై ఆధారితమైన వర్తమానం. అరవై తొమ్మిది వారాలు “అభిషిక్తుడైన అధిపతి” వచ్చేవరకు సాగుతాయని దూత చెప్పాడు. ఉత్కంఠభరితమైన నిరీక్షణతో ఉప్పొంగుతున్న ఉత్సాహంతో ప్రపంచాన్ని పరిపాలించేందు కోసం యెరూషలేములో మెస్సీయా తన సింహాసనాన్ని స్థాపిస్తాడని శిష్యులు ఎదురుచూశారు. 
    

    
      
    

    
      దాన్ని అపార్థం చేసుకొన్నా తమకు క్రీస్తు అప్పగించిన వర్తమానాన్ని శిష్యులు ప్రకటించారు. తమ ప్రకటన దానియేలు 9:25 మీద ఆధారితమై ఉన్నప్పటికీ అదే అధ్యాయం తర్వాత వచనంలో “అభిషిక్తుడు మరణిస్తాడు” అన్న విషయాన్ని వారు చూడలేదు. పుట్టినప్పటి నుంచి వారి మనసు క్రీస్తు స్తాపిస్తాడంటూ ప్రజలు ఎదురు చూస్తున్న రాజ్యం మీదే నిలిచి ఉంది. ప్రవచనం నిర్దేశిస్తున్న అంశాలను క్రీస్తు చెప్పిన మాటలను అవగాహన చేసుకోకుండా ఇది వారికి అంధత్వం కలిగించింది. 
    

    
      
    

    
      యూదు జనాంగానికి కృపాహ్వానాన్ని అందించటంలో వారు తమ విధిని నెరవేర్చారు. అదే సమయంలో, తమ ప్రభువు దావీదు సింహాసనాన్ని అధిరోహిస్తాడని ఎదురు చూస్తుండగా నేరస్తుడిలా బంధించటం, కొరడాలో కొట్టటం, ఎగతాళి చేయటం, నేరస్తుడుగా తీర్మానించటం, కల్వరిపై సిలువ వేయటం చూశారు. తమ ప్రభువు సమాధిలో నిద్రిస్తుండగా శిష్యులు పొందిన హృదయవేదన అంతింతకాదు. 
    

    
      
    

    
      ప్రవచనం నిర్దేశించిన సమయంలో ప్రవచనం పేర్కొన్న రీతిలో క్రీస్తు వచ్చాడు. ఆయన పరిచర్యలోని ప్రతి చిన్న విషయంలోనూ లేఖన సాక్ష్యం నెరవేరింది. ఆయన రక్షణ వర్తమానాన్ని చాటించాడు. “ఆయన మాట శక్తిమంతమైనది”. అది దైవ సంబంధమైనదని ఆయన శ్రోతలు గుర్తించారు. కుమారుని పరిచర్య దైవ సంబంధమైనదని వాక్యం సాక్షమిచ్చింది, దేవుని ఆత్మ సాక్షమిచ్చాడు. 
    

    
      
    

    
      శిష్యులు మమతానురాగాలతో ప్రభువును ఇంకా హత్తుకొనే ఉన్నారు. కాకపోతే వారి మనసుల్లో అనిశ్చితి, సందేహం చోటుచేసుకొన్నాయి. భవిష్యత్తులో తనకు సంభవించనున్న శ్రమలను గురించి, మరణం గురించి క్రీస్తు చెప్పిన మాటలు వేదనలో ఉన్న శిష్యులకు గుర్తుకురాలేదు. నజరేతువాడైన యేసు నిజమైన మెస్సీయా అయివుంటే తమకు దుఃఖం, ఆశాభంగం ఇలా ఎందుకు సంభవిస్తాయి? యేసు మరణానికి పునరుత్థానానికి మధ్యవున్న సబ్బాతు ఘడియల్లో ఆయన సమాధిలో ఉండగా శిష్యుల హృదయాల్ని తొలిచివేస్తున్న ప్రశ్న ఇది. 
    

    
      
    

    
      యేసు అనుచరులను దుఃఖాంధకారం ఆవరించినా వారు అనాధలు మాత్రం కారు. ప్రవక్త ఇలా అంటున్నాడు, “నేను క్రింద పడినను తిరిగి లేతును. నేను అంధకారముందు కూర్చున్నను యెహోవా నాకు వెలుగుగా నుండును”. “చీకటియైనను నీకు చీకటి కాకపోవును, రాత్రి పగటివలె నీకు వెలుగుగా ఉండును. చీకటియు వెలుగును నీకు ఏకరీతిగా ఉన్నవి.” దేవుడన్నాడు, “యదారవంతులకు చీకటిలో వెలుగు పుట్టును” “వారెరుగని మార్గమున గ్రుడ్డివారిని తీసికొని వచ్చెదను. వారెరుగని త్రోవలలో వారిని నడిపింతును. వారి యెదుట చీకటిని వెలుగుగాను వంకర త్రోవలలో వారిని నడిపింతును. వారి యెదుట చీకటిని వెలుగుగాను, వంకరత్రోపలను చక్కగాను చేయుదును. నేను వారిని విడువక యీ కార్యములు చేయుదును.” మీకా 7:8; కీర్తనలు 139:12; 112:4; యెషయా 42:16. 
    

    
      
    

    
      ప్రభువు పేరిట శిష్యులు చేసిన ప్రకటన ప్రతీ వివరంలోను నిజం. ఆ ప్రకటన పేర్కొన్న ఘటనలు అప్పుడు సంభవిస్తున్నవి. “కాలం సమాప్తమయ్యింది. దేవుని రాజ్యం సమీపంలో ఉన్నది.” అన్నదే వారి వర్తమానం. “కాలం” ముగిసిన పిమ్మట - “అభిషిక్తుడైన అధిపతి” వరకు కొనసాగే దానియేలు 9 వ అధ్యాయంలోని అరవైతొమ్మిది వారాలు - యోర్డాను సదిలో యోహాను వలన బాప్తిస్మం పొందిన అనంతరం-క్రీస్తు ఆత్మాభిషేకం పొందాడు. వారు నమ్మినట్లు ఈ రాజ్యం లోక సంబంధమైన రాజ్యంకాదు. “రాజ్యమును అధికారమును రాజ్యమహాత్మ్యమును మహోన్నతుని పరిశుదులకు” స్థాపితం కానున్న నిత్యరాజ్యం కూడా కాదది. ఆయన రాజ్యం నిత్యమూ నిలుస్తుంది. “అధికారులందరు దానికి దాసులై విధేయులగుదురు”. మన బలహీనతలయందు మనతో సహానుభవము గల దయ కనికరాలుగల మన ఉత్తరవాది అయిన క్రీస్తుకు మన గమనాన్ని తిప్పుతూ పౌలిలా అంటున్నాడు, “గనుక మనము కనికరింపబడి సమయోచితమైన సహాయము కొరకు కృప పొందునట్లు ధైర్యముతో కృపాసనము నొద్దకు చేరుదము.” హెబ్రీ 4:15,16. కృపాసనం కృపారాజాన్ని సూచిస్తుంది. సింహాసనం రాజ్యం ఉనికిని చాటుతుంది. తన ఉపమానాలు చాలా వాటిలో క్రీస్తు “పరలోకరాజ్యం” అన్న పదబంధాన్ని వాడాడు. హృదయాల్లో దైవ కృప చేసే పనిని సూచించటానికి యేసు ఈ పదబంధాన్ని వాడాడు. 
    

    
      
    

    
      మహిమ సింహాసనం, మహిమా రాజ్యాన్ని సూచిస్తుంది. రక్షకుని మాటలు ఈ రాజ్యం గురించి ప్రస్తావిస్తున్నాయి. “తన మహిమతో మనుష్యకుమారుడును, ఆయనతో కూడ సమస్త దూతలును వచ్చునప్పుడు ఆయన తన మహిమగల సింహాసనము మీద ఆసీనుడైయుండును. అప్పుడు సమస్త జనములు ఆయన యెదుట పోగుచేయబడుదురు.” మత్తయి 25:31,32. ఈ రాజ్యం ముందున్నది. క్రీస్తు రెండో రాకడ వరకు ఇది స్థాపితం కాదు. 
    

    
      
    

    
      మానవుడు పాపంలో పడ్డ వెంటనే కృపారాజ్యం ప్రారంభమయ్యింది. పాపంలో పడ్డ మానవ జాతి విమోచనకు ప్రణాళిక రూపొందింది. అప్పుడే అది దేవుని ఉద్దేశంలోను, వాగ్దానంలోను ఉన్నది. మనుషులు విశ్వాసం ద్వారా ఆ రాజ్యంలో సభ్యులయ్యారు. అయినా ఆ రాజ్యం క్రీస్తు మరణం వరకు స్థాపితం కాలేదు. తన ఇహలోక కర్తవ్యాన్ని ప్రారంభించిన తర్వాత కూడా మనుషుల కాఠిన్యంతో కృతఘ్నతతో విసిగి వేసారిన రక్షకుడు కల్వరిపై ప్రాణత్యాగం చేయకుండా వెనుదిరిగి వెళ్లిపోగలిగే వాడే. గెత్సేమనె తోటలో ఆయన చేతుల్లో దుఃఖపాత్ర వణికింది. ఆ తరుణంలో దైవ తనయుడు తన ముఖం మీది రక్తపు చెమటను తుడిచివేసుకొని పాపులైన మానవాళిని తమ కర్మకు విడిచిపెట్టి పరలోకానికి తిరిగి వెళ్ళిపోగలిగే వాడే. ఆయన ఇది చేసి ఉంటే పాప మానవులకు విముక్తి ఉండక పోయేది. కాని రక్షకుడు తన ప్రాణాన్ని ధారబోసి తన తుది శ్వాసతో “సమాప్త మాయెను” అన్నప్పుడు రక్షణ ప్రణాళిక నెరవేర్పు ధ్రువపడింది. ఏదెనులో నేరస్తులైన జంటకు దేవుడు వాగ్దానం చేసిన రక్షణ ధ్రువపడింది. క్రితంలో దేవుని వాగ్దానం వల్ల ఉనికిలో ఉన్న కృపారాజ్యం అప్పుడు స్థాపితమయ్యింది. 
    

    
      
    

    
      తమ నిరీక్షణకు చరమగీతంగా శిష్యులు భావించిన క్రీస్తు మరణం అది నిత్యం అలాగే జరిగేలా పరిణమించింది. వారికి తీవ్ర ఆశాభంగం కలిగించినా తమ విశ్వాసం నిజమైన దనటానికి ఇది తిరుగులేని నిదర్శనం. వారికి భేదాన్ని నిస్పృహను మిగిల్చిన సంఘటనే ఆదాము ప్రతీ బిడ్డ హృదయంలోను నిరీక్షణకు తలుపు తెరిచింది. అన్ని యుగాల్లోని భక్తుల భావి జీవితం, నిత్యానందం దీనిపై కేంద్రీకృతమై ఉన్నాయి. 
    

    
      
    

    
      శిష్యుల ఆశాభంగాల నడుమ సైతం అనంత కృపాసంకల్పాలు నెరవేరుతూనే ఉన్నాయి. “ఎవడును ఎన్నడును మాటలాడని” దైవ కృప వలనను, “ఎవడును ఎన్నడును మాటలాడ” నట్లు బోధించిన ఆయన శక్తి వల్లను వారి హృదయాలు ఆయనకు ఆకర్షితాలు అయినప్పటికినీ యేసు పట్ల తమకున్న ప్రేమ అనే స్వచ్ఛమైన బంగారంతో లౌకిక అహంకారం, స్వార్థాపేక్ష అనే చౌకబారు లోహం కలగాపులగ మయ్యింది. పస్కా గదిలో తమ అధినేత గెత్సేమనె నీడలో ప్రవేశిస్తున్న తరుణంలోనూ “తమలో ఎవడు గొప్ప వాడుగా ఎంచబడునో అన్న వివాదము” వారి మధ్య లేచింది. లూకా 22:24. పరాభవం, తోటలోని హృదయ వేదన, తీర్పుగది, కల్వరి సిలువ వారి ముందు ఉండగా, వారి మనసుల్ని ఆకట్టుకొంటున్నవి సింహాసం, కిరీటం, ప్రాపంచిక ప్రాభవం. శిష్యులు తమ దినాల్లో ప్రబలుతున్న తప్పుడు బోధనలను గట్టిగా నమ్మారు. తన రాజ్యం నిజ స్వభావం గురించి తనకు కలుగబోయే శ్రమలు మరణం గురించి ఆయన చెప్పిన మాటలను వారు లెక్కచేయలేదు. ఇందుకు కారణం వారి అహంకారం, లోకప్రతిష్ఠకోసం వారికున్న దాహమే. ఈ పొరపాట్లు విచారణకు దారితీశాయి. ఆ విచారణ వారి దిద్దుబాటు నిమిత్తం చోటుచేసుకొన్నదే. శిష్యులు తమ వర్తమాన భావాన్ని - అపార్ధం చేసుకొని తాము ఆశించినది సాధించలేక పోయినప్పటికీ దేవుడు తమకు అప్పగించిన హెచ్చరికను ప్రకటించారు. ప్రభువు వారి విశ్వాసానికి విధేయతకు ప్రతిఫలమిస్తాడు. తిరిగి లేచిన ప్రభువును గూర్చిన సువార్త ప్రచార బాధ్యతను వారు నిర్వహించాల్సి ఉన్నారు. ఈ కార్యభారం వహించటానికి శిష్యుల్ని సిద్ధం చేసేందుకే వారికి ఈ బాధాకరమైన అనుభవం కలిగింది. 
    

    
      
    

    
      పునరుత్థానం అనంతరం ఎమ్మాయి మార్గంలో తన శిష్యులకు కనిపించి యేసు “మోషేయు సమస్త ప్రవక్తలును మొదలుకొని లేఖనములన్నింటిలో తన్ను గూర్చిన వచనముల భావము వారికి తెలిపెను” లూకా 24:27. శిష్యుల హృదయాలు చలించాయి. విశ్వాసం రగుల్కోన్నది. తానెవరో యేసు వారికి బయలు పర్చకముందే “వారిలో సజీవ నిరీక్షణ చోటు చేసుకొంది.” ఆయన ఉద్దేశం శిష్యుల అవగాహనను ఉత్తేజ పర్చి “స్థిరమైన ప్రవచన వాక్యము” పై వారి విశ్వాసాన్ని పాదుకొల్పాలన్నదే. తన వ్యక్తిగత సాక్ష్యాన్ని బట్టేగాక ధర్మశాస్త్రంలోని సంకేతాలు పాతనిబంధన ప్రవచనాల తిరుగులేని నిదర్శనాలను బట్టి సత్యం వారి మనస్సుల్లో బలంగా వేళ్లూనాలని యేసు ఉద్దేశించాడు. తమ వ్యక్తిగత విషయంలోను, క్రీస్తును గూర్చిన జ్ఞానాన్ని లోకానికి అందజేయటంలోను క్రీస్తు అనుచరులకు జ్ఞానయుక్తమైన విశ్వాసం అవసరం. ఈ జ్ఞానాన్ని ఆర్జించటంలో శిష్యుల గమనాన్ని ఆయన “మోషేపైకి ప్రవక్తలపైకి” తిప్పాడు, తిరిగి లేచిన రక్షకుడు పాతనిబంధన లేఖనాల విలువను ప్రాముఖ్యాన్ని గురించి అలాంటి సాక్ష్యం ఇచ్చాడు. శిష్యులు తమ ప్రియతమ నాయకుని ముఖాన్ని మరోసారి వీక్షించినప్పుడు వారి హృదయాల్లో కలిగిన పరివర్తన ఎంత గొప్పది! లూకా 24:32. క్రితంకన్నా మరెక్కువగాను సంపూర్ణంగాను వారు “ధర్మశాస్త్రములో మోషేయు ప్రవక్తలును ఎవరిని గూర్చి వ్రాసిరో ఆయనను” కసుగొన్నారు. సందిగ్ధత, వేదన, నిస్పృహ మాయమై పరిపూర్ణ నిశ్చయత నిర్మల విశ్వాసం వారి హృదయాల్లో చోటుచేసుకున్నాయి. ఆయన ఆరోహణానంతరం వారు “ఎడతెగక దేవాలయములో ఉండి దేవునికి స్తోత్రము” చేయటంలో ఆశ్చర్యమేముంది? క్రీస్తు హీనమైన మరణం గురించి ఎరిగిన ప్రజలు శిష్యుల ముఖాల్లో దుఃఖం గందరగోళం పరాజయమే కనిపిస్తాయని చూశారు. అయితే వారి ముఖాల్లో ప్రజలకు కనిపించింది ఉత్సాహం, విజయం. తమ ముందున్న కార్యాన్ని నిర్వహించేందుకు శిష్యులు ఎంత చక్కని సిద్దబాటు పొందారు! తాము భరించగలిగినంత శ్రమను వారు భరించారు. మానవ దృష్టికి అంతా నాశనమైపోయినట్లు కనిపించిన తరుణంలో దేవుని వాక్యం విజయం సాధించటం వారు కళ్లారా చూశారు. ఇక వారి విశ్వాసాన్ని దెబ్బతీసేది వారి ప్రేమను చల్లార్చేది ఏముంది? ఎడతెగని దుఃఖంలో వారికి “బలమైన ధైర్యం” “ఆత్మకు లంగరువలె నుండు” నిశ్చలమైన, స్థిరమైన నిరీక్షణ ఉన్నాయి. హెబ్రీ 6:18, 19. వారు దేవుని వివేకానికి శక్తికి సాక్షులు. “మరణమైనను, జీవమైనను, దేవదూతలైనను ప్రధానులైనను ఉన్నవియైనను రాబోవునవియైనను అధికారులైనను ఎతై నను లోతైనను సృష్టించబడిన మరి ఏదైనను మన ప్రభువైన క్రీస్తు యేసునందలి దేవుని ప్రేమనుండి ” తమను ఎడబాపనేరవని రూఢిగా నమ్మారు. వీటన్నిటిలో మనము... “అత్యధిక విజయము పొందుచున్నాము.” అన్నారు. రోమా 8:38, 39,37. “ప్రభువు వాక్యము ఎల్లప్పుడును నిలుచును” 1 పేతురు 1:24. “శిక్ష విధించువాడెవడు? చనిపోయిన క్రీస్తుయేసే. అంతేకాదు. మృతులలో నుండి లేచిన వాడును దేవుని కుడిపార్శ్వమున ఉన్న వాడును మన కొరకు విజ్ఞాపనము కూడ చేయువాడును ఆయనే.” రోమా 8:34. 
    

    
      
    

    
      “నా జనులు ఇక నెన్నటికిని సిగ్గునొందరు” అంటున్నాడు ప్రభువు. యోవేలు 2:26. “సాయంకాలమున ఏడ్పు వచ్చి, రాత్రి యుండినను ఉదయమున సంతోషము కలుగును.” కీర్తనలు 30:5. పునరుత్థాన దినాన ఈ శిష్యులు రక్షకుని కలుసుకొన్నప్పుడు ఆయన చెప్పిన మాటలు వింటుండగా వారి హృదయాలు వారిలో మండినప్పుడు తమ నిమిత్తం గాయాలు పొందిన ఆయన శిరస్సు, చేతులు, పాదాలను చూచినప్పుడు, తన ఆరోహణానికి ముందు ఆయన వారిని బేతనీ వరకు తీసుకొని వెళ్లి చేతులెత్తి దీవిస్తూ, “మీరు సర్వలోకమునకు వెళ్లి సర్వసృష్టికి సువార్తను ప్రకటించుడి ” (మార్కు 16:15) ఇంకా “ఇదిగో నేను యుగసమాప్తి వరకు సదాకాలము మీతో కూడ ఉన్నానని” చెప్పినప్పుడు (మత్తయి 28:20) పెంతెకోస్తు దినాన వాగ్రత్త ఆదరణ కర్త దిగిరాగా పై నుంచి శక్తి రావటం, విశ్వాసుల హృదయాలు ఆరోహణుడైన ప్రభువు సాన్నిధ్య స్పృహతో ఉత్సహించటం జరిగినప్పుడు- అప్పుడు మార్గం నేనే అన్న ఆ ప్రభువు వారి మార్గం త్యాగంతో, ఆత్మాహుతితో నింపగా ఆయన రాక సమయంలో వారు తమ “కృపాసువార్తకు” ప్రతిగా “నీతి కిరీటాన్ని” పొందుతారు. క్రితం తమ శిష్యరికంలో వారు ఆశించిన భూలోక సింహాసనం స్థానే వారికి “నీతి కిరీటం” లభిస్తుంది. “మనము అడుగువాటన్నిటికంటెను, ఊహించువాటన్నిటికంటెను అత్యధికముగా చేయ శక్తిగల” ఆయన శ్రమలలో సహవాసంతో పాటు ఆయన ఆనందంలో సహవాసాన్ని అనగా “అనేక కుమారులను మహిమకు తెచ్చు” సహవాసాన్ని “నిత్యమైన మహిమ భారమును” “క్షణ మాత్రముండు మా చులకని శ్రమ”తో సరిపోల్చటానికి వీలు లేదంటున్నాడు పౌలు. 
    

    
      
    

    
      క్రీస్తు మొదటిరాక సమయంలో “రాజ్యసువార్త” ప్రకటించిన శిష్యుల అనుభవం, రెండోరాక వర్తమానాన్ని ప్రకటించిన ప్రబోధకుల అనుభవం ఒకటే. “కాలం సమాప్త మయ్యింది, దేవుని రాజ్యం సమీపంలో ఉన్నది.” అంటూ శిష్యులు బోధించినట్లే బైబిలులోని అతి దీర్ఘమైన చివరి ప్రవచన కాల వ్యవధి అంతమొందటానికి సమయమయ్యిందని, తీర్పు ఘడియ వచ్చిందని దేవుని నిత్యరాజ్యం రావటానికి సిద్ధంగా ఉన్నదని మిల్లర్ ఆయన అనుచరులు ప్రకటించారు. కాలావధి గురించి శిష్యుల బోధ దానియేలు 9 వ అధ్యాయంలోని డెబ్బయి వారాల మీద ఆధారితమైంది. మిల్టర్ ఆయన సహచరులు దానియేలు 8:14 లోని 2300 దినాల పరిసమాప్తిని ప్రకటించారు. 2300 దినాల ప్రవచనంలో డెబ్బయి వారాలు ఒక భాగం. అప్పుడు శిష్యులు, ఇప్పుడు మిల్లర్, ఆయన సహచరులు ఒకే ప్రవచన కాలం గురించి బోధించారు. ఇరువర్గాలు సదరు ప్రవచన కాలంలోని వేర్వేరు భాగాల నెరవేర్పుపై దృ ష్టి సారించాయి. 
    

    
      
    

    
      ఆది శిష్యులమల్లే విల్యమ్ మిల్లర్, ఆయన అనుచరులు తాము ప్రకటిస్తున్న వర్తమాన భాగాన్ని పూర్తిగా అవగాహన చేసుకోలేదు. సంఘంలో దీర్ఘకాలంగా స్థిరపడి ఉన్న పొరపాట్ల కారణంగా ప్రవచనంలోని ప్రాముఖ్యమైన భావాన్ని వారు గ్రహింలేకపోయారు. కనుక లోకానికి అందించే నిమిత్తం దేవుడు తమకు ఇచ్చిన వర్తమానాన్ని వారు ప్రకటించినప్పటికీ దాని భావాన్ని అపార్థం చేసుకొన్నందువల్ల వారు ఆశాభంగానికి గురి అయ్యారు. 
    

    
      
    

    
      దానియేలు 8:14 లోని “రెండు వేల మూడువందల దినముల మట్టుకే...అప్పుడు ఆలయ పవిత్రతను గూర్చిన తీర్పు తీర్చబడును” అన్న ప్రవచనాన్ని విశదీకరించటంలో ఈ లోకమే ఆలయమని, ఆలయ పవిత్రత అంటే ప్రభువు రాక సమయంలో అగ్ని వలన లోకం పవిత్రపరచబడుటమనీ లోకంలో ప్రబలుతున్న అభిప్రాయాన్నే మిల్లర్ అంగీకరించాడు. 2300 దినాల అంతం కచ్చితంగా ప్రవచితమైంది గనుక, ఇది రెండోరాకడ సమయాన్ని తెలుపుతుందని మిల్లర్ భావించాడు. ఆలయమంటే ఏమిటి అన్న విషయమై ప్రజల నమ్మకాన్ని అంగీకరించటంవల్ల, ఆయన తప్పటడుగు వేశాడు. 
    

    
      
    

    
      క్రీస్తు మరణానికి యాజకత్వానికి ఛాయ అయిన ఉపమానరూపక వ్యవస్థలో ప్రధాన యాజకుడు ఏటేటా జరిపిన సేవలలో ఆలయ పవిత్రత చివరిది. ఇశ్రాయేలు ప్రజల నుంచి పాపాల్ని తొలగించటం లేదా దూరంగా ఉంచటం ప్రాయశ్చిత్త ప్రక్రియలో చివరి కార్యం. పరలోకంలో మన ప్రధాన యాజకుడి సేవలో ఆఖరి కార్యం , పరలోక గ్రంథాల్లో నమోదైన దైవ ప్రజల పాపాల తొలగింపుకు లేదా తుడిచివేతకు ముంగురుతు. ఈ సేవలో దర్యాప్తు సంబంధిత కార్యాలు ఇమిడి ఉన్నాయి. మేఘారూఢుడై గొప్ప మహిమ ప్రభావాలతో క్రీస్తు రాకముందు ఈ తీర్పు జరుగుతుంది. ఆయన రాకకు ముందు ప్రతి వారి తీర్పు సమాప్తమవుతుంది. “ఇదిగో త్వరగా వచ్చుచున్నాను. వాని వాని క్రియల చొప్పున ప్రతివానికిచ్చుటకు నేను సిద్ధపరచిన జీతము నాయొద్ద ఉన్నది.” అని యేసంటున్నాడు. ప్రకటన 22:12. “దేవునికి భయపడి ఆయనను మహిమపరచుడి, ఆయన తీర్పు తీర్చు గడియ వచ్చెను గనుక ఆకాశమును భూమిని సముద్రమును జలధారలను కలుగజేసిన వానికే నమస్కారము చేయుడి.” అని ప్రకటన 14:7 లో మొదటి దూత ప్రకటించిన తీర్పు ఇదే. ఇది రెండోరాకకు ముందు జరుగుతుంది. 
    

    
      
    

    
      ఈ హెచ్చరికను ప్రకటించిన వారు సరైన వర్తమానాన్ని సరైన సమయంలో అందించారు. “కాలము సంపూర్ణమైయున్నది. దేవుని రాజ్యము సమీపించి యున్నది” అంటూ దానియేలు 9 లోని ప్రపచనంపై శిష్యులు బోధిస్తూ ఉన్నా, అదే లేఖనంలో క్రీస్తు మరణాన్ని గూర్చి కూడా ఉన్నట్లు వారు గ్రహించలేకపోయినట్లే మిల్లర్, ఆయన సహచరులు దానియేలు 8:14, ప్రకటన 14:7 పై వర్తమానాలు ప్రకటించినా ప్రకటన 14 లో ఇంకా ఇతర వర్తమానాలున్నట్లు రెండో రాకకు ముందు వాటిని ప్రకటించాల్సి ఉన్నట్లు వారు గ్రహించలేకపోయారు. డెబ్బయి వారాల అంతంలో స్థాపితం కానున్న రాజ్యాన్ని శిష్యులు అపార్థం చేసుకొన్నట్లే 2300 దినాల చివర సంభవించనున్న సంఘటనను ఆగమనవాదులు అపార్థం చేసుకొన్నారు. ఈ రెండు సందర్భాల్లోను ప్రజల్లో ఉన్న తప్పుడు అభిప్రాయాల్ని విశ్వసించి అనుసరించటం తద్వారా సత్యపరంగా వారికి అంధత్వం కలగటం జరిగింది. దేవుడు తమ కిచ్చిన వర్తమానాన్ని అందించటంలో ఇరువర్గాల వారు దేవుని చిత్తాన్ని నెరవేర్చారు. వర్తమానాన్ని అపార్థం చేసుకోటం ద్వారా ఇరు వర్గాల భక్తులు తీవ్ర ఆశాభంగానికి గురి అయ్యారు. 
    

    
      
    

    
      అయినా తీర్పును గూర్చిన హెచ్చరికను ఆ రీతిగా ఇవ్వటానికి అనుమతించటంలో దేవుడు తన ప్రజాహిత ఉద్దేశాన్ని నెరవేర్చుకున్నాడు. ఆ మహాదినం సమీపంలోనే ఉంది. తమ హృదయాల్లో ఏమి ఉన్నదో వారికి బయలు పర్చే నిమిత్తం కచ్చితమైన సమయం విషయంలో వారికి పరీక్ష రావటం దైవ చిత్తాను సారంగా జరిగిన పనే. అది సంఘాన్ని పరీక్షించటానికి పరిశుద్ధ పర్చటానికి వచ్చిన వర్తమానం. తమ ఆశలు అనురాగాలు ఈ లోక భోగాలపై ఉన్నవా లేక క్రీస్తుపైన పరలోకం పైన ఉన్నాయా అని వారు ఆత్మశోధన చేసుకోవలసి ఉన్నారు. రక్షకుణ్ణి ప్రేమిస్తున్నట్లు వారు చెప్పుకొన్నారు. ఇప్పుడు దాన్ని నిరూపించుకోవలసి ఉన్నారు. లోక సంబంధమైన ఆశలు కోరికలు త్యజించి ప్రభువు రాకను ఆనందోత్సాహాలతో స్వాగతించటానికి వారు సర్వసన్నద్ధంగా ఉన్నారా? తమ యధార్ధ ఆధ్యాత్మిక స్థితిని వారు గ్రహించటానికి తోడ్పడేందుకే ఈ వర్తమానం రూపుదిద్దుకొన్నది. పశ్చాత్తాపంతోను వినయమనసుతోను ప్రభువును వెదకటానికే వారికీ వర్తమానం వచ్చింది. 
    

    
      
    

    
      తాము ప్రకటించిన వర్తమానాన్ని తాము అపార్ధం చేసుకోవటం వల్ల తమకు ఆశాభంగం ఎదురైనా అది వారికి మేలే చేసింది. హెచ్చరికను అందుకొన్నామని చెప్పుకొనేవారి హృదయాల్ని అది పరీక్షించింది. తమకు కలిగిన ఆశాభంగం దృష్ట్యా వారు తొందరపడి తమ క్రైస్తవానుభవాన్ని త్యజించి దైవ వాక్యంపై తమ నమ్మకాన్ని వదులుకొంటారా? లేక ప్రవచన ప్రాముఖ్యాన్ని ఆవగాహన చేసుకోటంలో తాము ఎక్కడ పొరబడ్డారో తెలుసుకోటానికి వారు ప్రార్ధన పూర్వకంగా దీనమనసుతో ప్రయత్నిస్తారా? వారిలో ఎందరు భయంతో ఆవేశోద్రేకాలతో వ్యవహరించారు? ఎందరు అర్ధాం గీకారంతోఅపనమ్మకంతో తటపటాయించారు? వేవేల ప్రజలు ప్రభువు రాకను ఆకాంక్షిస్తున్నట్లు చెప్పుకొన్నారు. లోపల ఎగతాళి అపవాదు, జాప్యం, ఆశాభంగం అనే పరీక్షను భరించాల్సి వచ్చినప్పుడు వారు తమ విశ్వాసాన్ని వదులుకొంటారా? తమతో దేవుడు వ్యవహరించిన తీరును వెంటనే గ్రహించలేక పోయినందున వాక్యం స్పష్టంగా బోధిస్తున్న సత్యాలను తోసిపుచ్చుతారా? 
    

    
      
    

    
      వాక్యోపదేశాన్ని దేవుని ఆత్మ ప్రబోధాన్ని ఎవరైతే నమ్మి అనుసరించారో వారి బలాన్ని ఈ పరీక్ష బయలు పర్చుతుంది. బైబిలుని దానికదే అర్ధం చెప్పుకోనీయటానికి బదులు మానవుల సిద్ధాంతాలను వ్యాఖ్యానాలను అంగీకరించటానికి అది దారితీసే ప్రమాదముంది. తమ దోషాల పర్యవసానంగా కలిగే ఆందోళన వేదన విశ్వాసులకు అగత్యమై దిద్దుబాటుగా పరిణమిస్తాయి. ప్రవచనాన్ని మరింత లోతుగా పరిశీలించటానికి అవి వారిని నడిపిస్తాయి. తమ విశ్వాసమౌలిక సూత్రాలను మరింత జాగ్రత్తగా పరీక్షించి లేఖన సత్యాల పునాదిపై ఆనుకొని సమస్తాన్ని - క్రైస్తవ లోకంలో దాని కెంతటి ఆమోదమున్నా! తోసిపుచ్చటానికి అవి వారికి దోహదపడ్డాయి. 
    

    
      
    

    
      తొలిదినాల శిష్యులకు మల్లే ఈ విశ్వాసులకూ శ్రమల కాలంలో అస్పష్టంగా కనిపించిన అంశాలు తర్వాత స్పష్టంగా బోధపడ్డాయి. ప్రభువు చిత్తమేమిటో వారు చూడ గలిగినప్పుడు తమ తప్పిదాలవల్ల శ్రమ కలిగినప్పటికీ తమ పట్ల ఆయన ప్రేమ సంకల్పం నెరవేరుతూనే ఉన్నదని వారు గుర్తిస్తారు. ధన్యమైన అనుభవం ద్వారా ఆయన “ఎంతో కరుణ దయాదాక్షిణ్యాలు గలవాడని, ఆయన మార్గము ఆయన చేసిన నిబంధనను ఆయన నియమించిన శాసనములను గైకొను వారి విషయములో... కృపా సత్యములై యున్నవి.” అని వారు తెలుసుకొంటారు.
    

    

    
      
    

    
      అధ్యాయం 20—మేల్కొన్న గొప్ప మతాసక్తి
    

    
      
    

    
      ప్రకటన 14 లో మొదటి దూత వర్తమానంలోని ప్రవచనం మతపరమైన గొప్ప మేల్కొలుపు చోటుచేసుకొంటుందని చెబుతున్నది. అది క్రీస్తు త్వరితాగమన వర్తమాన ప్రకటన ఫలితంగా సంభవిస్తుంది. దూత కనిపించాడు. “అతడు భూనివాసులకు అనగా ప్రతి జనమునకును ప్రతి వంశమునకును ఆయా భాషలు మాటాడు వారికిని, ప్రతి ప్రజకును ప్రకటించునట్లు నిత్య సువార్త తీసికొని ఆకాశ మధ్యమున ఎగురుచుండెను” “గొప్ప స్వరముతో ప్రకటిస్తోన్నాడు అన్న వర్తమానాన్ని “దేవునికి భయపడి ఆయనను మహిమపరచుడి, ఆయన తీర్పు తీర్చు గడియ వచ్చెను గనుక 
    

    
      
    

    
      ఆకాశమును భూమిని సముద్రమును జలధారలను కలుగజేసిన వానికే నమస్కారము చేయుడి.” వర్తమానాన్ని (వచనాలు 6,7) 
    

    
      
    

    
      ఈ హెచ్చరికను అందించటానికి దేవదూత ఏర్పాటవ్వటం గమనార్హం. పరిశుద్ధత, మహిమ, పరలోక దూతల శక్తి ఈ వర్తమానం సాధించవలసిన కార్యం ఔన్నత్యాన్ని దానిలో - ఇమిడి ఉన్న శక్తి మహిమలను సూచిస్తున్నాయి. “ఆకాశ మధ్యమున” దూత ఎగరటం, హెచ్చరిక ప్రకటించిన ” గొప్ప స్వరము” “భూనివాసులకు” “ప్రతి జనమునకును, ప్రతి వంశమునకును ఆయా భాషలు మాట్లాడు వారికిని” ప్రకటన చేయటం-ఇవి, ఈ ఉద్యమం వేగానికి, ఈ వర్తమానం ప్రపంచ వ్యాప్త పరిధికి నిదర్శనం. 
    

    
      
    

    
      ఈ ఉద్యమం ఎప్పుడు చోటుచేసుకొంటుందో ఈ వర్తమానమే సూచిస్తున్నది. “నిత్యసువార్త”లో ఇది ఒక భాగం. ఈ వర్తమానం తీర్పు ఆరంభాన్ని ప్రకటిస్తున్నది. రక్షణ వర్తమానం అన్నియుగాల్లోనూ ప్రకటితమయ్యింది. కాగా ఇది చివరిదినాల్లోనే ప్రకటితం కావలసిన సువర్తమానంలోని భాగం. ఎందుచేతనంటే తీర్పు తీర్చే గడియ వచ్చిందనటం చివరి దినాల సందర్భంగానే వాస్తవం. ప్రవచనాలు తీర్పు ఘడియకు దారితీసే ఘటనాపరంపరను పేర్కొంటున్నాయి. ప్రత్యేకించి దానియేలు గ్రంథం విషయంలో ఇది వాస్తవం. కాగా చివరి దినాలకు సంబంధించిన దానియేలు ప్రవచన భాగం మరుగున ఉండి “అంత్యకాలము” వరకు మూతపడి ఉండాల్సి ఉంది. ఈ ప్రవచనాల నెరవేర్పు ఆధారంగా తీర్పును గూర్చిన వర్తమానం ప్రకటించటం మనం ఈ సమయాన్ని ఎదుర్కొంటేనేగాని జరుగదు. కాని చివరి దినాల్లో “చాలమంది నలుదిశల సంచరించినందున తెలివి అధికముగును” (దానియేలు 12:4) అంటున్నాడు ప్రవక్త. 
    

    
      
    

    
      క్రీస్తు రాకడ తాను జీవిస్తున్న దినాల్లో సంభవిస్తుందని సంఘం ఎదురు చూడకూడదని పౌలు హెచ్చరించాడు. “మొదట భ్రష్టత్వము సంభవించి నాశన పాత్రుడగు పాప పురుషుడు బయలుదేరితేనేగాని ఆ దినము రాదు” అంటున్నాడు. 2 థెస్స. 2:3. భ్రష్టత్వం సంభవించి “పాప పురుషుని” సుదీర్ఘ పరిపాలన గడిస్తేనేగాని ప్రభువు రాకడ సంభవించదు. ధర్మ విరోధ సంబంధమైన మర్మము”గా కూడా వ్యవహరించబడున్న “పాపపురుషుడు” “నాశనపాత్రుడు” “ఆ దుష్టుడు” అన్న పదబంధాలు పోపుల అధికారాన్ని సూచిస్తున్నవి. ప్రవచనంలో ఉన్న ప్రకారం ఈ అధికారం తన ఆధిపత్యాన్ని 1260 సంవత్సరాలు కొనసాగించింది. ఈ ఆధిపత్య కాలం 1798 లో అంత మొందింది. ఆ సంవత్సరానికి ముందు క్రీస్తు రావటం అసాధ్యం . పౌలు చేసిన హెచ్చరిక 1798 వరకు ఉన్న క్రైస్తవ లోకానికి వర్తించింది. ఆ కాలంలోని ఈ భాగానికి క్రీస్తు రెండో రాకడ వర్తమానం ప్రకటితం కావలసి ఉంది. 
    

    
      
    

    
      గడచిన యుగాల్లో ఇలాంటి వర్తమానం ఎన్నడూ ప్రకటితం కాలేదు. మనకు తెలిసిన విధంగా పౌలు దాన్ని ప్రకటించలేదు. అప్పటికి ఎంతో దూరాన ఉన్న ప్రభువు రాకకు సహోదరుల గమనాన్ని తిప్పాడు. సంస్కరణోద్యమం కూడా దాన్ని ప్రకటించలేదు. తాను నివసించిన కాలం నుంచి మూడు వందల సంవత్సరాల కాలంలో తీర్పు వస్తుందని మార్టిన్ లూథర్ భావించాడు. అయితే 1798 నుంచి దాని యేలు గ్రంథం తెరువ బడింది. ప్రవచన సంబంధమైన జ్ఞానం పెరిగింది. తీర్పు ఘడియ సమీపంగా ఉన్నదన్న వర్తమానాన్ని అనేకమంది ప్రకటించారు, ప్రకటిస్తున్నారు. 
    

    
      
    

    
      పదహారో శతాబ్దంలోని సంస్కరణమల్లే క్రీస్తు ఆగమనోద్యమం క్రైస్తవ ప్రపంచంలోని వివిధ దేశాల్లో ఒకే సమయంలో చోటుచేసుకొన్నది. ఐరోపాలోను, అమెరికాలోను భక్తిపరులు ప్రార్ధనా పరులు ప్రవచనాల్ని పరిశోధించటం మొదలు పెట్టారు. పరిశుద్ధ వాక్యాన్ని అధ్యయనం చేసి అంత్యకాలం సమీపంగా ఉన్నదని నిర్ధారించారు. వివిధ దేశాల్లో అక్కడక్కడ ఉన్న క్రైస్తవ సమూహాలు రక్షకుని రాక సమీపంగా ఉన్నదన్న నమ్మకాన్ని కేవలం లేఖన పఠనం ద్వారా పొందాయి. 
    

    
      
    

    
      తీర్పు సమయాన్ని గూర్చిన ప్రవచనాల విషయంలో మిల్లర్ ఒక నిశ్చితాభిప్రాయానికి వచ్చిన అనంతరం మూడు సంవత్సరాలకు అనగా 1821 లో “ప్రపంచ మిషనెరీగా” సేవలందిస్తున్న డా|| జోసఫ్ ఉల్ఫ్ ప్రభువు త్వరలో ఈ లోకానికి వస్తాడని బోధించటం మొదలు పెట్టాడు. ఉల్ఫ్ జర్మనీలో జన్మించాడు. తలిదండ్రులు హెబ్రీయులు. తండ్రి యూదుమత రబ్బీ. (గురువు) బాల్యంలోనే క్రైస్తవ మతం సత్యమైన మతమని నమ్మాడు. ఆయనది చురుకైన విశ్లేషణాత్మకమైన మనసు. ఇంట్లో తన తండ్రితో సమావేశమై యూదు భక్తులు తమ నిరీక్షణను ఆశల్నీ రానున్న మెస్సీయా మహిమను, ఇశ్రాయేలు పునరుద్ధరణను ప్రతి దినం చర్చించుకొనేటప్పుడు ఈయన ఆసక్తిగా వినేవాడు. ఒక రోజు నజరేయుడైన యేసు పేరు ఎవరో ఎత్తటం విని ఆయన ఎవరు అని బాలుడైన ఉల్ఫ్ ప్రశ్నించాడు. “అపూర్వ ప్రతిభ గల ఒక యూదుడు మెస్సీయగా నటించినందువల్ల మరణ దండనకు గురి అయ్యాడు.” అన్న జవాబు వచ్చింది. “యెరూషలేము ఎందుకు ధ్వంసమయ్యింది? మనం దాస్యంలో ఎందుకు మగ్గుతున్నాం?” అడిగాడా బాలుడు. “అయ్యో, అయ్యో, ఎందుకంటే యూదులు ప్రవక్తల్ని చంపేశారు.” బదులుపలికాడు తండ్రి. “యేసు ప్రవక్త ఏమో, ఆయన నిరపరాధి అయినప్పటికీ ఆయనను యూదులు చంపారు.” అన్న ఆలోచన ఆ చిన్నారికి కలిగింది.- ట్రావిల్స్ అండ్ ఎడ్వంచర్స్ ఆఫ్ ది రెవరెండ్ జోసఫ్ ఉత్, సం 1, పుట 6. ఈ మనోభావం ఎంతో బలీయంగా ఉండటంతో క్రైస్తవ దేవాలయంలో అడుగుపెట్టకూడదన్న నిషేధం ఉన్నప్పటికీ లోపలి బోధ వినేందుకుగాను తరచు ఆలయం వెలుపల నిలబడే వాడు. ఏడేళ్ల ప్రాయమప్పుడే మెస్సీయా ఆగమనంతో ఇశ్రాయేలు విజయం సంభవిస్తుందంటూ ఒక వృద్ధ క్రైస్తవుడితో ఈ బాలుడు సగర్వంగా అన్నప్పుడు “బాబూ, నిజమైన మెస్సీయా ఎవరో నేను చెబుతాను. నీ పూర్వికులు పూర్వం ప్రవక్తలను సిలువ వేసిన రీతిగా వారు సిలువ వేసి చంపిన యేసే ఆయన. ఇంటికి వెళ్లి యెషయా 53 వ అధ్యాయం చదువు. యేసు క్రీస్తే దేవుని కుమారుడని నీకు తెలుస్తుంది.” అన్నాడా వృద్ధుడు. - అదే పుస్తకం, సం 1, పుట 7. వెంటనే అతనిలో విశ్వాసం పుట్టింది. ఇంటికి వెళ్లి లేఖనం చదివాడు. నజరేయుడైన యేసు విషయంలో లేఖనం ఎంత సంపూర్ణంగా నెరవేరింది! ఆ వృద్ధ క్రైస్తవుడన్న మాట నిజమా? ఆ కుర్రాడు ఆ ప్రవచనాన్ని విశదం చేయుమంటూ తండ్రినడిగాడు. దానికి సమాధానంగా తండ్రిలో కనిపించిన నిశ్శబ్దం ఎంత భయంకరంగా ఉందంటే మళ్లీ ఆ పసివాడు ఆ అంశాన్ని ఎన్నడూ ప్రస్తావించలేదు. క్రైస్తవ మతం గురించి తెలుసుకోవాలన్న కోరికకు ఇది పదును పెట్టింది. 
    

    
      
    

    
      తాను పెరుగుతున్న యూదు గృహంలో తాను అన్వేషిస్తున్న జ్ఞానాన్ని తల్లిదండ్రులు అతిభద్రంగా దాచి పెట్టారు. అయితే పన్నెండేళ్ల ప్రాయమప్పుడే తండ్రి గృహానికి స్వస్తి చెప్పి విద్య నార్జించి తనకు నచ్చిన మతాన్ని జీవన వృత్తిని ఎంపిక చేసుకోటానికి బైట ప్రపంచంలోకి వెళ్లాడు. కొద్ది కాలం పాటు బంధువులతో నివసించాడు. భ్రష్టుడుగా నిర్ధారించి వారు కొద్ది కాలానికే తమ ఇంటినుంచి వెళ్లగొట్టారు. చేతిలో చిల్లిగవ్వ లేకుండా ఒంటరిగా పరాయివాళ్ల నడుమ ఆ బాలుడు తన జీవనాన్ని వెళ్లదీయాల్సి వచ్చింది. హెబ్రీ బాష బోధిస్తూ ఉపాధి పొందుతూ ఒక ఊరు నుంచి మరో ఊరికి వెళ్లాడు. అదే సమయంలో లేఖనాల్ని శ్రద్ధగా పఠించాడు. ఒక కథోలిక్ ప్రబోధకుడి స్పూర్తితో రోముమత విశ్వాసాన్ని స్వీకరించి తన సొంత ప్రజలకు మిషనెరీ సేవలందించాలన్న తీర్మానానికి వచ్చాడు. కొన్నేళ్ల అనంతరం ఈ ఉద్దేశంతో రోము నగరంలోని కాలేజ్ ఆఫ్ ప్రోపగండాలో చదవటానికి వెళ్లాడు. స్వతంత్రంగా ఆలోచించటం, కుండ బద్దలుకొట్టినట్లు మాట్లాడటం అన్న తన స్వాభావిక లక్షణం అతణ్ణి సంఘ సిద్ధాంత వ్యతిరేకి అన్న ఆరోపణకు గురి చేసింది. సంఘంలోని దురాచారాలను బహిరంగంగా వ్యతిరేకించి వాటి దిద్దుబాటును కోరాడు. పోపు అధికారులు ఆదిలో అతనిపై ప్రత్యేక శ్రద్ధ చూపించినా కొంత కాలం అయిన తర్వాత అతణ్ణి రోమునుంచి తొలగించారు. అతను సంఘ పర్యవేక్షణ కింద వివిధ స్థలాలకు వెళ్లాడు. చివరికి ఆతణ్ణి రోము మతతత్వ దాస్యంలో బంధించి ఉంచటం జరగని పని అని వారికి స్పష్టమయ్యింది. అతణ్ణి మార్చటం అసాధ్యమని గుర్తించిన నేతలు తాసు ఇష్టం వచ్చిన చోటికి వెళ్లిపోవచ్చునని అతనితో చెప్పారు. ఇక ఉల్ఫ్ ఇంగ్లాడుకు పయనమయ్యాడు. ప్రొటస్టాంట్ విశ్వాసాన్ని స్వీకరించి ఇంగ్లిషు చర్చి సభ్యత్వం పొందాడు. రెండు సంవత్సరాల లేఖన ఆధ్యయనం అనంతరం తాను ఎంపిక చేసుకొన్న సువార్త ప్రచార సేవను 1821 లో ప్రారంభించాడు. 
    

    
      
    

    
      “వ్యసనాక్రాంతుడుగాను వ్యాధి ననుభవించినవాడుగాను” క్రీస్తు మొదటి సారి వచ్చాడన్న సత్యాన్ని ఉల్ఫ్ అంగీకరించగా మహిమతోను ప్రభావం తోను ఆయన రెండవరాకడ సంభవించటాన్ని ప్రవచనాలు స్పష్టంగా చెబుతున్నట్లు ఆయన గుర్తించాడు. నజరేయుడైన యేసును వాగ్రత్త మెస్పీయాగాను దీనమైన ఆయన మొదటి రాకను తన ప్రజల పాపాల నిమిత్తం అర్పితమైన బలిగాను తన ప్రజలకు చూపిస్తూ రాజుగాను విమోచకుడుగాను ఆయన రెండోసారి వస్తాడని బోధించాడు. 
    

    
      
    

    
      “ఎవరి కాళ్లూ చేతులకు చీలల గాయాలయ్యాయో, వధించటానికి తెచ్చిన గొర్రె వలె ఎవరిని తెచ్చారో, ఎవరు వ్యసనాక్రాంతుడుగాను వ్యాధిగ్రస్తుడుగాను ఉన్నాడో, యూదానుంచి దండం తొలగి అతని కాళ్ల మధ్య నుంచి రాజదండం పోయినప్పుడు ఎవరు మొదటిసారి వచ్చాడో నజరేయుడైన ఆ యేసు ప్రధాన దూత శబ్దంతో మేఘాసనుడై రెండోసారి వస్తాడు” (జోసఫ్ ఉత్, రిసర్చేస్, ఆండ్ మిషనరీ లేబర్స్, పుట 62). “ఆయన ఒలీవ కొండమీద నిలబడ్డాడు. ఒకప్పుడు సృష్టి పై ఆదాము ఏ అధికారం పొంది పోగొట్టుకొన్నాడో (ఆది 1:26; 3:17) దాన్ని యేసు పొందుతాడు. సర్వలోకానికి ఆయన రాజుగా ఉంటాడు. సృష్టిలోని బాధలు దుఃఖాలు కడతేరాయి. ఉత్సాహ గానాలు స్తుతి కీర్తనలు వినిపిస్తాయి... తండ్రి మహిమతోను పరిశుద్ధ దూతలతోను యేసు వచ్చినప్పుడు చనిపోయిన భక్తులు ముందు లేస్తారు. 1 థెస్స 4:16; 1 కొరింథి 15:32. క్రైస్తవులైన సునం దీన్ని మొదటి పునరుత్థాన మంటాం. అప్పుడు వన్యప్రాణి ప్రపంచపు నైజం మార్పు చెందుతుంది. (యెషయా 11:69) అవి యేసుకు లొంగి నివసిస్తాయి. కీర్తనలు 8. విశ్వశాంతి రాజ్యమేలుతుంది. ” జర్నల్ ఆఫ్ రెవ. జోసఫ్ ఉల్ఫ్, పుటలు 378,379. “ప్రభువు మళ్లీ భూమిని చూసినప్పుడు అది చాల మంచిదిగా ఉండెను” - అదే పుస్తకం, పుట 294. 
    

    
      
    

    
      ప్రభువు రాక అతిసమీపమని ఉల్ఫ్ నమ్మాడు. ఆయన ప్రవచన కాల వివరణ ప్రకారం ఆ మహాసంఘటన రమారమి మిల్లర్ సూచించిన కాల వ్యవధిలోనే జరగాల్సి ఉంది. “ఆ దినమును గూర్చియు ఆ గడియను గూర్చియు యే మనుష్యుడైనను” ఎరుగడు, ఆయన ఆగమన సామీప్యాన్ని గూర్చి మనుషులకు ఏమీ తెలియదు అంటూ లేఖనాల్ని ఉటంకించే వారికి ఉల్ఫ్ ఇలా సమాధానం ఇచ్చాడు, “ఆ దినము ఆ గడియ ఎన్నడూ తెలియరాదని మన ప్రభువన్నాడా? అంజూరపు చెట్టు చిగిరించినప్పుడు వసంతకాలం సమీపంగా ఉన్నదని అర్ధమయ్యేటట్లు ఆయన రాకడ సమీపంగా ఉన్నదని తెలిపే కాల సూచనలను ఆయన ఇవ్వలేదా? మత్తయి 24:32. దానియేలు గ్రంథాన్ని పఠించటమేగాక దాన్ని అవగాహన చేసుకోమంటూ ఆ ప్రభువే చెబుతుండగా ఆ కాలాన్ని మనం ఎన్నడూ గ్రహించటం జరగదా? ఆ దానియేలు గ్రంథంలోనే కాలాంతం వరకు ముద్రితం కావలసి ఉన్న ఈ మాటలు (కాలం గురించి ఆలోచించటం అన్న అరంగల హెబ్రీపదబంధం) “తెలివి అధికమవ్వటం గురించిన ప్రస్తావన ఉన్నది. దానియేలు 12:4. పైగా దీన్నిబట్టి రాకడ సమయం తెలియరానిదని కాదుగాని ఆ దినమూ, ఆ ఘడియా ఏ మానవుడికీ తెలియదని ప్రభువంటున్నాడు. నోవహు ఓడను సిద్ధం చేసినట్లే ఆయస రాకడ కోసం మనల్ని సన్నద్ధం చేయటానికి కాలంలోని సూచనల ద్వారా చాలినంత జ్ఞానం మనకు లభిస్తుందని ఆయనంటున్నాడు. ”- ఉల్ఫ్, రిసర్సెస్ అండ్ మిషనరీ లేబర్స్, పుటలు 404,405. 
    

    
      
    

    
      లేఖనాలకు అర్ధం చెప్పలేక అపార్ధం చెప్పే సామాన్య పద్ధతిని గూర్చి ఉల్ఫ్ ఇలా రాశాడు. “క్రైస్తవ సంఘంలో అధిక సంఖ్యాకులు స్పష్టమైన లేఖన భావం విడిచిపెట్టి, మానవాళికి గాలిలో సంచరించటంలోనే ఆనందం లభిస్తుందని, యూదులు వాటిని అన్యులని, యెరూషలేము అని చదివేటప్పుడు; సంఘం అని భూమి అని అన్నప్పుడు, ఆకాశం అని ప్రభువు రాకడ అని చదివేటప్పుడు, మిషనెరీ సమాజాలని, ప్రభువు పర్వతం ఎక్కటమని అంటే మెథడిస్టుల సమావేశమని వారి నమ్మకం” జర్నల్ ఆఫ్ రెవ జోసఫ్ ఉల్స్, పుట 96. 
    

    
      
    

    
      1821-1845 మద్యకాలంలోని ఇరవైనాలుగు సంవత్సరాల్లో ఉల్ఫ్ చాలా చాలా ప్రయాణం చేశాడు. ఆఫ్రికా, ఈజిప్టు, అబిసీనియా, ఆసియా, పాలస్తీనా, సిరియా, పర్షియా, బొక్కారా, ఇండియా దేశాల్ని సందర్శించాడు. ఆయన అమెరికా కూడా సందర్శించాడు. ఆ ప్రయాణంలో సెంట్ హెలీనా ద్వీపంలో ప్రసంగించాడు. 1837లో ఆగస్టు మాసంలో న్యూయార్క్ నగరం వెళ్లాడు. ఆ మహానగరంలో ప్రసంగించాక ఫిలడెల్ఫియ, బాల్టిమోర్ నగరాల్లో ప్రసంగించి వాషింగ్టన్ నగరానికి వెళ్లాడు. అమెరికన్ కాంగ్రెస్ ఒక సభలో “మాజీ అధ్యక్షుడు జాన్ క్విన్ సి ఏడమ్స్ ప్రతిపాదనను బలపర్చుతూ కాంగ్రెస్ హాలో నేను ఉపన్యసించటానికి సభ అంగీకరించింది. ఒక శనివారం రోజున 
    

    
      
    

    
      ఆ ఉపన్యాసం చేశాను. దానికి కాంగ్రెస్ (పార్లమెంట్) సభ్యులు, వర్జినియా రాష్ట్ర బిషప్, వాషింగ్టన్ లోని ప్రబోధక వర్గం, పురజనులు హాజరయ్యారు. ఆసియాలో నా పరిశోధనలపైన క్రీస్తు వ్యక్తిగత పరిపాలనపైన ఉపన్యసించగా దానికి హాజరైన న్యూజెర్సీ, పెన్సిల్వేనియా రాష్ట్రాల ప్రభుత్వాధి కారులు గొప్ప ఆదరాభిమానాలు చూపారు.” - అదే పుస్తకం, పుటలు 398, 399. 
    

    
      
    

    
      అనేక ప్రమాదాల నడుమ ఎన్నో శ్రమలు భరించి, ఐరోపా నుంచి ఎలాంటి భద్రతా లేకుండా డా|| ఉల్ఫ్ మిక్కిలి అటవిక దేశాల్లో పర్యటించాడు. ఆయనను బరిసెలతో బాదారు, అన్నం పెట్టకుండా మాడ్చారు. బానిసపనికి అమ్మారు. ఆయనకు మూడుసార్లు మరణశిక్ష విధించారు. దొంగలు ఆయనను దోచుకొన్నారు. పలుమార్లు దాహార్తితో మరణించినంత పని అయ్యింది. ఒకసారి కొండల మధ్య ప్రయాణం చేస్తున్నప్పుడు దొంగలు ఆయనకున్నదంతా దోచుకోగా ఆ పర్వత ప్రాంతంలో కాలినడకన వందలాదిమైళ్లు ప్రయాణించాల్సి వచ్చింది. కురుస్తున్న మంచు, ముఖాన్ని కొడుతుంది. మంచుతో గడ్డకట్టిన నేలపై వట్టికాళ్లతో నడుస్తుంటే ఆయన పాదాలు స్పర్శకోల్పోయాయి. 
    

    
      
    

    
      అనాగరిక, క్రూర గిరిజనుల మధ్యకు ఆయుధాలు లేకుండా వెళ్లవద్దన్న హెచ్చరిక వచ్చినప్పుడు “ఆయుధాలున్నాయి” “ప్రార్ధన, క్రీస్తు కోసం ఉద్రేకం, ఆయనందించే సహాయంపై నమ్మకం అని ప్రకటించాడు. “నా హృదయంలో దేవుని ప్రేమ, నా పొరుగువాని పట్ల ప్రేమ కూడా ఉన్నాయి. నా చేతిలో బైబిలు వున్నది” అన్నాడాయన. - డబల్యూ ఎచ్.డి. ఏడమ్స్, ఇన్ పెరిల్స్ ఆఫ్ట్, పుట 192. ఎక్కడకు వెళ్లినా ఆయన హెబ్రీ బైబిలు, ఇంగ్లీషు బైబిలు తీసుకు వెళ్లేవాడు. కొద్దికాలం క్రితం తాను చేసిన ప్రయాణం గురించి ఆయన ఇలా అన్నాడు, “నేను...బైబిలు తెరచి పట్టుకొన్నాను. నాశక్తి ఆ గ్రంథంలోనే ఉన్నదని దాని బలం నన్ను ఆదుకొంటుందని భావించాను” - అదే పుస్తకం, పుట 201. 
    

    
      
    

    
      తీర్పును గూర్చిన వర్తమానం ప్రపంచ ప్రజల్లో ఎక్కువ మందికి అందేంతపరకు ఆయన అకుంఠిత దీక్షతో కృషి చేశాడు. యూదులు, టర్కులు, పార్సీలు, హిందువులు ఇంకా అనేక ఇతర జాతులు తెగల మధ్య వారివారి భాషల్లో దైవ వాక్యాన్ని పంచి సమీపిస్తున్న మెస్సీయా పరిపాలనను ప్రతిచోటా ఉల్ఫ్ ప్రచురించాడు. 
    

    
      
    

    
      బొఖరాలో తాను చేసిన ప్రయాణాల్లో బైట ప్రపంచంతో సంబంధంలేని ఒక మారుమూలలో ఉన్న ప్రజలు ప్రభువు త్వరితాగమన సిద్ధాంతాన్ని నమ్ముకొన్నట్లు ఉల్ఫ్ కనుగొన్నాడు. యమెలోని అరబ్బుల వద్ద “నెర” అనే పుస్తకమున్నదని అందులో క్రీస్తు రెండోరాకడ గురించి ఆయన మహిమా రాజ్యాన్ని గురించి సూచన ఉన్నదనీ 1840 లో విశేష సంఘటనలు చోటు చేసుకొంటాయని వారు కనిపెడున్నారు” అంటున్నాడాయన - జర్నల్ ఆఫ్ రెవ. జోసఫ్ ఉల్ఫ్, పుట 377. “యమెలో రెకాబ్ పిల్లలతో ఆరు దినాలు గడిపాను. వారు మద్యం తాగరు. ద్రాక్షాతోటలు నాటరు. విత్తనాలు చల్లరు, డేరాల్లో నివసిస్తారు. రెకాబ్ కుమారుడు జొనదాబ్ మంచితనాన్ని ఆ ప్రజలు ఎల్లప్పుడూ గుర్తుచేసుకొంటూ ఉంటారు. వారి సహవాసంలో ఉన్న వారిలో దాను తెగకు చెందిన ఇశ్రాయేలు ప్రజల్ని నేను చూశాను. రెకాబ్ పిల్లలతో పాటు వారు కూడా మెస్సీయా మేఘారూఢుడై త్వరలోనే వస్తాడని ఎదురుచూస్తున్నారు.” అదే పుస్తకం, పుట 389. 
    

    
      
    

    
      ఇలాంటి నమ్మకమే టారి దేశంలో ఉన్నట్లు మరో మిషనరీ కనుగొన్నాడు. క్రీస్తు రెండోసారి ఎప్పుడు వస్తాడని ఒక 
    

    
      
    

    
      టారి పూజారి ఆ మిషనెరీని ప్రశ్నించాడు. ఆ విషయం తనకు తెలియదని మిషనరీ బదులు పలికినప్పుడు బైబిలు బోధకుడినని చెప్పుకొనే ఆయస అజ్ఞానానికి విభ్రాంతి చెంది క్రీస్తు రమారమి 1844 లో వస్తాడని ప్రవచనంపై ఆధారపడ్డ తన నమ్మకాన్ని వ్యక్తం చేశాడు. 
    

    
      
    

    
      1826 ప్రాంతంలోనే ఇంగ్లండులో ఆగమన వర్తమానం ప్రచారమయ్యింది. ఆగమనోద్యమం అమెరికాలో ఉన్నంత నిర్దిష్టంగా ఇంగ్లండులో లేదు. రాకడకు కచ్చితమైన సమయాన్ని బోధించటం జరగలేదుగాని గొప్ప శక్తితోను మహిమతోసు క్రీస్తు త్వరలో వస్తాడన్న మహా సత్యాన్ని బహుళంగా ప్రచారం చేయటం జరిగింది. ఇది అసమ్మతి వాదులు మతవిరోధుల మధ్య మాత్రమే జరిగిన ప్రచారం కాదు. చర్చ్ ఆఫ్ ఇంగ్లండ్ కు చెందిన సుమారు ఏడువందల మంది బోధకులు “ఈ రాజ్య సువార్త” ప్రకటనలో నిమగ్నులై ఉన్నట్లు ఇంగ్లిష్ రచయిత మరంట్ బ్రాక్ అంటున్నాడు. ప్రభువు రాకడ 1844 లో సంభవిస్తుందన్న వర్తమానం గ్రేట్ బ్రిటన్లో కూడ ప్రకటితమైంది. రెండోరాకడ గురించి అమెరికాలో ముద్రితమైనపత్రికలు బ్రిటన్ ప్రజలకు ధారాళంగా లభ్యమయ్యాయి. 1842 లో అమెరికాలో ఆగమన విశ్వాసాన్ని స్వీకరించిన రాబర్ట్ వింటర్ అనే ఆంగ్లేయుడు తన నూతన విశ్వాసాన్ని ప్రచారం చేయాలన్న ఉద్దేశంతో స్వదేశానికి తిరిగి వెళ్లాడు. తన పనిలో ఆయనతో అనేకమంది చేతులు కలిపారు. తీర్పును గురించిన వర్తమానం ఇంగ్లండులోని వివిధ ప్రాంతాల్లో ప్రకటితమయ్యింది. 
    

    
      
    

    
      దక్షిణ అమెరికాలో అనాగరికత కపట పౌరోహిత్యం నడుమ స్పెయిన్ దేశస్తుడు జెసువైట్ విశ్వాసి అయిన లకుంజా లేఖన పఠనానికి మార్గం ఏర్పడింది. ఇలా ఆయన క్రీస్తు త్వరితాగమన సత్యాన్ని కనుగొనటం జరిగింది. ప్రజలకు ఈ హెచ్చరిక అందించాలి అన్న ప్రేరణ బలంగా ఉన్నా రోము అభిశంసనకు గురి కాకూడదన్న ఉద్దేశంతో “రబ్బీ బెన్ ఎజ్రా” అన్న కలం పేరుతో మత మార్పిడి చేసుకొన్న యూదుడిగా తన్నుతాను చూపించుకొంటూ తన అభిప్రాయాల్ని వెలువరించాడు. లకుంజా పద్దెనిమిదో శతాబ్దంలో నివసించాడు. కాని లండను చేరుకొన్న ఆయన పుస్తకం 1825 లోనే ఆంగ్లభాషలోకి అనువాదమయ్యింది. రెండోరాకడ విషయంలో ఇంగ్లండులో రేకెత్తిస ఆసక్తి ప్రబల మవ్వటానికి ఈ పుస్తకం దోహద పడింది. 
    

    
      
    

    
      లూథరన్ సంఘకాపరి, ప్రఖ్యాత బైబిలు విద్వాంసుడు, విమర్శకుడు అయిన బెన్ జెల్ ఆగమన సిద్ధాంతాన్ని పద్దెనిమిదో శతాబ్దంలో జర్మనీలో ప్రబోధించాడు. విద్యాభ్యాసం పూర్తి అయ్యాక బెల్ “వేదాంత అధ్యయనంలో తల మునకలై ఉన్నాడు. ఆయన గంభీరమైన మతాసక్తిగల మనస్తత్వం దీనికి బాగా సరిపోయింది. బాల్యంలో ఆయన పొందిన శిక్షణ క్రమశిక్షణ ఆ మనస్తత్వానికి పదునుపెట్టాయి. సదాలోచన, సత్పవర్తన కలిగి తనకు ముందు తన వెనుక జీవించిన ఇతర యువకులమల్లే మతసంబంధమైన సందేహాలు సమస్యలతో ఆయన సతమత మయ్యాడు. “తన హృదయాన్ని చీల్చి తన యౌవనాన్ని దుర్భరం చేసిన అనేక బాణాలగురించి” ఆయన భావోద్రేకంతో ప్రస్తావిస్తున్నాడు. విటన్బర్గ్ సంఘ సభలో సభ్యత్వం పొందిన మీదట ఆయన మతస్వేచ్ఛ ఉద్యమాన్ని చేపట్టాడు. సంఘహక్కులు ఆధిక్యతలను ఆయన సమర్ధించాడు. అదే సమయంలో తమ ఆత్మ ప్రబోధాన్ని అనుసరించి సంఘ సహవాసం నుంచి విడిపోయే వారికి స్వేచ్ఛ ఉండాలని ప్రబోధించాడు” ఎన్‌సైక్లోపీడియా బ్రిటానికా, 9 వ ముద్రణ, వ్యాస. “బెల్. ఈ విధానం వల్ల ఒనకూడిన ఉపకారాలు ఆయన స్వరాష్ట్రంలో నేటికీ కనిపిస్తున్నాయి.” 
    

    
      
    

    
      ప్రకటన 21వ అధ్యాయంపై ఆగమన ఆదివారానికి ప్రసంగాన్ని సిద్ధం చేసుకొంటున్న తరుణంలో క్రీస్తు రెండో రాకడను గూర్చిన సత్యకాంతి బెజిల్ మనస్సులో ప్రకాశించింది. ప్రకటన గ్రంధంలోని ప్రవచనాలు ముందెన్నటికన్నా విస్పష్టంగా ఆయనకు గ్రాహ్యమయ్యాయి. ప్రవక్త అందిస్తున్న దృశ్యాల ప్రాముఖ్యాన్ని వర్ణనాతీతమైన మహిమను గ్రహించి నిర్ఘాంతపోయి ఆ అంశంపై ధ్యానాన్ని కొంత కాలం ఆపివేశాడు. ప్రసంగ వేదికపై ఉండగా మళ్లీ అదే అంశం మీద మరింత స్పష్టతతోను శక్తితోను ఆయన మనోనేత్రం ముందు నిలిచింది. అప్పటి నుంచి ఆయన ప్రవచన అధ్యయనంపై దృష్టి సారించాడు. ఆయన అధ్యయనం ముఖ్యంగా ప్రకటన గ్రంధ ప్రవచనాలపై సాగింది. అవి క్రీస్తు రాకడ సామీప్యాన్ని సూచిస్తున్నట్లు తెలుసుకొన్నాడు. క్రీస్తురాకకు బ్వెల్ నిర్ధారించిన తేదీ అనంతరం మిల్లర్ నిర్ధారించిన తేదీకి సమీపంలో ఉంది. 
    

    
      
    

    
      బెజిల్ రచనలు క్రైస్తవ లోకమంతా ప్రచారమయ్యాయి. ప్రవచనం గురించి ఆయన అభిప్రాయాలు తన సొంత రాష్ట్రమైన విట్బెర్గ్ లోను కొంత మేరకు జర్మనీలోని ఇతర ప్రాంతాల్లోను ప్రజామోదం పొందాయి. ఆయన మరణం తర్వాత కూడా ఆ ఉద్యమం కొనసాగింది. ఆగమన వర్తమానం ఇతరదేశాల్లో వినిపించిన కాలంలోనే జర్మనీ లోనూ వినిపించింది. కొంతకాలమైన తర్వాత కొందరు విశ్వాసులు రష్యాకు వలసవెళ్లి స్థావరాలు ఏర్పర్చుకొన్నారు. ఆ దేశంలోని జర్మను సంఘాల్లో క్రీస్తు త్వరితాగమన విశ్వాసం ఇంకా బలంగా ఉన్నది. 
    

    
      
    

    
      ఆ వెలుగు ఫ్రాన్స్ లోనూ స్విట్జర్లాండులోనూ ప్రకాశించింది. ఫేరల్, కెల్విన్ సంస్కరణ సత్యాన్ని ప్రకటించిన జెనీవాలో రెండో రాకడ వర్తమానాన్ని గాసెస్ ప్రకటించాడు. పద్దెనిమిదో శతాబ్ది చివరి భాగంలోను పందొమ్మిదో శతాబ్ది ఆరంభలోను ఐరోపాలో ప్రబలంగా ఉన్న హేతువాదం విద్యార్థిగా ఉన్న రోజుల్లోనే ఎదురయ్యింది. సువార్త సేవలో ప్రవేశించినప్పుడు ఆయనకు వాస్తవిక విశ్వాసం తెలియక పోవటమేగాక నాస్తికత పట్ల మొగ్గు చూపాడు. యౌవ్వనంలో ఉన్నప్పుడు ప్రవచన అధ్యయనంలో ఆసక్తి కనపర్చాడు. రాసిన “ఏషంట్ హిస్టరీ (ప్రాచీన చరిత్ర) చదివిన తర్వాత ఆయన దృష్టి దానియేలు రెండో అధ్యాయంపై పడింది. చరిత్రకారుడి దాఖలాల్లో రుజువైన విధంగా ప్రవచనం నిర్దుష్టంగా, కచ్చితంగా నెరవేరటం చూసి విస్మయం చెందాడు. లేఖనాలు దైవావేశం వల్ల కలిగాయనటటానికి ఇది ప్రబల సాక్ష్యం. తర్వాతి కాలంలో ఉత్పన్నమైన, అపాయకర పరిస్థితులో ఆయనకు లంగరుగా ఉపకరించింది. హేతువాదం ఆయనకు తృప్తి నివ్వలేదు. బైబిలు పఠించి స్పష్టమైన వెలుగు కోసం అన్వేషించగా కొంత కాలానికి రూఢి అయిన విశ్వాసం దొరికింది. 
    

    
      
    

    
      ఆయన తన ప్రవచన పరిశీలనను కొనసాగించి ప్రభువు రాక సమీపంగా ఉన్నదన్న నమ్మకానికి వచ్చాడు. ఈ గొప్ప సత్యం ప్రాముఖ్యాన్ని గుర్తించి దీన్ని ప్రజల ముందుకు తేవాలని ఆకాంక్షించాడు. కాని దానియేలు గ్రంథంలోని ప్రవచనాలు మర్మాలు వాటిని గ్రహించటం సాధ్యం కాదన్న ప్రజాభిప్రాయం తీవ్ర ప్రతిబంధకంగా నిలిచింది. జెనీవాలో సువార్త ప్రకటించటంలో తనకు ముందు ఫేరల్ చేసినట్లు, చివరికి ఆయన చిన్నపిల్లలతో ప్రారంభించి వారి ద్వారా వారి తలిదండ్రుల్ని ఆకర్షించాలని సంకల్పించాడు. 
    

    
      
    

    
      ఈ కార్యాచరణలో తన ధ్యేయం గురించి ప్రస్తావిస్తూ ఆయన ఇలా అన్నాడు, “ఈ విషయాన్ని గ్రహించాలని ఆకాంక్షిస్తున్నాను. నేను సుపరిచితమైన ఈ రూపంలో సత్యాన్ని ఏర్పాటు చేయటం చిన్నారులకు దాన్ని అందించటం ఆ సత్యం ఏమంత ప్రాముఖ్యమైంది కాదని కాదుగాని దానికి గొప్ప విలువ ఉన్నందుకే. నేను చెప్పేది ప్రజలు వినాలన్నది నా కోరిక. అయితే ముందు పెద్దవారిని ఉద్దేశించి మాట్లాడితే వారు పట్టించుకోరని నా భయం. అందుచేత చిన్నారుల వద్దకు వెళ్లటానికి నిశ్చయించు కొన్నాను. కొంతమంది చిన్నపిల్లల్ని పోగు చేస్తాను. వాళ్ల సంఖ్య పెరిగితే, వారు వింటున్నట్లు వారికి ఆసక్తి ఉన్నట్లు వారు విషయాన్ని గ్రహించి వివరించగలిగినట్లు నేను గ్రహిస్తే త్వరలోనే రెండో గుంపును పోగుచేస్తాను. ఇది చూసి పెద్దవారు కూడా కూర్చోని వినటానికి అధ్యయనం చేయటానికి ముందుకు వస్తారు. ఇది జరిగినప్పుడు నేను ఆశించింది నెరవేర్తుంది. ” ఎల్.గాసెస్, డానియెల్ ది ప్రొఫెట్, సం 2, పీఠిక. 
    

    
      
    

    
      ఆయస కృషి ఫలించింది. పిల్లలకు బోధించేటప్పుడు పెద్దవాళ్లు కూడా వచ్చి వినేవారు. గుడిలోని కుర్చీలు ఆసక్తిగా వింటున్న శ్రోతలతో నిండిపోయేవి. వారిలో జెనీవాను సందర్శించేందుకు వచ్చిన ఉన్నతాధికారులున్నారు, విద్యావంతులున్నారు, విదేశీయులు ఉన్నారు. ఈ విధంగా ఈ వర్తమానం ఇతర ప్రాంతాలకు వెళ్లింది. 
    

    
      
    

    
      ఈ విజయంతో ఉత్సాహోద్రేకాలు పొందిన గాసెన్ ఫ్రెంచ్ సంఘాలలో ప్రవచనాలపై వెలువడే పుస్తకాల పఠనాన్ని ప్రోత్సహించే లక్ష్యంతో తన పాఠాలను ప్రచురించాడు. “చిన్న పిల్లలకు నేర్పిన పాఠాలను ప్రచురించటంలోని ఉద్దేశం ఆ పుస్తకాలు అర్ధం కావని అందుచేత వాటిని పట్టించుకోటం లేదని సాకులు చెప్పేవారిని, వాటిని మీ చిన్నారులే అవగతం చేసుకొంటుంటే మీకెలా అగోచరంగా ఉంటాయి అంటూ వారిని నిలదీయటమే” అంటున్నాడాయన. సాధ్యమైతే మన సంఘాల్లో ప్రవచన జ్ఞానాన్ని సామాన్యులకు కూడా అందజేయాలన్నది నా చిరకాల వాంఛ”. “ప్రస్తుత కాలంలో ఏర్పడ్డ అవసరాన్ని తీర్చటానికి వీటి అధ్యయనంకన్న మెరుగైన మార్గం మరొకటి కనిపించటం లేదు.” “మనం ఈ విధంగానే అతి సమీపంలోనే ఉన్న మహాశ్రమ ఎదుర్కోటానికి సన్నద్ధమై క్రీస్తు రాకకోసం మెలకువగా ఉండి కనిపెట్టాల్సి ఉన్నాం.” 
    

    
      
    

    
      ఫ్రెంచ్ భాషలో ప్రసిద్ధిగాంచిన, ప్రజానురాగాన్ని చూరగొన్న ప్రబోధకుడైనప్పటికీ గాసెన్ ని కొంతకాలం తర్వాత సువార్త పరిచర్య నుంచి తొలగించారు. నిస్సారమైన, హేతువాద పూరితమైన, విశ్వాసాన్ని ప్రోదిచేయని సంఘ ‘’కేటకిజమ్” (ప్రశ్నోత్తరాల గ్రంథం), బదులు చిన్న పిల్లలకు బైబిలు బోధించాడన్నది ఆయనపై మోపిన నేరం. అనంతరం ఆయన వేదాంత పాఠశాలలో అధ్యాపక వృత్తి చేపట్టి కేటకిస్టు (బోధకుడు)గా ఆదివారం నాడు యధావిధిగా చిన్నారులకు లేఖన సందేశం కొనసాగించాడు. ప్రవచన విషయాల సందర్భంగా ఆయన పుస్తకాలు ఉద్రేకాన్ని ఆసక్తిని రేకెత్తించాయి. ఆచార్య పీఠం నుంచి, తన కెంతో ప్రీతి పాత్రులైన బాలల అధ్యాపక వృత్తి నుంచి ఆయన గొప్ప ప్రభావాన్ని ప్రసరించి ప్రభువు రాకడ సామీప్యాన్ని తెలిపే ప్రవచనాల అధ్యయనంపైకి ప్రజల దృష్టిని ఆకర్షించటానికి కారకుడయ్యాడు. 
    

    
      
    

    
      ఆగమన వర్తమానం స్కీండినేవియాలోనూ ప్రవేశించింది. ప్రజలు అమితాసక్తి ప్రదర్శించారు. అనేకులు తమ అజాగ్రత్త నుంచి తప్పుడు భధ్రత నుంచి మేల్కోని తమ పాపాలు ఒప్పుకొని విడిచిపెట్టి క్రీస్తు నామంలో క్షమాపణ కోరారు. కాగా ఆ రాష్ట్ర సంఘ ప్రబోధకులు ఆ ఉద్యమాన్ని వ్యతిరేకించి ఆగమన వర్తమాన బోధకులు కొందరిని ఖైదులో వేయించారు. ప్రభువు ద్వితీయాగమన బోధకులు ఈ రకంగా మౌనం వహించిన అనేక స్థలాల్లో అద్భుత రీతిలో చిన్న పిల్లల ద్వారా దేవుడు తన వర్తమానాన్ని ప్రజల కందించాడు. వారు పిన్నవయస్కులవటంచేత రాష్ట్ర నిబంధనలు వారిని నియంత్రిచలేక పోయాయి. ఆ చిన్నారులు నిరభ్యతరంగా బోధించగలిగారు. 
    

    
      
    

    
      ఉద్యమం ప్రధానంగా బడుగు వర్గాల నడుమ పని చేసింది. ప్రజలు ఈ హెచ్చరిక వినటానికి శ్రామిక ప్రజల నివాసాల్లో సమావేశమయ్యేవారు. బాల ప్రబోధకుల్లో ఎక్కువమంది ఈ శ్రామిక వాడల్లోని వారే. ఆ చిన్నారుల్లో కొందరు ఆరు లేక ఎనిమిదేళ్ల వయసుకు మించిన వారు కారు. వారు రక్షకుడు యేసును ప్రేమించి ఆయన పరిశుద్ధ నియమాలను అనుసరించి నివసించటానికి ప్రయత్నిస్తున్నట్లు తమ జీవితాలు సాక్ష్యమిస్తున్నప్పటికీ ఆ వయసు పిల్లల బుద్ధి జ్ఞానాలనే వారూ ప్రదర్శించారు. కాకపోతే ప్రసంగించేందుకు ప్రజల ముందు నిలబడినప్పుడు తమ స్వాభావిక ప్రతిభకు మించిన ప్రభావం ఏదో వారిని చైతన్య పర్చుతున్నట్లు కనిపించేది. ధోరణి, శైలి మారిపోయేవి. “దేవునికి భయపడి ఆయనను మహిమపరచుడి, ఆయన తీర్పు తీర్చు గడియ వచ్చెను” అంటున్న లేఖన వాక్యాలు ఉపయోగిస్తూ గంభీరశక్తితో వారు తీర్పును గూర్చిన హెచ్చరికను ప్రకటించారు. వారు ప్రజల పాపాల్ని ఖండిచారు. దుష్టత్వాన్ని నీతి బాహ్యతను మాత్రమేగాక లోకాశలను మత విషయక నిరాసక్తతను ఖండించి శ్రోతల్ని రానున్న ఉగ్రతనుంచి తప్పించుకోవలసిందిగా హెచ్చరించేవారు. 
    

    
      
    

    
      ప్రజలు ఆవర్తమానం విని భయకంపితులయ్యారు. దేవుని ఆత్మ వారి హృదయాల్లో నమ్మకం పుట్టించాడు. నూతన ఆసక్తితో ప్రజలు లేఖనాలను పరిశోధించారు. ఆత్మ నిగ్రహం లేని వారు దుర్నీతిపరులు మార్పు చెందారు. నిజాయితీ లోపించిన వారు తమ చెడు మార్గాన్ని విడిచిపెట్టారు. గొప్ప దిద్దుబాటు చోటు చేసుకొన్నది. ఆ ఉద్యమంలో దేవుని హస్తం ఉన్నదని రాష్ట్ర సంఘ ప్రబోధకులే ఒప్పుకు తీరాల్సి వచ్చింది. 
    

    
      
    

    
      స్కాండినేవియా దేశాల్లో యేసు రాకను గూర్చిన వర్తమానం ప్రచురణ కావటం దేవుని చిత్తానుసారంగా జరిగిన పని. ప్రబోధకుల స్వరాలు మూగబోయినప్పుడు దేవుడు చిన్న బిడ్డలకు తన ఆత్మనిచ్చి తన కార్యాన్ని నెరవేర్చుకొన్నాడు. యేసు యెరూషలేము సమీపానికి వచ్చినప్పుడు జన సమూహం ఖర్జూరపు మట్టలు పట్టుకొని జయజయ ధ్యానాలతో ఆయనను దావీదు కుమారునిగా ప్రకటిస్తున్న తరుణంలో వారిని వారించుమని పరిసయ్యులు యేసుతో చెప్పారు. ప్రవచనం నెరవేర్పుగానే అది అలా జరుగుతున్నదని వారు మాట్లాకుండా ఊరక ఉండిపోతే అక్కడున్న రాళ్లే కేకలు వేస్తాయని యేసు వారికి సమాధానమిచ్చాడు. యాజకులు పరిపాలకుల బెదరింపులకు జడిసి యెరూషలేము ద్వారంలో ప్రవేశించగానే ప్రజలు తమ జయజయ ధ్వానాలు మానివేశారు. ఆయితే ఆలయ ప్రాంగణంలో ఉన్న చిన్న బిడ్డలు ఆ పల్లవిని ఎత్తుకొని ఖర్జూరపు మట్టలు పట్టుకొని “దావీదు కుమారునికి జయము” అని కేకలు వేశారు. మత్తయి 21:816. తీవ్ర అసంతృప్తికి గురి అయిన పరిసయ్యలు “వీరేమంటున్నారో విన్నావా?” అని ప్రశ్నించగా “విన్నాను” “బాలుర యొక్కయు చంటి పిల్లల యొక్కయు స్తుతుల మూలమున నీవు ఒక దుర్గమును స్థాపించియున్నావు.” అని మీరు వినలేదా అని యేసు బదులుపలికాడు. క్రీస్తు మొదటి రాకలో చిన్న పిల్లల ద్వారా దేవుడు పని చేసినట్లే యేసు రెండోరాక సందర్భంగా ఆయన చిన్నారుల ద్వారా తన వర్తమానాన్ని చాటుతున్నాడు. రక్షకుని ఆగమన వర్తమానం ప్రతి జనానికి ప్రతి వంశానికి ఆయా భాషలు మాట్లాడే వారికి ప్రకటితం కావాలన్న దైవ వాక్కు తప్పక నెరవేరాలి. 
    

    
      
    

    
      విలియమ్ మిల్లర్, ఆయన సహచరులు ఈ హెచ్చరికను అమెరికాలో ప్రచురించటానికి పిలుపుపొందారు. ఆగమన ఉద్యమానికి అమెరికా గొప్ప కేంద్ర మయ్యింది. మొదటి దూత వర్తమానాన్ని గూర్చిన ప్రవచనం ప్రత్యక్షంగా నెరవేరింది ఇక్కడే. మిల్లర్ ఆయన అనుచరుల రచనలు దూరదేశాలకు వెళ్లాయి. ప్రపంచములో మిషనెరీలు ఎక్కడైతే ప్రవేశించారో అక్కడకు క్రీస్తు రాకను గూర్చిన శుభవార్త వెళ్లింది. “దేవునికి భయపడి ఆయనను మహిమపరచుడి. ఆయన తీర్పు తీర్చు గడియ వచ్చెను” అన్న నిత్యసువార్త వర్తమానం అన్నిచోట్లా ప్రకటితమయ్యింది. . 
    

    
      
    

    
      క్రీస్తురాక 1844 వసంతకాలంలో సంభవించనున్నట్లు సూచిస్తున్నట్లు కనిపించిన ప్రవచనాల సాక్ష్యం ప్రజల మనసుల్ని ఎంతగానో ఆకర్షించింది. వర్తమానం రాష్ట్రం నుంచి రాష్ట్రానికి వెళ్లినప్పుడు అన్నిచోట్లా అపూర్వాసక్తి నిద్రలేచింది. ప్రవచనాలు ఆధారంగా బయలుపడున్న సత్యాలు యధార్ధమైనవని అనేకులు విశ్వసించారు. తమ పూర్వాభి ప్రాయాలకు స్వస్తి పలికి వారు సంతోషంగా సత్యాన్ని స్వీకరించారు. కొందరు బోధకులు తమ సాంఘిక దురభిమానాన్ని మనోభావాలను పక్కనపెట్టి జీతాలు వదులుకొని తమతమ సంఘాల నుంచి బైటికి వచ్చి యేసు రాకడ ప్రకటనకు నడుము బిగించి ఉద్యమ నాయకులతో చేతులుకలిపారు. ఈ వర్తమానాన్ని అంగీకరించటానికి సంసిద్ధులైన ప్రబోధకులు బహుకొద్దిమంది మాత్రమే అందుచేత వర్తమాన ప్రచార బాధ్యత చాలా మట్టుకు విశ్వాసులే చేపట్టాల్సి వచ్చింది. వ్యవసాయదార్లు తమ పొలాలు, యాంత్రికపనివారు తమ యంత్రాలు, వ్యాపారులు తమ సరకులు, వృత్తి పనివారు తమ హోదాలు విడిచి పెట్టారు. అయినా ముందున్న పనితో పోల్చితే పనివారి సంఖ్య అతిస్వల్పం. దైవభీతిలేని పరిస్థితి, చుట్టూవున్న ప్రపంచంలో పెచ్చరిల్లుతున్న దుర్మార్గత, నిజాయితీగల భక్తులకు హృదయ వేదన కలిగించింది. ప్రజలు పరివర్తన చెంది రక్షణ పొందటానికి దోహదపడేందుకుగాను వారు శ్రమలు, లేమి, బాధలు అనుభవించటానికి సంసిద్ధులయ్యారు. సాతాను నిత్యమూ మోకాలడ్డుతున్నా ఉద్యమం క్రమేణా ముందుకు సాగింది. వేవేల ప్రజలు ఆగమన సత్యాన్ని స్వీకరించారు. 
    

    
      
    

    
      రానున్న ఉగ్రత నుంచి తప్పించుకోవలసిందిగా లోకస్తుల్ని సంఘ సభ్యుల్ని ఒకేరీతిగా హెచ్చరిస్తూ ప్రతీ చోటా ఈ వర్తమానం వినిపించింది. స్నానికుడైన యోహానువలే నేడే చెట్టు మొదల గొడ్డలి పెట్టి మారుమనస్సుకు దీటైన ఫలాలు ఫలించమంటూ బోధకులు ప్రజలకు విజ్ఞప్తి చేశారు. హృదయాల్ని కలచివేసే వారి విజ్ఞపులకు సాధారణ ప్రసంగ వేదిక నుంచి వెలువడే శాంతి సుఖజీవనాల హామీలకు మధ్య ఎంతో వ్యత్యాసం కనిపించింది. ఎక్కడైతే ఈ వర్తమానం ప్రకటిత మయ్యిందో అక్కడ ప్రజలు మార్పు చెందారు. లేఖనాల సరళ ప్రత్యక్షత పరిశుద్దాత్మ శక్తి వలన అవగాహన కలిగించింది. ఎవరూ ప్రతిఘటించలేని విశ్వాసాన్ని పుట్టించింది. మతాచార్యులు తమ తప్పుడు భద్రతాభావం నుంచి మేల్కొన్నారు. వారు తమ నిరాసక్తతను, లోకాశలను, అవిశ్వాసాన్ని, గర్వాన్ని, స్వార్ధాసక్తుల్ని చూశారు. పలువురు మారుమనసు పొంది దీనమనస్కులై ప్రభువును అన్వేషించారు. ఇంతవరకు వారు లోకాన్ని ప్రేమించారు. ఇప్పుడు వారి దృష్టి పరలోకంపై కేంద్రీకృతమయ్యింది. దేవుని ఆత్మ వారి మీదికి వచ్చాడు. తమ హృదయాలు దైవ ప్రభావం వల్ల మెత్తబారి దేవునికి అంకితమవ్వటంతో “దేవునికి భయపడి ఆయనను మహిమపరచుడి, ఆయన తీర్పు తీర్చు ఘడియ వచ్చెను” అని ప్రకటించే వారితో గొంతు కలపటానికి సిద్ధమయ్యారు. 
    

    
      
    

    
      “రక్షణ పొందుటకు నేనేమి చేయవలెను?” అంటూ విలపిస్తూ పాపులు ప్రశ్నించారు. అపనమ్మకంగా వ్యవహరించిన వారు అన్యాయపు సొమ్మును తిరిగి చెల్లించటానికి ఆతృతగా ఉన్నారు. క్రీస్తులో శాంతిని కనుగొన్న వారంతా తాము పొందిన ఉపకారాల్ని ఇతరులతో పంచుకోటానికి తహతహలాడున్నారు. తల్లిదండ్రుల హృదయాలు పిల్లల తట్టు, పిల్లల హృదయాలు తలిదండ్రులతట్టు మళ్లాయి. గర్వం, ముభావం వంటి అడ్డుగోడలు కూలిపోయాయి. చిత్తశుద్ధితో తప్పిదాలు ఒప్పుకోటం జరిగింది. కుటుంబ సభ్యులు దగ్గర బంధువుల రక్షణ కోసం కృషి చేశారు. విజ్ఞాపన స్వరాలు తరచు వినిపించేవి. హృదయ భారంతో ఆత్మలు దేవునికి విజ్ఞాపన చేయటం ప్రతిచోటా జరిగింది. తమకు పాపక్షము కలిగిందన్న నిశ్చయత కోసం లేదా తమ బంధువులు లేదా పొరుగువారు క్రీస్తును రక్షకుడుగా స్వీకరించటం కోసం అనేకులు ప్రార్ధనలో రాత్రంతా పోరాడారు. 
    

    
      
    

    
      ఆగమన వాదుల సమావేశాలకు అన్ని తరగతుల ప్రజలు తండోపతండాలుగా హాజరయ్యారు. ధనికులు, దరిద్రులు, అధికులు, అధములు రెండోరాకడ సిద్ధాంతాన్ని తమంతటతామే వినాలని ఆశించి సమావేశమయ్యారు. తన సేవకులు తమ విశ్వాసానికి కారణాలివి అని వివరిస్తున్న తరుణంలో దేవుడు విద్రోహక శక్తులను అదుపులో ఉంచాడు. కొన్ని సార్లు సాధనం బలహీనం కావచ్చు. దేవుని ఆత్మ సత్యానికి శక్తిని చేకూర్చాడు. ఈ సభలలో పరిశుద్ధ దూతల సన్నిధి అనుభవానికి వచ్చేది. దినదినం విశ్వాసుల సంఖ్య పెరిగింది. క్రీస్తు త్వరితాగమన నిదర్శనాల ప్రస్తావన పదేపదే జరుగుతుంటే జనసమూహాలు గంభీరమైన ఆ మాటలను నిశ్శబ్దంగా విన్నారు. ఆకాశమూ భూమి ఒకదానికొకటి సమీపమైనట్లనిపించింది. వృద్ధులు, యువజనులు, మధ్యవయస్కులు దైవశక్తి తమపై ప్రసరించినట్లు గుర్తించారు. మనుషులు తమ పెదవులపై స్తుతిగానాలతో తమ గృహాలకు వెళ్లారు. ఆ ప్రశాంత నిశబ్ద వాతావరణం ఉత్సాహధ్వనులతో మారుమోగింది. ఆ సమావేశాలకు హాజరైనవారెవరూ ఆశాజనకమైన ఆ దృశ్యాలను ఎన్నడూ మరవలేరు. 
    

    
      
    

    
      క్రీస్తు రాకకు నిర్దిష్ట సమయాన్ని ప్రబోధించటాన్ని అన్ని వర్గాల నుంచి ప్రసంగ వేదిక నుంచి బోధకుడు మొదలు దైవ దూషకుడైన నికృష్ణ పాపి వరకు అందరూ వ్యతిరేకించారు. ఈ ప్రపచన వాక్యాలు నెరవేరాయి, “అంత్యదినములలో అపహాసకులు అపహసించుచు వచ్చి తమ స్వకీయ దురాశల చొప్పున నడుచుకొనుచు ఆయన రాకడను గూర్చిన వాగ్దాన మేమాయెను? పితరులు నిద్రించినది మొదలుకొని సమస్తమును సృష్టి ఆరంభమున నున్నట్టే నిలిచియున్నదే అని చెప్పుదురు” 2 పేతురు 3:3,4. రక్షకున్ని ప్రేమిస్తున్నట్లు చెప్పుకొనే అనేకమంది రెండోరాకడ సిద్ధాంతం విషయంలో తమ కెలాంటి వ్యతిరేకతా లేదని ఉద్ఘాటించారు. రాకడకు నిర్దిష్ట సమయం నిర్దేశించటాన్నే వ్యతిరేకించారు. అయితే దేవుని దివ్యదృష్టి వారి మనస్సులో ఏముందో గ్రహించింది. లోకానికి నీతి తీర్పు ఇవ్వటానికి క్రీస్తు రావటాన్ని గూర్చి వినటం వారికి కంటగింపు. వారు అపనమ్మకంగా నివసించిన దాసులు. హృదయ రహస్యాలు పరిశోధించే దేవుని తనిఖీకి వారి క్రియలు నిలువలేవు. రక్షకుని కలుసుకోవటానికి వారికి భయం కలుగుతున్నది. క్రీస్తు మొదటిరాక సమయాన యూదులమల్లే యేసుకు స్వాగతం పలకటానికి వారు సిద్ధంగా లేరు. స్పష్టమైన బైబిలు బోధనలను తోసిరాజనటమేగాక ప్రభువు రాకకు ఎదురు చూసే వారిని వారు ఎగతాళి కూడా చేశారు. సాతాను అతని దూతలు ఎంతగానో సంతోషించారు. తన ప్రజల మని చెప్పుకొనే వారు తాను రాకూడదని కోరుకొనేటంత కపట ప్రేమ చూపేవారంటూ సాతాను అతని దూతలు క్రీస్తును ఎగతాళి చేశారు. 
    

    
      
    

    
      “ఆ దినంగాని గడియగాని ఏ మనుషుడూ ఎరుగడు” అన్నది ఆగమన విశ్వాసాన్ని నమ్మని వారి వాదన. లేఖనం ఇది, “ఆ దినమును గూర్చియు ఆ గడియను గూర్చియు తండ్రి మాత్రమేగాని యే మనుష్యుడైనను పరలోకమందలి దూతలైనను కుమారుడైనను ఎరుగరు” మత్తయి 24:36. ఈ వచనానికి స్పష్టమైన, వివరణను ప్రభువుకోసం ఎదురు చూస్తున్న వారు ఇస్తుండగా వారి ప్రత్యర్థులు దానికి తప్పుడు భాష్యాన్ని చెబుతున్నారన్నది తేటతెల్లం. చివరిసారిగా దేవాలయం నుంచి వెళ్లిన తర్వాత ఒలీవకొండ మీద తన శిష్యులతో సంభాషణలో క్రీస్తు పలికిన మాటలివి. “నీ రాకడకును ఈ యుగసమాప్తికిని సూచనలేవి?” అని శిష్యులు ప్రశ్నించారు. క్రీస్తు కొన్ని గురుతులిచ్చి ఇలా అన్నాడు, “మీరీ సంగతులన్నియు జరుగుట చూచునప్పుడు ఆయన సమీపముననే ద్వారము దగ్గరనే యున్నాడని తెలిసికొనుడి” 3,33 వచనాలు. ప్రభువు పలికిన ఒకమాటను నిరర్ధకం చేయటానికి ఇంకొక మాటను ఉపయోగించ కూడదు. ఆయన రాకడ దినంగాని ఘడియగాని ఏ మనుషుడికి తెలియక పోయినా అది సమీపంలో ఉన్నప్పుడు దాన్ని మనం గ్రహించాలని ఆయన ఉపదేశిస్తున్నాడు. ఆయన హెచ్చరికను లెక్కచేయక పోటం ఆయన రాకడ సమీపంగా ఉన్నదన్న విషయాన్ని నిరాకరించటం లేదా దాన్ని తెలుసుకోవటంలో అశ్రద్ధ చూపటం నోవహు దినాల్లో జలప్రళయం వస్తుందన్న విషయం నమ్మక నశించిన ప్రజల మాదిరిగా ప్రాణాలు కోల్పోవటమే ఔతుంది. అదే అధ్యాయంలో ఉన్న ఉపమానం, నమ్మకమైన సేవకుడికి అపనమ్మకస్తుడైన సేవకుడికి మధ్య ఉన్న తారతమ్యాన్ని చూపిస్తుంది. “నా యజమానుడు ఆలస్యము చేయుచున్నాడు” అనుకొనే సేవకుడికి దండన కలుగుతుంది. మెలకువగా ఉండి కనిపెడ్తూ వారిని ఆయన రాకడ సంభవించదని చెప్పే వారినీ పరిగణించి వారివారి ప్రతి ఫలాలు క్రీస్తు ఎలా ఇస్తాడో ఈ ఉపమానం స్పష్టం చేస్తున్నది. కనుక “మెలకువగా నుండుడి.” అంటున్నాడు ప్రభువు. “యజమానుడు వచ్చినప్పుడు ఏ దాసుడు ఈలాగు చేయుచుండుట అతడు కనుగొనునో ఆ దాసుడు ధన్యుడు” 42,46 వచనాలు. “నీవు జాగరూకుడవై యుండని యెడల నేను దొంగవలె వచ్చెదను. ఏ గడియను నీ మీదికి వచ్చెదనో నీకు తెలియనే తెలియదు” ప్రకటన 3:3. 
    

    
      
    

    
      ఒక తరగతి ప్రజలకు ప్రభువు రాకడ హఠాత్తుగా ఉంటుంది. పౌలు వారిని గురించి ప్రస్తావిస్తున్నాడు, “రాత్రివేళ దొంగ ఏలాగు వచ్చునో ఆలాగే ప్రభువు దినము వచ్చును...లోకులు నెమ్మదిగా ఉన్నది భయమేమియు లేదని చెప్పుకొనుచుండగా... నాశనము తటసించును గనుక వారెంతమాత్రమును తప్పించుకొనలేరు.” కాగా రక్షకుడు చేసిన హెచ్చరికను వినుకొన్న వారితో ఆయన ఇలా చెబుతున్నాడు, “మీరందరు వెలుగు సంబంధులును పగటి సంబంధులునై యున్నారు. మనము రాత్రివారము కాము, చీకటివారముకాము” 1 థెస్స 5:25. 
    

    
      
    

    
      ఇలా క్రీస్తు రాకడ సమీపంలో ఉండటాన్ని గూర్చి మనుషులు అజ్ఞానంలో ఉండటానికి లేఖనాలు ఎలాంటి తాపు ఇవ్వటం లేదు. కాకపోతే సత్యాన్ని నిరాకరించటానికి సాకు కావాలనుకొన్న వారే ఈ వివరణ వినబడకుండా చెవులు మూసుకొన్నారు. “దినంగాని గడియగాని ఏ మనుషుడును ఎరుగడు” అన్నమాటలు ఆపహాసకుడు ధైర్యంగా పదే పదే పలుకుతున్నాడు. ప్రబోధకుడినని చెప్పుకొనే వ్యక్తి కూడ ఇవే మాటలు పలుకుతున్నాడు. ప్రజలు మేల్కొని రక్షణ మార్గం తెలుసుకోటానికి ప్రయాసపడుతుంటే మత గురువులు వారికీ సత్యానికీ మధ్య అడుగు పెట్టి దైవ వాక్యానికి తప్పుడు భాష్యం చెప్పి ప్రజల భయాందోళనలను తొలగించటానికి ప్రయత్నించారు. విశ్వసనీయత లోపించిన కావలి వారు మోసాలకు ముత్తాత అయిన సాతానుతో చేయి కలిపి దేవుడు శాంతిని ఉద్దేశించనప్పుడు శాంతి శాంతి అని కేకలు వేస్తారు. క్రీస్తు దినాల్లోని పరిసయ్యులమల్లే అనేకమంది పరలోక రాజ్యంలో ప్రవేశించటానికి నిరాకరించారు. ప్రవేశిస్తున్న వారిని ఆటంక పర్చారు. ఈ ఆత్మల రక్తానికి వారు మూల్యం చెల్లించాలి. 
    

    
      
    

    
      వర్తమానాన్ని స్వీకరించే విషయంలో సంఘంలోని దీనులు, భక్తితత్పరులు ముందంజలో ఉంటారు. స్వయంగా బైబిలును పరిశోధించేవారు ప్రవచనం విషయంలో ప్రజలలో ప్రబలుతున్న అభిప్రాయాలను లేఖనాలు సమర్థించటం లేదని ఒప్పుకొంటారు. ప్రబోధక వర్గం తమ పలుకుబడితో ప్రజలను నియంత్రించకుండా ఉంటే, ప్రజలు వ్యక్తిగతంగా దైవవాక్యాన్ని పరిశోధించటం చేస్తే ఆగమన సిద్ధాంతానికి ఉన్న దైవాధికారాన్ని నిర్ధారించడానికి లేఖనాలతో దాన్ని పోల్చి చూస్తే సరిపోతుంది. 
    

    
      
    

    
      అనేకమంది క్రైస్తవులు అవిశ్వాసులైన సహోదరుల చేతుల్లో హింసననుభవించారు. క్రీస్తు రాకడే తమ నిరీక్షణ అని కరాఖండిగా చెప్పే బదులు కొందరు మౌనం వహించారు. సంఘంలో తమ పదవులు కాపాడుకోటానికే వారిలా ప్రవర్తించారు. ఇతరులు దేవుడు తమకు అప్పగించిన సత్యాలను ఇలా దాచి పెట్టటం దేవునికి ద్రోహం తలపెట్టటమని భావించారు. క్రీస్తు రాకడను నమ్ముతున్నామని చెప్పినందుకు అనేకులు సంఘ బహిస్కృతికి గురి అయ్యారు. తమ విశ్వాసం నిమిత్తం శ్రమలకు గురి అయిన వారికి ప్రవక్త పలికిన ఈ మాటలు ఎంతో ప్రశస్తమైనవి, “మిమ్మును ద్వేషించుచు నా నామమును బట్టి మిమ్మును త్రోసివేయు మీ స్వజనులు మీ సంతోషము మాకు కనబడునట్లు యెహోవా మహిమ నొందునుగాక అని చెప్పుదురు. వారే సిగ్గు నొందుదురు.” యెషయా 66:5. 
    

    
      
    

    
      ఈ హెచ్చరిక ఫలితం ఎలాగుంటుందో అని దేవదూతలు ఎంతో ఆసక్తితో కనిపెట్టు తున్నారు. ఈ వర్తమానాన్ని అన్ని సంఘాలు తోసిపుచ్చినప్పుడు దూతలు ఆవేదనతో వెళ్ళిపోయారు. ఆగమన సత్య అంశంపై ఇంకా పరీక్షను ఎదుర్కోని వారు అనేకులున్నారు. అనేకులు భర్తలు, భార్యలు, తలిదండ్రులు, పిల్లల మాటలువిని తప్పుదారి పట్టారు. ఆగమనవాదుల్ని సంఘ వ్యతిరేక సిద్ధాంతాలని వాటిని నమ్మటం పాపమని వారికి నూరిపోశారు. ఈ ఆత్మలను జాగ్రత్తగా చూసుకోటానికి దేవదూతలు నియమితులయ్యారు. ఎందుకంటే దైవ సింహాసనం నుంచి వారిపై మరింత వెలుగు ప్రకాశిస్తున్నది. 
    

    
      
    

    
      వర్తమానాన్ని అందుకొన్న వారు తమ రక్షకుడి రాకకోసం గంపెడు ఆశతో ఎదురు చూశారు. ఆయనను కలుసుకుంటామని వారు భావించిన సమయం సమీపించింది. ఈ గడియను వారు గంభీరంగా, ప్రశాంతంగా ఎదుర్కోడానికి సన్నద్ధమయ్యారు. దేవునితో ప్రశాంత సహవాస వాతావరణంలో ఆ సమయం గడిపారు. ఇక ముందు వారు అనుభవించబోయే శాంతికి అది ఓ మచ్చుతునక. ఈ నిరీక్షణను విశ్వాసాన్ని అనుభవించిన వారెవరూ ఆయన రాకడ కోసం కనిపెట్టిన ఆ మధుర ఘడియల్ని మరచిపోలేరు. ఆ సమయానికి కొన్ని వారాలు ముందే లోక వ్యాపారాలకు తెరదిగింది. మరణ శయ్యపై ఉన్నట్లు కొద్ది నిమిషాల్లోనే లోక దృశ్యాలకు కన్ను మూతపడుతున్నట్లు నిజాయితీగల విశ్వాసులు తమ ఆలోచనలను భావోద్వేగాలను జాగ్రత్తగా పరీక్షించు కొన్నారు. “ఆరోహణ అంగీలు” తయారు చేసుకోలేదు. కాని రక్షకుని కలుసుకోటానికి తాము సర్వసన్నద్ధంగా ఉన్నామనటానికి కావలసిన అంతర్గత నిదర్శన ఆవశ్యకతను అందరూ గుర్తించారు. ఆత్మశుద్దే వారి తెల్లని వస్త్రాలు. అనగా ప్రాయశ్చిత్తంగా క్రీస్తు చించిందిన రక్తంలో పాపం నుంచి శుద్ధి పొందిన ప్రవర్తనలు, హృదయాన్ని పరిశోధించుకొనే ఈ స్వభావం, యధార్ధమైన, నిర్దిష్టమైన ఈ విశ్వాసం దైవ ప్రజలుగా చెప్పుకొనే వారిలో ఇంకా ఉంటే ఎంతో బాగుండును. వారు ఆ రీతిగా ప్రభువుముందు దీనులై ఉంటూ తమ మనవుల్ని కృపాసనం వద్ద పెట్టి ఉంటే వారి అనుభవం ఇప్పటికంటే ఎంతో పరిపుష్టంగా ఉండేది. ప్రార్ధన అంతంత మాత్రమే. నిజమైన పాప స్పృహ అంతంత మాత్రమే. సజీవ విశ్వాసం కొరవడటంతో రక్షకుడు సమృద్ధిగా ఏర్పాటు చేసిన కృపను అనేకులు పొందలేక పోతున్నారు. 
    

    
      
    

    
      దేవుడు తన ప్రజల్ని పరీక్షించాలనుకొన్నాడు. ప్రవచన కాలాలను గూర్చిన లెక్కల్లో ఆయన హస్తం ఒక పొరపాటును కప్పి ఉంచింది. ఆగమన వాదులు ఆ పొరపాటును పట్టుకోలేకపోయారు. విద్యావంతులైన వారి ప్రత్యర్థులు సైతం ఆ పొరపాటును కనుక్కోలేక పోయారు. “ప్రవచన కాలాలకు సంబంధించిన మీ లెక్కలు సరియైనవే. ఏదో గొప్ప ఘటన సంభవింపబోతున్నది. కాని అది మిల్లర్ చెబుతున్నది మాత్రం కాదు. అది లోకం మారుమనస్సు పొందటం, క్రీస్తు రెండో రాకడ కానే కాదు” అన్నారు వారు. 
    

    
      
    

    
      ఎదురుచూసిన సమయం గతించిపోయింది. తన ప్రజల్ని విమోచించేందుకు క్రీస్తు రాలేదు. తమ ప్రియతమ రక్షకుడి కోసం అచంచల విశ్వాసంతో ఎదురు చూసిన వారు తీవ్ర నిరుత్సాహంతో కుప్పకూలారు. ఏది ఏమైనా దేవుని కార్యాలు నెరవేర్తూనే ఉన్నాయి. తన రాకడ కోసం కనిపెడున్నామని చెప్పే ప్రజల హృదయాల్ని ఆయన పరీక్షిస్తున్నాడు. భయం వలన తప్ప మరే ఉన్నతాశయంతోను ఆవిధంగా వ్యవహరించిన వారు వారిలో అనేకమంది ఉన్నారు. వారు నమ్మిన విశ్వాసం వారి హృదయాల్లోగాని జీవితసరళిలోగాని మార్పు కలిగించలేదు. ఎదురు చూసిన ఘటన సంభవించనప్పుడు తాము నిరుత్సాహం చెందలేదని ఈ వ్యక్తులు అన్నారు. క్రీస్తు వస్తాడని వారు అసలు నమ్మలేదు. యధార్ధ విశ్వాసులు సంతాప పడుతున్నప్పుడు వారిని ఎగతాళి చేసిన వారిలో వీరు మొదటి వారు. 
    

    
      
    

    
      నిరుత్సాహానికి గురి అయినప్పటికీ పరీక్ష వచ్చినప్పుడు నమ్మకంగా ఉన్న వారిని యేసు, పరలోకవాసులు ప్రేమతో సానుభూతితో వీక్షించారు. లోకంలో కనిపించే వాటిని కనిపించని వాటి నుంచి వేరుచేసే అడ్డుతెర తొలగించటం సాద్యపడి ఉంటే దేవుని పక్క నమ్మకంగా నిలిచిన ఈ ఆత్మలపై సాతాను సంబంధించిన బాణాలను నిర్వీర్యం చేయటానికి దగ్గరలోనే ఉన్న దూతలు కనిపించేవారే.
    

    

    
      
    

    
      అధ్యాయం 21— తోసిపుచ్చిన హెచ్చరిక
    

    
      
    

    
      (ప్రజల్ని మేల్కొలిపి దేవుని తీర్పుకు వారిని సన్నద్ధ పరచటమున్న ఒకే ఒక ఉద్దేశంతో మిల్లర్, ఆయన అనుచరులు రెండో రాకడ సిద్ధాంతాన్ని ప్రబోధించారు. మతాన్ని ఆచారంగా అనుసరించే ప్రజలకు నిజమైన సంఘ నిరీక్షణ ఏమిటో వివరించి మరింత సన్నిహితమైన క్రైస్తవానుభవం అవసరమని ఉపదేశించటానికి వారు ప్రయత్నించారు. విశ్వసించని వారు మారుమనసు పొంది క్రీస్తును రక్షకుడుగా స్వీకరించేందుకు వారు కృషిచేశారు. “మతపరంగా ఒక దళానికో వర్గానికో చెందటానికి మనుషుల్ని మార్చటానికి వారు ప్రయత్నించలేదు. కనుక అన్ని వర్గాలు దళాల మధ్య వారు పని చేశారు. వ్యవస్థ,,, క్రమశిక్షణ విషయాల్లో వారు జోక్యం కలిగించుకోలేదు” 
    

    
      
    

    
      “ప్రస్తుతమున్న మత సంప్రదాయాలను విడిచిపెట్టి కొత్త సంప్రదాయాల్ని స్థాపించాలని గాని, లేక ఒక దానికి హాని కలిగే విధంగా మరోదానికి ఉపకారం చేయాలని గాని నా పరిచర్య అంతటిలోనూ ఎన్నడూ నేను ఆకాంక్షించలేదు. అందరికీ ఉపకరించాలన్నదే నా ఆలోచన. క్రీస్తు రాకడ విషయంలో క్రైస్తవులంతా ఉత్సాహంగా ఉంటారని, నా నమ్మకాల్ని అంగీకరించని కొందరు ఆగమన సిద్ధాంతాన్ని స్వీకరించిన వారిని ఆ కారణంగా ద్వేషించరని అనుకుంటే ప్రత్యేక సమావేశాల ఏర్పాటు అవసరం ఉండదని నా అభిప్రాయం. మనుషులకు దేవుని మీద నమ్మకం పుట్టించటం, రానున్న తీర్పును గూర్చి లోకాన్ని హెచ్చరించటం, దేవుని కలుసుకోటానికి అగత్యమైన హృదయశుద్ధి కోసం ప్రయాసపడవలసిందిగా నా సోదర మానవుల్ని ప్రోత్సహించటం - ఇదే నా ఏకైక లక్ష్యం. నా సువార్త పరిచర్య ఫలితంగా క్రీస్తును స్వీకరించిన వారిలో అధిక సంఖ్యాకులు ప్రస్తుతమున్న ఆయా సంఘాల్లో చేరారు” అన్నాడు మిల్లర్ - బ్లిస్, పుట 328. 
    

    
      
    

    
      ఆయన పరిచర్య సంఘాల పెరుగుదలకు తోడ్పడటంతో కొంత కాలం అంతా బాగానే ఉంది. అయితే బోధకులు, మతనాయకులు ఆగమన సిద్ధాంతాన్ని వ్యతిరేకించటానికి నిశ్చయించుకొని ఆ అంశాన్ని చర్చించ కూడదని తీర్మానించారు. ఆగమన సిద్ధాంతాన్ని ప్రసంగ వేదిక నుంచి వ్యతిరేకించటం మాత్రమేగాక రెండో రాకడ గురించి ప్రసంగించే వారి సభలకు సభ్యులు హాజరు కాకుండ నిలువరించారు. అదీగాక సంఘ సాంఘిక సమావేశాల్లో సైతం తమ నిరీక్షణను గూర్చి మాట్లాడుకో కూడదని ఆంక్ష విధించారు. విశ్వాసులు ఇలా గొప్ప సంకట స్థితిలో పడి కొట్టుమిట్టాడారు. తమతమ సంఘాలపట్ల వారికి ప్రేమాభిమానాలు మెండు. మరో పక్క దేవుని వాక్యాన్ని అణచివేయటం, ప్రవచనాలను పరిశీలించటానికి తమకున్న హక్కును కాలరాయటం చూసినప్పుడు దేవునికే విధేయులై ఉండాలన్న స్పూర్తి వారిలో పెల్లుబికింది. నాయకులకు లోబడకూడదని తీర్మానించుకొన్నారు. దైవ వాక్యం ఇస్తున్న సాక్షాన్ని మరుగు పర్చటానికి ప్రయత్నించే వారు “సత్యమునకు స్తంభమును ఆధారమును” అయిన క్రీస్తు సంఘంలోని వారు కారని పరిగణించారు. కనుక వారు తమ పూర్వ సంఘం నుంచి వేరవ్వటం న్యాయమే అని భావించారు. 1844 గ్రీష్మ కాలంలో ఏభైవేలమంది తమతమ సంఘాలను విడిచిపెట్టి బైటికి వచ్చారు. 
    

    
      
    

    
      ఇంచుమించు ఇదే సమయంలో అమెరికాలోని అనేక సంఘాలలో గొప్ప మార్పు కనిపించింది. లోక సంబంధమైన అభ్యాసాలకు ఆచారాలకు సంఘస్థులు క్రమేపీ ఆకర్షితులు కావటం, దానికి దీటుగా వాస్తవిక ఆధ్యాత్మిక జీవనంలో క్షీణత సంభవించటం జరిగింది. కాగా ఆ సంవత్సరం ఆ దేశంలోని అన్ని సంఘాల్లోను హఠాత్తుగా క్షీణత చోటుచేసుకొన్న నిదర్శనాలు కనిపించాయి. కారణం ఇది అని ఎవరూ నిర్దిష్టంగా చెప్పలేకపోయినా ఆ విషయాన్ని అందరూ గుర్తించటం పత్రికలు ప్రసంగవేదికలు దానిపై వ్యాఖ్యానించటం జరిగింది. 
    

    
      
    

    
      ఫిలడల్ ఫియాకు చెందిన ఒక ప్రెస్ బిటరి సంఘ సమావేశంలో ఆ నగరం లోని ఒక ప్రముఖ సంఘ కాపరి, ప్రజాదరణగల వ్యాఖ్యాన రచయిత అయిన బర్నీస్ “సువార్త పరిచర్యలో తన ఇరవై ఏళ్ల అనుభవంలోను ఆ ప్రభుభోజన సంస్కారం వరకూ ప్రభు భోజనాన్ని ఏ సంఘంలోనూ ఇవ్వలేదని చెప్పాడు. ఇప్పుడైనా ఏ ఉజ్జీవమూ లేదు, ఏ మారు మనస్సులేదు. విశ్వాసులమనే వారిలో కృపలో పెరుగుదల లేనే లేదు. తమ రక్షణ నిమిత్తం ప్రభువుతో మాటలాడటానికి ఆయన పఠన మందిరంలోకి ఎవరూ వెళ్లరు. వ్యాపారం పెరగటంతో, వాణిజ్య ఉత్పత్తుల భవిష్యత్తు ఉజ్వల మవ్వటంతో లోకాశలు, ఆసక్తులు పెచ్చు పెరిగాయి. అన్ని సంఘాల పరిస్థితి ఇదే. ” కాంగ్రిగేషనల్ జర్నల్, మే 23, 1844. 
    

    
      
    

    
      అదే ఏడాది ఫిబ్రవరి మాసంలో ఆబర్ 4న్ కళాశాల ఆచార్యుడు ఫిన్నీ ఇలా అన్నాడు, “మన దేశంలో ప్రొటస్టాంట్ సంఘాలు ఈ యుగంలో చోటుచేసుకొన్న నైతిక సంస్కరణలన్నిటిపట్ల ప్రాతికూల్యం ప్రదర్శించాయి. కొన్ని పాక్షిక మినహాయింపులున్నా అవి ఏమంత విశేషమైనవికావు. కాదనలేని ఇంకొక వాస్తవం ఏమిటంటే మన సంఘాల్లో ఉజ్జీవ ప్రభావం ప్రపంచ వ్యాప్తంగా లోపించటం. ఆధ్యాత్మిక ఉదాసీనత అంతటా వ్యాపించింది. అందుకే మత పత్రికలు దేశాన్ని గూర్చి ఇలా సాక్ష్యమిస్తున్నాయి..., “సంఘ సభ్యులు పెద్ద ఎత్తున ‘ఫ్యాషన్’ భక్తులవుతున్నారు. విందులు, వినోదాల్లో, నాట్యం పండుగల్లో భక్తిహీనులతో చేతులు కలుపుతున్నారు. ఏమైనా, ఈ బాధాకరమైన అంశాన్ని ఎక్కువ ప్రస్తావించనక్కరలేదు. సంఘాలు నానాటికి దిగజారి పోతున్నాయనటానికి బోలెడు నిదర్శనలున్నాయి. సంఘాలు దేవునికి దూరమై పోతున్నాయి. దేవుడు వాటిని విడిచిపెట్టేశాడు.” 
    

    
      
    

    
      “రిలిజియస్ టెలిస్కోప్” అనే పత్రికలో ఒక రచయిత ఇలా సాక్ష్యమిచ్చాడు, “మనం ప్రస్తుతం చూస్తున్న మత క్షీణత ముందెన్నడూ కనిపించలేదు. సంఘం కళ్లు తెరచి ఈ రుగ్మతకు కారణమేంటో వెదకి తెలుసుకోవాలి. సీయోనును ప్రేమించే వారంతా దీన్ని రుగ్మతగానే పరిగణించాలి. యధార్థంగా మారుమనసు పొందిన వారు ఎంత తక్కువమంది! పాపుల అహంభావం కాఠిన్యం ఎంత దుర్భరమైపోయాయో గుర్తు చేసుకొన్నప్పుడు మనం అప్రయత్నంగా ఇలా ఆశ్చర్యపడతాం, “దేవుడు దయ చూపటం మర్చిపోయాడా! లేదా కృపాద్వారం మూతపడిందా!” 
    

    
      
    

    
      కారణం లేకుండా అలాంటి పరిస్థితి సంఘంలో ఎప్పుడూ తలెత్తదు. రాజ్యాలలోను సంఘాల్లోను వ్యక్తుల్లోను ఏర్పడే ఆధ్యాత్మిక అంధకారం దేవుడు తన కృపను నిరంకుశంగా ఉపసంహరించుకున్నందువల్ల కలిగింది కాదు. అది దేవుడు ఇవ్వనుద్దేశించిన వెలుగును మానవుడు నిర్లక్ష్యం చేయటంవల్ల లేక విసర్జించుటవల్ల ఏర్పడ్డ చీకటి. ఈ సత్యానికి చక్కటి ఉదాహరణ క్రీస్తు దినాల్లోని యూదుల చరిత్రలో ఉన్నది. లోక వైభోగాల్లో మునిగి తేలూ దేవున్ని, ఆయన వాక్యాన్ని మరచిపోయినందువల్ల వారి అవగాహన మసకబారింది. వారి హృదయాలు లోకాశలు శరీరేచ్ఛలతో నిండి ఉన్నాయి. అందువల్ల మెస్సీయా రాకను గూర్చి అజ్ఞానులై ఉన్నారు. గర్వం అవిశ్వాసంతో నిండి విమోచకుణ్ణి విసర్జించారు. దేవుడు అప్పుడు కూడా యూదా జనాంగానికి రక్షణ జ్ఞానాన్ని రక్షణ పొందే అవకాశాన్ని అందుబాటులో లేకుండా ఉపసంహరించు కోలేదు. కాకపోతే సత్యాన్ని విసర్జించిన ఆ ప్రజలు రక్షణ పట్ల ఆసక్తి చూపలేదు. వెలుగు చీకటిగా మారే వరకు వారు వెలుగు స్థానంలో చీకటిని, చీకటి స్థానంలో వెలుగును ఉంచారు.” ఆ చీకటి ఎంత దట్టమైనది! 
    

    
      
    

    
      యధార్ధమైన దైవభక్తి లోపించినంతకాలం మనుషులు పైకి భక్తిగలవారిగా కనిపించటం సాతాను దుస్తంత్రానికి అనుకూలమైన విషయం. సువార్తను విసర్జించిన అనంతరం యూదులు తమ సనాతన ఆచారాల్ని నిష్టగా ఆచరించటం కొనసాగించారు. తమ జాతి ప్రత్యేకతను కాపాడుకొన్నారు. కాని దేవుని సముఖం ఇక ఏమాత్రం తమ మధ్య లేదని వారే ఒప్పుకొన్నారు. మెస్సీయా రాక సమయాన్ని దానియేలు ప్రవచనం నిర్దిష్టంగా సూచించింది. ఆయన మరణాన్ని విస్పష్టంగా ప్రవచించింది. అందుచేత వారు ప్రవచన పఠనాన్ని ప్రోత్సహించలేదు. చివరికి రాకడ కాలాన్ని లెక్కలు వేసేవారిని రబ్బీలు శపించారు. తర్వాతి శతాబ్దాల్లో ఇశ్రాయేలు ప్రజలు అంధులై మారుమనసులేని హృదయాలతో తమకు వచ్చిన రక్షణ ఆహ్వానాన్ని తృణీకరించారు. సువార్త అందించే దీవెనలను వారు గుర్తించలేదు. దేవుడు పంపిన వెలుగును తిరస్కరించటంలోని అపాయాన్ని గూర్చి హెచ్చరించే గంభీర, భయంకర హెచ్చరిక అది. 
    

    
      
    

    
      కార్యం ఉన్న చోట కారణం ఉంటుంది. తన అభిమతానికి అడ్డు తగులుతుందన్న కారణంతో విధి విషయంలో తన దృఢ నమ్మకం గొంతునులిమే వ్యక్తి తుదకు సత్యాసత్యాల మధ్యగల తేడాను గుర్తించే విచక్షణను కోల్పోతాడు. అవగాహన మసక బారుతుంది. అంతరాత్మ మొద్దు బారుతుంది. హృదయం పాషాణమౌతుంది. ఆత్మ దేవునికి దూరమౌతుంది. దేవుని సత్యాన్ని తోసిపుచ్చటం లేదా ఆలక్ష్యం చేయటం ఎక్కడ జరుగుతుందో అక్కడ సంఘం చీకటిలో పడి కొట్టుమిట్టాడుతుంది. విశ్వాసం సన్నగిల్లుతుంది. ప్రేమ చల్లారుతుంది. విరోధం, విభేదం చోటుచేసుకుంటాయి. సంఘసభ్యుల ఆసక్తులు సామర్థ్యాలు లౌకికి వ్యవహారాలపై కేంద్రీకృతమౌతాయి. పాపులు పశ్చాత్తాపంలేని పాషాణ హృదయులవుతారు. 
    

    
      
    

    
      దేవుని తీర్పు ఘడియ వచ్చిందని ప్రకటిస్తూ ఆయన పట్ల భయభక్తులు కలిగి ఆయనను ఆరాధించుడని మానవులకు ప్రకటన 14 లోని పిలుపు వస్తున్నా దైవ ప్రజలమని చెప్పుకొనే వారు మొదటి దూత వర్తమానం లోకంలో ప్రబలుతున్న దుష్ప్రభావాలకు దూరంగా ఉండటానికి లోకాశలు, ఆధ్యాత్మిక నిరాసక్తితో కూడిన తమ యధార్ధ పరిస్థితిని గ్రహించటానికి ఏర్పాటయింది. ఈ వర్తమానంలో దేవుడు తన సంఘానికి ఒక సందేశం పంపాడు. సంఘం దాన్ని అంగీకరించి ఉంటే సంఘాన్ని ఆయనకు దూరం చేస్తున్న దుష్ఫలితాలు దిద్దుబాటయ్యేవే. దేవుడిచ్చిన వర్తమానాన్ని వారు అనుసరించి దేవుని ముందు దీనమనస్కులై ఆయన సన్నిధిలో నిలబడటానికి అవసరమైన సిద్ధబాటును చిత్తశుద్ధితో ఆశించి వున్నట్లయితే దేవుని ఆత్మ దేవుని శక్తి వారి మధ్య ప్రదర్శితమై ఉండేది. అపోస్తలుల దినాల్లో కనిపించిన ఐక్యత, విశ్వాసం, ప్రేమ స్థాయికి సంఘం ఎదిగి ఉండేవి. “విశ్వాసులు ఏక హృదయమును ఏకాత్మయు గలవారై ” “దేవుని వాక్యమును ధైర్యముగా బోధించిరి”. అంతట “ప్రభువు రక్షణ పొందుచున్న వారిని అనుదినము వారితో చేర్చుచుండెను” అ.కా. 4:31,32; 2:47. 
    

    
      
    

    
      దైవ ప్రజలనిపించుకొనే వారు వాక్యం వెదజల్లే వెలుగును స్వీకరిస్తే క్రీస్తు ప్రార్ధించిన, “దీర్ఘ శాంతముతో కూడిన సంపూర్ణ వినయముతోను సాత్వికముతోను నడుచుకొనటం”. “శరీర మొక్కటే. ఆత్మయు ఒక్కటే ఆ ప్రకారమే మీ పిలుపు విషయమై యొక్కటే నిరీక్షణ యందుండుటకు పిలువబడితిరి. అపోస్తలుడు వివరించిన ఐక్యతను సాధించివుండే వారు. ప్రభువు ఒక్కడే, విశ్వాస మొక్కటే, బాప్తిస్మ మొక్కటే” అంటున్నాడు ప్రభువు. ఆగమన వర్తమానాల్ని అంగీకరించిన వారికి ఒనకూడిన శుభప్రదమైన ఉపకారాలు అలాంటివి. వారు ఆయా మత విశ్వాసాల నుంచి వచ్చారు. తమ తమ సంఘాల ఆంక్షలను లెక్కచేయకుండా వాటిని విడిచి వచ్చేశారు. వివిధమైన, పరస్పర విరుద్ధమైన ఆచారాలను తుంగలో తొక్కారు. లేఖనాల్లోని లౌకిక సహస్రాబ్ది సిద్ధాంతానికి నీల్గొదిలారు. రెండో రాకపై ఉన్న తప్పుడు అభిప్రాయాల్ని సరిదిద్దారు. గర్వాన్ని విడిచిపెట్టారు. లోకాశలకు స్వస్తి చెప్పారు. తప్పులను సరిచేసుకొన్నారు. మధుర క్రైస్తవ సహవాసంలో హృదయాలు ఏకమయ్యాయి. ప్రేమ సంతోషాలు వెల్లివిరిశాయి. ఈ సిద్ధాంతాన్ని అంగీకరించిన ఆ కొద్దిమందికి ఇంత మేలు కలిగితే దీన్ని అందరూ అంగీకరించి ఉంటే అందరికీ ఇదే మేలు ఒకకూడి ఉండేది. 
    

    
      
    

    
      ఇలా ఉండగా సంఘాలు సామాన్యంగా ఈ హెచ్చరికను అంగీకరించలేదు. “ఇశ్రాయేలు వంశస్థులకు” కావలి వారిగా ఉండి యేసు రాకడ సూచనల్ని గ్రహించటంలో మొదటి వారిగా ఉండాల్సిన వారి ప్రబోధకులు ప్రవక్తల సాక్ష్యాలనుంచి గాని కాల సూచనల్నుంచిగాని సత్యాన్ని, అవగాహన చేసుకోటంలో విఫలమయ్యారు. వారి హృదయాలు లోకాశలు కోరికలతో నిండాయి. దేవునిపట్ల ప్రేమ, దైవ వాక్యంపై విశ్వాసం సన్నగిల్లాయి. ఆగమన సిద్ధాంత బోధను విన్నప్పుడు అది వారి మనసుల్లో దురభిమానాన్ని, అవిశ్వాసాన్ని రేపింది. ఈ వర్తమాన ప్రబోధకుల్లో చాలా మంది స్వచ్ఛంద సువార్తికులన్న విషయం వర్తమానానికి వ్యతిరేకంగా వాదించటానికి ఉపయుక్తమయ్యింది. పూర్వంలాగే స్పష్టమైన దైవ వాక్య సాక్ష్యం గురించి ఇలా ప్రశ్నించటం జరిగింది. “ఎవరైనా రాజులుగాని , పరిసయ్యులుగాని నమ్మారా?” ప్రవక్తల కాలాలపై ఆధారితమైన వాదనల్ని ఎదుర్కోటం ఎంత కష్టమో ఎరిగిన అనేకమంది ప్రవచన గ్రంథాలు ముద్రితమై మూతపడ్డవని అవి మన అవగాహనకు అందనివని ప్రచారం చేస్తూ ప్రవచన పఠనాన్ని సిరుత్సాహపర్చారు. జనసమూహాలు ఈ బోధకులు చెప్పిన విషయాల్ని తు.చ. తప్పకుండా విశ్వసించి హెచ్చరికను పెడచెవిని పెట్టారు. కొందరు సత్యాన్ని నమ్మినా అది చెప్పటానికి ముందుకు రాలేకపోయారు. “సినగోగు నుంచి బహిష్కిృతుల మవుతామేమో” నన్నది వారిని పట్టి పీడించిన భయం క్రీస్తుపై కన్నా లోకం పై ఆశలు పెట్టుకొన్న. ప్రజల సంఖ్య ఎంత పెద్దదో సంఘాన్ని పరీక్షించి శుద్ధి చేయటానికి దేవుడు పంపిన వర్తమానం, కచ్చితంగా తేల్చి చెప్పింది. వారి ఐహిక బంధాలు పరలోకాకర్షణలకన్నా బలీయమైనవని తేలింది. లోక జ్ఞానానికి చెవి ఒగ్గి హృదయాన్ని పరిశోధించే సత్య వర్తమానాన్ని వారు అలక్ష్యం చేశారు. 
    

    
      
    

    
      మొదటి దూత హెచ్చరికను తృణీకరించటంలో తమ పునరుద్ధరణకు దేవుడు ఏర్పాటు చేసిన సాధనాలను వారు నిరాకరించారు. తమకు దేవునికి మధ్య అగాధం సృష్టించిన దోషాలను సరిచేయగలిగిన దూతను తోసిపుచ్చి లోకంతో స్నేహ బంధాలు పెంచుకొనేందుకు వారు అమితాసక్తి ప్రదర్శించారు. 1844 లోని సంఘాల్లో గూడుకట్టుకొని ఉన్న లోకభోగాలు మతం పట్ల నిరాసక్తత, ఆధ్యాత్మిక మరణం. ఇవే ఆ భయంకర పరిస్థితికి కారణాలు. 
    

    
      
    

    
      “మహోద్రేకముతో కూడిన తన వ్యభిచార మద్యమును సమస్త జనములకు త్రాగించిన యీ మహాబబులోను కూలిపోయెను కూలిపోయెను” అని ప్రకటిస్తున్న ప్రకటన 14 లో మొదటి దూతను రెండో దూత వెంబడించాడు. ప్రకటన 14:8. “బబులోను” శబ్దం “బాబేలు” శబ్దం నుంచి వస్తున్నది. దీనికి గందరగోళం అని అర్ధం. ఆయా తప్పుడు లేదా భ్రష్ట మత విధానాలను వర్ణించటానికి లేఖనాల్లో ఈ శబ్దం ఉపయుక్తమయ్యింది. ప్రకటన 17 వ అధ్యాయంలో బబులలోను స్త్రీగా వ్యవహరించటం జరిగింది. స్త్రీ అన్న శబ్దాన్ని సంఘానికి సంకేతంగా బైబిలులో ఉపయోగించటం జరిగింది. పవిత్ర స్త్రీ పరిశుద్ధ సంఘాన్ని సూచిస్తుండగా జారస్త్రీ భ్రష్ట సంఘాన్ని సూచిస్తుండగా. క్రీస్తుకు సంఘానికి మధ్య ఉన్న పవిత్ర బాంధవ్యానికి వివాహం సంకేతం. పవిత్ర నిబంధన ద్వారా తన ప్రజలను ప్రభువు తనతో జత పర్చుకొన్నాడు. తాను వారికి దేవుడై ఉంటానని వాగ్దానం చేస్తున్నాడు. వారు ఆయనకు కేవలం ఆయనకే చెంది ఉంటామని బాసచేస్తున్నారు. ప్రభువిలా అంటున్నాడు, “నీవు నిత్యము నా కుండునట్లుగా నేను నీతిని బట్టి తీర్పు తీర్చుట వలనను, దయాదాక్షిణ్యములు చూపుట వలనను నిన్ను ప్రదానము చేసికొందును” హోషేయ 2:19 మళ్లీ “నేను మీ యజమానుడను” అంటున్నాడు. యిర్మీయా 3:14 “పవిత్రురాలైన కన్యకనుగా... క్రీస్తుకు సమర్పించవలెనని మిమ్మును ప్రదానము చేసితిని” (2 కొరింథి 11:2.) అన్నప్పుడు పౌలు కొత్త నిబంధనలో ఇదే సంకేతాన్ని ఉపయోగిస్తున్నాడు. 
    

    
      
    

    
      తన విశ్వసనీయతను ఆత్మీయతను క్రీస్తు మీద నుంచి మరల్చుకోటానికి లోకాశలతో ఆత్మను నింపటానికి సంఘం అనుమతించటం ద్వారా క్రీస్తుపట్ల అపనమ్మకంగా వ్యవహరించటం పెళ్లి ప్రమాణాల్ని అతిక్రమించి వ్యవహరించటంతో సమానం. ప్రభువుని విడిచిపెట్టి ఇశ్రాయేలు ప్రజలు చేసిన పాపాల్ని ఈ విధంగా వారు తృణీకరించిన దేవుని అమోఘాను రాగాన్ని ఈ సంకేతం సూచిస్తున్నది. “నిన్ను పెండి చేసుకొని నీతో నిబంధన చేసుకొనగా నీవు నాదానవైతివి. ఇదే ప్రభువైన యెహోవా వాక్కు” “నీవు మిక్కిలి సౌందర్యవతివై రాణియగునంతగా అభివృద్ధి నొందితివి. నేను నీ కనుగ్రహించిన ప్రభావము చేత నీ సౌందర్యము పరిపూర్ణము కాగా అన్యజనులు దాని చూచి నీ కీర్తి ప్రశంసించుచు వచ్చిరి... అయితే నీ సౌందర్యమును నీవు ఆధారము చేసుకొని నీకు కీర్తి వచ్చినందున నీవు వేశ్యవై దారిని పోవు ప్రతివానితో బహుగా వ్యభిచరించుచు పచ్చితివి” “స్త్రీ తన పురుషునికి విశ్వాస ఘాతుకురాలగునట్లుగా ఇశ్రాయేలు వంశస్తులారా నిశ్చయముగా మీరును నాకువిశ్వాస ఘాతకులైరి. ఇదే యెహోవా” వాక్కు. యెహేజ్కేలు 16:8, 1315, 32; యిర్మీయా 3:20. 
    

    
      
    

    
      దైవ కటాక్షం కన్నా లోక స్నేహాన్నే ఎక్కువగా ఎంచే నామమాత్రపు క్రైస్తవులను ఉద్దేశించి నూతన నిబంధనలో ఇలాంటి భాష ఉపయోగించటం జరిగింది. అపోస్తలుడు యాకోబు ఇలా అంటున్నాడు, “వ్యభిచారిణులారా, యీలోక స్నేహము దేవునితో వైరమని మీ రెరుగరా? కాబట్టి యెవడు ఈ లోకముతో స్నేహము చేయగోరునో వాడు దేవునికి శత్రువగును.” 
    

    
      
    

    
      ప్రకటన 17 లోని స్త్రీ (బబులోను) ధూమ్రరక్త వర్ణముగల వస్త్రము ధరించుకొని, బంగారముతోను రత్నములతోను ముత్యములతోను అలంకరించుకొని ఏహ్య కార్యములతో...నిండిన యొక సువర్ణ పాత్రను తన చేతపట్టుకొని యుండెను. దాని నొసట దాని పేరు ఈలాగు వ్రాయబడియుండెను. “మర్మము, వేశ్యకును భూమిలోని ఏహ్యామైన వాటికిని తల్లియైన మహాబబులోను”గా అభివర్ణించబడింది. ప్రవక్త ఇలా అంటున్నాడు. “ఆ స్త్రీ పరిశుద్దుల రక్తము చేతను యేసుయొక్క హతసాక్షుల రక్తము చేతను మత్తిల్లి యుండుట చూచితిని” బబులోను “భూరాజుల నేలు... మహా పట్టణము”గా చిత్రీకరించబడుతున్నది. ప్రకటన 17:4-6. ఎన్నో శతాబ్దాలుగా క్రైస్తవ లోకంలోని చక్రవర్తులపై నిరంకుశాధికారం చెలాయించిన శక్తి ఈ రోము మతాధికారం. వంగ, ఎరుపు వర్ణాలు, బంగారం, వజ్రాలు, ముత్యాలు గర్వాంధుడైన రోము మతాధినేత వైభవాన్ని రాజ భోగాల్ని స్పష్టంగా సూచిస్తున్నాయి. “పరిశుదుల రక్తము చేత మత్తిల్లినట్లు” చెప్పదగ్గ అధికారం, క్రీస్తు అనుచరులను నిర్దాక్షిణ్యంగా హింసించింది. ఆ సంఘం తప్ప ఇంకే అధికారం కాదు. “లోక రాజులతో” అ క్రమ సంబంధమన్న పాపం కూడా బబులోనుపై పడింది. ప్రభువును విడిచి పెట్టి అన్యులతో జతకట్టడం ద్వారా యూదు సంఘం వేశ్య అయ్యింది. లోకరాజుల సహాయ సహకారాలను ఆర్ధించటం ద్వారా ఇదే విధంగా తన్నుతాను అవినీతిలోకి దిగజార్పుకొన్న రోము కూడా ఇలాంటి శిక్షనే పొందుతుంది. 
    

    
      
    

    
      బబులోను “వేశ్యలకు తల్లిగా” వ్యవహరించబడుతున్నది. ఆమె కుమార్తెలు ఆమె సిద్ధాంతాలకు సంప్రదాయాలకు కట్టుబడి ఉండి, లోకంతో అక్రమ సంబంధం కలిగిఉండేందుకు సత్యాన్ని దేవుని ఆమోదాన్ని త్యాగం చేసిన ఆమె ఆదర్శాన్ని అనుసరించే సంఘాలకు ప్రతీకలు. ప్రకటన 14 లో బబులోను పతనాన్ని ప్రకటిస్తున్న వర్తమానం ఒకప్పుడు పవిత్రంగా జీవించి క్రమేపీ భ్రష్టమైన సంఘాలకు వర్తిస్తుంది. ఈ వర్తమానం తీర్పును గూర్చిన హెచ్చరిక వెంబడి వస్తున్నది గనుక ఇది చివరి దినాల్లో ప్రకటించవలసిన వర్తమానం. కనుక ఇది రోమను సంఘానికి మాత్రమే సంబంధించింది కాదు. ఎందుకంటే ఆ సంఘం అనేక శతాబ్దాలుగా పతన స్తితిలో ఉంది. ఇంకా చెప్పాలంటే ప్రకటన పద్దెనిమిదో అధ్యాయంలో బబులోను నుంచి దైవ ప్రజలు బైటికి రావలసిందిగా పిలుపు ఉన్నది. ఈ లేఖనం ప్రకారం దైవ ప్రజల్లో అనేకమంది ఇంకా బబులోనులో ఉండాలి. క్రీస్తు అనుచరుల్లో అధికశాతం ఇప్పుడు ఏ సంఘాల్లో ఉంటారు? నిస్సందేహంగా ప్రొటస్టాంట్ విశ్వాసాన్ని అనుసరిస్తున్న ఆయా సంఘాల్లోనే ఉంటారు. తమ ఉత్థాన సమయంలో ఈ సంఘాలు దేవుని విషయంలోను సత్యం విషయంలోను అనుకూల వైఖరి ప్రదర్శించాయి. ఆ సంఘాల్ని ఆయన బహుగా దీవించాడు. సువార్త సూత్రాలను అనుసరించటం వల్ల కలిగిన దీవెనలను అవిశ్వాస ప్రపంచం సైతం గుర్తించింది. ఇశ్రాయేలు ప్రజలతో ప్రవక్త అన్న మాటలు ఇవి, “నేను నీ కనుగ్రహించిన నా ప్రభావము చేతనే నీ సౌందర్యము పరిపూర్ణము కాగా అన్యజనులు దాని చూచి నీ కీర్తి ప్రశంసించుచు వచ్చిరి. ఇదే యెహోవా వాక్కు”. అయితే ఇశ్రాయేలు ప్రజలు ఏ కోరికవల్ల పాపానికి నాశనానికి గురి అయ్యారో వారూ దానివల్లే పతన మయ్యారు. అది భక్తిహీనుల ఆచారాన్ని సాంప్రదాయాల్ని ఆచరించాలన్న కోరిక. వారితో స్నేహాన్ని పెంచుకోవాలన్న తపన. “అయితే నీ సౌందర్యమును నీవు ఆధారము చేసుకొని, నీకు కీర్తి వచ్చినందున నీవు వేశ్యవై దారిని పోవు ప్రతి వానితో బహుగా వ్యభిచరించుచు వచ్చితివి, పిలిచిన వారితోనెల్ల పోతివి”. యెహేజ్కేలు 16:14, 15. 
    

    
      
    

    
      ప్రొటస్టాంట్ సంఘాల్లో చాలా మట్టుకు “లోక రాజులతో ” న్యాయవిరుద్ధమైన సంబంధం కలిగి ఉండటంలో రోము ఒరవడిని అనుసరిస్తున్నాయి. రాష్ట్ర సంఘా లౌకిక ప్రభుత్వాలతో సంబంధం కలిగి ఉండటం ద్వారా, తక్కిన సంఘాలు లోకం మెప్పును ఆశించటం ద్వారా బబులోను అన్న శబ్దార్ధం, గందరగోళం ఈ సంఘాల్ని చక్కగా వర్ణిస్తున్నది. ఈ సంఘాలన్నీ తమ సిద్ధాంతాలకు ఆధారం బైబిలే అని చెప్పుకొంటాయి. అయినా అవి లెక్కకు మించినన్ని శాఖలు ఉపశాఖలుగా విడిపోయాయి. వీటన్నిటికీ వేర్వేరు సంప్రదాయాలు సిద్ధాంతాలు ఉన్నాయి. 
    

    
      
    

    
      రోముతో విడిపోయిన సంఘాలు లోకంతో పాపపూరిత స్నేహాన్ని పెంచుకోటమేగాక ఆ సంఘంలోని ఇతర అవలక్షణాల్ని పంచుకొని ప్రదర్శిస్తున్నాయి. 
    

    
      
    

    
      “రోము సంఘం పరిశుద్ధులకు సంబంధించినంత వరకు విగ్రహారాధన పాపాల్ని ఒడిగట్టుకుంటున్నదంటే ఆ సంఘం ముద్దుల కూతురు చర్చ్ ఆఫ్ ఇంగ్లండు కూడా అవే పాపాల్ని చేస్తున్నది. అది ఒక సంఘాన్ని క్రీస్తుకు ప్రతిష్ఠిస్తే పది సంఘాల్ని మరియమ్మకు ప్రతిపిస్తున్నది” అని వాదిస్తుందొక రోమను కథోలిక్ రచన - రిచర్డ్ కలోనర్, ది కేథలిక్ క్రిష్టియన్ ఇన్స్ట్రక్టెడ్, ఫ్రీఫేస్, పుటలు 21, 22. 
    

    
      
    

    
      “ఎట్రేటిస్ ఆన్ ది మిలీనియమ్” సహస్రాబ్ది (సిద్ధాంత గ్రంధంలో) డా|| హాప్కిన్స్ ఇలా అంటున్నాడు, “క్రైస్తవ వ్యతిరేక వైఖరి ఆచారాలు రోము సంఘానికే పరిమితమవ్వటానికి హేతువులేదు. ప్రొబస్టాంట్ సంఘాల్లో క్రీస్తు వ్యతిరేకత ఎక్కువ మోతాదులోనే ఉన్నది. ఆ సంఘాల్లోని అవినీతి దుర్మార్గత పూర్తిగా దిద్దుబాటు కాలేదు” సేమ్యుల్ హాప్ కిన్స్, వర్క్స్, సం 2, పుట 328. 
    

    
      
    

    
      ప్రెస్ బిటేరియన్ సంఘం రోముతో తెగతెంపులు చేసుకోటంపై డా. గుత్రీ ఇలా రాస్తున్నాడు, “తన ధ్వజంపై తెరచిన బైబిలుతోను ‘లేఖనాలను పరిశోధించండి’ అన్న ధర్మసూత్రాలతోను మూడువందల ఏళ్ల కిందట మా సంఘం రోము గుమ్మాలు విడిచి బైటికి వెళ్లింది”. అనంతరం ఆయన ఒక చక్కని ప్రశ్న వేస్తున్నాడు, “వారు బబులోను నుంచి పరిశుద్ధులుగా భైటికి వచ్చారా?” తామస్ గుత్రి, ది గా పుల్ ఇన్ ఎజేకియేల్, పుట 237. 
    

    
      
    

    
      స్పర్జన్ ఇలా అంటున్నాడు, “పవిత్ర సంస్కార ఛాందసం చర్చ్ ఆఫ్ ఇంగ్లండును పూర్తిగా కబళించివేసింది. అయితే సాంప్రదాయ వ్యతిరేకత కూడా ఇలాగే తాత్వికపరమైన నమ్మకద్రోహంతో తూట్లు పొడిచింది. మనం ఎవరిని గురించి మంచివారని తలంచామో వారు విశ్వాస ప్రాధమిక సూత్రాలను ఒకదాని తర్వాత ఒకదాన్ని విడిచి పెడున్నారు. గర్హనీయమైన ఆ విశ్వాసం ఇంగ్లండు హృదయాన్ని తేనె తుట్టెలా పట్టి వేలాడున్నదని నా దృఢ విశ్వాసం. అది ప్రసంగ వేదికను అధిష్టించి క్రైస్తవుడిగా తన్నుతాను పిలుచుకొంటున్నది.” 
    

    
      
    

    
      ఈ మత భ్రష్టతకు ఆరంభం ఏమిటి? నిరాడంబరమైన సువార్తను సంఘం మొదట విడిచిపెట్టడం ఎలా జరిగింది? అన్యులు క్రైస్తవమతాన్ని స్వీకరించేందుకుగాను అన్యమతాచారాలను ఆచరించటంద్వారా ఇది సంభవించింది. తాను జీవించిన కాలంలో సైతం అపోస్తలుడైన పౌలు ఇలా ఉద్ఘాటించాడు, “ధర్మవిరోధసంబంధమైన మర్మము ఇప్పటికే క్రియ చేయుచున్నది.” 2 థెస్స. 2:7. అపొస్తలులు జీవించి ఉన్న కాలంలో చాలామట్టుకు సంఘం పవిత్రంగా జీవించింది. అయితే రెండో శతాబ్దం ఉత్తరార్ధంలో చాలా సంఘాలు కొత్త రూపాన్ని సంతరించుకొన్నాయి. తొలి దినాల్లోని నిరాడంబరత మాయమయ్యింది. వృద్ధులైన శిష్యులు మరణించగా వారి పిల్లలు నూతన విశ్వాసులు కలిసి ముందుకు వచ్చి పరిచర్యకు నూతన రూపురేఖలు దిద్దారు”. రాబర్ట్ రాబిన్సన్, ఎక్లీషియా స్టికల్ రిసర్చేస్, అధ్యా. 6, పేరా 17, పుట 51. విశ్వాసుల్ని ఆకట్టుకోటానికి క్రైస్తవమత ఉన్నత ప్రమాణాల్ని తగ్గించారు. పర్యవసానంగా “అన్యమతం సంఘంలోకి వరదవలె వచ్చి తన ఆచారాల్ని, అలవాట్లను విగ్రహాల్ని ప్రవేశపెట్టింది. ”- గనాజి లెక్చర్స్, పుట 278. క్రైస్తవ మతానికి లౌకిక పరిపాలకుల ఆదరాభిమానాలు, అండదండలు లభించటంతో జనులు గుంపులు గుంపులుగా క్రైస్తవమతాన్ని నామమాత్రంగా స్వీకరించారు. పైకి క్రైస్తవులుగా కనిపించినా అనేకమంది నిజంగా అన్యులుగానే మిగిలి ఉన్నారు. తమ విగ్రహారాధనను వారు రహస్యంగా కొనసాగించారు.”- అదే పుస్తకం, పుట 278. 
    

    
      
    

    
      ప్రొటస్టాంట్ అనిపించుకొనే ప్రతి సంఘంలో ఇదే ప్రక్రియ పునరావృతమవుతూ రాలేదా? నిజమైన దిద్దుబాటు స్వభావంతో కృషి చేసిన ఆద్యులు గతించటంతో వారి అనువంశీకులు రంగ ప్రవేశం చేసి పరిచర్యకు “నూతన రూపురేఖలు దిద్దుతున్నారు.” తమ తండ్రుల విశ్వాసాన్ని పట్టుకొని వేళాడూ తమకు తెలియని నూతన సత్యాన్ని తోసిపుచ్చుతూ సంస్కర్తల పిల్లలు అణకువకు ఆత్మనిరసనకు లోకభోగాల త్యాగానికి ప్రతీకలైన వారి ఆదర్శం నుంచి తొలగిపోయారు. ” “ఆ మొదటి నిరాడంబరత ఇలా మాయమయ్యింది.” సంఘంలోకి ప్రవహించిన లౌకికత అనే వరద “దాని ఆచారాల్ని, అలవాట్లను విగ్రహారాధనను ప్రవేశపెట్టింది.” 
    

    
      
    

    
      అయ్యో, “దేవునితో వైరము” అయిన ఈలోక స్నేహాన్ని క్రీస్తు అనుచరులమని చెప్పకొనేవారు ఎంతగా ప్రేమిస్తున్నారు! క్రైస్తవ లోకంలోని సంఘాలన్నీ అణకువ, ఆత్మనిరసన, నిరాడంబరత దైవభక్తి విషయాల్లో బైబిలు ప్రమాణానికి ఎంత దూరమై పోయాయి! ద్రవ్యాన్ని సవ్యంగా వినియోగించటం గురించి ప్రస్తావిస్తూ జాన్ వెస్లీ ఈ మాటలన్నాడు! “అనవసరమైన లేదా ఖరీదైన దుస్తులు లేదా అనవసరమైన ఆభరణాలు కొనుగోలు చేసి మీ నేత్రాశను తీర్చుకోటంలో ఎంతో విలువైన వనరులో ఏ కొద్ది భాగాన్నీ వ్యర్థం చేయకండి. దానిలో ఏ కొంచెం కూడా మీ గృహాలంకరణకు వ్యర్థం చేయకండి. ఖరీదైన సామాగ్రిని, చిత్రపటాల్ని, కొనుగోలు చేయటంలో వ్యర్ధపుచ్చకండి... జీవపు డంబాన్ని తృప్తి పరచటానికిగాని, మనుషుల మెప్పు, పొగడ్తలను అందుకోటానికిగాని ఏమీ ఖర్చు చేయకండి... మీరు మంచి స్థితిలో ఉన్నంతకాలం మనుషులు మిమ్మల్ని గూర్చి చక్కగా మాట్లాడారు”. ‘మీరు చక్కని వలువలు ధరించి’ అనుదినమూ సుఖజీవనం జీవించినంతసేపు అనేకులు మీ సంస్కారాన్ని, ఔదార్యాన్ని, ఆతిథ్యాన్ని ప్రశంసిస్తారు. ఆ ప్రశంసలకు పడిపోకండి, దేవుని వద్దనుంచి వచ్చే ఆదరాన్ని పొందటం ముఖ్యమని ఎంచండి. ”-వెస్లీ,వర్క్స్, సెర్మన్ 50. “ది యూజ్ ఆఫ్ మనీ”. అయితే నేడు అనేక సంఘాల్లో ఇలాంటి బోధకు విలువలేదు. 
    

    
      
    

    
      నామ మాత్రపు మతానికి లోకంలో ఆదరణ ఉన్నది. పరిపాల కులు, రాజ కీయులు, న్యాయవాదులు, డాక్టర్లు, వ్యాపారస్తులు సమాజంలో గౌరవ మర్యాదల కోసం లోక సంబంధమైన లబ్దికోసం సంఘంలో చేరుతున్నారు. తమ అనీతి కార్యాలను ఇలా నామమాత్రపు క్రైస్తవం ముసుగు కింద దాచటానికి ప్రయత్నిస్తారు. బాప్తిస్మం పొందిన 
    

    
      
    

    
      ఈ లోక ప్రియుల సంపద పలుకు బడిలతో బలోపేతమైన ఆయా సంఘాలు మరింత జనాదరణ కోసం ఒక దానితో ఒకటి పోటీపడున్నాయి. నగరాల నడిబొడ్డున విలాసవంతంగా నిర్మితి అయిన బ్రహ్మాండమైన ఆలయాలు వెలుస్తాయి. ఆరాధకులు ఖరీదైన వస్త్రాలు ధరించి గుడికి వెళ్తారు. ప్రజల్ని ఆకట్టుకొనేందుకు పెద్ద జీతం ఇచ్చి సామర్థ్యంగల బోధకుల్ని నియమిస్తారు. ప్రసంగం సమాజంలో దోబూచులాడున్న పాపాల్ని, స్పృశించకూడదు. చెవులకు ఇంపుగా వుండేందుకు అది సాఫీగా, హృదయ రంజకంగా ఉండాలి. ఇలా సంఘపు పుస్తకాల్లో శైలిగల పాపుల పేర్లు నమోదవుతాయి. శైలుగా చేసే పాపాలు కపట భక్తి ముసుగు కింద రద్దవుతాయి. 
    

    
      
    

    
      ప్రపంచం పట్ల క్రైస్తవులమని చెప్పుకొనే వారి వైఖరిపై వ్యాఖ్యానిస్తూ ఒక ప్రఖ్యాత మాసపత్రిక ఇలా అంటున్నది, “తనకు తెలియకుండగనే సంఘం కాల ప్రభావానికి లొంగిపోయి ఆధునిక అవసరాలకు అనుగుణంగా తన ఆరాధన పద్దతుల్ని మల్చుకొంటున్నది.” “మతాన్ని ఆకర్షణీయంగా తీర్చిదిద్దేందుకు ఉపయోగపడే సాధనాలన్నింటిని సంఘం ఇప్పుడు వినియోగిస్తున్నది. ” “ది న్యూ ఆర్క్ ఇండిపెండెస్ట్” అన్న పత్రికలో మెథడిస్ట్ మతం గురించి ఒక రచయిత ఇలా అంటున్నాడు, “భక్తిపరులు భక్తిహీనుల మధ్య గల తేడా మాయమవుతున్నది. రెండుపక్కల ఉన్న వారు తమ క్రియలు వినోదాల మధ్య ఉన్న భేదాన్ని తుడిచివేయటానికి దీక్షగా కృషి చేస్తున్నారు.” “మతం విధుల్ని నిర్వర్తించకుండా దాని పలుకుబడి ఉపకారాలు పొందాలని ఆశించే వారి సంఖ్యను ఇబ్బడి ముబ్బడిగా పెంచటానికి మతం దోహదపడుతుంది”. 
    

    
      
    

    
      హవర్డ్ కాస్ట్ ఇలా అంటున్నాడు, “ప్రభువు ఉద్దేశాలను నెరవేర్చటంలో క్రీస్తు సంఘం ఏ మాత్రం ఆసక్తి చూపకపోవటం ఆందోళనకరం. పూర్వం యూదులు విగ్రహారాధకులతో సాన్నిహిత్యం పెంచుకోవటం దేవునిపై ప్రేమను కోల్పోటానికి ఎలా కారణమయ్యిందో అలాగే ఈనాడు సంఘం అవిశ్వాసులతో జతకట్టడం, యధార్ధ జీవనానికి దేవుని విధానాలను అవలంబించకపోటం, క్రీస్తును అనుసరించని సమాజపు అభ్యాసాలలో పాలిభాగస్తులు కావటం, దేవుని కృపలో పెరగటానికి ప్రతిబంధకాలుగా నిలిచేవాదనలను అభిప్రాయాలను ఉపయోగించటం ద్వారా ఆయన ప్రేమకు దూరమవ్వటానికి దారితీస్తున్నాయి.” ది హెల్త్ క్రిస్టియన్, ఏన్ అపీల్ టు ది చర్చ్, పుటలు 141,142. 
    

    
      
    

    
      లోకాశలు లౌకిక సుఖభోగాలు అన్న ఈ ఉప్పెనలో క్రీస్తు నిమిత్తం ఆత్మనిరసన, ఆత్మత్యాగం అన్నవి పూర్తిగా నశించిపోయాయి. “ఇప్పుడు మన సంఘాల్లో క్రియా శీలంగా ఉన్న కొద్దిమంది పురుషులు, స్త్రీలు క్రీస్తు సేవను చేయటానికి లేదా క్రీస్తు కోసం ఏమైనా త్యాగం చేయటానికి చిన్నతనంలో శిక్షణ పొందిన వారే”. “ఇప్పుడైతే నిధులు అవసరమైనప్పుడు... ఇవ్వుమని ఎవరినీ అడగకూడదు. ఉహూ, అలా చేయకూడదు. ఒక ప్రదర్శనో, నాటికో, ఉత్తుత్తి విచారణో, పురాతన విందు భోజనమో లేదా ఓ తినే పదార్ధమో, ప్రజలకు వినోదం కూర్చే ఏదో ఒకటి ఏర్పాటు చేయాలి”. 
    

    
      
    

    
      పద్దెనిమిది వందల డెబ్బయి మూడు జనవరి 9 న విస్కానసు చెందిన గవర్నర్ వాష్ బర్న్ తన సాంవత్సరిక వర్తమానంలో ఇలా అన్నాడు, “జూదగాళ్ళను తయారుచేసే విద్యాలయాల్ని విచ్ఛిన్నం చేయటానికి ఒక చట్టం అవసరమనిపిస్తుంది. ఇవి అన్ని చోట్లా ఉన్నాయి. కొన్ని సార్లు సంఘం సైతం (నిస్సందేహంగా తెలియకుండానే) సాతాను కార్యాల్ని నిర్వహించటం జరుగుతుంది. బహుశా కచేరీలు, బహుమతి ప్రధానాలు, విక్రయాలు, కొన్ని సార్లు మత సంబంధిత కార్యాల సహాయార్ధం లాటరీలు, బహుమతి బంగీలు- ఇవన్నీ శ్రమపడకుండా డబ్బు సంపాదించే సాధనాలు. శ్రమించకుండా ద్రవ్య సంపాదన లేదా ఆస్తి సంపాదన అన్నది ఉత్సాహాన్ని, మత్తును కలిగిస్తుంది. ముఖ్యంగా యువతకు, ఈ ద్రవ్యం మంచి కార్యానికి వినియోగ మవుతుందని తమ అంతరాత్మను శాంతపర్చుకొంటూ ఇలా శ్రమపడకుండా ద్రవ్యం సంపాదించే పెద్ద మనుషులుండటంతో దేశంలోని యువత అపాయకరమైన క్రీడలకు ఆకర్షితులవటం తథ్యం .” 
    

    
      
    

    
      లోకానికి అనుగుణంగా నివసించాలి అన్న స్వభావం క్రైస్తవ లోకంలోని సంఘా లన్నింటిలోను ప్రబలమౌతున్నది. ఇంగ్లండులో చోటుచేసుకొన్న ఆధ్యాత్మిక క్షీణతను గురించి రాబర్ట్ ఏట్కిన్స్ లండన్ లో చేసిన ఒక ప్రసంగంలో ఇలా అన్నాడు, “లోకంలో నిజమైన నీతిమంతులు తగ్గిపోతున్నారు. దాన్ని ఎవరూ పట్టించుకోవటం లేదు. ప్రతి సంఘంలోను నేటి మతాన్ని అవలంబిస్తునట్లు చెప్పుకొనే వారందరూ లోకాన్ని ప్రేమిస్తున్న వారే, లోకాన్ని పోలి నిషసిస్తున్నవారే, వ్యక్తి సుఖభోగాలను అభిలషిస్తున్నవారే. గౌరవ ప్రతిష్ఠలు ఆకాంక్షిస్తున్నవారే. క్రీస్తుతో శ్రమలను భరించటానికి వారికి పిలుపు వస్తున్నది గాని నిందను భరించటానికి సైతం వారు వెనుకాడుతున్నారు... ప్రతి సంఘ ద్వారం పైనా మతభ్రష్టత, మతభ్రష్టత, మత భ్రష్టత లిఖితమై ఉంది. అయితే అది వారికి తెలుసా? దాన్ని గురించి వారు బాధపడుతున్నారా? అది జరిగితే వారికి నిరీక్షణ ఉండవచ్చు. కాని మేము ధనవంతులం, ధనవృద్ధి చేసుకొన్నాం. మాకేమీ కొదువలేదు.” అని వారు కేకలు వేస్తున్నారు. ”-సెకండ్ ఎడ్వంట్ లైబ్రరీ, ట్రాక్ట్ నం 39. 
    

    
      
    

    
      బబులోను మూట కట్టుకొన్న మహాపాపం “మోహోద్రేకముతో కూడిన “తన వ్యభిచార మద్యమును సమస్త జనములకు త్రాగించ” టం. ఆమె లోకానికందిస్తున్న మధుపాత్ర లోకంలోని గొప్పవారితో తన అక్రమసంబంధం ఫలితంగా తాను అంగీకరించిన తప్పుడు సిద్ధాంతాలను సూచిస్తున్నది. లోకంతో మైత్రి ఆమె విశ్వాసాన్ని కలుషితం చేస్తున్నది. ఫలితంగా పరిశుద్ధ లేఖనాల్లోని విస్పష్ట బోధనలకు విరుద్ధమైన సిద్ధాంతాలను బోధించటం ద్వారా ఆమె తన దుష్ప్రభావాన్ని లోకంపై ప్రసరింప జేస్తున్నది. 
    

    
      
    

    
      రోము బైబిలును ప్రజలకు అందుబాటులో లేకుండా చేసి దాని స్థానే ప్రజలు తన బోధల్ని అంగీకరించాలని ఒత్తిడి చేసింది. మనుషులకు దైవ వాక్యాన్ని పునరుద్ధరించటమే సంస్కరణోద్యమ పరమోద్దేశం. అయితే మన కాలంలో మన సంఘాల్లో మనుషులు లేఖన బోధలకన్న తమతమ సంఘబోధలపైన సంప్రదాయలపైన నమ్మకముంచాలన్న 
    

    
      
    

    
      బోధ సాగుతుందన్నది వాస్తవం కాదా? ప్రొటస్టాంట్ సంఘాలగురించి మాట్లాడూ చార్లెస్ బీదల్ ఇలా అంటున్నాడు, “పరిశుద్ధులు, హతసాక్షుల పూజకు వ్యతిరేకంగా పలికిన ఒక్క కఠినమైన మాటనూ పరిశుద్ధ ఫాదర్లు ఎలా సహించరో అలాగే సంప్రదాయాలకు వ్యతిరేకంగా పలికిన ఒక్క కటువైన మాటను కూడా వారు సహించరు... ప్రొబస్టాంట్ సువార్తిక సంఘాలు తమ ఆచారాలు సంప్రదాయాలతో తమను తమ సభ్యులను ఎంతగా బంధించివేశాయంటే, బైబిలుగాక, ఇంకో పుస్తకాన్ని అంగీకరిస్తేనేగాని ఒక వ్యక్తి బోధకుడవ్వటం సాధ్యం కాదు... రోము చతురంగా చేసినట్లు ఇప్పుడు సంప్రదాయశక్తి బైబిలును నిషేధించటం మొదలుపెట్టింది.”- సెర్మన్ ఆన్ ది బైబిల్ ఏ సఫిషెంట్ క్రీడ్” ఫారస్ట్ సేన, ఇండియానాలో ఫిబ్రవరి 22, 1846లో చేసినది. 
    

    
      
    

    
      విశ్వసనీయ ప్రబోధకులు, దైవవాక్యాన్ని వివరించినప్పుడు తమకు లేఖనావగాహన ఉన్నదని చెప్పుకునే విద్యాధికులు, సువార్తికులు లేస్తారు. వారు మంచి సిద్ధాంతాలను తప్పుడు బోధలని విమర్శించి తద్వారా సత్యాన్ని వెదకే వారిని తరిమివేస్తారు. ప్రపంచం బబులోను మద్యం తాగి మత్తులో పడివుండకపోతే దైవ వాక్యంలోని స్పష్టమైన వాడి అయిన సత్యాలు వేలాది ప్రజల్లో మారుమనసు పుట్టించేవే. అయితే దైవ వాక్యం అస్తవ్యస్తంగా పొంతన లేనట్లు కనిపించటంతో ఏది సత్యమని నమ్మాలో తెలియక ప్రజలు తికమక పడ్డారు. లోకం మారుమనసు పొందటం లేదంటే ఆ పాపం సంఘానిదే. ప్రకటన 14 లోని రెండవ దూత వర్తమానం 1844 ఎండాకాలంలో ప్రకటితమయ్యింది. అది అప్పటిలో అమెరికాలోని సంఘాలకు ప్రత్యక్షంగా వర్తించింది. తీర్పును గూర్చిన హెచ్చరికా వర్తమాసం బహుళంగా ప్రకటితమవ్వటం, సర్వసాధారణంగా అది తిరస్కరించబడటం సంఘాలు వేగంగా పతన మవ్వటం అక్కడే సంభవించింది. కాగా రెండోదూత వర్తమానం 1844 లో పూర్తిగా నెరవేరలేదు. రాకడ వర్తమానం తిరస్కృతి పర్యవసానంగా అప్పటి సంఘాలు ఆధ్యాత్మిక పతనానికి గురి అయ్యాయి. అయితే ఆ పతనం సంపూర్తికాలేదు. ఆనాటి ప్రత్యేక సత్యాలను తిరస్కరిస్తూ పోగా వారి నైతిక స్థితి నానాటికి దిగజారిపోయింది. తన వ్యభిచార మద్యమును సమస్త జనములకు త్రాగించిన యీ మహా బబులోను కూలిపోయెను” అని ఇంకా అనలేం. సమస్త జనములచేత బబులోను ఈ కార్యం ఇంకా చేయించలేదు. లోకాన్ని అనుకరించే స్పూర్తి, మన దినాలకు సంబంధించిన సత్యాలను గూర్చి ఉదాసీనత చోటు చేసుకొని క్రైస్తవ లోకమంతటా ఉన్న ప్రొటస్టాంట్ సంఘాల్లో బలం పుంజుకొంటున్నది. రెండోదూత ఉచ్చరిస్తున్న భయంకర ఖండన ఈ సంఘాలకు కూడా వర్తిస్తుంది. ఏమైనా మత భ్రష్టత ఇంకా పరాకాష్టకు చేరలేదు. 
    

    
      
    

    
      ప్రభువు రాకకు ముందు “నానావిధములైన సూచక క్రియలతోను మహత్కార్యములతోను, దుర్నీతిని పుట్టించు సమస్త మోసముతోను” సాతాను పని చేస్తాడని “సత్యమును నమ్మక దుర్నీతియందు అభిలాషగల వారందరును శిక్షావిధి పొందుటకై అబద్ధమును నమ్మునట్లు” మిగిలి ఉంటారని బైబిలు ఉదోషిస్తున్నది. 2 థెస్స 2:911. ఈ పరిస్థితి వచ్చే వరకు, క్రైస్తవ లోకమంతటా సంఘానికి లోకానికి మధ్య సంపూర్ణ ఐక్యత ఏర్పడేవరకు బబులోను కూలటం పూర్తికాదు. ఇది క్రమక్రమంగా చోటు చేసుకొనే మార్పు. ప్రకటన 14:8 నెరవేర్పు భవిష్యత్తులో జరిగే సంభవం. 
    

    
      
    

    
      బబులోనులో భాగమైన సంఘాల్ని ఆధ్యాత్మిక అంధకారం అలముకొన్నా, అవి దేవుని విడిచి దూరంగా వెళ్ళిపోయినా, ఆ సంఘాలలో క్రీస్తును యధార్ధంగా నమ్మిన అనుచరులెందరో వున్నారు. ఈ నాటి ప్రత్యేక సత్యాలు తెలియని వారు వీరిలో ఎందరో వున్నారు. తమ ప్రస్తుత ఆధ్యాత్మిక స్థితితో తృప్తి చెందక స్పష్టమైన సత్యకాంతిని ఆకాంక్షించే వారెందరో ఉన్నారు. ప్రస్తుతం తామున్న సంఘాల్లో క్రీస్తు స్వరూపం కోసం వారు వ్యర్ధంగా అన్వేషిస్తున్నారు. ఈ సంఘాలు రోజు రోజుకి సత్యానికి దూరమైపోయి లోకంతో అనుబంధం పెంచుకోటంతో ఈ రెండు తరగతులకు మధ్య అంతరం పెరిగి చివరకి వారు విడిపోవటం జరుగుతుంది. “దేవునికంటె సుఖానుభవము నెక్కువగా ప్రేమించువారు, పైకి భక్తిగల వారివలె ఉండియు దాని శక్తిని ఆశ్రయించని” వారి సహవాసంలో యధార్ధంగా దేవుని ప్రేమించే వారు ఉండలేని సమయం వస్తుంది. 
    

    
      
    

    
      ప్రకటన 14:612 లోని హెచ్చరికను తృణీకరించిన ఫలితంగా రెండో దూత ప్రవచించిన పరిస్థితికి సంఘం చేరుకొంటుంది. ఆ సమయాన్ని ప్రకటన 18 సూచిస్తున్నది. ఇంకా బబులోనులోనే ఉన్న దైవ ప్రజలకు దాని సహవాసం విడిచి రావలసిందిగా పిలుపు వస్తుంది. లోకానికి వచ్చే చివరి వర్తమానం ఇదే. అది దాని పని పూర్తిచేసుకొంటుంది. “సత్యమును నమ్మక దుర్నీతియందు అభిలాషగలవారు” బలమైన మోసానికి గురి అయి అబద్దాన్ని నమ్మటానికి విడువబడ్డప్పుడు ఎవరి హృదయ ద్వారాలు సత్యాన్ని స్వీకరించటానికి ద్వారాలు తెరచుకొని ఉంటాయో వారికి సత్యం స్పష్టంగా కనిపిస్తుంది. బబులోనులో మిగిలిపోయిన దైవ ప్రజలందరూ ‘‘నా ప్రజలారా, ... దానిని విడిచి రండి” అన్న పిలుపు విని సానుకూలంగా స్పందిస్తారు. (ప్రకటన 18:4) 
    

    
      
    

    

    
      
    

    
      అధ్యాయం 22—నెరవేరిన ప్రవచనాలు
    

    
      
    

    
      ప్రభువు వస్తాడని కనిపెట్టిన సమయం అనగా 1844 వ సంవత్సరం దాటి పోయినప్పుడు ఆయన రాకకోసం విశ్వాసంతో ఎదురుచూసినవారు కొద్దికాలం సందేహం అనిశ్చయతల నడుమ సతమతమయ్యారు. వారిని పరాజితులుగా, ఏదో భ్రమను పట్టుకోని వేళాడున్న వారిగా లోకం కొట్టిపారేసింది. వారికి ఆదరణ దేవుని వాక్యమే. అనేకులు లేఖన పరిశోధన కొనసాగించారు. తమ విశ్వాసానికి నిదర్శనాలను సరికొత్తగా పరిశీలించారు. మరింత వెలుగు కోసం ప్రవచనాల్ని శ్రద్ధగా అధ్యయనం చేశారు. వారి నమ్మకానికి మద్దతుగా బైబిలు పలుకుతున్న సాక్ష్యం సుస్పష్టంగా నిశ్చయాత్మకంగా ఉంది. పొరబడటానికి వీలులేని గుర్తులు క్రీస్తురాక సమీపంగా ఉన్నదని సూచిస్తున్నాయి. పాపులు మారుమనసు పొందటం, క్రైస్తవుల్లో ఆధ్యాత్మిక జీవితం ఉజ్జీవం పొందటం ఆ వర్తమానం దేవుని వర్తమానమని రూఢిపర్చాయి. విశ్వాసులు తమకు కలిగిన ఆశాభంగాన్ని విశదం చేయలేకపోయిప్పటికీ ఆ అనుభవంలో దేవుడు తమను నడిపించాడని దృఢంగా నమ్మారు. 
    

    
      
    

    
      రెండోరాకకు సంబంధించినవని వారు భావించిన ప్రవచనాలతో అంతర్లీనమై ఉన్న ఉపదేశం తమ ప్రస్తుత అనిశ్చిత, ఉత్కంఠభరిత స్థితికి ఉపయుక్తమై ప్రస్తుతం తమకు గ్రాహ్యంకాని విషయాలు ఉచిత కాలంలో విశదమవుతాయని తాము ఓర్పుతో విశ్వాసంతో వేచి ఉండాలని వారిని ఉత్సాహ పర్చాయి. 
    

    
      
    

    
      ఈ ప్రవచనాల్లో ఒకటి హబక్కూకు 2:14 లో ఉన్న ప్రవచనం: “ఆయన నాకు ఏమి సెలవిచ్చునో చూచుటకై నేను నా కాపరి స్థలము మీదను గోపురము మీదను కనిపెట్టుకొని యుందు ననుకొనగా యెహోవా నా కీలాగు సెలవిచ్చెనుః చదువువాడు పరుగెత్తుచు చదువ వీలున్నట్లు, నీవు ఆదర్శన విషయమును పలక మీద స్పష్టముగా వ్రాయుము. ఆ దర్శనము నిర్ణయకాలమున జరుగును. సమాప్తమగుటకై ఆతుర పడుచున్నది. అది తప్పక నెరవేరును. అది ఆలస్యముగా వచ్చినను దానికొరకు కనిపెట్టుము. అది తప్పక జరుగును, జాగుచేయక వచ్చును. వారు యధార్ధపరులు కాక తమలో తాము అతిశయపడుదురు. అయితే నీతిమంతుడు విశ్వాసము మూలముగా బ్రతుకును” 
    

    
      
    

    
      “చదువువాడు పరుగెత్తుచు చదువ వీలున్నట్లు నీవు ఆ దర్శన విషయమును పలకమీద స్పష్టముగా వ్రాయుము” అన్నది ఈ ప్రవచన ఆదేశం. దానియేలు, ప్రకటన గ్రంధాల్లోని దర్శనాలను చార్జులపై చిత్రాల రూపంలో ప్రదర్శించాలని చార్లెస్ ఫిచ్ కి 1842 లోనే ఒక అభిప్రాయం కలిగింది. హబక్కూకు ద్వారా వచ్చిన ఆదేశాన్ని నెరవేర్చే ఈ చార్టు ప్రచురణ అని భావించటం జరిగింది. ఈ ప్రవచనం నెరవేర్పులో ఏర్పడ్డ జాప్యం- కనిపెట్టే సమయం- ఆ ప్రవచంలోనే ఉన్న సంగతి అప్పుడు ఎవరూ గుర్తించ లేదు. ఆశాభంగం అనంతరం ఈ లేఖనం విశేష ప్రాధాన్యాన్ని సంతరించుకొన్నది. “ఆ దర్శన విషయము నిర్ణయ కాలమున జరుగును. సమాప్తముగుటకై ఆతురపడుచున్నది. అది తప్పక నెరవేరును. అది జాగుచేయక వచ్చును... అయితే నీతిమంతుడు విశ్వాసము మూలముగా బ్రతుకును” 
    

    
      
    

    
      యెహెజ్కేలు ప్రవచనంలోని ఈ భాగం కూడా విశ్వాసులకు బలాన్ని ఆదరణను చేకూర్చుతున్నది. “నరపుత్రుడా దినములు జరిగిపోవుచున్నవి, ప్రతి దర్శనము నిరర్థక మగుచున్నదని ఇశ్రాయేలీయుల దేశములో మీరు చెప్పుకొను సామెత యేమిటి? కావున నీవు వారికి ఈ మాట తెలియజేయుము. ప్రభువైన యెహోవా సెలవిచ్చునదేమనగా... దినములు వచ్చుచున్నవి, ప్రతి దర్శనము నెరవేరును... నేను మాట యిచ్చుచున్నాను, నేనిచ్చు మాట యికను ఆలస్యములేక జరుగును” “వీనికి కనబడిన దర్శనము నెరవేరుటకు బహు దినములు జరుగవలెననియు బహుకాలము జరిగిన తరువాత కలుగు దానిని వీడు ప్రకటించుచున్నాడనియు ఇశ్రాయేలీయులు చెప్పుకొనుచున్నారు గదా. కాబట్టి నీవు వారితో 
    

    
      ఇట్లనుము- ఇకను ఆలస్యము లేక నేను చెప్పిన మాటలన్నియు జరుగును. నేను చెప్పిన మాట తప్పకుండ జరుగుసు” యెహెజ్కేలు 12:21 25,27,28. 
    

    
      
    

    
      మత్తయి 25 వ అధ్యాయంలోని పదిమంది కన్యకల ఉపమానం కూడా ఆగమన వాదుల అనుభవానికి ఒక ఉదాహరణ. మత్తయి 24 వ అధ్యాయంలో తన రాకడ గురించి లోకాంతం గురించి శిష్యులడిగిన ప్రశ్నకు సమాధానం ఇస్తూ లోక చరిత్రలోను తన మొదటిరాక రెండోరాక మధ్య ఉన్న సంఘచరిత్రలోను అతిముఖ్యమైన సంఘటనలను క్రీస్తు పేర్కొన్నాడు. అవేమంటే, యెరూషలేము నాశనం, అన్యరాజులు, పోపుల పరిపాలనలో సంఘానికి గొప్ప శ్రమ, సూర్యచంద్రులు చీకటి కమ్మటం, నక్షత్రాలు రాలటం, దీని తర్వాత ఆయన తన రాజ్యంతో రావటాన్ని గురించి ప్రస్తావిస్తూ తన రాక కోసం ఎదురు చూస్తున్న రెండు తరగతుల సేవకుల గురించిన ఉపమానం చెప్పాడు. “పరలోక రాజ్యము... పదిమంది కన్యకలను పోలియున్నది” అన్నమాటలతో 25 అధ్యాయం ఆరంభమౌతున్నది. ఇరవైనాలుగో అధ్యాయం చివరలో సూచించినట్లే ఇక్కడ చివరి దినాల్లో నివసిస్తున్న సంఘాన్ని మన దృష్టికి తేవటం జరిగింది. ఈ ఉపమానంలో వారి అనుభవానికి తూర్పు దేశాల్లోని వివాహాలు చక్కని ఉదాహరణ. 
    

    
      
    

    
      “పరలోక రాజ్యము, తమ దివిటీలు పట్టుకొని పెండ్లికుమారుని ఎదురుకొనుటకు బయలుదేరిన పదిమంది కస్యకలను పోలియున్నది. వీరిలో అయిదుగురు బుద్ధిలేని వారు. అయిదుగురు బుద్ధిగలవారు. బుద్ధిలేని వారు తమ దివిటీలు పట్టుకొని తమతో కూడ నూనె తీసుకొని పోలేదు. బుద్ధిగలవారు తమ దివిటీలతో కూడ సిద్దెలలో నూనె తీసికొని పోయిరి. పెండ్లి కుమారుడు ఆలస్యము చేయగా “వారందరు కునికి నిద్రించుచుండిరి. అర్ధరాత్రి వేళ- ఇదిగో పెండ్లి కుమారుడు అతని ఎదుర్కొన రండి అను కేక వినబడెను”. 
    

    
      
    

    
      మొదటి దూత వర్తమానం ప్రకటించిన రీతిగా పెండ్లి కుమారుడి రాక క్రీస్తు రాకను సూచిస్తున్నది. క్రీస్తు త్వరలోవస్తున్నాడన్న ప్రకటన కన్యకలు బయలు దేరటాన్ని సూచిస్తున్నది. మత్తయి 24 లోని ఉపమాసంలోలాగే ఈ ఉపమానంలో రెండు తరగతుల ప్రజలున్నారు. అందరూ తమ దివిటీలు- బైబిలు- చేతబట్టి ఆ వెలుగులో పెండ్లి కుమారుణ్ణి కలుసుకోటానికి బయలుదేరారు. అయితే “బుద్ధిలేనివారు తమ దివిటీలు పట్టుకొని తమతో కూడ నూనె తీసుకుపోలేదు. “బుద్ధిగలవారు తమ దివిటీలతోకూడ... నూనె తీసికొని” పోయారు. రెండో తరగతి ప్రజలు తమ పాదాలకు దీపం, తమత్రోవకు వెలుగుగా ఉండి నవీకరించే, ఉత్తేజపర్చే పరిశుద్ధాత్మ శక్తికి ప్రతీక అయిన దైవకృపను పొందారు. సత్యాన్ని తెలుసుకోటానికి దైవభీతితో లేఖనాలు అధ్యయనంచేసి హృదయ శుద్ధికి, పరిశుద్ధ జీవనానికి కృషి చేశారు. వీరు దేవుని మీద దైవ వాక్యం మీద విశ్వాస ముంచారు. ఆయనతో వ్యక్తిగత సంబంధం కలిగి ఉన్నారు. ఆశాభంగంవల్ల ఆలస్యం వల్ల వారు కుంగిపోలేదు. తక్కిన వారు తమ దివిటీలు పట్టుకొని తమతో నూనె తీసుకొని పోలేదు.” వారు ఉద్వేగ భరితులై కదిలారు. ఆ గంభీర వర్తమానం విన్నప్పుడు వారిలో భయం పుట్టింది. కాని వారు తమ సహోదరుల విశ్వాసం మీద ఆధారపడ్డారు. సత్యాన్ని క్షుణ్ణంగా గ్రహించకుండా లేదా తమ హృదయాల్లో దైవకృప చేసే పనిని అవగాహన చేసుకోకుండా వారు తమ హృదయాల్లో మినుకుమినుకు మంటున్న భావోద్రేకాలతో తృప్తి చెందారు. వీరు ప్రభువును కలిసేందుకు బయలుదేరారు. తమకు తక్షణమే ప్రతిఫలం కలుగుతుందని వారి ఆశాభావం. కాని ఆలస్యానికి, ఆశాభంగానికీ వారు సిద్ధంగా లేరు. శ్రమలు కలిగినప్పుడు వారి విశ్వాసం నీరుకారిపోయింది. వారి దివిటీలు కొడిగట్టుకు పోయాయి. 
    

    
      
    

    
      “పెండ్లి కుమారుడు ఆలస్యము చేయగా వారందరు కునికి నిద్రించుచుండిరి” పెండ్లి కుమారుడు ఆలస్యం చేయటం ప్రభువు వస్తాడని కనిపెట్టిన సమయం దాటిపోవటాన్ని, ఆశాభంగాన్ని, ఆలస్యం అన్న భ్రమను సూచిస్తుంది. నిశ్చయతలేని ఈ సమయంలో చిత్తశుద్ధి నిజాయితీ లేని వారి ఆసక్తి తగ్గనారంభించింది. వారి క్రియలకు తెరపడింది. కాగా ఎవరి విశ్వాసం తమ వ్యక్తిగత బైబిలు జ్ఞానం మీద ఆధారపడి ఉన్నదో వారు స్థిరంగా నిలిచారు. ఆశాభంగ తరంగాలు వారి పాదాలను కదల్చలేక పోయాయి. ‘’వారందరు కునికి నిద్రించుచుండిరి” ఒక తరగతి ప్రజలు అనిశ్చయతతో కొట్టుమిట్టాడి తమ విశ్వాసాన్ని విడిచి పెట్టగా రెండో తరగతి ప్రజలు నిర్దిష్టమైన వెలుగు వచ్చేవరకు ఓపికతో కనిపెడూ నిద్రించారు. అయినా ఆ రాత్రి శ్రమలో ఆ రెండో వర్గం వారు తమ ఉద్రేకాన్ని భక్తితత్పరతను కొంతమేరకు కోల్పోయినట్లు కనిపించింది. అరకొర నమ్మకంతో ఉన్న వారు సహోదరుల విశ్వాసం 
    

    
      
    

    
      మీద ఇక ఎంత మాత్రం ఆధారపడటం సాధ్యపడలేదు. ప్రతీవారు స్వతంత్రంగా వ్యవహరించి జయాప జయాలకు జవాబుదార్లు కావాలి. 
    

    
      
    

    
      దాదాపు ఇదే సమయంలో మతమౌఢ్యం తలెత్త నారంభించింది. ఆగమన వర్తమానాన్ని ఉత్సాహ ఉద్రేకాలతో విశ్వసిస్తున్నట్లు చెప్పుకొంటున్న కొంతమంది దైవవాక్యమే మానవుడి నిర్దుష్ట మార్గదర్శి అన్న సత్యాన్ని తోసిరాజని పరిశుద్ధాత్మ తమను నడిపిస్తున్నట్లు చెప్పుకొంటూ తమ సొంత మనోభావాలు, అభిప్రాయాలు, ఊహాగానాల నియంత్రణకు లొంగిపోయారు. కొందరు తమ మార్గాన్ని అనుసరించని వారందరిని గుడ్డి దురభిమానంతో దూషించారు. ఈ మతోన్మాదుల అభిప్రాయాలు, విశ్వాసాలు ఆగమన విశ్వాసుల సానుభూతిని పొందలేక పోయాయి. అవి సత్యానికి అపకీర్తి తెచ్చిపెట్టాయి. 
    

    
      
    

    
      ఈ రీతిగా దేవుని సేవను వ్యతిరేకించి ధ్వంసం చేయటానికి సాతాను శతవిధాల ప్రయత్నించాడు. ఆగమన ఉద్యమం ప్రజలను చైతన్యపర్చింది. పాపులు వేలకొద్దీ మారుమనసు పొందారు. వేచి ఉండే కాలంలో సయితం యధార్ధ హృదయులెందరో సత్యాన్ని ప్రకటించటానికి తమ్మును తాము అంకితం చేసుకొన్నారు. సాతాను అనుచరులు అతన్ని విడిచిపెట్టేస్తున్నారు. దైవకార్యాన్ని నిందలపాలు చేయటానికిగాను ఆగమన విశ్వాసాన్ని నమ్ముతున్న వారిని మోసగించి వారిచే దురంతాలు చేయించటానికి అతను ప్రయత్నించాడు. ఆగమన వాదులను వారి విశ్వాసాన్ని కించపర్చటానికి ప్రతీ పొరపాటును ప్రతీ పరాజయాన్ని ప్రతీ అవాంఛనీయ క్రియనూ సొమ్ముచేసికోటానికి సాతాను అనుచరులు సన్నదులై వేచి ఉన్నారు. సాతాను ఎంత ఎక్కువమందిని రెండోరాక విశ్వాసులుగా కనపర్చి వారి మనసుల్ని నియంత్రించ గలిగితే వారు విశ్వాసుల సర్వ సమూహంలో ప్రతినిధులు అన్న విషయంపై అంత గమనాన్ని ఆకర్షించి లబ్ధిపొందవచ్చు. 
    

    
      
    

    
      సాతాను “సహోదరులపై నిందలు మోపేవాడు”. దైవ ప్రజలను మంచి పనులను పట్టించుకోకుండా వారి దోషాలను, లోపాలను కనిపెట్టి వాటిని ప్రముఖంగా చూపటానికి మనుషుల్ని ప్రోత్సహించేది సాతాను స్వభావమే. ప్రజల రక్షణ కోసం దేవుడు పనిచేసే తరుణంలో అతను చురుకుగా పని చేస్తాడు. దైవ కుమారులు ప్రభువు సన్నిధిని నిలువటానికి వచ్చేటప్పుడు వారితోపాటు సాతాను కూడా వస్తాడు. ప్రతి ఉజ్జీవంలోను హృదయశుద్ధి లేని వారిని వక్రబుద్ధి గలవారిని ప్రవేశపెట్టటానికి అతను సిద్ధంగా ఉంటాడు. వీరు సత్యంలో ఏవోకొన్ని విషయాల్ని అంగీకరించి విశ్వాసులమధ్య స్థానం సంపాదించినప్పుడు అజాగ్రత్తగా ఉన్నవారిని మోసగించటానికి వీరిని ఉపయోగించి వీరి ద్వారా తప్పుడు సిద్ధాంతాలను ప్రవేశపెట్టటానికి ప్రయత్నిస్తాడు. దైవ మందిరంలో గాని ప్రభువు బల్లవద్దగాని దైవ జనులతో ఉన్నంత మాత్రాన ఎవరూ యధార్థ క్రైస్తవులు కాలేరు. అది దానికి రుజువుకాదు కూడా. తరచు ముఖ్యమైన అన్ని సందర్భాల్లోనూ తన అనుచరుల రూపంలో ఉంటూనే ఉంటాడు. 
    

    
      
    

    
      పరలోక పట్టణం వైపుకు దైవ ప్రజలు చేసే ప్రయాణంలో ప్రతీ అంగుళం స్థలంకోసం అపవాది పోరాటం సల్పుతాడు. సంఘ చరిత్ర అంతటిలోనూ తీవ్ర ప్రతి బంధకాలు ఎదుర్కోకుండా ఎలాంటి దిద్దుబాటు జరుగలేదు. పౌలు దినాల్లోనూ అదే జరిగింది. అపోస్తలుడు ఎప్పుడు సంఘం స్థాపించినా విశ్వసిస్తున్నట్లు చెప్పేవారు కొందరుండే వారు. కాని వారు తప్పుడు సిద్ధాంతాలను ప్రబోధించేవారు. వాటిని ప్రజలు అంగీకరిస్తే పర్యవసానంగా సత్యం పట్ల ప్రేమ క్రమేణా తగ్గిపోవడం తధ్యం. తమ ద్వారా దేవుడు ప్రత్యక్షంగా మాట్లాడాడని చెప్పుతూ లేఖనాలను పక్కనపెట్టి తమ సొంత అభిప్రాయాలు ప్రకటించే మతోన్మాదుల విషయంలో లూథర్ కూడా తీవ్ర ఆందోళనకు మనస్తాపానికి గురి అయ్యాడు. విశ్వాసం అనుభవం లోపించినా బోలెడు ఆత్మవిశ్వాసం ఉండి ఏదోకొత్త విషయం వినాలని చెప్పాలని ఆశించే అనేకులు ఈ కొత్త బోధకుల అబద్దాలు నమ్మి మోసపోయారు. వారు సాతాను ప్రతినిధులతో చేతులు కలిపి దేవుడు లూథర్ ద్వారా నెలకొల్పిన పనిని ధ్వంసం చేయటానికి పూనుకొన్నారు. తమ పలుకుబడిని బట్టి విశ్వాసాన్ని బట్టి లోక శ్రేయానికి దోహదపడిన వెస్లీ సోదరులు తదితరులు ఉన్మాదులు దుర్నీతిపరులు అయిన సాతాను అనుచరుల పలురకాల మత ఛాందసాన్ని అడుగడుగున ఎదుర్కొన్నారు. 
    

    
      
    

    
      మతఛాందసుల ప్రభావాన్ని విలియమ్ మిల్లర్ సమర్ధించలేదు. ప్రతీ ఆత్మను దైవ వాక్య ప్రమాణంతో పరీక్షించాలని లూథర్తో మిల్లర్ గళం కలిపాడు. “ప్రస్తుత సమయంలో కొందరి మనసులపై సాతానుకి గొప్ప పట్టు ఉన్నది.” వారి స్వభావం ఎలాంటిదో మనకెలా తెలుసు? బైబిలు ఇస్తున్న జవాబు ఇది: “వారి ఫలముల వలన మీరు వారిని తెలిసికొందురు”... అనేక ఆత్మలు లోకంలోకి బయలు వెళ్లాయి గనుక ఆయా ఆత్మలు దేవుని సంబంధమైనవో కావో పరీక్షించవలసిందిగా మనకు వస్తున్న ఆదేశం. మనం ప్రస్తుతమున్న ఈ లోకంలో స్వస్థబుద్ధితోను నీతితోసు భక్తితోను నివసించటానికి ఏ ఆత్మ సహకరించదో అది క్రీస్తు ఆత్మకాదు. ఈ విచిత్ర ఆటవిక ఉద్యమాలు సాతాను సంబంధమైనవన్నది నా ప్రగాఢ విశ్వాసం... సంపూర్ణ పరిశుద్ధత గలవారిగా నటించే మనలో అనేకులు మానవ సంప్రదాయాలను అనుసరిస్తున్నారు. అట్టివారు అసలు సత్యం తెలియనివారితో సమానులు” అని మిల్లర్ అన్నాడు -బ్లిస్, పుటలు 236,237. “తప్పుడు ఆత్మ మనల్ని సత్యానికి దూరం చేస్తుంది. దేవుని ఆత్మ మనల్ని సర్వసత్యంలోకి నడిపిస్తాడు. ఒకడు తప్పులో ఉండి కూడా తనకు సత్యమున్నదని భావించవచ్చని మీరంటారు. దాని సంగతేంటి? ఆత్మకు వాక్యానికి మధ్య వైరుధ్యం లేదు అన్నదే మా సమాధానం. ఒకవ్యక్తి వాక్య ప్రమాణంతో తన్నుతాను పరీక్షించుకొని వాక్యమంతటిలోను సామరస్యం ఉన్నట్లు కనుగొంటే అప్పుడు తనకు సత్యమున్నదని అతను నమ్మాలి. కాని తనను నడిపించే ఆత్మ దేవుని వాక్యంతో లేదా దైవ గ్రంధంతో ఏకీభవించనట్లు కనుగొంటే అట్టివ్యక్తి సాతాను ఉచ్చులో చిక్కుకోకుండా జాగ్రత్త పడాలి.” - ఎడ్వెంట్ హెరాల్డ్ అండ్ సైన్స్ ఆఫ్ ది టైమ్స్ రిపోర్టర్, సం 8, నం 23 (జనవరి 15,1845). “క్రైస్తవ లోకం నుంచి వినిపించే కేకలు, అరుపుల కన్నా, ఎర్రబారిన నేత్రం, తడిసిన చెక్కిలి, దుఃఖంలో వచ్చీరాని మాటల నుంచి అంతర్గత భక్తికి ఎక్కువ నిదర్శనం కనిపించింది నాకు.” బ్లిస్, పుట 282. 
    

    
      
    

    
      సంస్కరణ దినాల్లో సంస్కరణోద్యమ విరోధులు మతమౌఢ్యం దుష్పరిణామాలకు వ్యతిరేకంగా కృషి సల్పిన వారిని నిందించారు. ఆగమనోద్యమ విరోధులు కూడా అలాంటి పంథానే అవలంబించారు. మత తీవ్రవాదుల తప్పిదాలను హెచ్చించి విభేదాలు సృష్టించటంతో తృప్తి చెందక ఇసుమంత సత్యంకూడా లేని వ్యతిరేక నివేదికలను ప్రచురించారు. దురభిమానంతో ద్వేషంతో నిండి వారు ఇలా వ్యవహరించారు. క్రీస్తు ద్వారం వద్దే ఉన్నాడన్న బోధ వారికి కలవరం పుట్టించింది. అది వాస్తవం కావచ్చునని భయపడ్డారు. అయినా అది సంభవించదని నిరీక్షించారు. వారు ఆగమన వాదులకు వారి నమ్మకానికి వ్యతిరేకంగా పోరాటం సాగించటానికి కారణం ఇదే. 
    

    
      
    

    
      మతమౌఢ్యులు కొందరు ఆగమన విశ్వాసుల మధ్య స్థానం సంపాదించినంత మాత్రాన అది దేవుని వలన కలిగిన ఉద్యమం కాదనటం ఎంత అసమంజసమో పౌలు దినాల్లోను లేదా లూథర్ దినాల్లోను మత మౌఢ్యులూ, వంచకులూ సంఘంలో ఉండటాన్ని బట్టి వారి పరిచర్యం యధార్ధమైనది కాదనటం అంతే అసమంజసం. దైవప్రజలు నిద్రలేచి యధార్ధహృదయంతో పశ్చాత్తాప పడి తప్పులు సవరించుకోటం మంచిది. యేసు నీతిలో ఉన్నది ఉన్నట్టుగానే సత్యం నేర్చుకోటానికి వారు లేఖనాలను పరిశోధించాలి. వారు తమ్మునుతాము దేవునికి సంపూర్తిగా సమర్పించుకోనివ్వండి. సాతాను ఇంకా చురుకుగా పనిచేస్తున్నాడనటానికి ఆచి తూచి అడుగులు వేస్తున్నాడనటానికి నిదర్శనానికి కొదువ ఉండదు. అపూర్వవంచనతో అతను తన శక్తిని ప్రదర్శిస్తాడు. ఈ పనిలో తనకు ఆసరాగా ఉండటానికి తన దుష్టదూతలందరినీ చుట్టూ ఉంచుకొంటాడు. 
    

    
      
    

    
      మతమౌఢ్యానికి అనైక్యతకు హేతువు రెండోరాక ప్రకటన కాదు. ఇవి 1844 ఎండాకాలంలోనే పొడచూపాయి. ఆగమన విశ్వాసులు తమ వాస్తవిక స్థితిని గురించి సందేహంతో ఆందోళనతో సతమతమౌతున్నప్పుడు ఇవి తలెత్తాయి. మొదటి దూత వర్తమానాన్ని “అర్ధరాత్రి కేక”ను గూర్చిన ప్రకటన, మతమౌఢ్యాన్ని అసమ్మతిని అణచివేయటానికి దోహదపడింది. ఈ గంభీర ఉద్యమాల్లో పాలుపొందిన వారు సామరస్యంతో వ్యవహరించారు. వారు ఒకరిపట్ల ఒకరు, తాము త్వరలో చూడ నిరీక్షిస్తున్న యేసుపట్ల, ప్రేమానురాగాలతో నివసించారు. తమకున్న ఏకైక విశ్వాసం ఏకైక నిరీక్షణ ఏ మానవ ప్రభావానికి లొంగకుండా వారిని ఉన్నతపర్చి సాతాను దాడులనుంచి కాపాడింది. 
    

    
      
    

    
      “పెండ్లి కుమారుడు ఆలస్యము చేయగా వారందరు కునికి నిద్రించుచుండిరి. అర్ధరాత్రివేళ - ఇదిగో పెండ్లి కుమారుడు, అతనిని ఎదుర్కొన రండి. అను కేక వినబడెను. అప్పుడు ఆ కన్యకలందరు లేచి తమ దివిటీలను చక్కపరచిరి” (మత్తయి 25:57) 1844 ఎండాకాలంలో, 2300 దినాలు అంతమొందుతాయని 
    

    
      
    

    
      మొదటిసారి భావించిన సమయానికీ అదే సంవత్సరం శరత్కాలానికి మధ్యకాలంలో “ఇదిగో పెండ్లి కుమారుడు” అన్న లేఖన వాక్కుల్లో ఈ వర్తమాసం ప్రచారమయ్యింది. తర్వాత వారు దాన్ని ఈ సమయానికి పొడిగించినట్లు తెలుస్తున్నది. 
    

    
      
    

    
      2300 దినాల ప్రవచన కాలానికి ప్రారంభాంశం అయిన యెరూషలేము పునరుద్ధరణకు రాజు అర్తహషస్త జారీచేసిన డిక్రీ క్రీ.పూ. 457లో అమలయ్యిందనీ, క్రితం విశ్వసించిన రీతిగా ఆ సంవత్సరారంభంలో కాదని తెలిపే ఆవిష్కరణే ఈ ఉద్యమానికి నాంది. 457 శరత్కాలం నుంచి లెక్క మొదలు పెడితే 2300 దినాలు 1844 శరత్కాలంలో సమాప్తం కానున్నాయి. 
    

    
      
    

    
      “ఆలయ పవిత్రత” సూచించే ఘటన శరత్కాలంలో సంభవిస్తుందని పాత నిబంధనలోని ముంగురుల ఆధారంగా రూపొందిన వాదనలు కూడా తెలుపుతున్నాయి. క్రీస్తు మొదటిరాకకు సంబంధించిన ముంగుర్తులు ఎలా నెరవేరాయో పరిశీలించినప్పుడు ఇవి సులువుగా అవగతమయ్యా యి. పస్కా గొర్రెపిల్లను వధించటం క్రీస్తు మరణానికి ముంగుర్తు. పౌలు ఈ రీతిగా అంటున్నాడు, “క్రీస్తు అను పస్కాపశువు వధింపబడెను.” 1కొరింథి 5:7. పస్కా సమయంలో మొదటి పంటలో ఒక పనను ప్రభువుసన్నిధిని అల్లాడించటం క్రీస్తు పునరుత్థానానికి ముంగురు. ప్రభువు పునరుత్థానం గురించి ఆయన ప్రజల పునరుత్థానం గురించి ప్రస్తావిస్తూ పౌలిలా అంటున్నాడు, “ప్రథమఫలముగా క్రీస్తు, తరువాత క్రీస్తు వచ్చినప్పుడు ఆయన వారు బ్రతికింపబడుదురు” 1కొరింథి 15:23. పండిన ధాన్యాన్ని కోతకు ముందు కూర్చి అల్లాడించే పనమాదిరిగా రక్షణ పొందే ప్రజలనే అమరమైన పంటలో క్రీస్తు ప్రథమ ఫలం, రక్షణ అందుకొనే వారు భవిష్యత్తులో సంభవించనున్న, పునరుత్థానంలో దేవుని రాజ్యంలో నివసించేందుకు పోగుచేయ బడతారు. 
    

    
      
    

    
      ఈ ఛాయారూపకాలు సంఘటన పరంగానేగాక కాలం పరంగానూ నెరవేరాయి. పదిహేను శతాబ్దాలపాటు యూదుల మొదటి నెల పద్నాలుగో రోజున పస్కా పశువుసు వధించటం జరుగుతూ వచ్చింది. ఆ దినాన క్రీస్తు తన శిష్యులతో పస్కాను భుజించిన అనంతరం “లోక పాపమును మోసికొనుపోవు దేవుని గొర్రెపిల్ల” మరణాన్ని జ్ఞాపకం చేసే భోజన సంస్కారాన్ని స్థాపించాడు. అదే రాత్రి సిలువ వేసి చంపటానికి దుష్టులు ఆయనను తీసుకొని పోయారు. అల్లాడించే పనకు నిజ స్వరూపమైన మన ప్రభువు “ప్రధమ ఫలముగా” మూడోనాడు మృతులలో నుంచి లేచాడు. పునరుత్థానులు కానున్న నీతిమంతులకు ఆయన పునరుత్థానం మాదిరి. “ఆయన వారి దీన శరీరమును తన మహిమగల శరీరమునకు సమరూపము గలదానిగా” మార్చుతాడు. ఫిలిప్పీ 3:21 
    

    
      
    

    
      అదే విధంగా రెండోరాకకు సంబంధించిన చిహ్నాలు ఛాయారూపక సేవలో నిర్దిష్ట కాలంలో నెరవేరాలి. మోషే వ్యవస్థలో ఆలయ శుద్ధీకరణ ప్రక్రియ లేదా ప్రాయశ్చితార్థ మహాదినం యూదుల ఏడోమాసం పదోరోజున జరిగేది. (లేవీకాడం 16:2934) ఆ దినాన ప్రధాసయాజకుడు ఇశ్రాయేలు ప్రజలందరికి ప్రాయశ్చిత్తంచేసి తద్వారా వారి పాపాలు గుడారం సుంచి తీసివేసిన తరువాత బైటికి వచ్చి ప్రజల్ని దీవించేవాడు. అలాగే మన ప్రధానయాజకుడైన క్రీస్తు పాపాన్ని, పాపుల్ని నిర్మూలించటం ద్వారా భూమిని పవిత్ర పర్చి, వేచి ఉన్న తన ప్రజలకు అమర్త్యతను ప్రసాదించటానికి లోకానికి వస్తాడని విశ్వాసుల నమ్మిక. 1844 లో ఏడోనెల పదోదినం ఆలయ శుద్ధీకరణ జరిగే ప్రాయశ్చితార్ధ మహాదినం అక్టోబరు 22 న వచ్చింది. అది ప్రభువు వస్తాడని కనిపెడున్న సమయం. 2300 దినాలు శరత్కాలంలో అంతమొందుతాయంటూ అప్పటికే సవుకూర్చిన రుజువులతో ఇది ఏకీ భవిస్తున్నది. ఈ అభిప్రాయం బలాన్ని సంతరించుకొన్నది. 
    

    
      
    

    
      మత్తయి 25 లోని ఉపమానంలో కనిపెడూ కునికి నిద్రించిన సమయంలో పెండ్లి కుమారుడు రావటం జరిగింది. ప్రవచనం ఛాయరూపం ఆధారంగా సమర్పించిన వాదనలకు ఇది అనుకూలంగా ఉన్నది. అవి యధారమనటానికి వీటిలో ఎంతో బలముంది. వేలాది విశ్వాసులు “అర్ధరాత్రి కేక”ను ప్రచారం చేశారు. 
    

    
      
    

    
      ఈ ఉద్యమం ఉప్పెనవలె దేశమంతటా వ్యాపించింది. నగరాలకు గ్రామాలకు మారుమూల ప్రదేశాలకు ఉద్యమం వ్యాపించింది. వేచి ఉన్న దైవ ప్రజలు నిద్రలేచారు. ఉదయిస్తున్న సూర్యుడి ముందు పొగమంచు మాయమైనట్లు ఆగమన ప్రకటనతో మతమౌఢ్యం అదృశ్యమయ్యింది. విశ్వాసుల సందేహాలు ఆందోళనలు తొలగి పోయాయి. నిరీక్షణ ఉత్సాహం వారి హృదయాల్ని ఉత్తేజపర్చాయి. దేవుని వాక్యం దేవుని ఆత్మ నియంత్రణ ప్రభావం లేనప్పుడు తప్పకుండా చోటుచేసుకొనే మానవ ఆవేశం, ఉద్రేకం ఆ సేవలో లేవు. దైవసేవకులు అందించిన గద్దింపు వర్తమానాల తర్వాత పూర్వం ఇశ్రాయేలీయులు పశ్చాత్తాపం చెంది వినయ మనసుతో ప్రభువు చెంతకు వచ్చిన లాంటిది అది. ప్రతీ యుగంలోను దేవుని సేవను సూచించే చిహ్నాలు దానిలో ఉన్నాయి. అందులో ఏమంత ఉద్రేకం ఉత్సాహం లేవు. ఆత్మ పరీక్ష, పాపం ఒప్పుకోలు, లోకభోగాల విసర్జన ప్రస్పుటంగా కనిపించాయి. హృదయ వేదనతో కునారిల్లుతున్న విశ్వాసులు ప్రభువును కలుసుకోటానికి సిద్ధబాటులో తలమునకలై ఉన్నారు. ఎక్కడ చూసిన మెలకువగా ఉండి ప్రార్ధించటం, ప్రజలు తమ్మును తాము దేవునికి సంపూర్ణంగా సమర్పించుకోవటం కనిపించింది. 
    

    
      
    

    
      ఆ పరిచర్యను వివరిస్తూ మిల్లర్ ఇలా అన్నాడు, “ఆ విషయమై పెద్ద ఎత్తున ఆనందోత్సాహాలు కనిపించలేదు. భవిష్యత్తుకు వాటిని అట్టిపెట్టుకున్నారు ప్రజలు. చెప్పశక్యంకాని ఆనందాన్ని మహిమను అనుభవించే సమయం వరకు పరలోకం భూలోకం కలిపి దాచుకొన్నారు. కేకలులేవు. వాటిని కూడా పరలోకం నుంచి వచ్చే శబ్దం వినిపించే సమయం వరకు అట్టిపెట్టుకొన్నారు... అభిప్రాయ బేధాలులేవు. వారందరిదీ ఒకేమాట ఒకే బాట.” బ్లిస్, పుటలు 270,271. 
    

    
      
    

    
      ఆ ఉద్యమంలో పాలుపొందిన మరోవ్యక్తి ఈ సాక్ష్యం ఇచ్చాడు. “దాని ఫలితంగా ప్రతీచోట ఆత్మ పరిశోధన, దేవుని ముందు దీనత్వాన్ని మేలిబుచ్చటం కనిపించాయి. లోక వ్యా మోహాన్ని విసర్జించటం నినాదాలకు వివాదాలకు విద్వేషాలకు స్వస్తి పలకటం, పొరపాట్లు ఒప్పుకొని సరిచేసుకోవటం, దైవ సన్నిధిలో విలపించటం, క్షమాభిక్షకు 
    

    
      
    

    
      దైవాంగీకారానికి పరితప్త హృదయంతో విరిగినలిగిన మనసుతో విజ్ఞాసన చేయటం ముమ్మగమయ్యాయి. ముందెన్నడూ జరగని విధంగా ఆత్మనూన్యతకు ఆత్మ త్యాగానికి అది నడిపించింది. దేవుని మహాదినం వచ్చేటప్పుడు యోవేలు ప్రవక్త పరిముఖంగా దేవుడు ఆదేశించినట్లు, బట్టలు చింపుకోటానికిగాక హృదయాలు చింపుకోటానికి, ఉపవాసంతో కన్నీళ్ళతో దుఃఖంతో ప్రభువు తట్టుకు తిరగటానికి అది దారితీసింది. జెకర్యా ప్రవక్త పరిముఖంగా దేవుడు పలికినట్లు, దైవప్రజలు కృపా స్వభావాన్ని, విజ్ఞాపన స్పూర్తిని పొందారు. తాము గాయపర్చిన ఆ ప్రభువును వారు వీక్షించారు. దేశంలో గొప్ప సంతాపం చోటుచేసుకొన్నది... ప్రభువు రాకకు ఎదురుచూస్తున్న ప్రజలు ఆయన 
    

    
      
    

    
      ముందు దుఃఖించి ప్రలాపించారు. ”- బ్లిస్, ఇన్ ఎడ్వెంట్ షీల్డ్ అండ్ రివ్వూ సం 1, పుట 271 (జనవరి 1845). 
    

    
      
    

    
      అపోస్తలుల దినాలనుంచి చరిత్రలో చోటు చేసుకొన్న మతపరమైన ఉద్యమాలన్నిటిలోనూ మానవ బలహీనతలకుగాని, సాతాను కుతంత్రాలకుగాని తావులేని ఉద్యమం 1844 శరత్కాలంలో జరిగిన ఉద్యమం ఒక్కటే. అనేక సంవత్సరాలు గతించినా ఇప్పటికీ ఆ ఉద్యమంలో పాల్గొన్నవారు, సత్యవేదికపై స్థిరంగా నిలిచిన వారూ ఆ ఉద్యమం పరిశుద్ధ ప్రభావం గురించి సాక్ష్యమిస్తూ అది దేవుని వలన కలిగినదని గంటా కంఠంగా చెబుతున్నారు. 
    

    
      
    

    
      “ఇదిగో పెండ్లికుమారుడు, అతనిని ఎదుర్కొన రండి” అన్న పిలుపు రావటంతో వేచివున్న వారు “లేచి తమ దివిటీలను చక్కబరచిరి”. అపూర్వ శ్రద్ధాసక్తులతో దైవ వాక్యాన్ని అధ్యయనం చేశారు. నిరాశతో కుంగిపోతున్న వారిని ఉత్సాహపర్చి ఆ వర్తమానాన్ని అంగీకరించటానికి సన్నద్ధం చేయటానికి పరలోకం నుంచి దేవదూతలు వచ్చారు. అది మానవ వివేకం ప్రతిభ వలన గాక దేవుని శక్తివలన కలిగిన కార్యం . ఆ పిలుపును మొట్టమొదటగా విని అనుకూలంగా స్పందించినవారు ప్రజ ప్రతిభలు గలవారుకారు. అతి దీనులు దైవభక్తిగల వారు. రైతులు, పండిన పొలాలు విడిచిపెట్టారు. మెకానిక్కులు తమ పనిముట్లు విడిచిపెట్టారు. వారంతా ప్రజలకు హెచ్చరికను అందించటానికి బిరబిరా వెళ్లారు. క్రితం ఈ సేవలో ముందున్న వారు ఈ ఉద్యమంలో చివరగా చేరారు. సంఘాలు సామాన్యంగా ఈ వర్తమానానికి తలుపులు మూసివేశాయి. వర్తమానాన్ని అంగీకరించిన సభ్యులు ఆ సంఘాల నుంచి వేరైపోయారు. దైవ సంకల్పం ప్రకారం ఆగమన వర్తమానం రెండోదూత వర్తమానంతో ఏకమై ఆ పరిచర్యను బలోపేతం చేసింది. 
    

    
      
    

    
      లేఖన నిదర్శనం విస్పష్టంగాను కరాఖండిగాను ఉన్నా- “ఇదిగో పెండ్లి కుమా రుడు” అన్న పిలుపు వాదనకు దిగాల్సిన విషయంకాదు. దానిలో కదలించే శక్తి ఉన్నది. అది ఆత్మను చలింపచేసింది. అందులో సందేహంగాని ప్రశ్నించటం గాని లేవు. విజయుడైన క్రీస్తు యెరూషలేములో ప్రవేశించినప్పుడు పండుగను ఆచరించటానికి దేశం నలుమూలల నుంచి వచ్చిన ప్రజలు ఒలీవా కొండవద్ద గుమిగూడారు. యేసును వెంబడిస్తున్న జనసమూహంతో వారు కలిసి వెళ్తుండగా అనేకులు వారి ఉత్సాహంలో పాలుపంచుకొని వారితో శ్రుతి కలిపి “ప్రభువు పేరట వచ్చువాడు స్తుతింపబడును గాక” అని కేకలు వేశారు. మత్తయి 21:9. అలాగే ఆగమన వాదుల సమావేశాలకు హాజరైన అవిశ్వాసులు- చోద్యం చూడటానికి కొందరు, ఎగతాళి చేయటానికి కొందరు - ఇదిగో “పెండ్లికుమారుడు” అన్న వర్తమానంలోని శక్తిని గుర్తించారు. 
    

    
      
    

    
      ఆ సమయంలో ప్రార్ధనకు సమాధానం పొందే విశ్వాసం ఉన్నది. ప్రతిఫలంగా కలిగే గొప్ప బహుమానాన్ని లక్షించిన విశ్వాసం అది. ఎండిన నేలపై కురిసే వర్షంలా చిత్తశుద్ధితో సత్యాన్ని వెదకే విశ్వాసులపైకి కృపాసంపూర్ణుడైన ఆత్మ దిగివచ్చాడు. క్రీస్తును ముఖాముఖి కలిసి ఆయనతో త్వరలో ఉంటామని భావించిన వారు అమితానంద భరితులయ్యారు. నమ్మకమైన విశ్వాసుల మీద దేవుని దీవెనలు పడగా సున్నితమైన పరిశుద్ధాత్మ శక్తి హృదయాల్ని కరిగించింది. 
    

    
      
    

    
      వర్తమానాన్ని అంగీకరించిన వారు ప్రభువును కలుసుకొంటామని నిరీక్షించిన సమయానికి జాగ్రత్తగా పరిశుద్ధంగా జీవిస్తూ వచ్చారు. తమను దేవుడు అంగీకరించాడన్న నిదర్శనాన్ని పొందటం తమ ప్రథమ కర్తవ్యమని ప్రతీ ఉదయం వారు తలంచేవారు. ఏకమనసుతో వారు ఒకరికోసం ఒకరు ప్రార్ధించటంలో ఎక్కువ సమయం గడిపారు. తరచు నిర్జన ప్రదేశాల్లో కూడుకొని ప్రార్ధన చేసేవారు. పంటపొలాల్లోనుంచి, చెట్ల తోపుల్లో నుంచి విజ్ఞాపన ప్రార్ధనలు పరలోకానికి ఎగసేవి. అనుదిన ఆహారం కన్నా రక్షకుని ఆమోదం వారికి ముఖ్యమయ్యింది. ఒకనల్లని మేఘం వారి మనసును మసకబార్చితే అది తొలగిపోయేవరకు వారు విశ్రమించలేదు. క్షమించే కృపను అనుభవించే కొద్దీ తమ ఆత్మలు అమితంగా ప్రేమించే ఆ ప్రభువుని తిలకించాలని ఉవ్విళ్లూరాయి. 
    

    
      
    

    
      అయితే మళ్లీ ఆశాభంగం వాళ్లముందుంది. కనిపెట్టిన సమయం దాటిపోయింది. రక్షకుడు రాలేదు. అచంచల విశ్వాసంతో ప్రభువు రాకకోసం ఎదురుచూశారు. రక్షకుని సమాధి వద్దకు వెళ్ళి సమాధి ఖాళీగా ఉండటం చూసినప్పుడు “నా ప్రభువును ఎవరో ఎత్తికొని పోయిరి. ఆయనను ఎక్కడ ఉంచిరో నాకు తెలియదు” అంటూ కుప్పకూలిన మరియమల్లే ఇప్పుడు వారు నిరాశచెందారు. యోహాను 20:13. 
    

    
      
    

    
      ఒకలాంటి భయం- ఆ వర్తమానం నిజం కావచ్చునన్న భయం అవిశ్వాసుల్ని కొంతకాలం అదుపుచేయటానికి తోడ్పడింది. ఆ సమయం దాటిపోయాక అది తక్షణమే మాయమవ్వలేదు. ఆశాభంగానికి గురి అయిన వారిపై విజయభేరి మోగించటానికి వారికి ధైర్యం చాలలేదు. కాగా దేవుని ఆగ్రహ సూచనలు ఎక్కడా కనిపించకపోవడంతో ధైర్యం తెచ్చుకొని వారిని నిందించటం అపహసించటం మొదలుపెట్టారు. ప్రభువు త్వరలో వస్తాడని విశ్వసించిన ఒక పెద్ద వర్గానికి చెందిన ప్రజలు తమ విశ్వాసాన్ని విడిచిపెట్టుకొన్నారు. గొప్ప నమ్మకంతో ఉన్న కొందరైతే తీవ్ర మానసిక క్షోభకు గురి అయి లోకంనుంచి పారిపోవాలనుకొన్నారు. యోనామల్లే దేవుని గురించి ఫిర్యాదు చేశారు. జీవించటం కన్నా మరణించటం మేలనుకొన్నారు. దేవుని వాక్యం మీద గాక మనుషుల అభిప్రాయాలమీద విశ్వాసముంచిన వారు తమ అభిప్రాయాలను మళ్లీ మార్చుకోటానికి సిద్ధంగా ఉన్నారు. అపహాసకులు బలహీనుల్ని పిరికివారిని తమ తట్టు తిప్పుకొన్నారు. వీరంతా ఏకమై ఇక ఎలాంటి భయాలు ఎలాంటి నిరీక్షణలు ఉండవని ప్రకటించారు. సమయం దాటిపోయింది. ప్రభువు రాలేదు. వేవేల సంవత్సరాలు ప్రపంచం ఇలాగే కొనసాగవచ్చు అన్నారు. 
    

    
      
    

    
      నిజాయితీ పరులు యధార్థ విశ్వాసులు క్రీస్తు నిమిత్తం తమ సర్వస్వాన్ని త్యాగం చేశారు. ప్రభువు సముఖాన్ని మరెక్కువ పంచుకొన్నారు. తాము భావించిన రీతిగా లోకానికి తుది హెచ్చరికను ప్రకటించారు. కొద్ది కాలంలోనే రక్షకునితోను దూతలతోను ఉంటామన్న ఆశాభావంతో ఆగమన వర్తమానాన్ని అంగీకరించని వారి సహవాసం నుంచి చాలా మట్టుకు దూరంగా ఉన్నారు. “ప్రభువైన యేసూ రా, త్వరగా రా” అంటూ గాఢమైన ఆకాంక్షతో ప్రార్థించారు. కాని ఆయన రాలేదు. ఇప్పుడు మళ్లీ జీవిత సమస్యలు ఆందోళనలతో సతమతమౌతూ అపహాసకుల ఎగతాళిని నిందలను భరిస్తూ నివసించటం విశ్వాసానికి సహనానికీ పెద్ద పరీక్షే. 
    

    
      
    

    
      ఏది ఏమైనా, ఈ ఆశాభంగం యేసు మొదటిరాక సమయాన శిష్యులు అనుభవించిన ఆశాభంగంమంత ఘోరమైంది కాదు. విజయుడైన యేసు యెరూషలేములో ప్రవేశించినప్పుడు ఆయన దావీదు సింహాసనాన్ని అధిష్టించి ఇశ్రాయేలీయుల దేశాన్ని తన శత్రువుల చేతి నుంచి రక్షిస్తాడని శిష్యులు భావించారు. తమ రాజైన యేసు పట్ల తమ గౌరవాన్ని ప్రదర్శించటంలో వారు ఒకరితో ఒకరు పోటీ పడ్డారు. అనేకమంది ఆయన నడిచే మార్గంలో తమపై వస్త్రాలు పరిచారు. లేదా అంజూరపు మట్టలు వెద జల్లారు. పెల్లుబుకుతున్న ఆనందంతో “దావీదుకుమారునికి జయము” అని కేకలు వేశారు. వెల్లువెత్తుతున్న ఆనందోత్సాహాలను చూసి కోపంతో నిండిన పరిసయ్యులు యేసు తన శిష్యుల్ని గద్దించాలని కోరినప్పుడు ఆయన ఈ సమాధానం ఇచ్చాడు, “మీరు ఊరకుండిన యెడల ఈ రాళ్లు కేకలు వేయును” లూకా 19:40. ప్రవచనం నెరవేరాలి. శిష్యులు దైవ సంకల్పాన్ని నెరవేర్చుతున్నారు. అయినా వారికి దుర్బర ఆశాభంగం తప్పదు. కొద్ది దినాలకే వారు రక్షకుని బాధాకరమైన మరణాన్ని సమాధినీ తిలకించారు. ఒక్క సందర్భంలో కూడా వారనుకొన్నది నెరవేరలేదు. వారి నిరీక్షణలు ఊహాగానాలు యేసుతోనే సమసిపోయాయి. ప్రభువు సమాధి నుంచి విజయుడై వచ్చేంతవరకు ప్రవచనంలో ముందే చెప్పిన ప్రకారం సమస్తం నెరవేరిందని, “క్రీస్తు శ్రమపడి మృతులలో నుండి లేచుట ఆవశ్యకమనియు” (అ.కా. 17:3) వారు గ్రహించలేక పోయారు. 
    

    
      
    

    
      అయిదువందల సంవత్సరాలు ముందు జెకర్యా ప్రవక్త ముఖంగా ప్రభువు ఈ విధంగా పలికాడు, “సీయోను వాసులారా, బహుగా సంతోషించుడి. యెరూషలేము నివాసులారా, ఉల్లాసముగా ఉండుడి. నీరాజు నీతిపరుడును రక్షణ గలవాడును దీసుడునై, గాడిదను, గాడిదపిల్లను ఎక్కి నీ యొద్దకు వచ్చుచున్నాడు.” జెకర్యా 9:9. క్రీస్తు తీర్పును మరణాన్ని పొందబోతున్నట్లు శిష్యులు గుర్తించి ఉంటే వారు ఈ ప్రవచనాన్ని నెరవేర్చ గలిగేవారు కాదు. 
    

    
      
    

    
      ఆ విధంగానే మిల్లర్ ఆయన సహచరులు ప్రవచనం నెరవేర్చి, వారు లోకానికి అందిచాల్సిందని ప్రవచనం చెప్పిన వర్తమానాన్ని అందించారు. అయితే వారు తమ ఆశాభంగానికి సంభంధించిన ప్రవచనాల్ని పూర్తిగా గ్రహించగలిగివుంటే, ప్రభువు రాకకు ముందు లోకంలోని ప్రజలకు ప్రకటించేందుకు మరో వరమానం అందించాలని గ్రహించివుంటే, దాన్ని వారు అందించ గలిగేవారుకాదు. మొదటి దూత రెండో దూత వర్తమానాలు సరియైన సమయంలో ప్రకటితమై దేవుడు ఉద్దేశించిన కార్యాన్ని పూర్తి చేశాయి. 
    

    
      
    

    
      లోకం చూస్తూ ఉన్నది. సమయం దాటిపోయి క్రీస్తు రాకపోతే రాకను గూర్చిన వ్యవస్థయావత్తు కుప్పకూలుతుందని కనిపెడున్నది. పలువురు బలమైన శోధనకు లొంగి తమ విశ్వాసాన్ని వదులుకోగా స్థిరంగా నిలిచిన వారుకొందరున్నారు. ఆగమన ఉద్యమ ఫలాలు, సాత్విక స్వభావం, హృదయ పరిశోధన, లోకాశల పరిత్యాగం, మారిన జీవితం, ఆ ఉద్యమం దేవుని మూలంగా కలిగిందనటానికి ఈ ఫలితాలే ప్రబల సాక్ష్యం . రెండోరాక వర్తమాన ప్రకటన పరిశుద్ధాత్మ శక్తితో సాగిందన్నది ఎవరూ కాదనలేని సత్యం. ప్రవచన కాలాల నిర్దేశంలో వారికి ఏదోషమూ కనిపించలేదు. వారి ప్రవచన విశదీకరణ పద్ధతిని తమ ప్రత్యర్థులలో మిక్కిలి ప్రతిభావంతులు కూడ తోసిపుచ్చలేకపోయారు. దేవుని ఆత్మచైతన్య పర్చగా సజీవమైన ఆత్మశక్తితో నిండిన భక్తులు ప్రార్ధన పూర్వకంగా సల్సిన లేఖన అధ్యయనాన్ని బైబిలు నిదర్శనం లేకుండా త్యజించటానికి వారు అంగీకరించ లేదు. లేఖనాధ్యయనం ద్వారా వారు అంగీకరించిన సత్యాలు తీవ్ర విమర్శల్ని తట్టుకొన్నాయి. ప్రసిద్ధ మతబోధకులు లోక జ్ఞానుల తీవ్ర వ్యతిరేకతను ప్రతిఘటించాయి. విజ్ఞానమూ వాక్చాతుర్యమూ కలిసి చేసిన దాడిని తిప్పికొట్టాయి. అధికులు అధముల దూషణల మధ్య స్థిరంగా నిలిచాయి. 
    

    
      
    

    
      ఎదురుచూసిన సంఘటన సందర్భంగా వైఫల్యం ఎదురైన మాట నిజమే. ఇది సైతం దేవుని వాక్యంపై వారి విశ్వాసాన్ని సడలించలేకపోయింది. నలభై దినాల్లో ఆపట్టణం నాశనం కానున్నదని నినివే పట్టణ వీధులలో యోనా ప్రకటించినప్పుడు నినివే ప్రజలు ప్రదర్శించిన మారుమనస్సును దేవుడు అంగీకరించి వారి కృపకాలాన్ని, పొడిగించాడు. అయినప్పటికీ యోనా ప్రకటించిన వర్తమానం దేవుడిచ్చిందే. నినివే పట్టణాన్ని దేవుడు పరీక్షించాడు. ఆ రీతిగానే తీర్పు గురించి లోకాన్ని హెచ్చరించటానికి దేవుడు తమను నడిపించాడని ఆగమన వాదులు నమ్మారు. “దాన్ని విన్న వారి హృదయాల్ని పరీక్షించి ప్రభువు రాకకోసం ప్రగాఢ వాంఛను అది మేల్కొలిపింది. లేదా ఆయన రాక పట్ల ద్వేషాన్ని పుట్టించింది. స్పష్టంగా కనిపించకపోయినా అది దేవునికి మాత్రం తెలుసు. అది ఒక హద్దును ఏర్పాటు చేసింది. దాని ప్రకారం ఎవరైతే తమ హృదయాలు పరీక్షించుకొంటారో వారు ప్రభువు వచ్చివుంటే ఏ పక్కవుండేవారో తెలుసుకోవచ్చు. “ఇదిగో మనలను రక్షించునని మనము కనిపెట్టుకొని యున్న మన దేవుడు. మనము కనిపెట్టుకొనిన యెహోవా ఈయనే అని ఆనందపడ్డారో లేదా సింహాసనాసీనుడైన ఆయన ముఖ ప్రకాశత నుంచి గొర్రెపిల్ల ఆగ్రహం నుంచి తమను మరుగుపర్చటానికి గాను శిలలు పర్వతాలు తమపై పడవలసిందిగా కోర్తారో వారే తెలుసుకోవచ్చు. మనకు తెలిసిన విధంగా దేవుడిలా తన ప్రజల విశ్వాసాన్ని పరీక్షించాడు. వారికి దేవుడు నియమించిన బాధ్యతలలో కష్టకాలంలో కొనసాగుతారో లేక వాటి నుంచి వెనుదిరుగుతారో ఈ లోకాన్ని త్యజించి దేవుని వాక్యంపై అచంచల విశ్వాసంతో ఆధారపడ్డారో అని వారిని పరీక్షించి చూశాడు” అని ఆగమస వాదులు ప్రకటించారు. - ది ఎడ్వంటిస్ట్ హెరాల్డ్ అండ్ సయన్స్ ఆఫ్ ది టైమ్స్ రిపోర్టర్, సం 8, నం. 14 (నవంబరు 13, 1844) 
    

    
      
    

    
      గతంలో తమకు వచ్చిన అనుభవాల్లో తమను దేవుడు నడిపించాడని ఇంకా నమ్ముతున్న ప్రజల మనోభావాలు విలియమ్ మిల్లర్ అన్న ఈ మాటల్లో వ్యక్తమవుతున్నాయి. “దేవుని విషయంలోను మానవుడి విషయంలోను యధార్ధంగా ఉండేందుకు అప్పుడున్న నిదర్శనమే ఇపుడూ ఉండి మళ్లీ నా జీవితాన్ని తిరిగి జీవించటం సాధ్యపడితే అప్పుడెలా జీవించానో ఇప్పుడూ అలాగే జీవిస్తాను” “ఆత్మల రక్తం అంటిన నా దుస్తుల్ని శుభ్రం చేసుకొన్నానను కొంటున్నాను. “వారి శిక్ష విధింపులో నా అపరాధాన్ని నా శక్తి మేరకు సరిచేసుకొన్నాను.” భక్తుడు మిల్లర్ ఇలా అంటున్నాడు. “రెండుమార్లు ఆశాభంగానికి గురి అయినా నేను నిస్పృహ చెందలేదు, అధైర్యపడలేదు. క్రీస్తురాక విషయంలో నా కింకా బలమైన ఆశాభావం ఉంది. సంవత్సరాల పరిగణన అనంతరం నాపవిత్ర కర్తవ్యమని నేను పరిగణించిన దాన్నే చేశాను. నావల్ల పొరపాటు జరిగితే అది ఔదార్యం పక్షంగా, నాతోటి మనుషుల పట్ల ప్రేమ పక్షంగా, దేవుని పట్ల నా విహిత కర్తవ్యమన్న నమ్మకం పక్షంగా జరిగిన పొరపాటే”. “ఒకటి మాత్రం నాకు తెలుసు. నేను నమ్మిన దానినే బోధించాను. మరి దేవుడు నాతో ఉన్నాడు. నా పరిచర్యలో ఆయన మహాశక్తి ప్రదర్శితమయ్యింది. ఫలితంగా ఎంతో మేలు జరిగింది” “అప్పటి బోధ ఫలితంగా వేలకొలది ప్రజలు లేఖనాల్ని అధ్యయనం చేశారు. ఆ విధంగా విశ్వాసం ద్వారాను, క్రీస్తు రక్తం ద్వారాను పలువురు దేవునితో సమాధాన పడ్డారు.” బ్లిస్, పుటలు 256,255,277,280,281. “నేను అహంకారుల చిరునవ్వుల్ని ఎన్నడూ ఆశించలేదు. లోకం ఆగ్రహించినప్పుడు జంకలేదు. ఇప్పుడు వారి ప్రాపకానికి పాకులాడను. నా విధిని దాటి ప్రవర్తించి వారి ద్వేషాన్ని కొని తెచ్చుకోను. నా ప్రాణాల కోసం వారిని ప్రాధేయపడను. తన సంకల్పం చొప్పున దేవుడు కోరితే ప్రాణాలు కోల్పోటానికి వెనుకాడను” - జె. వైట్, లైఫ్ ఆఫ్ విల్యమ్ మిల్లర్, పుట 315. 
    

    
      
    

    
      దేవుడు తన ప్రజల్ని విడనాడలేదు. తమకు వచ్చిన వెలుగును అనాలోచితంగా తృణీకరించి ఆగమన ఉద్యమాన్ని ఖండించని ప్రజలతో పరిశుద్ధాత్మ ఇంకా వున్నాడు. ఈ క్లిష్ట సమయంలో పరీక్షకు గురి అయి వేచి ఉన్న వారికి ఉద్రేకాన్ని హెచ్చరికను అందించే ఈ మాటలు హెబ్రీయులకు రాసిన పత్రికలో వున్నాయి, “కాబట్టి మీ ధైర్యమును విడిచిపెట్టకుడి. దానికి ప్రతిఫలముగా గొప్ప బహుమానము కలుగును. మీరు దేవుని చిత్తమును నెరవేర్చినవారై వాగ్దానము పొందునిమిత్తము మీకు ఓరిమి అవసర మైయున్నది. ఇక కాలము బహు కొంచెముగా ఉన్నది. వచ్చుచున్న వాడు ఆలస్యము చేయక వచ్చును. నా యెదుట నీతిమంతుడైనవాడు విశ్వాసమూలముగా జీవించునుగాని అతడు వెనుక తీసిన యెడల అతని యందు నా ఆత్మ సంతోషపడదు. అయితే మనము నశించుటకు వెనుక తీయువారము కాము గాని ఆత్మను రక్షించుకొనుటకు విశ్వాసము కలిగినవారమై యున్నాము.” హెబ్రీ 10:35-39. 
    

    
      
    

    
      ప్రభువు రాక సామీప్యాన్ని సూచిస్తున్న మాటలను బట్టి ఈ హెచ్చరిక చివరిదినాల సంఘానికి ఉద్దేశించినదని స్పష్టమౌతున్నది, “ఇక కాలము బహు కొంచెముగా ఉన్నది. వచ్చుచున్న వాడు ఆలస్యము చేయక వచ్చును.” ఆలస్యము ఉన్నట్లు, ప్రభువు ఆలస్యం చేస్తున్నట్లు ఈ మాటను బట్టి అర్ధమౌతున్నది. ఇక్కడున్న ఉపదేశం ప్రత్యేకించి ఈ సమయంలో ఆగమన వాదుల అనుభవానికి అనుకూలంగా ఏర్పాటయ్యింది. ఈ ప్రజలు తమ విశ్వాసాన్ని పోగొట్టుకునే ప్రమాదంలో ఉన్నారు. పరిశుద్ధాత్మ మార్గ దర్శకత్వాన్ని దైవ వాక్యాన్ని అనుసరించటంలో ఈ ప్రజలు దేవుని చిత్తాన్ని నెరవేర్చారు. అయినా తమ గతానుభవంలో దేవుని ఉద్దేశం ఏమిటో వారు గ్రహించలేకపోయారు. తమ ముందున్న మార్గాన్ని కూడా వారు గ్రహించలేకపోయారు. దేవుడు నిజంగా తమను నడిపిస్తున్నాడా అన్న సందేహానికి తావిచ్చారు. ఈ మాటలు ఈ సమయానికి వర్తిస్తున్నాయి, “నీతిమంతుడు విశ్వాసము మూలముగా బ్రతుకును”. “అర్ధరాత్రి కేక” ప్రచండకాంతి వారి మార్గంలో ప్రకాశించగా ప్రపచనాల ముద్రలు విడిపోవటంతోను వేగంగా నెరవేరున్న గుర్తులు క్రీస్తురాక సమీపంగా ఉన్నదని తెలపటంతోను వారు కంటిచూపును బట్టి నడిచారని చెప్పాలి. ఇకపోతే ఆశాభంగంతో కుప్పకూలిన వారు దేవుని మీద ఆయన వాక్యం మీద విశ్వాసాన్ని పెంచుకొని దానిమీదే నిలవగలిగారు. లోకులు వారిని ఇలా అపహసించారు. తిరిగి “మీరు మోసపోయారు. మీ నమ్మకాన్ని మానుకొని ఆగమన ఉద్యమం సాతాను సంబంధమైనదని ఒప్పుకోండి”. అయితే వాక్యం చెబుతున్న మాటలు ఇవి, “అతడు వెనుక తీసిన యెడల అతనియందు నా ఆత్మకు సంతోషముండదు”. వారు ఇప్పుడు తమ విశ్వాసాన్ని త్యజించి ఆ వర్తమానాన్ని ఆవేశపర్చిన ఆత్మను ఉపేక్షించటం వెనుక ఉన్న నాశనం వైపు సాగటమే అవుతుంది. “కాబట్టి మీ ధైర్యమును విడిచిపెట్టకుడి, దానికి ప్రతి ఫలముగా గొప్ప బహుమానము కలుగును”. “మీకు ఓరిమి అవసరమైయున్నది.”. “ఇక కాలము బహుకొంచెముగా ఉన్నది. వచ్చుచున్న వాడు ఆలస్యము చేయక వచ్చును” తాము దేవుని వలన పొందిన వెలుగును ప్రేమించి ఆయన వాగ్దానాన్ని విశ్వసిస్తూ లేఖనాల్ని పరిశోధిస్తూ అదనపు వెలుగుకోసం ఓపికతో కనిపెట్టడమే వారికి క్షేమం.
    

    

    
      
    

    
      అధ్యాయం 23—గుడారమంటే ఏమిటి?
    

    
      
    

    
      “రెండువేల మూడువందల దినముల ఘట్టుకే ... అప్పుడు ఆలయ పవిత్రతను గూర్చిన తీర్పు తీర్చబడును” (దానియేలు 8:14) అన్న లేఖనం ఆగమన విశ్వాసానికి పునాదేగాక మూలస్తంభం కూడా. ప్రభువు త్వరితాగమనం సందర్భంగా ఇవి విశ్వాసులందరికీ తెలిసిన మాటలే. వేలాది విశ్వాసులు ఈ ప్రవచనాన్ని తమ విశ్వాసంలో ప్రధాన సిద్ధాంతంగా పదే పదే పేర్కొంటారు. ఆ ప్రవచనంలో చెప్పిన సంభవాలమీద వారి ఆశలు నిరీక్షణలు ఆధారపడి ఉన్నాయని అందరు భావిస్తారు. ఈ ప్రవచన దినాలు 1844 లో అంతమౌతాయని సూచించటం జరిగింది. ప్రపంచంలోని క్రైస్తవులందరిలాగే ఆగమన విశ్వాసులు కూడా ఈ భూమి లేక అందులోని కొంత భాగం గుడారమని భావించారు. ఆలయ పవిత్రత అంటే చివరి మహాదినాన సంభవించే అగ్నిలో ఈ భూమి శుద్ధి అవుతుందని ఈ క్రియ క్రీస్తు రెండో రాక సమయంలో జరుగుతుందని వారు భావించారు. అందుచేత 1844 లో క్రీస్తు వస్తాడని నిర్ధారించారు. 
    

    
      
    

    
      కాకపోతే నిర్దిష్ట సమయం దాటిపోయిందిగాని ప్రభువు రాలేదు. దేవుని మాట నెరవేరి తీరుతుందని విశ్వాసులకు తెలుసు. అయితే పొరపాటు ఎక్కడ జరిగినట్లు? పలువురు 2300 దినాల ప్రవచనం 1844 లో అంతంకాలేదని చెప్పి తప్పించుకొన్నారు. వారు కనిపెట్టిన సమయానికి క్రీస్తు రాలేదన్నది తప్ప దీనికి మరే కారణమూ ఇవ్వలేకపోయారు. ప్రవచన దినాలు 1844 లో అంతమై ఉంటే అగ్నితో భూమిని శుద్ధీకరించటం ద్వారా ఆలయాన్ని పవిత్ర పర్చటానికి క్రీస్తు వచ్చివుండేవాడని ఆయన రాలేదు కాబట్టి ఆ దినాలు అంతం అయి ఉండవని ఒక వాదన వినిపించింది. 
    

    
      
    

    
      ఈ అభిప్రాయాన్ని అంగీకరించటం ప్రవచన కాలాన్ని నిర్ధారించే పూర్వ ప్రక్రియను పరిత్యజించటమౌతుంది. యెరూషలేము పునరుద్ధరణకు, అర్తహషస్త జారీచేసిన ఆజ్ఞ క్రీ. పూ. 457 శరత్కాలంలో అమలు కావటంతో 2300 దినాలు ప్రారంభమైనట్లు కనిపిస్తున్నది. దీన్ని ప్రారంభంగా తీసుకొని పరిశీలిస్తే దానియేలు 9:2527లోని కాలావధి వివరణ సందర్భంగా ప్రవచనం చెబుతున్న సంభవాలన్నీ చక్కగా అన్వయిస్తున్నాయి. అరవై తొమ్మిది వారాలు అనగా 2300 దినాల్లోని మొదటి 483 దినాలు అభిషిక్తుడైన అధిపతి రాక వరకు కొనసాగాల్సివున్నాయి. క్రీ. శ. 27లో క్రీస్తు బాప్తిస్మం, పరిశుద్ధాత్మ అభిషేకం, ప్రవచనం నిర్వేశించిన వాటిని కచ్చితంగా నెరవేర్చాయి.డెబ్బయ్యో వారం మధ్య మెస్సీయా మరణించాల్సి వున్నాడు. బాప్తిస్మం అయిన మూడున్నర సంవత్సరాలకు అనగా క్రీ.శ. 31వ వసంతకాలంలో క్రీస్తు సిలువ మరణం పొందాడు. డెబ్బయి వారాలు లేదా 490 సంవత్సరాలు ప్రత్యేకించి యూదులకు వర్తించే కాలావధి అంతంలో క్రీస్తు అనుచరులను హింసించటం ద్వారా యూదు జాతి క్రీస్తును నిరాకరించింది. అప్పుడు అపోస్తలులు క్రీ. శ. 34 లో అన్యుల రక్షణకు కృషి మొదలు పెట్టారు. 2300 సంవత్సరాల్లోను 490 సంవత్సరాలు అంతంకాగా 1810 సంవత్సరాలు మిగిలాయి. క్రీ.శ.34 నుంచి 1810 సంవత్సరాలు 1844 వరకు కొనసాగాయి. “అప్పుడు ఆలయ పవిత్రతను గూర్చిన తీర్పు తీర్చబడును” అన్నాడు దూత. ప్రవచనం నిర్దేశించిన వివరాలన్నీ నిర్దిష్ట సమయంలో నిరుష్టంగా నెరవేరాయి. 
    

    
      
    

    
      ఈ లెక్కల ప్రకారం అంతా స్పష్టంగాను సవ్యంగాను కనిపించింది. కాకపోతే ఆలయ పవిత్రతను సూచించే ఘటన ఏదీ 1844 లో సంభవించినట్లు లేదు. ఆ దినాలు అప్పుడు అంతమొందలేదని అనటం ఈ అంశాన్ని గందరగోళానికి గురిచేసి పొరపాటులేని ప్రవచన నెరవేర్పుపై ఆధారితమైన సత్యాలను తోసిపుచ్చట మవుతుంది. 
    

    
      
    

    
      కాగా దేవుడు ఆగమన మహోద్యమంలో తన ప్రజలను నడిపించాడు. ఆ ఉద్యమంలో దేవుని శక్తి మహిమలు ప్రస్ఫుటంగా కనిపించాయి. దాన్ని అయోమయంలోను నిరాశ నిస్పృహల్లోను ఆయన విడిచిపెట్టడు. అది తప్పుడు ఉద్యమమని ఛాందస భావజాలంతో కూడిన ఉద్రేకమే అని ప్రజలు విమర్శించటానికి దాన్ని విడిచిపెట్టడు. తన వాక్యాన్ని ఆయన సందేహంలోను అనిశ్చితిలోను విడిచి పెట్టడు. 
    

    
      
    

    
      ప్రవచన కాలాల లెక్కల విషయంలో క్రితం తాము అనుసరించిన పద్ధతులకు స్వస్తి చెప్పి వాటి ఆధారంగా తాము చేపట్టిన ఉద్యమం వాస్తవమైంది కాదనే వారు చాలామంది ఉన్నప్పటికీ లేఖనాలు ప్రబోధిస్తున్న విశ్వాసాన్ని దేవుని ఆత్మ ఇస్తున్న సాక్ష్యాన్ని త్యజించటానికి సిద్ధంగాలేని వారు కొందరున్నారు. ప్రవచన అధ్యయనం విషయంలో మంచి విశధీకరణ సూత్రాలను అనుసరించామని, తెలుసుకొన్న సత్యాలను గట్టిగా పట్టుకొని ఉండటం తవు విధిఅని బైబిలు పరిశోధనలోనూ అదే విధానం అవలంబించాలని వారు గట్టిగా నమ్మారు. పట్టుదలతో ప్రార్ధించి తమ స్థితిని పునరవలోకించుకొని, తప్పు ఎక్కడ జరిగిందో తెలుసుకొనేందుకు లేఖనాలను అధ్యయనం చేశారు. ప్రవచన కాలాల నిర్ధారణలో ఏ పొరపాటూ కనిపించక పోవటంతో ఆలయ అంశాన్ని మరింత నిశితంగా పరీక్షించటానికి పూనుకొన్నారు. 
    

    
      
    

    
      భూలోకమే ఆలయం అన్న సామాన్య అభిప్రాయానికి లేఖనాధారం లేదని తమ పరిశోధనలో తేలింది. కాని ఆలయాన్ని గురించి దాని స్వభావం నిర్మాణ స్థలం సేవల గురించి సమగ్ర వివరణ వారికి బైబిలులో కనిపించింది. పరిశుద్ధ లేఖన రచయితల సాక్ష్యం ఎలాంటి సందేహానికి తావులేనంత స్పష్టంగాను సమగ్రంగాను ఉన్నది. హెబ్రీయులకు రాసిన పత్రికలో అపోస్తలుడైన పౌలు ఇలా అంటున్నాడు. “మొదటి నిబంధనకైతే సేవా నియమములును ఈ లోక సంబంధమైన పరిశుద్ధ స్థలమును ఉండెను. ఏలయనగా మొదట ఒక గుడారమేర్పర్చబడెను. అందులో దీపస్తంభమును, బల్లయు, దాని మీద ఉంచబడిన రొట్టెలును ఉండెను. దానికి పరిశుద్ధ స్థలమని పేరు. రెండవ తెరకు ఆవల అతి పరిశుద్ధ సలమను గుడారముండెను. అందులో సువర్ల ధూపారియు అంతటను బంగారు రేకులతో తాపబడిన నిబంధన మందసమును ఉండెను. ఆ మందసములో మన్నాగల బంగారు పాత్రయు, చిగురించిన అహారోను చేతి కట్టియు, నిబంధన పలకలును ఉండెను. దానిపైని కరుణాపీఠమును కమ్ముకొనుచున్న మహిమగల కెరూబులుండెను. వీటిని గూర్చి యిప్పుడు వివరముగా చెప్పవల్లపడదు,” హెబ్రీ 9:15. 
    

    
      
    

    
      ఇక్కడ పౌలు ప్రస్తావిస్తున్న గుడారం ఈ లోకంలో తన నివాసం కోసం నిర్మించుమని సర్వోన్నతుడైన దేవుడు ఆజ్ఞాపించగా మోషే నిర్మించింది. “నేను వారిలో నివసించునట్లు వారు నాకు పరిశుద్ధ స్థలమును నిర్మింపవలెను” (నిర్గమ 25:8), అన్నది కొండమీద దేవునితో మోషే ఉన్న తరుణంలో దేవుడు మోషేకిచ్చిన ఆదేశం. ఇశ్రాయేలీయులు అరణ్యంలో ప్రయాణం చేస్తున్నారు. అందువలన స్థలం నుంచి స్థలానికి తీసుకొని పోవటానికి వీలుగా ఈ గుడార నిర్మాణం జరిగింది. అయినప్పటికీ అది వైభవోపేతమైన నిర్మాణం. దాని గోడలు బంగారు రేకులు పొదిగిన నిలువు పలకలతో చేశారు. వాటిని వెండి దిమ్మలతో అమర్చారు. దాని కప్పు లోపలి భాగం తెరలతోను, వెలుపలిభాగం చర్మాలతోను లోపలి తెరకింది భాగం కెరూబుల చిత్రాలతో అద్దిన సన్నని నారబట్టతోను తయారయ్యింది. బలిపీఠమున్న ఆవరణంగాక గుడారంలో పరిశుద్ధ స్థలం, అతిపరిశుద్ధ స్థలం అని రెండు భాగాలున్నాయి. ఈ రెండు భాగాల్నీ వేరుచేస్తూ వాటి మధ్య అందమైన తెర ఉన్నది. పరిశుద్ధ స్థలం ప్రవేశాన్ని మూసివేస్తూ అలాంటి తెరే వేలాడుతున్నది. పరిశుద్ధ స్థలంలో దక్షిణాన ఏడు ప్రదీపాలుగల దీప వృక్షముంది. ఇది రాత్రింబగళ్లు గుడారానికి వెలుగునిచ్చింది. ఉత్తరాన సన్నిధికి రొట్టెల బల్ల, పరిశుద్ధ, అతిపరిశుద్ధ స్థలాల్ని వేరుచేసే తెరముందు ధూపం ముఖపు వేసే బంగారు వేదిక ఉన్నాయి. ఇశ్రాయేలు ప్రజల ప్రార్థనలతోపాటు ఆ దీపవేదికపై నుంచి అనుదినం దేవుని సన్నిధికి ధూపం ఎగసేది. 
    

    
      
    

    
      మందసం అతిపరిశుద్ధ స్థలంలో ఉన్నది. మందసం విలువైన చెక్కతో తయారై బంగారు రేకులు తాపిన పెట్టె. రెండు రాతి పలకలమీద దేవుడు రాసిన పది ఆజ్ఞల చట్టం ఈ మందసంలో నిక్షిప్తమై ఉంది. మందసం పైన కరుణాపీఠం ఉంది. అది మందసానికి మూతగా కూడా వుంది . అది చక్కని కళాఖండం. కరుణాపీఠానికి ఒక చివర ఒక కెరూబు ఇంకో చివర ఒక కెరూబు ఉన్నారు. వాటిని మేలిమి బంగారంతో చేశారు. గుడారం ఈ విభాగంలో ఈ రెండు కెరూబుల మధ్య దేవుని సముఖం ఉండేది. 
    

    
      
    

    
      హెబ్రీ ప్రజలు కనాను దేశంలో స్థిరపడిన తర్వాత గుడారం స్థానే సొలోమోను ఆలయాన్ని నిర్మించారు. ఆ ఆలయం ఎక్కువ విస్తీర్ణం కలిగిన స్థిరమైన కట్టడమైనా అవే నిష్పత్తుల్ని అనుసరించటం ఒకేలాంటి ఉపకరణాల్ని ఉపయోగించటం జరిగింది. దానియేలు కాలంలో శిధిలావస్థలో ఉన్న తరుణంలో తప్ప క్రీ.శ.70 లో రోము పాలకులు నాశనం చేసే వరకు ఆలయం ఇలాగే కొనసాగింది. 
    

    
      
    

    
      బైబిలు ప్రస్తావిస్తూ సమాచార మందిస్తున్న ఆలయం లోకంలో ఇదొక్కటే. దీన్ని పౌలు మొదటి నిబంధన ఆలయమంటున్నాడు. అయితే కొత్త నిబంధనలో ఆలయం లేదా? 
    

    
      
    

    
      హెబ్రీ గ్రంధంపై మళ్లీ దృష్టి సారించిన సత్యాన్వేషులు రెండో ఆలయం లేదా నూతన నిబందన ఆలయం ఉనికిలో ఉన్నట్లు క్రితం ఉటంకించిన పౌలు మాటల ద్వారా గ్రహించారు. “మొదటి నిబంధనకైతే సేవా నియమములును ఈ లోకసంబంధమైన పరిశుద్ధ స్థలమును ఉండెను” “మొదటి నిబంధనకైతే” అన్న పదబంధం పౌలు ఇంతకుముందు ఆలయం గురించి ప్రస్తావించినట్లు సూచిస్తున్నది. దీని ముందు అధ్యాయ ప్రారంభంలో ఇలా అన్నట్లు వారు గమనిస్తారు. “మేము వివరించుచున్న సంగతులలోని సారాంశమేదనగా మనకు అట్టి ప్రధాన యాజకుడు ఒకడున్నాడు. ఆయన పరిశుద్ధాలయమునకు అనగా మనుష్యుడుకాక ప్రభువే స్థాపించిన నిజమైన గుడారమునకు పరిచారకుడైయుండి పరలోకమందు మహామహుని సింహాసనమునకు కుడి పార్శ్వమున ఆసీనుడాయెను.” హెబ్రీ 8:1,2. 
    

    
      
    

    
      ఇక్కడ నూతన నిబంధన ఆలయం వెల్లడవుతున్నది. మొదటి నిబంధన ఆలయం మనిషి నిర్మించింది, మోషే కట్టింది. ఇది ప్రభువు కట్టింది, మనుషుడు కట్టింది కాదు. ఆ ఆలయంలో మానవ యాజకులు తమ సేవలు చేశారు. ఇందులో మన ప్రధాన యాజకుడు క్రీస్తు దేవుని కుడి పక్కన సేవచేస్తాడు. ఒక ఆలయం భూమిపై ఉన్నది. తక్కినది పరలోకంలో ఉన్నది. 
    

    
      
    

    
      ఇంకా చెప్పాలంటే మోషే కట్టిన గుడారం ఒక మాదిరి ప్రకారం నిర్మితమయ్యింది. మోదీని ప్రభువు ఇలా ఆదేశించాడు, “నేను నీకు కనుపరచు విధముగా మందిరము యొక్క ఆ రూపమును దాని ఉపకరణములన్నింటి రూపమును నిర్మింపవలెను” మళ్లీ ఈ ఆదేశం ఇచ్చాడు, “కొండమీద నీకు కనుపరచబడిన వాటి రూపము చొప్పున వాటిని చేయుటకు జాగ్రత్త పడుము” నిర్గమ 25:9,40. మొదటి గుడారం “ప్రస్తుత కాలమునకు ఉపమానముగా ఉన్నది. ఈ ఉపమానార్థమునుబట్టి... అర్పణలు, బలులు అర్పింబడుచున్నవి.” అని దాని పరిశుద్ధస్థలాలు “పరలోకమందున్న వాటి పోలిక” అని ధర్మశాస్త్రానుసారంగా బలులర్పించిన యాజకులు “పరలోక సంబంధమగు వస్తువుల ఛాయారూపకమైన గుడారమునందు సేవ చేయుదురు” అని “నిజమైన పరిశుద్ధ స్థలమును పోలి హస్తకృతమైన పరిశుద్ధ స్థలములలో క్రీస్తు ప్రవేశింపలేదు గాని, యిప్పుడు మనకొరకు దేవుని సముఖమునందు కనబడుటకు పరలోకమందే ప్రవేశించెను” అని పౌలంటున్నాడు. హెబ్రీ 9:9,23; 8:5; 9:24. మన పక్షంగా యేసు ఏ పరలోక గుడారంలో పరిచర్య చేస్తున్నాడో అది గుడారం. మోషే నిర్మించిన గుడారం దాని నకలు. భూలోక గుడారాన్ని నిర్మించిన పనివారిని దేవుడు తన ఆత్మతో నింపాడు. గుడార నిర్మాణంలో ప్రదర్శితమైన కళానైపుణ్యం 
    

    
      
    

    
      దైవ జ్ఞానానికి ప్రతీక. గోడలు మేలిమి బంగారాన్ని పోలి ఉన్నాయి. బంగారు దీప వృ క్షపు ఏడు ప్రదీపాల కాంతిని ఆ గోడలు అన్ని దిశలకు వెదజల్లుతున్నాయి. సముఖపు రొట్టెల బల్ల, ధూపవేదిక బంగారంలా మెరిశాయి. లోకప్పుకు ఉపయోగించిన అందమైన తెరలు నీల ధూమ్ర రక్తవర్ణపు దూతల బొమ్మలతో ఆ దృశ్యానికి మరింత శోభకూర్చాయి. రెండో తెరకు అల్లంత దూరాన దేవుని మహిమా ప్రదర్శనకు ప్రతీక అయిన పరిశుద్ధ షెకీనా ఉన్నది. ప్రధాన యాజకుడు తప్ప మరే మానవుడు దానిలో ప్రవేశించి జీవించలేడు. 
    

    
      
    

    
      భూలోక గుడార వైభవం పరలోక గుడార మహిమలను మానవులకు కనువిందు చేసింది. పరలోక గుడారంలో మన అగ్రగామి అయిన క్రీస్తు దైవ సింహాసనం ముందు మన కోసం పరిచర్య చేస్తున్నాడు. అది రాజులకు రాజు అయిన దేవుని నివాసస్థలం. అక్కడ వేవేల మంది ఆయనకు సేవలు చేస్తుంటే కోట్లాది మంది ఆయన ముందు నిలిచి ఉంటారు. దానియేలు 9:10. ఆ ఆలయంలో నిత్యసింహాసనం మహిమతో నిండి ఉంటుంది. ఆ ఆలయ రక్షక భటులైన మహాదూతలు పూజ్య భావంతో తమ ముఖాలు కప్పుకొంటారు. మానవ నిర్మితమైన అత్యంత వైభవోపేతమైన ఇహలోక గుడారం విస్తీర్ణ పరంగాను మహిమపరంగాను పరలోక గుడారానికి నీడ కూడా కాదు. అయినప్పటికీ, పరలోక గుడారం గురించి మానవ రక్షణార్థం అక్కడ జరుగుతున్న మహత్తర పరిచర్య గురించి భూలోక గుడారం దాని సేవలు గొప్ప సత్యాలు బోధిస్తున్నాయి. 
    

    
      
    

    
      భూలోక గుడారంలోని రెండు విభాగాలూ పరలోక గుడారంలోని పరిశుద్ధ అతి పరిశుద్ధ స్థలాల్ని సూచిస్తున్నాయి. పరలోకంలోని గుడారాన్ని దర్శనంలో వీక్షించే భాగ్యం అపోస్తలుడు యోహానుకు కలిగింది. “ఆ సింహాసనము ఎదుట ఏడు దీపములు ప్రజ్వలించుచున్నట్లు” సింహాసనము ఎదుట ఉన్న ఆయన చూశాడు. ప్రకటన 4:5. “సువర్ణధూపారి చేత పట్టుకొనియున్న దూత వచ్చి బలిపీఠము ఎదుట నిలువగా సువర్ణ బలిపీఠముపైన పరిశుద్ధులందరి ప్రార్ధనలతో కలుపుటకై అతనికి బహుధూప ద్రవ్యము ఇయ్యబడ”టం చూశాడు. ప్రకటన 8:3. ప్రవక్త ఇక్కడ పరలోక గుడారంలోని మొదటి విభాగాన్ని వీక్షించటానికి అనుమతి లభించింది. ఇంకా ఆయన “ఏడు దీపములు” “సువర్ణ బలిపీఠము” చూశాడు. ఇవి భూలోక గుడారంలోని సువర్ణ దీప వృక్షాన్ని, ధూపవేదికను సూచిస్తున్నవి. మరియు “పరలోకమందు దేవుని ఆలయము” తెరువబడింది. ప్రకటన 11:19. ఆయన అతిపరిశుద్ధ స్థలంలోని తెరను చూశాడు. ఇక్కడ ఆయన “నిబంధన మందసము”ను చూశాడు. ఇది దైవ ధర్మశాస్త్రాన్ని ఉంచటానికి మోషే తయారుచేసిన పరిశుద్ధ పందసాన్ని సూచిస్తున్నది. 
    

    
      
    

    
      లేఖనాధ్యయనం చేస్తున్న వారు పరలోకంలో గుడారం ఉన్నదనటానికి తిరుగులేని రుజువును కనుగొన్నారు. దేవుడు తనకు ఇచ్చిన నమూనా ప్రకారం మోషే భూలోక గుడారాన్ని నిర్మించాడు. ఆ నమూనాయే నిజమైన గుడారం అని అది పరలోకంలో ఉన్నదని పౌలు చెబుతున్నాడు. తాను ఆ గుడారాన్ని పరలోకంలో చూశానని పౌలు తెలుపుతున్నాడు. 
    

    
      
    

    
      దేవుని నివాసస్థలమైన పరలోక గుడారంలో నీతినిమిత్తం తీర్పు నిమిత్తం దేవుని సింహాసనం స్థాపితమయ్యింది. ఆయన ధర్మశాస్త్రం అతిపరిశుద్ధ స్థలంలో వున్నది. అది గొప్ప నీతి నియమం. మానవాళిని పరీక్షించే ప్రమాణం. ధర్మశాస్త్రం ఉన్న మందసాన్ని కరుణాపీఠం కప్పుతున్నది. ఈ కరుణాపీఠం ముందు నిలిచి తన రక్తం సాక్షిగా క్రీస్తు విజ్ఞాపన చేస్తున్నాడు. మానవ రక్షణ ప్రణాళికలో ఈ విధంగా కృపా న్యాయాలు సమ్మిళితమౌతున్నాయి. ఈ సంయోగాన్ని అనంత జ్ఞానియైన దేవుడు మాత్రమే సంకల్పించి ఆచరణలో పెట్టగలడు. ఈ కృపా న్యాయాల సంయోగం పరలోక వాసుల్ని అమితాశ్చర్యంతో అభినందనతో నింపుతుంది. భూలోక గుడారంలోని కెరూబులు కరుణాపీఠం వంక భక్తిపూర్వకంగా చూడటం రక్షణ కార్యాన్ని పరలోక వాసులు అమితాసక్తితో పరిగణించటాన్ని సూచిస్తున్నది. దేవదూతలు తిలకించాలని ఆశిస్తున్న కృపాపుర్మం ఇదే. పశ్చాత్తపుడైన పాపిని నీతిమంతుడని తీర్చి పాపులతో తన సంబంధాన్ని నూతన పరచటంలో దేవుడు న్యాయవంతుడుగా ఉండటం, అసంఖ్యాక జనసమూహాలను నాశనం నుంచి కాపాడి ఎన్నడూ పడిపోని దూతలతో కలిసి దేవుని సముఖంలో నిత్యమూ నివసించటానికి క్రీస్తు తన నీతి అనే నిష్కళంక వస్త్రాలను వారికి ధరింపజేయటం కృపా మర్మమే. 
    

    
      
    

    
      జెకర్యా చక్కని ప్రవచనం “చిగురు అను ఒకడు” అంటూ మానవుడి విజ్ఞాపకుడిగా క్రీస్తు పరిచర్యను వివరిస్తున్నది. ప్రవక్త ఇలా అంటున్నాడు, “చిగురు అను ఒకడు కలడు” అతడు తన స్థలములో నుండి చిగుర్చును, అతడు యెహోవా ఆలయమును కట్టును. అతడే యెహోవా ఆలయమును కట్టును. అతడు ఘనత వహించుకొని తండ్రి సింహాసనాసీనుడై యేలును. సింహాసనాసీనుడై ఆతడు యాజకత్వము చేయగా ఆ యిద్దరికి సమాధానకరమైన యోచనలు కలుగును” జెకర్యా 6:12,13. 
    

    
      
    

    
      “అతడు యెహోవా ఆలయమును కట్టును.” తన త్యాగం, మధ్యవర్తిత్వం మూలంగా సంఘానికి క్రీస్తు పునాది మాత్రమే కాదు నిర్మాణకుడు కూడా. “క్రీస్తుయేసే ముఖ్యమైన మూలరాయి అయియుండగా అపోస్తలులును ప్రవక్తలును వేసిన పునాది మీద కట్టబడి యున్నారు. ప్రతి కట్టడమును ఆయనలో చక్కగా అమర్చబడి, ప్రభువునందు పరిశుద్ధమైన దేవాలయమగుటకు వృద్ధిపొందుచున్నది. ఆయనలో మీరు కూడ ఆత్మ మూలముగా దేవునికి నివాసస్థలమై యుండుటకు కట్టబడుచున్నారు.” అంటూ పౌలు సూచిస్తున్నాడు. ఎఫెస్సీ 2:2022. 
    

    
      
    

    
      “అతడు ఘనత వహించుకొని” పతనమైన మానవాళిని రక్షించటంలోని మహిమ క్రీస్తుకు చెల్లిస్తాడు. నిత్య యుగాల పొడవునా రక్షణ పొందిన వారి స్తుతిగానం ఈ రీతిగా వుంటుంది, “మనలను ప్రేమించుచు తన రక్తము వలన మన పాపముల నుండి మనలను విడిపించువానికి మహిమయు ప్రభావమును యుగయుగములు కలుగునుగాక” ప్రకటన 1:5,6. 
    

    
      
    

    
      ఆయన “సింహాసనాసీనుడై యేలును”. సింహాసనాసీనుడై యాజకత్వము చేయును. (తండ్రి) సింహాసనాసీనుడు కావటం ఇప్పుడు కాదు. మహిమారాజ్యం ఇంకా ప్రారంభమవ్వలేదు. మధ్యవర్తిగా ఆయన పరిచర్య ముగిసేంతవరకు దేవుడు ఆయన తండ్రియైన దావీదు సింహాసనమును ఆయనకు ఇవ్వడు. అది “అంతము లేనిదై యుండు” రాజ్యం. లూకా 1:32, 33. యాజకుడుగా క్రీస్తు ఇప్పుడు తండ్రితో కలసి ఆయన సింహాసనం మీద కూర్చున్నాడు. ప్రకటన 3:21. నిత్యుడు స్వయంభవుడు అయిన తండ్రితో కలిసి “మన రోగములను” భరించి “మన వ్యసనములను” వహించి “మన బలహీనతలయందు మనతో సహానుభవము లేనివాడు కాడుగాని సమస్త విషయములలోను, మనవలె శోధింపబడినను... పాపములేని వాడుగా” ఉన్న క్రీస్తు “శోధింపబడువారికి ...సహాయము” చేయగలిగివుండేందుకు సింహాసనా సీనుడవుతాడు. “ఎవడైనను పాపము చేసిన యెడల నీతిమంతుడైన యేసుక్రీస్తు అను ఉత్తరవాది తండ్రియొద్ద మనకున్నాడు” యెషయా 53:4; హెబ్రీ 4:15; 2:18; 1 యోహాను 2:1. అది గాయపర్చబడి విరుగగొట్టబడ్డ శరీరపు విజ్ఞాపన. నిష్కళంక జీవితం చేసే విజ్ఞాపన. ఎవరి విమోచనకోసం నిర్ధారించటం సాధ్యంకాని మూల్యం ఆయన చెల్లించాడో ఆ పాపమానవుల నిమిత్తం గాయపడ్డ ఆయన హస్తాలు, తూట్లుపడ్డ పక్క, చీలలుదిగి వికృతమైన పాదాలు విజ్ఞాపన చేస్తున్నాయి. 
    

    
      
    

    
      ఆ యిద్దరికి సమాధానకరమైన యోచనలు కలుగును. తండ్రి కుమారుల ప్రేమే నశించిన మానవాళికి రక్షణ ప్రవాహంలా ప్రవహిస్తున్నది. తాను వెళ్లిపోకముందు క్రీస్తు తన శిష్యులతో ఇలా అన్నాడు, “మీ విషయము నేను తండ్రిని వేడుకొందునని మీతో చెప్పుటలేదు... తండ్రితానే మిమ్మును ప్రేమించుచున్నాడు.” యోహాను 16:26, 27. దేవుడు “క్రీస్తునందు లోకమును తనతో సమాధానపరచు” కొంటున్నాడు. 2 కొరింథి 5:19. పరలోకమందున్న గుడారసేవలో “ఆ యిద్దరికి సమాధానకరమైన యోచనలు కలుగును”. “దేవుడు లోకమును ఎంతో ప్రేమించెను. కాగా ఆయన తన అద్వితీయ కుమారునిగా పుట్టిన వానియందు విశ్వాసముంచు ప్రతి వాడును నశింపక నిత్యజీవము పొందునట్లు ఆయనను అనుగ్రహించెను” యోహాను 3:16. 
    

    
      
    

    
      గుడారమంటే ఏమిటి? అన్న ప్రశ్నకు లేఖనాల్లో స్పష్టమైన జవాబువున్నది. బైబిలు ఉపయోగిస్తున్న “గుడారం” అన్న పదం మొట్టమొదటగా మోషే నిర్మించిన గుడారానికి వర్తిస్తుంది. ఇది పరలోకంలోని విషయాలకు నకలు. రెండవది ఈ భూలోక గుడారం; ఇది పరలోకంలో ఉన్న “నిజమైన ఆలయాన్ని సూచిస్తున్నది. క్రీస్తు మరణమప్పుడు ఛాయారూపక సేవ అంతమొందింది. పరలోకంలో ఉన్న “నిజమైన ఆలయం” నూతన నిబంధన గుడారం. దానియేలు 8:14 లోని ప్రవచనం ఈ కాలావధులో నెరవేరుంది. గనుక అది సూచించే గుడారం నూతన నిబంధన గుడారమే. 1844లో 2300 దినాలు సమాప్తమయ్యేటప్పటికి అనేక శతాబ్దాలుగా గుడారం లోకంలో లేదు. అందుచేత “రెండువేల మూడువందల దినముల మట్టుకే...అప్పుడు ఆలయ పవిత్రతను గూర్చిన తీర్పు తీర్చబడును.” అన్న ప్రవచనం పరలోక గుడారానికి వర్తిస్తుందన్నది నిస్సందేహం. 
    

    
      
    

    
      కాకపోతే జవాబు కనుగొనాల్సిన ముఖ్యమైన ప్రశ్న ఇంకా మిగిలేవుంది. ఆలయ శుద్ధీకరణ అంటే ఏమిటన్నదే ఆ ప్రశ్న. భూలోక గుడారం సందర్భంగా అలాంటి సేవ జరిగిందని పాతనిబంధన లేఖనాలు తెలుపుతున్నాయి... కాగా శుద్ధీకరించేందుకు పరలోకంలో ఏముంటుంది? హెబ్రీ 9 వ అధ్యాయంలో భూలోక గుడారం పరలోక గుడారం రెండింటి శుద్ధీకరణను గూర్చిన స్పష్టమైన బోధ వున్నది. “ధర్మశాస్త్ర ప్రకారము సమస్త వస్తువులును రక్తముచేత శుద్ధి చేయబడుననియు, రక్తము చిందింపకుండ పాపక్షమాపణ కలుగదనియు సామాన్యముగా చెప్పవచ్చును. పరలోకమందున్న వాటిని పోలిన వస్తువులు ఇట్టి బలుల వలన శుద్ధి చేయబడవలసి యుండెనుగాని పరలోక సంభంధమైనవి వీటికంటె శ్రేష్టమైన బలుల వలన శుద్ధి చేయబడవలసి యుండెను” హెబ్రీ 9:22,23. ప్రశస్తమైన క్రీస్తు రక్తం వలన శుద్ధి జరగాలి. 
    

    
      
    

    
      ఛాయారూపక పరిచర్య నిజమైన పరిచర్య. రెండింటిలోనూ శుద్ధీకరణ రక్తం వలన జరగాలి. మొదటి పరిచర్యలోను, జంతువుల రక్తంతోను రెండో పరిచర్యలో క్రీస్తు రక్తంతోను శుద్ధి జరిగింది. ఈ శుద్ధీకరణకు రక్తం ఎందుకు కావలసి వచ్చిందన్న ప్రశ్నకు సమాధానంగా రక్తం చిందించకుండా పాపనివృత్తి జరుగదని పౌలు చెబుతున్నాడు. పాపక్షమాపణ లేదా పాపం తొలగింపు జరగాలి. పరలోకంలోనైనా భూలోకంలోనైనా పాపానికి గుడారంతో ఏమిటి సంబంధం? చిహ్న రూపక సేవను సమీక్షించటం ద్వారా దీన్ని గ్రహించవచ్చు. ఎందుకంటే ఈ లోకంలో పరిచర్య చేసిన యాజకులు “పరలోక సంబంధమగు వస్తువుల ఛాయారూపకమైన గుడారమందు” సేవచేశారు. హెబ్రీ 8:5. 
    

    
      
    

    
      భూలోక గుడారసేవలో రెండు విభాగాలుండేవి. యాజకులు పరిశుద్ధ స్థలంలో అనుదినం పరిచర్య చేసేవారు. కాగా ప్రధాన యాజకుడు సంవత్సరాని కొకసారి ఆలయ పవిత్రీకరణ కోసం అతిపరిశుద్ధ స్థలంలో ప్రాయశ్చితార్ధమైన ప్రత్యేక పరిచర్య నిర్వహించేవాడు. పశ్చాత్తాపం పొందిన పాపి తన బలిని గుడార ద్వారం వద్దకు తీసుకు వచ్చి దాని తలపై చేయి ఉంచి తన పాపాల్ని ఒప్పుకొని తద్వారా ఛాయారూపకంగా తన పాపాలను ఆ నిరపరాధ పశువుపైకి మార్పిడి చేసేవాడు. అప్పుడు ఆ పశువును వధించేవాడు. “రక్తము చిందింపకుండ” పాపక్షమాపణ కలుగదంటున్నాడు అపోస్తలుడు. “రక్తము దేహమునకు ప్రాణము.” లేవీకాండము 17:11. అతిక్రమానికి గురి అయిన దైవ ధర్మశాస్త్రం ప్రాణాన్ని కోరుతుంది. బలి పశువు పాపి అపరాధాన్ని మీద వేసుకొన్నది. పాపి కోల్పోయిన ప్రాణాన్ని సూచిస్తున్న రక్తాన్ని యాజకుడు పరిశుద్ధ స్థలంలోకి తీసుకొనిపోయి పాపి అతిక్రమించిన ధర్మశాస్త్రం ఉన్న మందసం ముందున్న తెరముందు దాన్ని ప్రోక్షించేవాడు. ఈ ప్రక్రియ ద్వారా పాపం రక్తం ద్వారా సంకేతాత్మకంగా గుడారానికి మార్పిడి అయ్యేది. కొన్ని సందర్భాల్లో రక్తాన్ని పరిశుద్ధ స్థలంలోకి తీసుకువెళ్లేవారు. కాని అహరోను కుమారులకు మోషే ఈ విధంగా ఆదేశించినట్లు బలి పశువు మాంసాన్ని యాజకులు భుజించేవారు. “సమాజము యొక్క దోష శిక్షను భరించి యెహోవా సన్నిధిని వారి నిమిత్తము ప్రాయశ్చిత్తము చేయుటకై ఆయన దానిని మీకిచ్చెను” లేవీ కాండము 10:17. ఈ రెండు ఆచారాలు పశ్చాత్తపుడైన పాపి పాపం గుడారంలోకి మార్పిడి అవ్వటాన్ని సూచించాయి. 
    

    
      
    

    
      సంవత్సరం పొడుగునా దినదినం ఇలాంటిసేవ జరిగేది. ఇశ్రాయేలు ప్రజల పాపాలు గుడారంలోకి మార్పిడి అయ్యేవి. వాటి తొలగింపుకు ప్రత్యేక పరిచర్య అగత్యమయ్యేది. ఈ రెండు పరిశుద్ధ విభాగాల్లో ఒక్కోదానికి ప్రాయశ్చిత్తార క్రియ జరపాలన్నది దేవుని ఆదేశం. “అటు అతడు ఇశ్రాయేలీయుల సమస్త పాపములను బట్టియు అనగా వారి అపవిత్రతను బట్టియు వారి అతిక్రమములను బట్టియు పరిశుద్ధ స్థలమునకు ప్రాయశ్చిత్తము చేయవలెను. ప్రత్యక్ష గుడారము వారి మధ్య ఉండుటవలన వారి అపవిత్రతను బట్టి అది అపవిత్రమగుచుండును గనుక అతడు దానికి ప్రాయశ్చిత్తము చేయవలెను” ఇశ్రాయేలీయుల అపవిత్రతను పోగొట్టి దానిని పరిశుద్ధ పరచటానికి బలిపీఠానికి కూడా ప్రాయశ్చిత్తం చెయ్యాలి. లేవీకాండము 16:16,19. 
    

    
      
    

    
      సంవత్సరానికొకసారి ప్రాయశ్చితార్ధదినాన గుడారాన్ని శుద్ధీకరించటానికి ప్రధానయాజకుడు అతిపరిశుద్ధ స్థలంలోకి ప్రవేశించేవాడు. ప్రధానయాజకుడు అక్కడ నిర్వర్తించే సేవతో సాంవత్సరిక పరిచర్య సమాప్తమయ్యేది. ప్రాయశ్చితార దినాన గుడార ద్వారం వద్దకు రెండు మేక పిల్లల్ని తెచ్చి వాటిమీద “యెహోవా పేరట ఒకచీటీని, విడిచిపెట్టే మేక పేరిట ఒక చీటీని” వేసేవారు. 8 వచనం. యెహోవా చీటీ పడిన మేకను ప్రజల పాప పరిహారార్థ బలిగా వధించేవారు. యాజకుడు ఆ మేక రక్తాన్ని తెరలోపలికి తెచ్చి, కరుణాపీఠం మీద, కరుణాపీఠం ముందు ప్రోక్షించే వాడు. తెరముందు ఉన్న ధూపవేదిక మీద కూడా ఆ రక్తాన్ని ప్రోక్షించేవాడు. 
    

    
      
    

    
      “అప్పుడు అహరోను సజీవమైన ఆ మేక తలమీద తన రెండు చేతులు ఉంచి ఇశ్రాయేలీయుల పాపములన్నియు అనగా వారి దోషములన్నియు వారి అతిక్రమములన్నియు దాని మీద ఒప్పుకొని, ఆ మేక తలమీద వాటిని మోపి తగిన మనుష్యుని చేత అరణ్యములోనికి దాని పంపవలెను. ఆమేక వారి దోషములన్నిటిని ఎడారి దేశమునకు భరించిపోవును. అతడు అరణ్యములో ఆ మేకను విడిచిపెట్టవలెను” 21,22 వచనాలు. ఆమేక ఇక ఇశ్రాయేలీయుల శిబిరంలోకి తిరిగివచ్చేది కాదు. దాన్ని అరణ్యంలో విడిచివచ్చిన వ్యక్తి స్నానం చేసి బట్టలు ఉదుక్కొని అప్పుడు శిబిరంలో ప్రవేశించేవాడు. 
    

    
      
    

    
      దేవుడు పరిశుద్ధుడని పాపమంటే ఆయనకు అతిహేయమని ఇశ్రాయేలీయులకి గుర్తింపచేయటమే ఈ ఆచారం ఉద్దేశం. అంతేకాదు పాపంతో సంబంధం పెట్టుకొంటే దాని కాలుష్యం నుంచి తప్పించుకోవటం సాధ్యంకాదని కూడా ఈ ఆచారం బోధిస్తున్నది. ప్రాయశ్చిత్త ప్రక్రియ సాగే సమయంలో ప్రతివారూ తమతమ హృదయాలు పరీక్షించుకోవలసి ఉంది. ఆ దినాన ఇశ్రాయేలీయుల సమాజం తమ పనులను నిలిపి ప్రార్ధనతోను ఉపవాసంతోను హృదయాలు పరీక్షించుకుంటూ దేవుని ముందు తమ్మునుతాము తగ్గించుకోవాల్సి ఉంది. 
    

    
      
    

    
      ఈ ఛాయారూపక పరిచర్య ప్రాయశ్చిత్తం గురించి ప్రాముఖ్యమైన సత్యాలు బోధిస్తున్నది. పాపికి బదులు ప్రత్యామ్నాయం అంగీకృతమే. కాకపోతే బలిపశువు రక్తం వలన పాపం రద్దుకాలేదు. పాపాన్ని గుడారానికి మార్పిడి చేయటానికి ఒక మార్గం ఏర్పాటయ్యింది. రక్తాన్ని సమర్పించటం ద్వారా పాపి ధర్మశాస్త్రాధికారాన్ని అంగీకరించి తన అతిక్రమ దోషాన్ని ఒప్పుకొని రానున్న రక్షకునిపై విశ్వాసం కనపర్చటం ద్వారా క్షమాపణ కోరేవాడు. అయినా ధర్మశాస్త్ర శిక్షనుంచి అతనికి ఇంకా పూర్తిగా విముక్తి లభించలేదు. ప్రాయశ్చితార్ధ దినాన సమాజం అర్పించే బలి రక్తాన్ని తీసుకొని ఆ రక్తంతో ప్రధాన యాజకుడు అతిపరిశుద్ధ స్థలంలో ప్రవేశించి ప్రత్యక్షంగా ధర్మశాస్త్రంపై ఉన్న కరుణాపీఠంపై ప్రోక్షించేవాడు. ధర్మశాస్త్ర విధులను నెరవేర్చటానికి ఇది చేసేవాడు. అప్పుడు మధ్యవర్తి పాత్రలో ప్రధానయాజకుడు ఆ పాపాలను తన మీద వేసుకొని గుడారం నుంచి మోసుకుపోయేవాడు. విడిచిపెట్టే మేక తలపై చేతులుంచి దానిమీద ఈ పాపాలన్నింటిని ఒప్పుకొనేవాడు. ఛాయారూపకంగా ఇలా పాపాలన్ని తన మీద నుంచి మేక మీదకు మార్పిడి చేసేవాడు. ఆ మేక ఆ పాపాల్ని మోసుకొని పోయేది. ప్రజల నుంచి ఆ పాపాలు నితంతరం దూరమయ్యాయని భావించేవారు. 
    

    
      
    

    
      “పరలోక సంబంధమగు వస్తువుల ఛాయారూపకంగా అట్టి పరిచర్య జరిగింది. ఛాయారూపకంగా భూలోక గుడారంలో ఏ పరిచర్య జరిగిందో అదే పరిచర్య పరలోక గుడారంలో వాస్తవంగా జరుగుతున్నది. పరలోకానికి ఆరోహణమైన అనంతరం మన రక్షకుడు ప్రధాన యాజకుడుగా తన పరిచర్యను ప్రారంభించాడు. పౌలంటున్న ఈ మాటలు గమనించండి, “నిజమైన పరిశుద్ధ స్థలమును పోలి హస్తకృతమైన పరిశుద్ధ స్థలములలో క్రీస్తు ప్రవేశింపలేదుగాని యిప్పుడు మన కొరకు దేవుని సముఖమందు కనబడుటకు పరలోకమందే ప్రవేశించెను” హెబ్రీ 9:24. 
    

    
      
    

    
      పరిశుద్ధ స్థలం తలుపుగా పనిచేసి పరిశుద్ధ స్థలాన్ని ఆవరణం నుంచి వేరుచేసిన “అడ్డతెర లోపల” యాజకుడు సంవత్సరం పొడవునా నిర్వహించిన పరిచర్య ఆరోహణం దరిమిలా క్రీస్తు ప్రారంభించిన సేవను సూచిస్తున్నది. పాపపరిహారార్ధబలి రక్తాన్ని, ఇశ్రాయేలీయుల ప్రార్థనలతో పైకిలేచే ధూపాన్ని దేవుని ముందు సమర్పించటమే 
    

    
      
    

    
      యాజకుడు అనుదినం చేయాల్సిన పరిచర్య. అలాగే క్రీస్తు పాపుల పక్షంగా తండ్రిముందు నిలిచి తన రక్తం ఆధారంగా విజ్ఞాపనచేస్తూ ప్రశస్తమైన తన నీతి సువాసనతో పాటు పశ్చాత్తాపం పొందిన విశ్వాసుల ప్రార్ధనలను సమర్పించాడు. పరలోకంలోని ప్రధమ విభాగంలో జరిగే పరిచర్య ఇలాంటిది. 
    

    
      
    

    
      తమను విడిచి పెట్టి క్రీస్తు పరలోకానికి ఆరోహణమైనప్పుడు శిష్యుల విశ్వాసం అక్కడకు ఆయనను వెంబడించింది. వారి ఆశలు నిరీక్షణలు ఇక్కడే కేంద్రీ కృతమయ్యాయి. “ఈ నిరీక్షణ నిశ్చలమును, స్థిరమునై మన ఆత్మకు లంగరువలె నుండి తెరలోపల ప్రవేశించుచున్నది. నిరంతరము...ప్రధానయాజకుడైన యేసు అందులోనికి మనకంటే ముందుగా మన పక్షమున ప్రవేశించెను.” అన్నాడు పౌలు. “మేకల యొక్కయు, కోడెల యొక్కయు రక్తముతోకాక తన స్వరక్తముతో ఒక్కసారే పరిశుద్ధ సలములో ప్రవేశించెను” హెబ్రీ 6:19,20; 9:12. 
    

    
      
    

    
      గుడారం మొదటి విభాగంలో ఈ పరిచర్య పద్దెనిమిది శతాబ్దాల పాటు కొనసాగింది. పశ్చాత్తాపం చెందిన విశ్వాసుల పక్షంగా వినియోగమైన క్రీస్తు రక్తం వారికి క్షమాపణను తండ్రి ఆమోదాన్ని ప్రసాదించిందిగాని వారి పాపాలింకా గ్రంథాల్లో మిగిలి ఉన్నాయి. ఛాయారూపక పరిచర్యలో సంవత్సరాంతంలో ప్రాయశ్చిత్త ప్రక్రియ జరిగినట్లే మానవుల నిమిత్తం క్రీస్తు విమోచక చర్య పూర్తికాకముందు గుడారంలో నుంచి పాపం తొలగింపుకు ప్రాయశ్చిత్త కార్యం జరగాల్సి ఉంది. 2300 దినాలు సమాప్తమవ్వటంతో ప్రారంభమైన పరిచర్య ఇదే. దానియేలు ప్రవక్త ప్రవచించిన రీతిగా ఆ సమయంలో ఆలయాన్ని శుద్ధీకరించటంలో తన చివరి విభాగ పరిచర్య జరపటానికి మన ప్రధాన యాజకుడు అతిపరిశుద్ధ స్థలంలో ప్రవేశించాడు. 
    

    
      
    

    
      పూర్వం ప్రజల పాపాలు విశ్వాసం ద్వారా పాప పరిహారార్ధ బలి మీద మోపి దాని రక్తం ద్వారా ఛాయారూపకంగా భూలోక గుడారానికి మార్పిడి చేసినట్లే కొత్త నిబంధనలో పశ్చాత్తాప పాపి పాపాలు విశ్వాసం ద్వారా క్రీస్తుపై మోపి వాస్తవంలో వాటిని పరలోక గుడారానికి మార్పిడి చేయటం జరుగుతుంది. భూలోక గుడారంలో ఛాయారూపక శుద్ధీకరణ, గుడారాన్ని అపవిత్ర పర్చిన పాపాల తొలగింపు ద్వారా జరిగినట్టు, పరలోక గుడార శుద్ధీకరణ పరలోకంలో దాఖలైన పాపాల్ని తొలగించటం ద్వారా లేక తుడిచివేయటం ద్వారా జరుగుతుంది. అయితే దీనికి ముందు జరగాల్సిన పని ఒకటుంది. పాపాలు ఒప్పుకొని క్రీస్తును విశ్వసించటం ద్వారా ప్రాయశ్చిత్తం ఒనగూర్చే మేళ్లు పొందటానికి అర్హులెవరో నిర్ధారించటానికి గ్రంధాల్లోని దాఖలాలను పరిశీలించటం అవసరం. ఆలయ శుద్ధీకరణ ప్రక్రియలో దర్యాప్తు, తీర్పు ఇమిడి ఉన్నాయి. క్రీస్తు తన ప్రజల్ని విమోచించటానికి రాకముందు ఈ తీర్పు పని పూర్తికావాలి. ఎందుకంటే ఆయన వచ్చినప్పుడు ప్రతివారికి వారి వారి పనుల చొప్పున ప్రతిఫలం ఇస్తాడు. ప్రకటన 22:12. 
    

    
      
    

    
      2300 దినాలు 1844 లో సమాప్తమవటంతో ఈ లోకానికి రావటానికి బదులు క్రీస్తు తన రాకకు సిద్దబాటుగా ప్రాయశ్చిత్త చర్య ముగింపు కార్యాన్ని నిర్వహించేందుకు పరలోక గుడారంలోని అతిపరిశుద్ధ స్థలంలో ప్రవేశించాడని ఇలా ప్రవచన వాక్యం వెలుగును అనుసరించినవారు గ్రహించారు. 
    

    
      
    

    
      పాప పరిహారార్ధ బలి క్రీస్తును బలి పశువుగా సూచిస్తుందని, క్రీస్తు ప్రధాన యాజకుడు మధ్యవర్తి అని, విడిచి పెట్టే మేక ఛాయారూపకంగా పాపానికి కర్త అయిన సాతానే అని, యధార్ధంగా పశ్చాత్తాపం చెందే పాపుల పాపాలు చివరగా అతడిమీదే పడతాయని వారు గ్రహించారు. పాపపరిహారార్ధబలి రక్తాన్ని బట్టి ప్రధానయాజకుడు గుడారం నుంచి పాపాల్ని తీసివేసి విడిచిపెట్టే మేకపై వాటిని మోపేవాడు. పరలోక గుడారంలో క్రీస్తు తన పరిచర్య సమాప్తంలో పాపాల్ని గుడారం నుంచి తీసివేసినప్పుడు వాటిని సాతానుపై మోపుతాడు. సాతాను ఆ పాపాలకు తీర్పులో కలిగే శిక్షను అనుభవిస్తాడు. విడిచిపెట్టే మేకను మనుషులులేని ప్రదేశంలో విడిచిపెట్టేవారు. అది మరెన్నడూ ఇశ్రాయేలీయుల సమాజంలోకి వచ్చేది కాదు. అలాగే సాతాను దేవుని సముఖం నుంచి దైవజనుల సహవాసం నుంచి బహిష్కృతుడౌతాడు. పాపులకు పాపానికి సంభవించే చివరి నాశనంలో సాతాను పూర్తిగా నశిస్తాడు.
    

    

    
      
    

    
      అధ్యాయం 24—అతిపరిశుద్ధ స్థలంలో
    

    
      
    

    
      గుడార సేవాంశం 1844 ఆశాభంగ మర్మాన్ని తెరచే తాళపు చెవి అని చెప్పాలి. అది సత్య పద్ధతిని సంపూర్తిగా సహేతుకంగా బయలుపర్చి ఆగమన ఉద్యమకర్త దేవుడే అని సూచిస్తూ దైవ ప్రజల పరిస్థితిని ప్రస్తుతం వారు నిర్వహించాల్సిన సేవా బాధ్యతను వెలుగులోకి తెచ్చింది. యేసు శిష్యులు హృదయవేదనకు తీవ్ర ఆశాభంగానికి గురి అయిన రాత్రి గతించాక ప్రభువును చూసినప్పుడు ఉత్సహించిన రీతిగా ఆయన రెండోరాక కోసం విశ్వాసంతో కనిపెట్టినవారు ఇప్పుడు ఉత్సహించారు. తన సేవకులకు ప్రతిఫలం ఇవ్వటానికి ఆయన మహిమతో వస్తాడని వారు కనిపెట్టారు. తమ ఆశలు నిరాశలవ్వటంతో వారు యేసును మర్చిపోయి సమాధి వద్ద మరియతో కలసి ప్రభువును “సమాధిలోనుండి యెత్తుకొని పోయిరి. ఆయనను ఎక్కడ ఉంచిరో యెరుగము” అంటూ రోధించారు. ఇప్పుడు అతిపరిశుద్ధ స్థలంలో కరుణగల తమ ప్రధాన యాజకుడు, త్వరలో రానున్న తమ రాజు, విమోచకుడు అయిన ప్రభువును మళ్లీ చూశారు. పరలోకగుడారం నుంచి ప్రకాశించిన వెలుగు గతాన్ని, వర్తమానాన్ని, భవిష్యత్తును కాంతితో నింపింది. తన నిర్దుష్ట సంకల్పం చొప్పున దేవుడే తమను నడిపించాడని వారు తెలుసుకొన్నారు. మొదటి శిష్యుల మాదిరిగా వీరు తాము ప్రకటిస్తున్న వర్తమానాన్ని తామే గ్రహించలేక పోయినా వర్తమానం మాత్రం యధార్థం. దాన్ని ప్రకటించటంలో వారు దేవుని సంకల్పాన్ని నెరవేర్చారు. వారి ప్రయాస ప్రభువుకు సంబంధించినంతవరకు వృధాకాలేదు. “జీవముతో కూడిన నిరీక్షణను” కలిగి “చెప్పనశక్యమును మహిమాయుక్తమునైన సంతోషమును” పొందారు. 
    

    
      
    

    
      దానియేలు 8:14 లోని “రెండువేల మూడువందల దినముల మట్టుకే...అప్పుడు ఆలయ పవిత్రతను గూర్చిన తీర్పు తీర్పబడును” అన్న ప్రవచనం “దేవునికి భయపడి ఆయనను మహిమపర్చుడి. ఆయన తీర్పు తీర్చు గడియ వచ్చెను” అన్న మొదటి దూత వర్తమానం. ఈ రెండు అతిపరిశుద్ధ స్థలంలో క్రీస్తు పరిచర్యను పాప పరిశోధక తీర్పును సూచిస్తున్నాయి. తన ప్రజల్ని విమోచించటానికి, దుర్మార్గులను నాశనం చేయటానికి యేసు రావటాన్ని సూచించటం లేదు. పొరపాటు ప్రవచన కాలావధుల్ని నిర్ధారించటంలో జరగలేదు. 2300 దినాల ముగింపులో చోటుచేసుకొనే ఘటన విషయంలో జరిగింది. ఈ పొరపాటు మూలంగా విశ్వాసులు ఆశాభంగానికి గురి అయ్యారు. ప్రవచనం ముందే చెప్పినట్లు లేఖనాను సారంగా వారు ఎదురు చూసింది సంభవించింది. తాము నిరీక్షించి ఎదురుచూసింది సంభవించని కారణంగా వారు క్షోభిస్తున్న తరుణంలోనే ఆ వర్తమానం ప్రవచించిన ఘటన సంభవించింది. తన సేవకులకు ప్రతిఫలం ఇవ్వటానికి ప్రభువు రాకపూర్వం అది సంభవించాలి. 
    

    
      
    

    
      క్రీస్తు వచ్చాడు. వారనుకొన్నట్లు భూమికి కాదు.. ఛాయారూపకంగా సూచించినట్లు పరలోక గుడారంలోని అతిపరిశుద్ధ స్థలంలోకి. ఆయన ఈ సమయంలో మహా వృద్ధుని వద్దకు వస్తున్నట్లు దానియేలు ప్రవక్త సూచిస్తున్నాడు. “రాత్రి కలిగిన దర్శనములను నేనింక చూచుచుండగా, ఆకాశమేఘారూఢుడై మనుష్యకుమారుని పోలిన యొకడు వచ్చి ఆ మహావృద్ధుడగు వాని సన్నిధిని ప్రవేశించి ఆయన సముఖమునకు తేబడెను” దానియేలు 7:13. 
    

    
      
    

    
      ఈ రాకడ గురించి మలాకీ ప్రవక్త కూడా ప్రవచించాడు. “మీరు వెదకుచున్న ప్రభువు అనగా మీరు కోరు నిబంధన దూత తన ఆలయమునకు హఠాత్తుగా వచ్చును. ఇదిగో ఆయన వచ్చుచున్నాడని సైన్యములకు అధిపతియగు యెహోవా సెలవిచ్చుచున్నాడు” మలాకీ 3:1. ప్రభువు తన ఆలయానికి రావటం హఠాత్తుగా జరిగింది. ఆయన ప్రజలు ఎదురుచూడని సమయంలో అది జరిగింది. ఆయన కోసం వారు అక్కడ కనిపెట్టలేదు. ఆయన ఈ భూమికి వస్తాడని కనిపెట్టారు. “అగ్ని జ్వాలలో ప్రత్యక్షమై దేవుని నెరుగని వారికిని మన ప్రభువైన యేసు సువార్తకు లోబడని వారికిని ప్రతిదండన” చేయటానికి లోకానికి వస్తాడని ఎదురు చూశారు. 2 థెస్స 1:8. 
    

    
      
    

    
      ఆ ప్రజలు తమ ప్రభువును కలుసుకోటానికి ఇంకా సిద్ధంగా లేరు. వారింకా సిద్ధపడాల్సి ఉన్నారు. పరలోకంలో ఉన్న ఆలయంపై వారి దృష్టి కేంద్రీకృతం కావలసి ఉంది. ఆ ఆలయంలో తమ ప్రధాన యాజకుని పరిచర్యను విశ్వాస మూలంగా పరిశీలిస్తే నూతన విధులు వారికి తెలియవస్తాయి. సంఘానికి హెచ్చరికా ఉపదేశాలతో కూడిన మరొక వర్తమానం రావలసి ఉంది. 
    

    
      
    

    
      ప్రవక్త ఇలా అంటున్నాడు, “అయితే ఆయన వచ్చు దినమును ఎవరు సంప గలరు? ఆయన అగుపడగా ఎవరు ఓర్వగలరు? ఆయన కంసాలి అగ్నివంటి వాడు. చాకలివాని సబ్బు వంటివాడు. వెండిని శోధించి నిర్మలము చేయువాడైనట్లు కూర్చుని యుండును. లేవీయులు నీతిని అనుసరించి యెహోవాకు నైవేద్యములు చేయునట్లు వెండిబంగారములను నిర్మలము చేయు రీతిని ఆయన వారిని నిర్మలము చేయును” మలాకీ 3:2, 3. పరలోక గుడారంలో క్రీస్తు విజ్ఞాపన ముగిసేటప్పుడు భూమిపై జీవిస్తున్నవారు విజ్ఞాపకుడు లేకుండగనే దేవునిముందు నిలబడాల్సి ఉంటుంది. వారి వస్త్రాలు కళంకం లేకుండా ఉండాలి. వారి ప్రవర్తనలు రక్తప్రోక్షణ ద్వారా శుద్ధీకరణ పొందాలి. దైవకృప ద్వారాసు తమ సొంత కృషి ద్వారాను దుర్మార్గతతో పోరాటంలో వారు విజయం సాధించాలి. పరలోకంలో పాప పరిశోధక తీర్పు జరుగుతున్నప్పుడు పశ్చాత్తాపం పొందిన విశ్వాసుల పాపాల్ని పరలోక గుడారం సుంచి తొలగించేటప్పుడు ప్రత్యేక శుద్ధీకరణ కార్యం ద్వారా దైవ ప్రజలు పాపాల్ని విడిచి పెట్టటం జరగాల్సి ఉన్నది. ప్రకటన 14 లోని వర్తమానాల్లో ఈ కార్య వివరణ మరింత స్పష్టంగా ఉంది. 
    

    
      
    

    
      ఈ కార్యాచరణ పూర్తి అయినప్పుడు క్రీస్తు అనుచరులు ఆయన రాకకు సిద్ధంగా ఉంటారు. “అప్పుడు మునుపటి దినములలో ఉండినట్లును, పూర్వపు సంవత్సరములలో ఉండినట్లును యూదావారును యెరూషలేము నివాసులును చేయు నైవేద్యములు యెహోవాకు ఇంపుగా ఉండును” మలాకీ 3:4. అప్పుడు మన ప్రభువు వచ్చినప్పుడు ఆయన అంగీకరించే సంఘం “కళంకమైనను ముడతయైనను, అట్టిది మరేదైనను లేక పరిశుద్ధమైనదిగా” ఉంటుంది. ఎఫెస్సీ 5:27. అప్పుడు సంఘం “సంధ్యారాగము చూపట్టుచు చంద్రబింబమంత అందముగలదై సూర్యుని అంత స్వచ్ఛమును కళలును గలదై వ్యూహిత సైన్య సమభీకర రూపిణి” అయి ఉంటుంది. పరమగీతములు 6:10. 
    

    
      
    

    
      ఆలయానికి ప్రభువు రాక గురించి మాత్రమే గాక ప్రభువు రెండోరాక గురించి, తీర్పు తీర్చటానికి రావటం గురించి మలాకీ ఈ మాటల్లో ప్రవచిస్తున్నాడు, “తీర్పు తీర్చుటకై నేను మీయొద్దకు రాగా, చిల్లంగి వాండ్ర మీదను, వ్యభిచారుల మీదను అప్రమాణికుల మీదను, నాకు భయపడక వాని కూలి విషయములో కూలి వారిని విధవరాండ్రను తండ్రిలేని వారిని బాధపెట్టి పరదేశులకు అన్యాయము చేయువాని మీదను దృఢముగా సాక్ష్యము పలుకుడునని సైన్యముల కధిపతియగు యెహోవా సెలవిచ్చుచున్నాడు” మలాకీ 3:5. యూదా ఈ సన్నివేశం గురించే ప్రస్తావిస్తూ ఇలా అంటున్నాడు, “ఇదిగో అందరికిని తీర్పు తీర్చుటకును వారిలో భక్తిహీనులందరును భక్తిహీనముగా చేసినవారి భక్తిహీన క్రియలన్నింటిని గూర్చియు భక్తిహీనులైన పాపులు తమకు విరోధముగా చెప్పిన కఠినమైన మాటలన్నింటిని గూర్చియు వారిని ఒప్పించుటకును ప్రభువుతన వేవేల పరిశుద్దుల పరివారముతో వచ్చెను. ” యూదా 14:15. ఈ రాక, తన ఆలయానికి ప్రభువురాక - ఈ రెండూ స్పష్టమైన వేర్వేరు ఘటనలు. 
    

    
      
    

    
      దానియేలు 8:14 సూచిస్తున్నట్లు ఆలయాన్ని పవిత్రీకరించటానికి క్రీస్తు అతిపరిశుద్ధ స్థలంలో ప్రవేశించటం దానియేలు 7:13 చెబుతున్న రీతిగా మనుష కుమారుడు మహావృద్ధుని పద్దకు రావటం, మలాకీ ప్రవచించినట్లు ప్రభువు తన ఆలయానికి రావటం, ఇవన్నీ ఒకే సంఘటన వర్ణనలు. మత్తయి 25వ అధ్యాయంలో పదిమంది కన్యకల్ని గురించి క్రీస్తు చెప్పిన ఉపమానంలో పెండ్లికుమారుడు పెళ్లికి రావటాన్ని కూడా ఇది సూచిస్తున్నది. 
    

    
      
    

    
      1844 ఎండాకాలంలోను శరత్కాలంలోసు “ఇదిగో పెండ్లి కుమారుడు” అన్న ప్రకటన వెలువడింది. బుద్ధిగల కన్యకలు బుద్దిలేని కన్యకలన్న రెండు తరగతులు అప్పుడు ఏర్పడతాయి. ప్రభువురాకకు ఆనందంతో ఎదురు చూస్తూ ఆయనను కలుసుకోటానికి శ్రద్ధగా సిద్ధపడున్నది ఒక తరగతి. భయభ్రాంతులకులోనై బెదురు బెదురుగా వ్యవహరిస్తూ సత్యాన్ని గూర్చిన సిద్ధాంతాలతోనే తృప్తి చెందుతూ దైవ కృప విషయంలో శూన్యులై మసలువారు ఒక తరగతి ప్రజలు. ఉపమానంలో పెండ్లి కుమారుడు వచ్చినప్పుడు “సిద్ధపడి యున్న వారు అతనితో కూడ పెండ్లి విందుకు లోపలికి పోయిరి.” పెండ్లికి ముందు పెండ్లి కుమారుడు రావటం జరుగుతున్న విషయం గమనార్హం. ఈ పెండ్లి క్రీస్తు తన రాజ్యాన్ని స్వీకరించటాన్ని సూచిస్తోన్నది. ఆ రాజ్యానికి కేంద్రం ప్రతినిధి అయిన పరిశుద్ద పట్టణం యెరూషలేము “పెండికుమార్తె... గొర్రెపిల్ల యొక్క భార్య”ను గూర్చి దేవదూత యోహానుతో ఇలా అన్నాడు, “ఇటురమ్ము, పెండ్లి కుమార్తెను అనగా గొర్రెపిల్ల యొక్క భార్యను నీకు చూపెదను”. “ఆత్మవశుడనైయున్న నన్ను ఎత్తయిన గొప్ప పర్వతము మీదికి కొనిపోయి, యెరూషలేము అను పరిశుద్ధ పట్టణము దేవుని మహిమగలదై పరలోకమందున్న దేవుని యొద్ద నుండి దిగివచ్చుట నాకు చూపెను” అని ప్రవక్త అంటున్నాడు. ప్రకటన 21:9,10. పెండ్లి కుమార్తె పరిశుద్ధ పట్టణం అయిన పెండ్లి కుమారుణ్ణి కలుసుకోటానికి బయలుదేరిన కన్యకలు సంఘానికీ చిహ్నాలన్నది స్పష్టం. ప్రకటనలో దైవ ప్రజలు పెండ్లి విందులో అతిథులు ప్రకటన 19:9. వారు అతిథులైతే వారిని పెండ్లికుమార్తెగా కూడా సూచించలేము. దానియేలు ప్రవక్త చెప్పినట్లు క్రీస్తు పరలోకమందున్న ఆ మహావృదుని వద్దనుంచి ప్రభుత్వమును మహిమయు ఆధిపత్యమును” అందుకొంటాడు. “తన భర్త కొరకు అలంకరింపబడిన పెండ్లి కుమార్తె వలె సిద్ధపడి ” ఉన్న నూతన యెరూష లేమును తన రాజానికి కేంద్ర పట్టణంగా ఆయన స్వీకరిస్తాడు. దానియేలు 7:14 ప్రకటన 21:2. రాజ్యాన్ని స్వీకరించిన అనంతరం తన ప్రజల్ని రక్షించేందుకోసం రాజులకు రాజుగా ప్రభువులకు ప్రభువుగా వస్తాడు. గొర్రెపిల్ల పెండ్లి విందులో పాలుపొందటానికి “అబ్రాహాముతో కూడను, ఇస్సాకుతో కూడను, యాకోబుతో కూడను” ఆ రాజ్యంలో ఆయన ప్రజలు కూర్చుంటారు. మత్తయి 8:11; లూకా 22:30. 
    

    
      
    

    
      1844 ఎండాకాలంలో “ఇదిగో పెండ్లి కుమారుడు” అన్న ప్రకటన ప్రభువు వెంటనే వస్తాడని వేలాది మంది నమ్మటానికి దారితీసింది. నిర్ణీత సమయంలో పెండ్లికుమారుడు వచ్చాడు. భూలోకానికి కాదు గాని పరలోకంలోని మహావృద్ధుని వద్దకు వివాహానికి తన రాజ్యాన్ని స్వీకరించటానికి “సిద్ధపడి యున్న వారు అతనితోకూడ పెండ్లి విందుకు లోపలికి పోయిరి. అంతట తలుపు మూయబడెను” పెండ్లి విందుకు వారు వ్యక్తిగతంగా హాజరు కానక్కరలేదు. వారు ఈ లోకంలో నివసిస్తున్నప్పుడే ఆ విందు పరలోకంలో జరుగుతుంది. “తమ ప్రభువు పెండ్లి విందునుండి ” వచ్చే వరకు క్రీస్తు అనుచరులు ఆయనకోసం ఎదురు చూడాలి. లూకా 12:36. ఆయన పనిని అవగాహన చేసుకొని ఆయన దేవుని ముందుకు వెళ్లేటప్పుడు వారు ఆయనను వెంబడించాలి. పెండ్లి విందుకు ఈ విధంగా వారు హాజరు కావాల్సి ఉన్నారు. 
    

    
      
    

    
      ఉపమానంలో తమ దివిటీల్లో నూనె ఉన్న వారే పెండ్లికి వెళ్లారు. లేఖనాలు చదివి సత్యాన్ని తెలుసుకొన్న వారికే దేవుని ఆత్మ దేవుని కృప ఉన్నాయి. తమకు చేదు అనుభవం కలిగిన కాళరాత్రిలో వారు ఓపికతో కనిపెడూ స్పష్టమైన సత్యం కోసం బైబిలును పరిశోధించారు. పరలోకంలోని గుడారాన్ని అందులో క్రీస్తు పరిచర్యలోని మార్పును గూర్చిన సత్యాన్ని వీరు అవగతం చేసుకోగలిగారు. పరలోక గుడారంలో ఆయన చేస్తున్న పరిచర్యను విశ్వాసమూలంగా గ్రహించి ఆయనను అనుసరించారు. చివరి విజ్ఞాపన పరిచర్య నిర్వహించటానికి, దాని సంపూర్తి పిదప తన రాజ్యాన్ని స్వీకరించటానికి క్రీస్తు దేవుని సముఖములోనికి వెళ్తున్నప్పుడు లేఖనాల సాక్ష్యాన్ని సత్యాలనే అంగీకరించి విశ్వాసం ద్వారా ఆయనను వెంబడించినవారు-వీరందర్నీ పెండ్లి విందుకు లోపలికి వెళ్తున్నట్లుగా సూచించటం జరుగుతున్నది. 
    

    
      
    

    
      మత్తయి 23 లోని ఉపమానంలో ఈ వివాహ రూపక చిత్రమే కనిపిస్తున్నది. వివాహానికి ముందు పాప పరిశోధక తీర్పు జరగవలసి ఉన్నట్లు సూచన స్పష్టంగా కనిపిస్తున్నది. అందరూ పెండ్లి వస్త్రం ధరించారో లేదో తనఖీ చేసేందుకు పెండ్లికి ముందు రాజు లోపలికి వచ్చాడు. ఈ పెండ్లి వస్త్రం గొర్రెపిల్ల రక్తంలో తెల్లగా ఉతికిన నిష్కళంక ప్రవర్తన అనే వస్త్రం. మత్తయి 22:11; ప్రకటన 7:14. లోటుపాట్లున్న వానిని బైటికి నెట్టి వేయటం జరిగింది. కాగా పరిశోధనలో పెండ్లి వస్త్రం ధరించి ఉన్నట్లు తేలినవారందరినీ అంగీకరించి తన రాజ్యపాలనకు తనసింహాసనాన్ని అధిష్టించటానికి యోగ్యులుగా దేవుడు పరిగణిస్తాడు. ప్రవర్తనను గూర్చిన ఈ పరిశోధన దేవుని రాజ్యంలో నివసించటానికి ఎవరు సిద్ధపడ్డారో అన్న నిర్ధారణ ప్రక్రియే పాప పరిశోధక తీర్పు, పరలోక గుడారంలో ఇప్పుడు జరుగుతున్న, త్వరలో పూర్తికానున్న పని ఇదే. 
    

    
      
    

    
      పరిశోధక తీర్పు పూర్తి అయినప్పుడు అన్నియుగాల్లోను క్రీస్తు అనుచరులమని చెప్పుకొన్న విశ్వాసుల నిజాయితీ నిర్ధారణ అయి తదనుగుణంగా తీర్పు జరిగేంతవరకు కృపకాలం అంతంకాదు. కృపా ద్వారం మూతపడదు. “సిద్ధపడియున్నవారు అతనితో కూడ పెండ్లి విందుకు లోపలికిపోయిరి. అంతట తలుపు వేయబడెను” అన్న ఒక్క వాక్యంలో ప్రభువు చేస్తున్న పరిచర్య చివరిదశను అనగా మానవ రక్షణలో ఆయన మహాత్యాగ పరిసమాప్తిని మనం చూస్తున్నాం. 
    

    
      
    

    
      భూలోక గుడార సేవలు పరలోక గుడారసేవకు ఛాయారూపకాలని తెలుసుకొన్నాం. ప్రాయశ్చిత్తార్ధ దినం నాడు ప్రధాన యాజకుడు అతి పరిశుద్ధ స్థలంలోకి వెళ్ళినప్పుడు గుడారం మొదటి విభాగంలోని పరిచర్య ఆగిపోయింది. దేవుడు ఇలా ఆజ్ఞాపించాడు, “పరిశుద్ధ స్థలములో ప్రాయశ్చిత్తము చేయుటకు అతడు లోనికి పోవునప్పుడు... ఇశ్రాయేలీయుల సమస్త సమాజము నిమిత్తము ప్రాయశ్చిత్తముచేసి బయటికి వచ్చువరకు ఏ మనుష్యుడుసు ప్రత్యక్షపు గుడారములో ఉండరాదు.” లేవీకాండం 16:17. అలాగే చివరి ప్రాయశ్చిత్తం చేసేందుకు క్రీస్తు అతిపరిశుద్ధ స్థలంలోకి వెళ్లినప్పుడు మొదటి విభాగంలోని పరిచర్యను ఆయన ఆపివేశాడు. అయితే మొదటి విభాగంలోని పరిచర్య ముగియగానే రెండో విభాగంలోని పరిచర్య ప్రారంభమయ్యింది. 
    

    
      
    

    
      ఛాయారూపక పరిచర్యలో, ప్రాయశ్చిత్తార్ధ దినం నాడు ప్రధాన యాజకుడు పరిశుద్ధస్థలం విడిచిపెట్టి, తమ పాపాల నిమిత్తం యధార్ధంగా పశ్చాత్తాపపడిన ఇశ్రాయేలు ప్రజల పాపాలకు పాపపరిహారార్ధ బలి అర్పించటానికి, దేవుని ముందుకు వెళ్ళేవాడు. అలాగే మన విజ్ఞాపకుడిగా క్రీస్తు తన పరిచర్యలోని ఒక భాగాన్ని మాత్రమే ముగించి ఆ పరిచర్యలోని మరొక భాగాన్ని మొదలు పెట్టాడు. పాపుల నిమిత్తం తన రక్తాన్ని చిందించానని ఆయన తండ్రి ముందు ఇంకా విజ్ఞాపన సల్పుతూనే ఉన్నాడు. 
    

    
      
    

    
      ఆగమన విశ్వాసులు ఈ అంశాన్ని 1844 లో అవగాహన చేసుకోలేకపోయారు. ప్రభువు రావలసిన సమయం గతించిన తర్వాత కూడా ఆయన రాక సమీపంలోనే ఉన్నదని వారి విశ్వాసం. తాము ముఖ్యమైన క్లిష్టమైన సమయానికి వచ్చామని దేవుని ముందు విజ్ఞాపకుడిగా క్రీస్తు సేవ ముగిసిపోయిందని వారు నమ్మారు. మేఘారూఢుడై ప్రభువు రావటానికి కాస్త ముందు మానవుడి కృపకాలం ముగుస్తుందని బైబిలు బోధిస్తున్నట్లు వారు భావించారు. కృపా ద్వారం వద్ద మనుషులు వెదకినా, తట్టినా, ప్రభాపించినా అది తెరుచుకోదని బోధించే లేఖనాలనిబట్టి ఇలా అర్ధం చేసుకొన్నారు. ప్రభువు వస్తాడని తాము భావించిన సమయం ఆయన వాస్తవంగా వచ్చే సమయానికి ముందుండే కాలవ్యవధి ప్రారంభం కావచ్చునన్న ఆలోచన వారిలో చోటుచేసుకొన్నది. తీర్పు గడియ సమీపించిందన్న హెచ్చరికను అందించిన తాము లోకంలో చేయాల్సిన పరిచర్యను ముగించామని భావించారు. ఆత్మలను రక్షించాలన్న హృదయభారం ఆసక్తి వారికిక లేవు. భక్తిహీనులు పేట్రేగి దేవదూషణకు ఎగతాళికి దిగటం దేవుని కృపను తృణీకరించే వారి వద్ద నుంచి దేవుని ఆత్మ ఉపసంహరించ బడిందనటానికి మరో నిదర్శనంగా వారు పరిగణించారు. కృపకాలం ముగిసిందనటానికి ఇవన్నీ నిదర్శనాలని వారు నిర్ధారించుకొన్నారు. ఈ పరిస్థితిని “మూతపడ్డ కృపా ద్వారం” అని వారు వివరించారు. ఇకపోతే గుడార పరిచర్య అంశాన్ని తరచి తరచి పరిశోధించగా వారికి జ్ఞానోదయం కలిగింది. 1844 లో 2300 దినాలు అంత మొందటంతో ప్రాముఖ్యమైన క్లిష్ట పరిస్థితి మొదలయ్యిందని తాము భావించటంలో పొరపాటేమీ లేదని ఇప్పుడు వారు గ్రహించారు. పద్దెనిమిది శతాబ్దాల పాటు మనుషులు దేవుని వద్దకు రావటానికి తెరచుకొని ఉన్న కృప నిరీక్షణల ద్వారం మూసుకొన్నా అతిపరిశుద్ధ స్థలంలో క్రీస్తు చేస్తున్న విజ్ఞాపన పరిచర్య ద్వారా మనుషులకు పాపక్షమాపణ కలుగటానికి మరో ద్వారం తెరుచుకొన్నది. పరలోక గుడారానికి ఇంకా “తలుపు తెరచి ఉంది”. ఈ గుడారంలో క్రీస్తు పాపుల పక్షంగా పరిచర్య చేస్తున్నాడు. 
    

    
      
    

    
      ఈనాటి సంఘాన్ని ఉద్దేశించి ప్రకటనలో క్రీస్తు పలికిన మాటల ప్రాధాన్యాన్ని ఇప్పుడు గ్రహిస్తున్నాం. “దావీదు తాళపు చెవి కలిగి, యెవడును వేయకుండ తీయువాడును, ఎవడును తీయలేకుండ వేయువాడునైన సత్యస్వరూపియగు పరిశుద్ధుడు చెప్పు సంగతులేసనగా నీ క్రియలను నేనెరుగుదును, నీకున్న శక్తి కొంచెమైయుండినను నీవు నా వాక్యము గైకొని నానామము ఎరుగననలేదు. ఇదిగో తలుపు నీ యెదుట తీసియుంచియున్నాను. దానిని ఎవడును వేయలేడు.” ప్రకటన 3:7,8. 
    

    
      
    

    
      యేసు చేస్తున్న ప్రాయశ్చితార్ధ పరిచర్యను ఎవరైతే విశ్వాసంతో అనుసరిస్తారో వారు తమ నిమిత్తం ఆయన చేస్తున్న పరిచర్య తాలూకు ఉపకారాన్ని పొందుతారు. ఎవరైతే దాన్ని తృణీకరిస్తారో ఆ సేవ వారికి లభి కూర్చదు. ఆయన మొదటి రాకను గూర్చిన సత్యాన్ని తృణీకరించి ఆయన లోకరక్షకుడన్న సత్యాన్ని నమ్మనందువల్ల ఆయన ద్వారా యూదులకు పాపక్షమాపణ లభించలేదు. యేసు పరలోకానికి ఆరోహణమైన సమయంలో తన విజ్ఞాపన పరిచర్య ఉపకారాలను తన శిష్యులకు అందించటానికి తన రక్తంతో పరలోక గుడారంలో ప్రవేశించినప్పుడు, యూదులు తమ వ్యర్ధమైన బలులు అర్పణలు అర్పించటానికి చీకటిలోనే మిగిలిపోయారు. గుర్తులు ఛాయారూపక సేవలు అంతమొందాయి. మనుషులు దేవుని వద్దకు వెళ్లేందుకు పూర్వం తెరచివున్న ద్వారం మూసుకొన్నది. ఆయనను కనుగోగలిగిన ఒకే ఒక మార్గాన్ని అనుసరించటానికి యూదులు నిరాకరించారు. అదే పరలోక గుడార పరిచర్య ద్వారా ఏర్పడ్డ మార్గం కనుక వారికి దేవునితో సంబంధం ఏర్పడలేదు. వారికి ఆ మార్గం మూసుకొన్నది. నిజమైన బలి దేవుని ముందు ఒకే ఒక విజ్ఞాపకుడు అయిన క్రీస్తును గూర్చి వారు ఎరుగరు. అందుచేత ఆయన విజ్ఞాపన వల్ల కలిగే మేళ్లు వారు పొందలేకపోయారు. 
    

    
      
    

    
      విశ్వసించని యూదుల పరిస్థితి కృపామయుడైన మన ప్రధానయాజకుని పరిచర్యను గూర్చి ఇష్టపూర్వకంగా అజ్ఞానులై ఉన్న నామమాత్రపు క్రైస్తవుల్లో కొందరి పరిస్థితికి అద్దంపడున్నది. ఛాయారూపక సేవలో ప్రధాన యాజకుడు అతిపరిశుద్ధ స్థలంలో ప్రవేశించినప్పుడు ఇశ్రాయేలీయులంతా గుడారం చుట్టూ సమావేశమై తమ పాపాలకు క్షమాపణ కలిగేందుకోసం సమాజం నుంచి దూరమై పోకుండా ఉండేందుకోసం వినయమనస్కులై దేవుని ముందు వేచి ఉండాల్సి ఉంది. వాస్తవమైన ప్రాయశ్చితార్థ దినాన మన ప్రధాన యాజకుడి సేవను అవగాహన చేసుకొని మన విధులేంటో తెలుసుకోవటం మరెంతో ప్రాముఖ్యం. 
    

    
      
    

    
      కృపామయుడైన దేవుడు పంపుతున్న హెచ్చరికను మనుషులు తృణీకరించి దాని పర్యవసానాన్ని తప్పించుకోలేరు. నోవహు కాలం నాటి ప్రపంచానికి దేవుడు వర్తమానం పంపించాడు. దానికి ఆ ప్రజలు స్పందించిన తీరు మీద వారి రక్షణ ఆధారపడి ఉంది. ఆ హెచ్చరికను వారు తోసిపుచ్చినందువల్ల దేవుడు తన ఆత్మను వారి నుంచి ఉపసంహరించు కొన్నాడు. పర్యవసానంగా వారందరూ జల ప్రళయంలో నాశనమయ్యారు. అబ్రాహాము కాలంలో అపరాధులైన సొదొమ నివాసుల విషయంలో కృప పనిచేయలేదు. ఫలితంగా లోతు అతని భార్య ఇద్దరు కుమార్తెలు మినహా అందరూ పరలోకం నుంచి వచ్చిన అగ్నికి ఆహుతి అయిపోయారు. అలాగే క్రీస్తు దినాల్లోను జరిగింది. తనను నమ్మని ఆనాటి యూదు ప్రజలతో దైవ కుమారుడు ఇలా అన్నాడు, “ఇదిగో మీ యిల్లు మీకు విడువబడి యున్నది.” మత్తయి 23:38. అనంత శక్తిగల దేవుడు, చివరి దినాలపై దృష్టి ఉంచుతూ “సత్యమును నమ్మక దుర్నీతియందు అభిలాషగల వారందరికి” ఇలా చెబుతున్నాడు, “దుర్నీతిని పుట్టించు సమస్త మోసముతోను నశించుచున్న వారిలో సాతాను కనుపరచు బలమును అనుసరించి యుండును. ఇందుచేత సత్యమును నమ్మక దుర్నీతియందు అభిలాష గలవారందరును శిక్షావిధి పొందుటకై అబద్ధమును నమ్మునట్లు మోసము చేయు శక్తిని దేవుడు వారికి పంపుచున్నాడు.” 2 థెస్స 2:1012. వారు వాక్య ప్రబోధాన్ని తిరస్కరిస్తున్నందున దేవుడు తన ఆత్మను ఉపసంహరించుకొని తాము ప్రేమించే మోసాలకు వారిని విడిచిపెడ్తాడు. 
    

    
      
    

    
      అయితే మానవుడి పక్షంగా క్రీస్తు ఇంకా విజ్ఞాపన సల్పుతూనే వుంటాడు. అన్వేషించిన వారికి సత్యం లభిస్తుంది. ఆగమన వాదులకు ఇది ఆదిలో గ్రాహ్యం కాకపోయినా తమ వాస్తవ భావాన్ని బహిర్గతం చేసే స్వభావం గల లేఖనాలు తమను తాము వివరించుకొనే కొద్దీ తేటతెల్లమయ్యాయి. 
    

    
      
    

    
      1844 లో గతించిపోయిన సమయం ఆగమన విశ్వాసాన్ని ఇంకా నమ్ముతున్న వారికి తీవ్ర పరీక్షా సమయంగా పరిణమించింది. తమ యధార్ధ విశ్వాసానికి సంబంధించినంత వరకు వారి ఆశలన్నీ పరలోక గుడారాన్ని గూర్చిన సత్యం మీద కేంద్రీకృతమై ఉన్నాయి. ప్రవచన కాలావధుల్ని లెక్కకట్టటంలో అవలంబించిన పద్ధతుల విశ్వసనీయతను కొందరు ప్రశ్నించి పరిత్యజించి ఆగమన ఉద్యమాన్ని నడిపించిన పరిశుద్ధాత్మ శక్తిమంతమైన ప్రభావాన్ని మానవ శక్తులకు లేదా సాతాను కుతంత్రాలకు ఆపాదించారు. తమ గతానుభవంలో ప్రభువు తమను నడిపించాడని, దేవుని చిత్తమేంటో తెలుసుకోటానికి తాము వేచి మెలకువగా ఉండి ప్రార్ధించగా తమ ప్రధానయాజకుడు తన పరిచర్యలోని మరో పనిని ప్రారంభించాడని, విశ్వాసమూలంగా ఆయనను అనుసరిస్తూ సంఘం చేయాల్సిన ముగింపు పరిచర్యను తాము చూడగలిగామని మరోవర్గం వారు విశ్వసించారు. మొదటి దూత రెండోదూత వర్తమానాల్ని వారు విస్పష్టంగా అవగతం చేసుకొన్నారు. ప్రకటన 14 లోని మూడోదూత వర్తమానాన్ని అంగీకరించి దాన్ని గూర్చి ప్రపంచాన్ని హెచ్చరించటానికి సమాయత్త మయ్యారు.
      

    

    
      అధ్యాయం 25—మార్పులేని దైవ ధర్మశాస్త్రం
    

    
      
    

    
      “పరలోకమందు దేవుని ఆలయము తెరువబడగా దేవుని నిబంధన మందసము కనబడెను” ప్రకటన 11:19. దేవుని నిబంధన మందసం గుడారంలోని రెండో విభాగమైన అతిపరిశుద్ధ స్థలంలో ఉన్నది “పరలోక సంబంధమగు వస్తువుల ఛాయారూపకమైన” భూలోక గుడార సేవలో ఈ విభాగాన్ని ప్రాయశ్చిత్తార దినం నాడే శుద్ధీకరణ నిమిత్తం తెరచేవారు. కనుక పరలోకంలో దేవుని ఆలయం తెరువబడినట్లు దేవుని నిబంధన మందసం కనబడగా చేసిన ప్రకటన చివరి ప్రాయశ్చిత్త కార్యాన్ని నిర్వహించేందుకు 1844 లో పరలోక గుడారంలోని అతిపరిశుద్ధ స్థలంలో క్రీస్తు ప్రవేశించటాన్ని సూచిస్తున్నది. తమ ప్రధాన యాజకుడు క్రీస్తు అతిపరిశుద్ధ స్థలంలో ప్రవేశించటాన్ని సూచిస్తున్నది. తమ ప్రధాన యాజకుడు అతిపరిశుద్ధ స్థలంలో తన పరిచర్యను మొదలు పెట్టటానికి ప్రవేశించినప్పుడు విశ్వాసమూలంగా ఆయనను అనుసరించినవారు ఆయన నిబంధన మందసాన్ని వీక్షించారు. గుడారాంశాన్ని అధ్యయనం చేసినప్పుడు రక్షకుని పరిచర్యలోని మార్పును వారు గ్రహించారు. ఆయన ఇప్పుడు దేవుని మందసం ముందు పాపుల పక్షంగా తన రక్తాన్ని చిందించానంటూ విజ్ఞాపన సల్పుతూ సేవ చేస్తున్నట్లు గ్రహించారు. 
    

    
      
    

    
      భూలోక గుడారంలోని మందసంలో రెండు రాతి పలకలు వాటిపై లిఖితమైన దేవుని ధర్మశాస్త్ర సూత్రాలు ఉన్నాయి. మందసం ధర్మశాస్త్రం ఉన్న రాతిపలకలను ఉంచిన పెట్టె. దైవ ధర్మసూత్రాల ఉనికివల్ల మందసం విలువను పరిశుద్ధతను సంతరించుకొన్నది. పరలోకంలో దేవుని ఆలయం తెరువబడ్డప్పుడు దేవుని నిబంధన మందసం కనబడింది. పరలోక గుడారంలోని అతిపరిశుద్ధ స్థలంలో దేవుని పరిశుద్ధ ధర్మశాస్త్రం ప్రతిష్టితమైంది. సీనాయి పర్వతంపై నిలిచి ఉరుముల మధ్య స్వయాన దేవుడే ఉచ్చరించి రాతిపలకల మీద తన సొంత వేలితో లిఖించిన ధర్మశాస్త్రం అది. 
    

    
      
    

    
      పరలోక గుడారంలో ఉన్నది అసలు ధర్మశాస్త్రం. రాతిపలకలపై లిఖితమైన పెంటటూ లో మోషే నమోదు చేసినది. దానికి నిర్దుష్టమైన నకలు. ప్రాముఖ్యమైన ఈ విషయాన్ని అవగాహన చేసుకొన్నవారు దైవ ధర్మశాస్త్రం తాలూకు పవిత్రమైన, మార్పులేని స్వభావాన్ని గుర్తించగలిగారు “ఆకాశమును భూమియు గతించి పోయిననేగాని ధర్మశాస్త్రముంతయు నెరవేరువరకు దాని నుండి యొక పొల్లయినను సున్నయైనను తప్పిపోదు” మత్తయి 5:18 అంటూ రక్షకుడు పలికిన ఈ మాటల శక్తిని వారు తెలుసుకొన్నారు: దైవచిత్తాన్ని ప్రకటిస్తున్న దేవుని ప్రవర్తనకు నకలు అయిన ధర్మశాస్త్రం “మింటనుండు సాక్షి నమ్మకముగా ఉన్నట్లు” నిత్యం నిలవాలి. ఒక్క ఆజ్ఞకూడా రద్దుకాదు. ఒక్క పొల్లుగాని సున్నాగాని మారదు. కీర్తనకారుడు ఇలా అంటున్నాడు, “యెహోవా, నీ వాక్యము ఆకాశమందు నిత్యము నిలకడగా నున్నది.” “ఆయన చేతి కార్యములు సత్యమైనవి న్యాయమైనవి. “అవి శాశ్వతముగా స్థాపించబడియున్నవి.” కీర్తనలు 119:89; కీర్తనలు 111:7, 8. 
    

    
      
    

    
      పది ఆజ్ఞల హృదయంలో నాల్గో ఆజ్ఞ నిక్షిప్తమై ఉన్నది. అది మొదట ఎలా ప్రకటిత మయ్యిందో అలాగే ఉంది. “విశ్రాంతి దినమును పరిశుద్ధముగా ఆచరించుటకు జాపకముంచుకొనుము, ఆరు దినములు నీవు కష్టపడి నీ పని అంతయు చేయవలెను. ఏడవ దినము నీ దేవుడైన యెహోవాకు విశ్రాంతి దినము. దానిలో నీవైనను నీ కుమారుడైనను నీ కుమార్తెయైనను నీ దాసుడైనను నీ దాసియైనను ఏపనియు చేయకూడదు. ఆరు దినములలో యెహోవా ఆకాశమును భూమియు సముద్రమును వాటిలోని సమస్తమును సృజించి యేడవ దినమున విశ్రమించెను. అందుచేత యెహోవా విశ్రాంతి దినమును ఆశీర్వదించి దాని పరిశుద్ధపరచెను.” నిర్గమకాండము 20:811. 
    

    
      
    

    
      దైవ వాక్యాన్ని అధ్యయనం చేసిన విద్యార్థుల మనసుల్ని దేవుని ఆత్మ ప్రభావితం చేశాడు. సృష్టికర్త ఇచ్చిన విశ్రాంతి దినాన్ని పట్టించుకోకపోటం వల్ల అజ్ఞానంగా ఈ ఆజ్ఞను అతిక్రమించామన్న స్పృహ వారికి కలిగింది. దేవుడు పవిత్రపర్చిన దినాన్ని ఆచరించేబదులు మొదటి రోజును ఆచరించటానికి గల కారణాల్ని సమీక్షించటం మొదలు పెట్టారు. నాల్గో ఆజ్ఞ రద్దయినట్లుగాని సబ్బాతు మారినట్లుగాని లేఖనాల్లో ఎక్కడా ఏ నిదర్శనం కనిపించలేదు. ఏడోదినం మీద ఉన్న దీవెనను, పరిశుద్ధతను ఎవరూ ఎన్నడూ తీసివేయలేరు. దేవుని చిత్తాన్ని తెలుసుకొని దాన్ని నమ్మకంగా ఆచరించటానికి వారు చిత్తశుద్ధితో ప్రయత్నిస్తున్నారు. ఇప్పుడు తాము దైవధర్మశాస్త్రాన్ని అతిక్రమించినట్లు కనిపించటంతో వారి హృదయాలు సంతాపంతో నిండాయి. సబ్బాతును పరిశుద్ధంగా ఆచరించటం ద్వారా దేవునిపై తమకున్న భక్తి విశ్వాసాల్ని ప్రదర్శించుకొన్నారు. 
    

    
      
    

    
      వారి విశ్వాసాన్ని కూలదోయటానికి తీవ్ర ప్రయత్నాలెన్నో జరిగాయి. ఇహలోక గుడారం పరలోక గుడారపు ఛాయారూపకం లేదా నమూనా అయితే ఇహలోక గుడారంలోని మందసంలో ఉన్న ధర్మశాస్త్రం పరలోక గుడారంలోని ధర్మశాస్త్రానికి కచ్చితమైన నకలు అని పరలోక గుడారాన్ని గూర్చిన సత్యాన్ని అంగీకరించటం దైవ ధర్మశాస్త్రం అధికారాన్ని నాల్గో ఆజ్ఞలోని సబ్బాతు ఆచరణ విధిని గుర్తించటమే అని గ్రహించలేని వారుండరు. పరలోక గుడారంలో క్రీస్తు చేస్తున్న పరిచర్యను వివరించే లేఖనాల వెల్లడికి తీవ్ర వ్యతిరేకత తలెత్తటానికి గల రహస్యం ఇదే. దేవుడు తెరచిన తలుపును మూయటానికి దేవుడు మూసిన తలుపును తెరవటానికి మనుషులు ప్రయత్నించారు. అయితే “ఎవడును వేయలేకుండ తీయువాడును, ఎవడును తీయలేకుండ వేయువాడును అయిన సత్యస్వరూపి” ఇలా అన్నాడు. “ఇదిగో తలుపు నీ యెదుట తీసియుంచి యున్నాను. దానిని ఎవడును వేయనేరడు” ప్రకటన 3:7,8. క్రీస్తు తలుపు తెరిచాడు. లేదా అతిపరిశుద్ధ స్థలంలో పరిచర్యను ప్రారంభించాడు. పరలోక గుడారపు తెరువబడ్డ ద్వారం నుంచి వెలుగు ప్రకాశిస్తున్నది. గుడారంలో ఉన్న ధర్మశాస్త్రంలో నాల్గో ఆజ్ఞ కలిసి ఉన్నట్లు, సూచించటం జరిగింది. దేవుడు స్థాపించిన దాన్ని ఏ మానవుడు కూల దోయలేడు. 
    

    
      
    

    
      క్రీస్తు మధ్యవర్తిత్వ సేవను, ధర్మశాస్త్రం నిత్యత్వాన్ని అంగీకరించినవారు ఈ సత్యాలు ప్రకటన 14లో ఉన్నట్లు కనుగొన్నారు. ఈ అధ్యాయంలోని వర్తమానాల్లో త్రివిధ హెచ్చరిక ఉన్నది. దాని ఉద్దేశం లోక ప్రజలను ప్రభువు రెండో రాకకు సన్నద్ధం చేయటమే. “ఆయన తీర్పు తీర్చు గడియ వచ్చెను” అన్న ప్రకటన మానవ రక్షణ నిమిత్తం క్రీస్తు చేస్తున్న పరిచర్య తుది ఘట్టాలుని సూచిస్తున్నది. మన రక్షకుని విజ్ఞాపన సేవ పూర్తి అయ్యి ఆయన తన ప్రజలను తన వద్దకు తీసుకొని వెళ్ళటానికి భూమికి తిరిగి వచ్చేంత వరకు ప్రకటితం కావలసిన ఒక సత్యాన్ని అది ప్రకటిస్తున్నది. 1844 లో ప్రారంభమైన తీర్పు జీవించివున్న వారు మరణించిన వారి కేసులు తీర్మానమయ్యేవరకూ తీర్పు కొనసాగాల్సిందే. కనుక మానవులకు కృపకాలం ముగిసేవరకూ అది కొనసాగుతుంది. తీర్పుకు నిలిచేందుకు సిద్ధపడటానికి గాను “దేవునికి భయపడి ఆయనను మహిమపరచుడి” “ఆకాశమును భూమిని సముద్రమును జలధారలను కలుగజేసిన వానికే నమస్కారము చేయుడి” అంటూ ఆ వర్తమానం ఆదేశిస్తున్నది. ఆ ధర్మశాస్త్రమే తీర్పులో ప్రవర్తనకు ప్రామాణికం కాబోతున్నది. అపోస్తలుడైన పౌలు ఇలా అంటున్నాడు.: “ధర్మశాస్త్రము కలిగినవారై పాపము చేసిన వారందరు ధర్మశాస్త్రాను సారముగా తీర్పు నొందుదురు. దేవుడు యేసుక్రీస్తు ద్వారా మనుష్యుల రహస్యములను విమర్శించు దినమందు ఈలాగు జరుగును” “ధర్మశాస్త్రమును అనుసరించి ప్రవర్తించువారే నీతిమంతులుగా ఎంచబడుదురు.” అంటున్నాడు పౌలు. రోమా 2:1216. దైవ ధర్మశాస్త్రాన్ని ఆచరించటానికి విశ్వాసం ప్రాముఖ్యం. ఎందుకంటే ‘‘విశ్వాసము లేకుండ దేవునికి ఇష్టుడై యుండుట అసాధ్యము.” హెబ్రీ 11:6; రోమా 14:23. 
    

    
      
    

    
      “దేవునికి భయపడి ఆయనను మహిమపరచుడి.” “భూమ్యాకాశాల సృష్టి కర్తగా ఆయననే ఆరాధించండి” అంటూ మొదటిదూత మనుష్యులకు పిలుపు నిచ్చాడు. ఇది చెయ్యాలంటే వారు ఆయన ధర్మశాస్త్రాన్ననుసరించి నివసించాలి. 
    

    
      
    

    
      జ్ఞాని ఇలా హితవు పలుకుతున్నాడు, “దేవునియందు భయభక్తులు కలిగి యుండి ఆయన కట్టడల ననుసరించి నడుచుకొనవలెను. మానవకోటికి ఇదియే విధి”. దేవుని ఆజ్ఞలు గైకొనకుండా చేసే ఆరాధన దేవునికి హేయం. “మన మాయన ఆజ్ఞలను గైకొనుటయే దేవుని ప్రేమించుట”. “ధర్మశాస్త్రము వినకుండ చెవిని తొలగించుకొనువాని ప్రార్ధన హేయము” 1 యోహాను 5:1; సామెతలు 28:9. 
    

    
      
    

    
      దైవారాధన విధి దేవుడు మన సృష్టికర్త, సకలప్రాణుల సృష్టికర్త అన్నదానిమీద ఆధారపడి ఉన్నది. అన్యదేవుళ్లనుగాక ఆయననే సన్మానించి ఆరాధించటానికి బైబిలులో ఎక్కడ పిలుపు వస్తున్నదో అక్కడ ఆయన సృజన శక్తికి నిదర్శనం చూపటం జరుగుతున్నది. “జనముల దేవతలందరు వట్టి విగ్రహములే. యెహోవా ఆకాశ విశాలమును సృజించిన వాడు” కీర్తనలు 96:5. “నీవు ఇతనితో సమానుడవని మీరు నన్నెవనికి సాటిచేయుదురు?” అని ఆ పరిశుదుడు అడుగుచున్నాడు. “మీ కన్నులు పైకెత్తి చూడుడి. వీటిని ఎవరు సృజించెను?” “ఆకాశములకు సృష్టికర్తయగు యెహోవాయే దేవుడు. ఆయన భూమిని కలుగజేసి దాని సిద్ధపరచి స్థిరపరచెను... ఆయన సెలవిచ్చున దేమనగా యెహోవాను నేనే, మరి ఏ దేవుడును లేడు.”యెషయా 40:25,26; 45:18. కీర్తనకారుడిలా అంటున్నాడు.: “యెహోవాయే దేవుడని తెలుసుకొనుడి. ఆయనే మనలను పుట్టించెను. మనము ఆయన వారము.” “రండి నమస్కారముచేసి సాగిలపడుదము” కీర్తనలు 100:3;95:6. పరలోకంలో దేవుని పూజించే పరిశుద్ధ జీవులు తాము దేవునికి మహిమ ఘనత చెల్లించటానికి దీన్ని కారణంగా తెలుపుతున్నారు, “ప్రభువా, మా దేవా, నీవు సమస్తమును సృజించితివి... గనుక నీవే మహిమ ఘనత ప్రభావములు పొందనర్హుడవు ” ప్రకటన 4:11. 
    

    
      
    

    
      ప్రకటన 14 వ అధ్యాయంలో సృష్టికర్తను ఆరాధించవలసిందిగా మనుషులకు పిలుపు వస్తుంది. ఈ త్రివిధ వర్తమానం ఫలితంగా దేవుని ఆజ్ఞలను ఆచరించే ఒక తరగతి ప్రజలను ఈ ప్రవచనం మన ముందుంచుతుంది. నాల్గో ఆజ్ఞ ఇలా ప్రకటిస్తున్నది, “ఏడవ దినము నీ దేవుడైన యెహోవాకు విశ్రాంతి దినము... ఆరు దినములలో యెహోవా ఆకాశమును భూమియు సముద్రమును వాటిలోని సమస్తమును సృజించి యేడవ దినమున విశ్రమించెను. అందుచేత యెహోవా విశ్రాంతి దినమును ఆశీర్వదించి దాని పరిశుద్ధపరచెను” నిర్గమకాండము 20:10,11. సబ్బాతును గురించి ప్రభువింకా ఇలా అంటున్నాడు, “నేను మీ దేవుడనైన యెహోవానని మీరు తెలిసికొనునట్లు” “నాకును మీకును మధ్యను సూచనగా ఉండును” యెహెజ్కేలు 20:20. ఆయన ఇస్తున్న కారణం ఇది, “ఆరు దినములు యెహోవా భూమ్యాకాశములను సృజించి యేడవదినమున పని మాని విశ్రమించెను” నిర్గమకాండము 31:17. 
    

    
      
    

    
      సృష్టి జ్ఞాపకార్థ చిహ్నంగా సబ్బాతుకున్న ప్రాధాన్యం ఏమిటంటే దేవుడు పూజార్హుడు ఎందుకో అన్నదానికి నిజమైన కారణాన్ని అది మన ముందుంచుతుంది; ఆయన సృష్టికర్త, మనమాయన సృజించినవారం. “కనుక సబ్బాతు దైవారాధనకు పునాది! ఎందుకనంటే ఈ గొప్ప సత్యాన్ని సబ్బాతు ఎంతో చక్కగా బోధిస్తున్నది. ఏ యితర వ్యవస్థ ఈ పని చేయటం లేదు. దైవారాధనకు నిజమైన ప్రాతిపదిక కేవలం ఏడో దినాన జరిగే ఆరాధనకే కాక, సకల ఆరాధనకు ప్రాతిపదిక ఆయన సృష్టికర్త, మనం సృష్టము అన్న భేదమే. ఈ మహత్తర సత్యం ఎన్నటికీ పాతబడదు. దీన్ని ఎన్నడూ విస్మరించకూడదు.” జె ఎన్ ఏండ్రూస్, హిస్టరీ ఆఫ్ ది సేబత్, అధ్యా 27. దేవుడు సబ్బాతును ఏదెనులో స్థాపించటంలోని ఉద్దేశం ఈ సత్యాన్ని మనుషుల మనసుల్లో నిత్యమూ ఉంచటమన్నదే. ఆయన మన సృష్టికర్త కాబట్టి ఆయనను ఆరాధిస్తున్నాం అన్నది ఎంత కాలం కారణంగా ఉంటుందో అంతకాలం సబ్బాతు గుర్తుగాను జ్ఞాపకార్ధ చిహ్నంగాను ఉంటుంది. లోకమంతా సబ్బాతును ఆచరించి ఉన్నట్లయితే సృష్టికర్తనే మానవుడు ఆరాధించి గౌరవించి తన ఆలోచనల్ని ప్రేమానురాగాల్ని ఆయనపైనే నిలిపేవాడు. ఒక్క విగ్రహారాధకుడుగాని, నాస్తికుడుగాని, అవిశ్వాసిగాని ఉండేవాడు కాదు. “ఆకాశమును భూమిని సముద్రమును జలధారలను కలుగజేసిన” నిజమైన దేవుని పట్ల విశ్వసనీయతకు సబ్బాతు గురుతు. దేవునికి నమస్కారంచేసి ఆయన ఆజ్ఞలు గైకోవాలని అన్న ఆజ్ఞ ప్రధానంగా నాలో ఆజ్ఞను గైకోటానికి వచ్చే ఆజ్ఞ. 
    

    
      
    

    
      దేవుని ఆజ్ఞలను యేసునుగూర్చిన విశ్వాసాన్ని గైకొనే ప్రజలకు భిన్నంగా మూడోదూత మరో తరగతి ప్రజల్ని, పేర్కొంటున్నాడు. వారి దోషాల్ని గర్జిస్తూ ఈ భయంకర హెచ్చరిక చేస్తున్నాడు, “ఆ క్రూర మృగమునకుగాని, దాని ప్రతిమకుగాని యెవడైనను నమస్కారము చేసి తన నొసటి యందేమి, చేతిమీదనేమి ఆ ముద్ర వేయించుకొనిన యెడల... దేవుని కోపమను మద్యమును వాడు త్రాగును” ప్రకటన 14:9. ఈ వర్తమానాన్ని అవగాహన చేసుకోటానికి ఇక్కడ ఉపయోగించిన గుర్తుల్ని నిరుష్టంగా అర్ధం చేసుకోటం అవసరం. మృగమూ, ప్రతిమ, ముద్రల భావం ఏమిటి? 
    

    
      
    

    
      ఈ చిహ్నాలుగల ప్రవచనం ప్రకటన 12 తో ప్రారంభమవుతున్నది. క్రీస్తు పుట్టినప్పుడు ఆయనను నాశనం చేయటానికి ప్రయత్నించిన ఘటసర్పం అది. ఆ ఘటసర్పం సాతానే. ప్రకటన 12:9. రక్షకుణ్ని చంపటానికి హేరోదును ప్రోత్సహించిన వాడు సాతానే. అయితే క్రైస్తవశకంలోని తొలియుగాల్లో క్రీస్తుకూ క్రీస్తు ప్రజలకూ వ్యతిరేకంగా పోరాటం సాగించటానికి సాతాను ఏర్పర్చుకొన్న, ప్రతినిధి రోమా సామ్రాజ్యం. ఆ రాజ్యంలో అన్యమతమే ప్రధాన మతం. ఇలా ఘటసర్పం ప్రాధమికంగా సౌతానుని సూచించినా అది మరో విధంగా అన్యమతోన్మాది అయిన రోముకు సంకేతం. 
    

    
      
    

    
      పదమూడో ఆధ్యాయం 1-10 వచనాలలో వేరొక మృగం ఉంది. “ఆ మృగము చిరుతపులిని పోలియుండెను.” దానికి ఆ ఘటసర్పం తన “బలమును, తన సింహాసనమును గొప్ప అధికారమును” ఇచ్చింది. పలువురు ప్రొటస్టాంటులు విశ్వసిస్తున్నట్లు ఈ చిహ్నం ఒకప్పుడు రోమా సామ్రాజ్యం కలిగిన బలాన్ని, చెలాయించిన అధికారాన్ని కైవసం చేసుకొన్న పోపుల అధికారాన్ని సూచిస్తుంది. చిరుతపులిని పోలిన మృగం గురించి ఇలా ఉన్నది: “డంబపుమాటలను, దేవదూషణలను పలుకు ఒక నోరు దానికి ఇయ్యబడెను... దేవుని దూషించుటకును, ఆయన నామమును, ఆయన గుడారమును పరలోక వాసులను దూషించుటకును అది తననోరు తెరచెను. మరియు పరిశుదులతో యుద్ధము చేయను వారిని యింపను దానికి అధికారమియ్యబడెను. ప్రతి వంశము మీదను ప్రతి ప్రజమీదను ఆయా భాషలు మాట్లాడు వారిమీదను ప్రతి జనము మీదను అధికారము దానికియ్యబడెను”. దానియేలు 7 వ అధ్యాయములోని చిన్న కొమ్ము వర్ణనను పోలివున్న ఈ ప్రవచనం పోపుల అధికారాన్ని సూచిస్తుందనటానికి సందేహమేలేదు. 
    

    
      
    

    
      “మరియు నలువది రెండు నెలలు తన కార్యము జరుపుటకు అధికారము దానికి ఏర్పాటాయెను”. “దాని తలలలో ఒకదానికి చావుదెబ్బ తగిలినట్లుండెను” అంటున్నాడు ప్రవక్త. ప్రవక్త ఇంకా ఇలా అంటున్నాడు, “ఎవడైనను చెరపట్టవలెననియున్న యెడల వాడు చెరలోనికిపోవును, ఎవడైనను ఖడ్గము చేత చంపిన యెడల వాడు ఖడముచేత చంపబడవలెను.” నలబైరెండు వారాలు, దానియేలు 7 లోని “కాలము కాలములు అర్ధకాలము”, మూడున్నర సంవత్సరాలు లేదా 1260 దినాలు ఒకటే. ఈ కాలవ్యవధిలో పోపుల అధికారం కింద దైవప్రజలు హింస అనుభవించారు. కిందటి అధ్యాయంలో చెప్పినట్లు ఈ హింసాకాలం క్రీ.శ. 538 లో ప్రారంభమై 1798 లో అంతమయ్యింది. ఆ సమయంలో పోపు ఫ్రెంచ్ సైన్యం చేతిలో చిక్కుకున్నాడు. పోపుల అధికారానికి చావుదెబ్బ తగిలింది. “ఎవడైనను, చెరపట్టవలెననియున్న యెడల వాడు చెరలోనికి పోవలెను” అన్నదాన్ని ఈ సంఘటన నెరవేర్చింది. 
    

    
      
    

    
      ఇక్కడ ఇంకొక చిహ్నం దర్శనమిస్తున్నది. ప్రవక్త ఇలా అంటున్నాడు, “మరియు భూమిలోనుండి మరియొక క్రూరమృగము పైకి వచ్చుట చూచితిని. గొఱ్ఱపిల్ల కొమ్మువంటి రెండు కొమ్ములు దానికుండెను.” 11 వచనం. ఈ మృగం ఆకృతి దాని ఉతాన విధానాన్నిబట్టి చూస్తుంటే అది సూచించే రాజ్యం ఇంతకు ముందు చిహ్నాలు సూచించిన రాజ్యం వంటిది కాదని బోధపడుతున్నది. ప్రపంచాన్ని పాలించిన మహారాజ్యాలు దానియేలు ప్రవక్తకు క్రూరమృగాలుగా ప్రదర్శితమయ్యాయి. “ఆకాశపు నలుదిక్కుల నుండి సముద్రము మీద గాలి విసరుట” తో అవి లేచాయి. దానియేలు 7:2. జలాలు “ప్రజలను, జనసమూహములను, ఆయా భాషలు మాట్లాడువారిని” సూచిస్తున్నట్లు ప్రకటన 17 లో దూత వివరించాడు. ప్రకటన 17:15. గాలులు యులకు సంకేతం. సముద్రంపై సంఘర్షణ పడుతున్న నాలుగు గాలులు దాడులు విప్లవాలో రాజ్యాధికారాన్ని చేజిక్కించుకొన్న నాలుగు రాజ్యాల్ని సూచిస్తున్నాయి. 
    

    
      
    

    
      గొర్రెపిల్ల కొమ్మువంటి కొమ్ములుగల మృగం “భూమిలో నుండి పైకి ” రావటం కనిపించింది. తన్నుతాను స్థిరపర్చుకొనేందుకు ఇతర రాజ్యాల్ని కూలదోసేకన్నా ఈ రాజ్యం క్రితంలో ఎవరి ఆధీనంలోనూ లేని ప్రదేశం నుంచి ఉత్పన్నమై క్రమేపీ శాంతియుతంగా పెరగాల్సి ఉన్నది. కనుక పెరుగుతున్న జనాభాతో సతమతమౌతున్న ప్రాచీన ప్రపంచంనుంచి జరుగలేదు. దీని ఉత్థానం. ప్రజలు, జనసమూహాలు, ఆయాభాషలు మాట్లాడే వారితో కల్లోలితమైన సముద్రం నుంచి కాదు. అది పశ్చిమ ఖండం నుంచి రావలసి ఉంది. 
    

    
      
    

    
      ఏ రాజ్యం 1798 లో నవ ప్రపంచంలో అధికారంలోకి వచ్చి భవిష్యత్తులో గొప్ప శక్తిగా ప్రపంచ దృష్టిని ఆకర్షించింది? ఈ చిహ్నం వర్తింపులో ఎలాంటి సందేహానికి తావులేదు. ఈ ప్రవచనంలోని వైనాల్ని ఒకే ఒక దేశం నెరవేర్చుతుంది. ఇది కచ్చితంగా అమెరికా సంయుక్త రాష్ట్రాలనే సూచిస్తున్నది. ఈ రాజ్యం ఉత్థాన ప్రస్థానాలను వివరించటంలో వక్తలు చరిత్రకారులు పరిశుద్ధ లేఖన రచయిత భావాన్ని మాటల్ని తమకు తెలియకుండానే పదేపదే ఉపయోగించటం జరుగుతున్నది. మృగం “భూమిలో నుండి... పైకి వచ్చుట” కనిపించింది. “ పైకివచ్చుట” అన్నమాట “మొక్కలా పెరగటం” అన్న భావాన్ని స్పందిస్తుందంటున్నారు అనువాదకులు. క్రితం ఏమీలేని “భూభాగం నుంచి ఈ రాజ్యం ఉనికిలోకి రావాలని మనం తెలుసుకున్నాం. అమెరికా సంయుక్త రాష్ట్రాల ఉత్థానాన్ని “ఖాళీస్థలం నుంచి అది పైకిలేచిన మర్మం”గా ప్రస్తావిస్తూ ఒక ప్రఖ్యాత రచయిత ఇలా అంటున్నాడు, “విత్తనంలా చడీచప్పుడులేకుండా మనం ఒక సామ్రాజ్యంగా ఎదిగాం.” జి ఎ టవున్ సెండ్, ది న్యూవల్డ్ కంపేర్డ్ విత్ ది ఓల్డ్, పుట 462. అమెరికా సంయుక్త రాష్ట్రాల్ని “భూమి మీద రాజ్యమేలుతున్న నిశ్శబ్ధంలో నుంచి దినదినం పెరుగుతూ అధికారాన్ని హూందాతనాన్ని సంతరించుకొంటున్న చక్కని సామ్రాజ్యంగా అభివర్ణించింది 1850లో ఒక ఐరోపా పత్రిక” - ది డబ్లిన్ నేషన్. ఈ రాజ్యం తాలూకు యాత్రిక సంస్థాపకుల్ని గురించి ప్రసంగిస్తూ ఎడ్వర్డ్ ఎనరెట్ ఇలా అన్నాడు. “విశ్రాంతి స్థలాన్ని, ఓ మూలన ఉన్న ఆజ్ఞాత ప్రదేశాన్ని దూరంగా ఉన్నందువల్ల సురక్షిత ప్రాంతాన్ని వారు అన్వేషించారా, తమ చిన్న లేడేన్ సంఘం మనస్సాక్షి స్వాతంత్ర్యాన్ని కలిగి నివసించటానికి? వారు సిలువపతాకాన్ని ఎగురవేసి శాంతియుతంగా జయించిన శక్తిమంతమైన భూభాగాన్ని కన్నులెత్తి చూడండి.” స్విచ్ డెలివర్డ్ ఎట్ ఫ్లిమత్, మేసచూసెట్స్, డిసెంబరు 22, 1824, పుటలు 11. 
    

    
      
    

    
      “గొట్టెపిల్ల కొమ్మువంటి రెండు కొమ్ములు దాని కుండెను” గొర్రెపిల్ల కొమ్మువంటి కొమ్ములు యౌవనం, అమాయకత్వం, సాధుత్వాల్ని సూచిస్తున్నాయి. 1798 లో అమెరికా “పైకి వచ్చుట” ను ప్రవక్త చూసినప్పుడు ఈ గుణగణాలు అమెరికా ప్రవర్తనను చక్కగా సూచించాయి. రాజు వల్ల కలిగిన హింస, మతగురువుల అపహాస్యం కారణంగా అమెరికాకు పారిపోయిన బహిష్కృత క్రైస్తవుల్లో అనేకులు పౌరస్వేచ్ఛ, మత స్వేచ్ఛ పునాదిపై ప్రభుత్వాన్ని నెలకొల్పాలని తీర్మానించుకొన్నారు. వారి అభిప్రాయాలు స్వాతంత్ర్య ప్రకటనలో దృఢమైన స్థానం పొందాయి. ఇందులో వ్యక్తమైన గొప్ప సత్యం “మనుషులందరు సమానులుగా సృష్టించబడి” “జీవించటానికి, స్వాతంత్ర్యానికి సంతోషాన్ని అన్వేషించటానికి మార్పులేని పరిపాలనా హక్కును రాజ్యాంగం ప్రజలకు ఇస్తున్నది. ప్రజల ఓటు ద్వారా ఎన్నికైన ప్రతినిధులు చట్టాలను రూపొందించి, వాటిని అమలు చేస్తారని రాజ్యాంగం నిర్దేశిస్తున్నది. మత విశ్వాస పరంగా ప్రజలకు స్వాతంత్ర్యం కలిగింది. ప్రతి వ్యక్తికీ తన మనస్సాక్షి ప్రకారం దేవున్ని ఆరాధించే హక్కు దఖలుపడింది. గణతంత్ర పరిపాలనా విధానం, ప్రొటస్టాంట్ మత విశ్వాసం జాతి ప్రాధమిక సూత్రాలయ్యాయి. దేశం శక్తిమంతం కావటానికి, ప్రగతి సాధించటానికి వెనుక ఉన్న రహస్యం ఈ సూత్రాలే. క్రైస్తవ ప్రపంచంలోని పీడితులు అట్టడుగు ప్రజలు ఆశతో నిరీక్షణతో ఈ దేశం తట్టు తిరిగారు. లక్షలాది ప్రజలు ఈ దేశ తీరాలు చేరుకొన్నారు. అమెరికా ప్రపంచ దేశాల్లో మిక్కిలి శక్తిమంతమైన దేశంగా ఎదిగింది. 
    

    
      
    

    
      అయితే గొర్రెపిల్ల కొమ్మువంటి కొమ్ములుగల మృగం “ఘటసర్పం వలె మాటలాడు చుండెను. అది మొదటి క్రూరమృగముకున్న అధికారపు చేపలన్నియు దాని యెదుట చేయుచున్నది. మరియు చావు దెబ్బ తగిలి బాగుపడి యున్న ఆ మొదటి మృగమునకు భూమియు దానిలో నివసించువారును నమస్కారము చేయునట్లు అది బలవంతము చేయుచున్నది... కత్తిదెబ్బ తినియు బ్రతికిన ఈ క్రూరమృగమునకు ప్రతిమ చేయవలెనని అది భూనివాసులతో చెప్పుచు”న్నది. ప్రకటన 13:11-14. గొర్రెపిల్ల కొమ్ము వంటి కొమ్ములు ఘటసర్ప స్వరమూ గల ఈ సంకేతం సూచించే రాజ్యం మాటలకు చేతలకు మధ్య ఉన్న తీవ్ర వైరుధ్యాన్ని సూచిస్తున్నది. ఈ దేశం “మాటలాడట” మంటే దానికున్న శాసనపరమైన న్యాయపరమైన అధికారాలు, తన విధానానికి పునాదిగా తాను చెప్పిన ఉదార శాంతియుత సూత్రాల ఆచరణ దాన్ని బూటకం చేస్తున్నది. అది “ఘటసర్పం వలె మాటలాడుచు” “ఆ మొదటి క్రూర మృగముకున్న అధికారము” చెలాయిస్తుందన్న ప్రవచనం ఘటసర్పం, చిరుతపులి వంటి మృగం ఏ దేశాలకు సంకేతాలుగా ఉన్నాయో ఆ దేశాలు ప్రదర్శించే, అపహాసాన్ని గూర్చి కలుగజేసే హింసను గూర్చి స్పష్టంగా చెబుతున్నది. ఆ రెండు కొమ్ముల మృగం “మొదటి మృగమునకు భూమియు దానిలో నివసించువారును నమస్కారము చేయునట్లు బలవంతము చేయును” అన్న మాట పోపుల ఆధిపత్యాన్ని గుర్తించే ఒకానొక ఆచారాన్ని అమలు పర్చటానికి ఆ దేశపు అధికారం వినియుక్తం కాబోతున్నదని సూచిస్తున్నది. 
    

    
      
    

    
      అట్టిచర్య ఈ ప్రభుత్వ సూత్రాలకు, దాని స్వతంత్ర సంస్థల విధానాలకు, స్వాతంత్ర్య ప్రకటనకు, ప్రత్యక్ష గంభీర ప్రమాణాలకు, రాజ్యాంగానికి బద్ద విరుద్ధం. సంఘం రాజకీయాధికారాన్ని వినియోగించరాదని తీర్మానించటంలో దేశనిర్మాతలు విజ్ఞతతో వ్యవహరించారు. లేకుంటే దాని ఫలితంగా అసహనం హింస తప్పవు. “మత సంస్థాపన గురించిగాని, మత స్వేచ్ఛను నిషేధించటం గురించిగాని కాంగ్రెస్ (విధాన సభ) ఎలాంటి చట్టమూ చేయరాదని, అమెరికాలో ఏ పదవికైనా అర్హతగా మత సంబంధమైన ఏ పరీక్షా నిర్దేశించటంగాని” చేయరాదని రాజ్యాంగం ఆదేశిస్తున్నది. ప్రజా పాలకులు మత సంబంధమైన ఆచారాల్ని అమలుపర్చుటం దేశ స్వాతంత్ర్యాన్ని పరిరక్షించే సూత్రాలను అతిక్రమించటం ద్వారా సాధ్యపడుంది. అయితే అట్టి చర్య అసంబద్ధత ఆ సంకేతంలోనే కనిపిస్తున్నది. అది గొర్రెపిల్ల కొమ్మువంటి కొమ్ములున్న మృగంపైకి పవిత్రమైనది, సాధుగుణం కలది, హాని తలపెట్టనిది కాని ఘటసర్పం లాగ మాట్లాడుతుంది. 
    

    
      
    

    
      “ఈ క్రూరమృగమునకు ప్రతిమను చేయవలెనని అది భూనివాసులతో చెప్పుచు”న్నది. ఇక్కడ మన దృష్టికి ఒక ప్రభుత్వం వస్తున్నది, దాని శాసనాధికారం ప్రజల చేతుల్లో ఉంటుందన్నప్పుడు ఇది అమెరికా సంయుక్త రాష్ట్రాల్ని నిర్దేశిస్తున్న దనటానికి ప్రవచనం బలమైన నిదర్శనం. 
    

    
      
    

    
      ఇకపోతే “క్రూరమృగమునకు ప్రతిము” ఏమిటి? దాన్ని చేయటం ఎలా? ప్రతిమను రెండు కొమ్ముల మృగం చేస్తుంది. అది మృగానికి చేసే ప్రతివు. అందుకే ప్రతిమ ఎలా ఉంటుంది? అది ఎలా రూపొందుతుంది అన్న విషయాలు తెలుసుకోటానికి ఆ మృగం లేదా, పోపు వ్యవస్థ విలక్షణాల్ని అధ్యయనం చేయాలి. 
    

    
      
    

    
      తొలి దినాల సంఘం సరళ సువార్త ప్రబోధాన్ని విడిచి పెట్టినందువల్ల భ్రష్టమైనప్పుడు అది దేవుని ఆత్మను దేవుని శక్తిని పోగొట్టుకొన్నది. కాబట్టి ప్రజల మనస్సాక్షుల్ని అదుపుచేయటానికి సంఘం లౌకిక అధికారుల అండదండలను ఆశ్రయించింది. ఫలితంగా పోపులవ్యవస్థ రూపు దాల్చింది. పోపుల సంఘం రాజకీయ ప్రభుత్వ అధికారాన్ని అదుపుచేసి దాన్ని తన ఉద్దేశాలు నెరవేర్పు కోసం ముఖ్యంగా “సంఘ సిద్ధాంత వ్యతిరేకతను” శిక్షించటానికి ఉపయోగించింది. సంయుక్త రాష్ట్రాలు మృగం విగ్రహాన్ని చేయాలంటే మతాధికారం, రాజకీయ ప్రభుత్వాధికారాల్ని అదుపుచేయాలి. ఇలా సంఘం తన ధ్యేయాల్ని సాధించటానికి రాజ్యాధికారాన్ని కూడా ఉపయోగించుకో వచ్చు . 
    

    
      
    

    
      సంఘం ఎప్పుడైతే లౌకిక ప్రభుత్వాధికారాన్ని చేజిక్కించుకోగలిగిందో అప్పుడు తన సిద్ధాంతాలను వ్యతిరేకించినవారిని శిక్షించటానికి ఆ అధికారాన్ని ఉపయోగించు కొన్నది. లౌకిక శక్తులతో పొత్తు కుదుర్చుకోటం ద్వారా రోమను మతగురువుల అడుగుజాడల్ని అనుసరించి ప్రొటస్టాంట్ సంఘాలుకూడా మనస్సాక్షి స్వాతంత్ర్యాన్ని అదుపుచేసే తత్వాన్నే ప్రదర్శించాయి. అసమ్మతివాదుల్ని దీర్గకాలంగా హింసించిన చర్చ్ ఆఫ్ ఇంగ్లండు ఇందుకు చక్కని ఉదాహరణ. పదహారు పదిహేడు శతాబ్దాలలో వేలాది అసమ్మతి ప్రబోధకులు, సభికులు ఇరువర్గాలవారు జరిమానా విధింపుకు, ఖైదు శిక్షకు, హింసకు, శిరచ్ఛేదనకు గురి అయ్యేవారు. 
    

    
      
    

    
      తొలి రోజుల్లోని మతభ్రష్టత లౌకిక ప్రభుత్వం ఆసరాసు ఆశ్రయించటానికి దారి తీసింది. ఇది పోపు వ్యవస్థ ఉత్థానానికి నాంది ప్రస్తావన పలికింది. పౌలిలా అన్నాడు, “భ్రష్టత్వము సంభవించి... పాప పురుషుడు బయలుపడ”తాడు. 2 థెస్సలో 2:3. కాబట్టి సంఘంలోని భ్రష్టత మృగం ప్రతిమను చేయటానికి మార్గం సుగమం చేస్తుంది. 
    

    
      
    

    
      ప్రభువు రాకకు ముందు మతం క్షీణదశకు చేరుకుంటుందని బైబిలు చెబుతున్నది. అది తొలి శతాబ్దాలలోని క్షీణత మాదిరిగా ఉంటుంది. “అంత్య దినములలో అపాయకరమైన కాలములు వచ్చునని తెలిసికొనుము. ఏలాగనగా మనుష్యులు స్వార్థప్రియులు, ధనాపేక్షులు, బింకములాడువారు అహంకారులు తలిదండ్రులకు అవిధేయులు, కృష్ణతలేనివారు, అపవిత్రులు, అనురాగ రహితులు, అతిద్వేషులు, అపవాదకులు, అజితేంద్రియులు, క్రూరులు, సజ్జన ద్వేషులు, ద్రోహులు, మూర్తులు, గర్వాంధులు, దేవునికంటే సుఖానుభవము నెక్కువ ప్రేమించువారు, పైకి భక్తిగల వారివలె ఉండియు దాని శక్తిని ఆశ్రయించనివారునై యుందురు.” 2 తిమోథి 3:1 5. “అయితే కడవరి దినములలో కొందరు అబద్ధికులు వేషధారణవలన మోసపరచు ఆత్మలయందును దయ్యముల బోధయందును లక్ష్యముంచి విశ్వాసభ్రష్టులగుదురు” 1 తిమోథి 4:1. సాతాను “అబద్ద విషయమైన సమస్త బలముతోను నానావిధములైన సూచక క్రియలతోను మహాత్కార్యములతోను దుర్నీతిని పుట్టించు సమస్త 
    

    
      
    

    
      మోసముతోను” పని చేస్తాడు. “సత్యమును నమ్మక దుర్నీతియందు అభిలాష గలవారందరును” “అబద్ధమును నమ్మునట్లు మోసముచేయు శక్తి”కి వారిని విడిచి పెట్టటం జరుగుతుంది. 2 థెస్స2:9-11. భక్తిహీనత పరాకాష్టకు చేరుకొన్నప్పుడు తొలి శతాబ్దాల్లోని ఫలితాలే పునరావృతమౌతాయి. 
    

    
      
    

    
      ప్రొటస్టాంట్ సంఘాల మధ్య ఉన్న విశ్వాసపరమైన భేదాలే ఒత్తిడి ద్వారా ఏకరూపత సాధించటానికి ఎంతటి కృషి జరిగినా అది ఫలించదనటానికి నిదర్శనమని అనేకుల అభిప్రాయం. అయితే ప్రొటస్టాంట్ విశ్వాసంగల సంఘాల మధ్య సిద్ధాంతపరమైన ఉమ్మడి అంశాల ప్రాతిపదికన ఐక్యత సాధించటానికి అనేక సంవత్సరాలుగా కృషి జరుగుతున్నది. అట్టి ఐక్యత సాధించటానికిగాను అందరూ ఏకీభవించని అంశాలపై - బైబిలు దృష్ట్యా అవి ఎంత ప్రాముఖ్యాంశాలైనా — చర్చ తప్పని సరిగా విడిచిపెట్టాలి. 
    

    
      
    

    
      1846 వ సంవత్సరంలో చార్లెస్ బీచర్ తాను చేసిన ఒక ప్రసంగంలో “సువార్తిక ప్రొటస్టాంట్ సంఘాల ప్రబోధక వర్గం” కేవలం మానవుడికి భయంవల్ల తీవ్ర ఒత్తిడి కింద ఏర్పడటం మాత్రమేగాక సత్యాన్ని అణచివేసి, మతభ్రష్ట శక్తుల ముందు మోకాలు వంచి, దుర్మారత దుర్నీతితో నిండిన వాతావరణంలో నివసించటం, చలించటం, గాలి పీల్చుకోవటం సాగిస్తూ, తమ నీచ స్వభావాన్ని ప్రతి ఘడియ తృప్తి పరచు కొంటున్నారు” అంటూ వాపోయాడు. 
    

    
      
    

    
      చార్లెస్ బీచర్ రోము విషయంలోనూ ఇలాంటి పరిణామాలే చోటు చేసుకోలేదా? రోము జీవితాన్ని మనం మళ్లీ జీవించటం లేదా? మన ముందు మనకేమి కనిపిస్తున్నది? ఇంకొక సర్వసభ్య సభ, ప్రపంచ సమావేశం, సువార్తికమైత్రి, సార్వజనీన మత విశ్వాసం”. సెర్మన్ ఆన్ ది బైబిల్ ఎ సఫిసెంట్ క్రీడ్, ఫోర్ట్ వేన్, ఇండియానా 1844 ఫిబ్రవరి 22 న చేసినది. ఇది సాధించటం జరిగితే అప్పుడు పూర్తి ఏకరూపత సాధించటానికి చేసే కృషిలో ఒత్తిడి చోటుచేసుకోవటం ఖాయం. 
    

    
      
    

    
      ఉమ్మడి సిద్ధాంతాల ప్రాతిపదికన అమెరికాలోని ప్రముఖ సంఘాలు ఏకమై తమ నిర్ణయాన్ని అమలుపర్చటానికి, తమ సంస్థలను ఆదుకోటానికి, ప్రభుత్వాన్ని ప్రభావితం చేసినప్పుడు, ప్రొటస్టాంట్ అమెరికా రోము మతాధికారానికి ప్రతిమను చేయటం జరుగుతుంది. పర్యవసానంగా అసమ్మతివాదులకు శిక్షలు విధించటం తప్పనిసరి అవుతుంది. 
    

    
      
    

    
      రెండు కొమ్ములుగల మృగం ”కొద్దివారుగాని, గొప్పవారుగాని, ధనికులుగాని, దరిద్రులుగాని, స్వతంత్రులుగాని, దాసులుగాని అందరును తమ కుడిచేతిమీదనైనను తమ నొసటియందైనను ముద్ర వేయించుకొనునట్లును, ఆ ముద్ర అనగా, ఆ మృగము పేరైనను, దాని పేరిట సంఖ్యయైనను గలవాడు తప్ప క్రయ విక్రయములు చేయుటకు మరి యెవనికిని అధికారము లేకుండునట్లును... బలవంతము చేయుచున్నది.” ప్రకటన 13:16, 17. మూడోదూత ఇలా హెచ్చరించాడు: “ఆ క్రూర మృగమునకుగాని దాని ప్రతిమకుగాని యెవడైనను నమస్కారము చేసి తన నొసటియందేమి, చేతిమీదనేమి ఆ ముద్రను వేయించుకొనిన యెడల ఏమియు కలుపబడకుండ దేవుని ఉగ్రత పాత్రలో పోయబడిన దేవుని కోపమను మద్యమును వాడు త్రాగును” ఈ వర్తమానంలో “క్రూరమృగము” మొదటి మృగం లేదా ప్రకటన 13 లోని చిరుతపులివంటి మృగం - పోపులవ్యవస్థ. దీనికి నమస్కారం చేయుమని రెండు కొమ్ములు గల మృగం బలవంతం చేస్తుంది. “క్రూరమృగమునకు ప్రతిమ” గ్రష్ట ప్రొటస్టాంట్ మతానికి సంకేతం. ప్రొటస్టాంట్ సంఘాలు తమ సిద్ధాంతాల అమలుకు రాజకీయ ప్రభుత్వ సహాయ సహకారాల్ని ఆశ్రయించినప్పుడు ఈ భ్రష్ట ప్రొటస్టాంట్ మతం ఏర్పడుంది. “మృగము ముద్ర” నిర్వచనం మున్ముందు వస్తుంది. మృ గానికిగాని, దాని ప్రతిమకుగాని నమస్కారం చేయటాన్ని గురించి హెచ్చరించిన మీదట ప్రవచనం ఇలా చెబుతున్నది, “దేవుని ఆజ్ఞలను యేసునుగూర్చిన విశ్వాసమును గైకొనుచున్న పరిశుద్ధుల ఓర్పు ఇందులో కనబడును” మృగానికి దాని ప్రతిమకు నమస్కరించి దాని ముద్రను వేయించుకునే వారివలేగాక దేవుని ఆజ్ఞలు గైకొనేవారు ప్రత్యేకంగా ఉన్నారు. కనుక దేవుని ఆజ్ఞలు గైకొనేవారు ఆయనను ఆరాధించేవారని దేవుని ఆజ్ఞలను అతిక్రమించేవారు మృగానికి నమస్కరించే వారని వేర్పాటుగా కనిపిస్తారు. 
    

    
      
    

    
      మృగం ప్రత్యేక లక్షణం దేవుని ఆజ్ఞలను అతిక్రమించటమే. పోపు వ్యవస్థను సూచిస్తున్న చిన్న కొమ్మును గురించి దానియేలు ఇలా అంటున్నాడు: “అతడు కాలాలను ధర్మశాస్త్రాన్ని మార్చటానికి యోచన చేస్తాడు” (దానియేలు 7:25, ఆర్.వి.). ఇదే అధికారాన్ని పౌలు “పాపపురుషుడు” అని వ్యవహరిస్తూ దేవునికన్నా తాను అధికుడనని అతడు చెప్పుకొంటాడు అంటున్నాడు. అతడు ఇలా మార్చిన ధర్మశాస్త్రాన్ని ఎవరు ఆచరిస్తారో, వారు మార్పుచేసిన అధికారాన్ని అందలం ఎక్కిస్తున్న వారవుతారు. పోపుల శాసనాలను గైకోవటం దేవునికి మారుగా పోపుకు భక్తి శ్రద్ధలు చూపించట మవుతుంది. 
    

    
      
    

    
      పోపు వ్యవస్థ దైవధర్మశాస్త్రాన్ని మార్చటానికి ప్రయత్నిస్తూ వచ్చింది. విగ్రహారాధనను నిషేధించే రెండో ఆజ్ఞను ఆజ్ఞల్లో నుంచి తీసివేసింది. ఏడోదిన సబ్బాతు బదులు మొదటి దినాన్ని ఆచరించటానికి వీలుగా నాలో ఆజ్ఞను మార్చింది. కాగా రెండో ఆజ్ఞను తొలగించటానికి కారణం అది మొదటి ఆజ్ఞలో కలసి ఉండటం. అది అనవసరమని మనం గ్రహించటానికి దేవుడు ఏర్పాటుచేసిన విధంగా తాము దానిని అందిస్తున్నామని పోపుమతవాదుల వాదన. ప్రవచనం పేర్కొంటున్న మార్పు ఇదికాదు. ఉద్దేశపూర్వకం బాహాటం అయిన మార్పును ఇక్కడ సూచించటం జరిగింది. “అతడు పండుగ కాలములను న్యాయపద్దతులను నివారణచేయ బూనుకొనును”. నాలో ఆజ్ఞలోని మార్పు ప్రవచనాన్ని కచ్చితంగా నెరవేర్చుతున్నది. ఈ మార్పుకు తమకున్న హక్కు సంఘాధికారమట. ఇక్కడ పోపు అధికారం దేవునికి పైగా తన్ను తాను హెచ్చించు కొంటున్నది. 
    

    
      
    

    
      నాల్లో ఆజ్ఞ దేవుని సృజన శక్తికి చిహ్నం గనుక, మానవుడి పూజకు శ్రద్ధాంజలికి ఆయనకున్న హక్కుకు అది సాక్ష్యం గనుక, దేవుని ఆరాధించే వారు నాల్గో ఆజ్ఞను గౌరవిస్తూ తమ్మును తాము ప్రత్యేకించు కొంటుంటే, మృగానికి నమస్కరించే వారు సృష్టికర్త స్మారక చిహ్నాన్ని నాశనం చేసే కృషి ద్వారా రోము వ్యవస్థను ఘనపర్చుతూ తమ్మును తాము ప్రత్యేకించు కొంటున్నారు. పోపు వ్యవస్థ ప్రథమంగా తనకు హక్కులున్నాయంటూ ఆదివారం సందర్భంగా వ్యక్తం చేసింది. ఆదివారాన్ని - “ప్రభువు దినము”గా ఆచరించటానికి ఒత్తిడితేవటంలో ప్రథమంగా రాజకీయ ప్రభుత్వాధికారాన్ని ఆశ్రయించింది. అయినా ఆదివారాన్ని కాదు ఏడోదినాన్ని “ప్రభువు దినము”గా బైబిలు పేర్కొంటున్నది. “మనుష్యకుమారుడు విశ్రాంతి దినమునకు ప్రభువునైయున్నాడు.” అన్నాడు క్రీస్తు: “ఏడవ దినము నీ దేవుడైన యెహోవాకు విశ్రాంతి దినము” అని నాల్గో ఆజ్ఞ ప్రకటిస్తున్నది. అది “నాకు ప్రతిష్ఠితమైన దినము” అని యెషయా ప్రవక్త ద్వారా ప్రభువు అంటున్నాడు. యెషయా 53:13. 
    

    
      
    

    
      సబ్బాతును క్రీస్తే మార్చాడు అంటూ తరచుగా వినిపిస్తున్న వాదన అసత్యమని ఆయన మాటలే నిరూపిస్తున్నాయి. కొండమీద ప్రసంగంలో ఆయన ఇలా అన్నాడు: “ధర్మశాస్త్రము నైనను ప్రవక్తల ప్రవచనములనైనను కొట్టివేయ వచ్చితినని తలంచవద్దు. నెరవేర్చుటకేగాని కొట్టివేయుటకు నేను రాలేదు. ఆకాశమును భూమియు గతించి పోయిననేగాని ధర్మశాస్త్ర మంతయు నెరవేరువరకు దాని నుండి యొక పొల్లయినను ఒక సున్నయైనను తప్పిపోదని నిశ్చయముగా మీతో చెప్పుచున్నాను. కాబట్టి యీ ఆజ్ఞలలో మిగుల అల్పమైన యొకదానినైనను మీరి మనుష్యులకు ఆలాగున చేయ బోధించువాడెవడో వాడు పరలోకరాజ్యములో మిగుల అల్పుడనబడును. అయితే వాటిని గైకొని బోధించువాడెవడో వాడు పరలోక రాజ్యములో గొప్పవాడనబడును.” మత్తయి 5:719. 
    

    
      
    

    
      సబ్బాతు మార్పుకు లేఖనాధికారం లేదన్నది సత్యమని ప్రొటస్టాంట్లు ఒప్పుకొంటున్నారు. అమెరికా ట్రాక్ట్ సొసైటీవారు, అమెరికన్ సండేస్కూలు యూనియన్ వారు ప్రచురించిన పత్రికల్లో ఈ విషయాన్ని వ్యక్తం చేశారు: “సబ్బాతు (ఆదివారం వారంలో మొదటి దినం) గురించిగాని, దాని ఆచరణ విషయంలో నిర్దిష్ట నియమ నిబంధనల విషయంలో గాని నూతన నిబంధన ఎక్కడా ఏమీ చెప్పటంలేదు” అని ఈ పత్రికల్లో ఒకటి ఒప్పుకొంటుంది. - జార్జి ఎలియట్, ది ఎ బైడింగ్ సేఒత్, పుట 184. 
    

    
      
    

    
      ఇంకొక ప్రచురణ ఇలా అంటుంది: “క్రీస్తు మరణించిన సమయం వరకు ఆ దినంలో మార్పు జరగలేదు.” “రికార్డుల మేరకు ఏడోదిన సబ్బాతును విడిచి పెట్టాల్సిందిగా కచ్చితమైన ఆజ్ఞగాని సబ్బాతును వారంలో మొదటి రోజున ఆచరించాల్సిందిగా ఆదేశంగాని శిష్యులు ఇచ్చినట్లులేదు” - ఎ.ఇ.వాఫల్, ది లాడ్స్ డె, పుటలు 186,188. 
    

    
      
    

    
      సబ్బాతు మార్పును తామే చేసినట్లు, రోమను కథోలిక్ సంఘనేతలు ఒప్పు కొంటున్నారు. ఆదివారాన్ని ఆచరించటం ద్వారా ప్రొబస్టాంట్లు తమ అధికారాన్ని గుర్తిస్తున్నారని ఎద్దేవా చేస్తున్నారు. “కేథలిక్ కేటకిజమ్ ఆఫ్ క్రిష్టియన్ రిలిజన్” అన్న పుస్తకంలో నాలో ఆజ్ఞ ననుసరించి ఆచరించాల్సిన దినం ఏదన్న ప్రశ్నకు ఈ సమాధానం ఉన్నది, “ప్రాచీన ధర్మశాస్త్ర కాలంలో శనివారం పరిశుద్ధపర్చబడ్డ దినం. అయితే యేసుక్రీస్తు ఉపదేశానుసారం, పరిశుద్ధాత్మ ఆదేశం ప్రకారం సంఘం శనివారానికి మారుగా ఆదివారాన్ని నిలిపింది. కాబట్టి ఇప్పుడు మేము మొదటి రోజును పరిశుద్ధ పర్చుతున్నాం. ఏడోరోజును కాదు. ఆదివారమంటే ప్రభువు దినం. ఇప్పుడు ప్రభువు దినం ఆదివారమే.” 
    

    
      
    

    
      కథోలిక్ సంఘానికి అధికారం ఉన్నదనటానికి మద్దతుగా కథోలిక్ రచయితలు ‘‘సబ్బాతును ఆదివారానికి మార్చటాన్ని ఆ మార్పును ప్రొటస్టాంట్లు అనుమతించటాన్ని ఉటంకిస్తున్నారు. ఎందుకంటే ఆదివారాన్ని ఆచరించటం ద్వారా పండుగ దినాలు ఏర్పర్చటానికి, పాపం చేసినప్పుడు తమను ఆదేశించటానికి సంఘానికి అధికారమున్నదని వారు అంగీకరిస్తున్నారు.” - హెన్రీ టూబర్ విల్, ఏన్ ఎబ్రిడ్జిమెంట్ ఆఫ్ ది క్రిస్టియన్ డాక్ట్రిన్, పుట 58. సబ్బాతు మార్పు అంటే రోమను కథోలిక్ సంఘాధికార సూచన లేక ముద్ర - “మృగము ముద్ర” 
    

    
      
    

    
      తనకు సర్వోన్నత అధికారమున్నదని కథోలిక్ సంఘం ఇంకా నమ్ముతున్నది. లోకము ప్రొటస్టాంట్ సంఘాలు తాను సృష్టించిన సబ్బాతును అంగీకరించి బైబిలు సబ్బాతును తిరస్కరించినాడు ఆ సంఘం ఊహించుకొంటున్నదాన్ని వారు అంగీకరించినట్లే. ఈ మార్పుకి ఆధారంగా సంప్రదాయాన్ని ఫాదర అధికారాన్ని వారు చూపవచ్చును గాక. అలా చేయటంలో తమను రోము నుంచి వేరుచేసిన నియమాన్ని వారు విస్మరిస్తున్నారు. తమ్మును తాము వంచించుకొంటున్నట్లు, సత్యాలను చూడకుండా కావాలని కళ్లుమూసు కొంటున్నట్లు “బైబిలు-బైబిలు మాత్రమే అన్నది ప్రొటస్టాంట్ మతం” అన్న నియమం విషయంలో పోపు చూడగలుగుతాడు. ఆదివారాచరణకు ఉద్యమం బలం పుంజుకొన్నప్పుడు అతడు ఉత్సహిస్తాడు. త్వరలో ప్రొటస్టాంట్ లోకం రోమనుమత పతాకం కిందకు తప్పక వస్తుందని ఎదురు చూస్తాడు. ఆదివారాన్ని ఆచరించటంద్వారా ప్రొటస్టాంట్లు తమకు ఇష్టం లేకపోయినా కథోలిక్ సంఘాధికారానికి నివాళులర్పిస్తున్నారని రోమను మత వాదులు ప్రకటిస్తున్నారు.” - ఎమ్ జిఆర్ సెగూర్, ప్లెయిన్ టాక్ ఎబౌట్ ది ప్రొటస్టాంటిజమ్ టు డే, పుట 21 3. ప్రొటస్టాంట్ సంఘాలు ఆదివారాచరణను అమలు పర్చటం పోపు మతానికి అనగా మృగానికి నమస్కరించటాన్ని అమలు పర్చటమే. నాల్గో ఆజ్ఞ కోరుతున్నదేంటో అవగాహన కలిగి ఉండి కూడా నిజమైన సబ్బాతు బదులు అబద్ధ సబ్బాతును ఆచరించటానికి ఎంపిక చేసుకొనే వారు ఏ అధికారమైతే దాన్ని ఆదేశించిందో ఆ పోపుల అధికారానికి శ్రద్ధాంజలి ఘటిస్తున్నారు. లౌకిక అధికారం మత పరమైన విధిని అమలుపర్చటం ద్వారా సంఘాలు స్వయంగా మృగం విగ్రహాన్ని చేస్తున్నాయి. కనుక అమెరికా సంయుక్త రాష్ట్రాల్లో ఆదివారాచరణ అమలు వాస్తవంలో మృగము దాని ప్రతిమ ఆరాధన అమలే అనాలి. 
    

    
      
    

    
      అయితే గతించిన కాలాల్లో క్రైస్తవులు బైబిలు సబ్బాతునే ఆచరిస్తున్నామన్న భావనతో ఆదివారాన్ని ఆచరించారు. కథోలిక్ సంఘంలో సహా ప్రతి సంఘంలోనూ దేవుడు నియమించిన సబ్బాతు దినం ఆదివారమే అని చిత్తశుద్ధితో నమ్మేవారు ఉంటారు. వారి భక్తిని యధార్ధతను దేవుడు అంగీకరిస్తాడు. కాకపోతే ఆదివారాచరణను చట్టం ద్వారా అమలు పర్చినప్పుడు యధార్ధ సబ్బాతును గూర్చి లోకమంతా చైతన్యవంతం అయినప్పుడు రోము అధికారం కన్న ఉన్నతమైన దేవుని ఆజ్ఞను ఎవరు మీరతారో వారు ఆ విధంగా దేవుని గాక పోపు అధికారాన్ని గౌరవించినవారవుతారు. వారు రోమును, రోము ఏర్పాటుచేసిన వ్యవస్థను అమలుపర్చే అధికారానికి పాదాభివందనం చేస్తున్నవారవుతారు. వారు ఆ క్రూరమృగానికి దాని ప్రతిమకు సమస్కారం చేస్తున్నారు. తన అధికారానికి చిహ్నంగా దేవుడు నిర్దేశించిన వ్యవస్థను మనుషులు తోసిపుచ్చి దానికి మారుగా రోము తన అధికారానికి గుర్తుగా ఎంపిక చేసుకొన్న దాన్ని గౌరవిస్తూ ఆ క్రియవలన వారు రోముకి విశ్వాసపాత్రులై “మృగము ముద్ర”ను పొందుతారు. సమస్య ఈ విధంగా స్పష్టంగా ప్రజల ముందుకువచ్చి వారు దేవుని ఆజ్ఞలనో మనుషులు కల్పించిన ఆజ్ఞలనో ఎంపికచేసుకొనే వరకు అజ్ఞాతిక్రమంలో జీవిస్తున్న ప్రజలు “మృగము ముద్ర”ను పొందరు. 
    

    
      
    

    
      మానవులను ఉద్దేశించి వస్తున్న అతిభయంకరమైన బెదరింపు మూడో దూత వర్తమానంలో ఉన్నది. కృప కలుపకుండా దేవుని ఉగ్రత కుమ్మరింపుకు కారణమైన పాపం భయంకర పాపమయి ఉండాలి. ముఖ్యమైన ఈ అంశంపై మానపులు చీకటిలో కొట్టుమిట్టాడాల్సిన అవసరం లేదు. లోకంపై దేవుని తీర్పులు పడకముందు తమకు శ్రమలు ఎందుకు వస్తాయో అందరూ తెలుసుకొని వాటి నుంచి తప్పించుకొనే అవకాశం కలిగివుం డేందుకుగాను ఈ పాపాన్ని గూర్చిన హెచ్చరిక వస్తుంది. మొదటి దూత తన ప్రకటనను “ప్రతి జనమునకును ప్రతి వంశమునకును ఆయా భాషలు మాట్లాడు వారికిని” ప్రకటన చేస్తున్నట్లు ప్రవచనం చెబుతున్నది. మూడో దూత చేసే హెచ్చరిక కూడా ఈ త్రివిధ వర్తమానంలో భాగమే. అది కూడా విస్తృతంగా ప్రకటితం కావలసివుంది. ఆకాశ మధ్యంలో ఎగురుతున్న దూత గొప్ప స్వరంతో ఆ వర్తమానాన్ని ప్రకటిస్తున్నట్లు ప్రవచనం చిత్రిస్తున్నది. ఆ వర్తమానం ప్రపంచం దృష్టిని ఆకర్షించనుంది. 
    

    
      
    

    
      ఈ అంశంపై పోటీలో క్రైస్తవ లోకమంతా రెండు వర్గాలుగా ఏర్పడుతుంది. దేవుని ఆజ్ఞలను యేసుని గూర్చిన విశ్వాసాన్ని కాపాడే వారు ఒకవర్గం. ఆ క్రూరమృగానికి దాని ప్రతిపకు నమస్కరించి దాని ముద్రను పొందేవారు ఇంకోవర్గం.. “కొద్దివారుగాని గొప్పవారుగాని, ధనికులుగాని దరిద్రులుగాని స్వతంత్రులుగాని దాసులుగాని అందరు” ప్రకటన 13:17. “మృగము ముద్ర” పొందటానికి సంఘము రాజకీయ ప్రభుత్వం ఏకమై తమ అధికారాన్ని ఉపయోగించి ఒత్తిడి చేసినా దేవుని ప్రజలు ఆ ముద్రను వేయించుకోరు. “ఆ క్రూరమృగమునకును దాని ప్రతిమకును దాని పేరుగల సంఖ్యకును లోబడక వాటిని జయించినవారు దేవుని వీణిలుగలవారై ఆ స్పటికపు సముద్రము నొద్ద నిలిచియుండుడి” మోషే పాట గొర్రెపిల్ల పాట పాడటం పత్మాసు ప్రవక్త యోహాను చూశాడు. ప్రకటన 15:2,3.
      

    

    
      అధ్యాయం 26—సంస్కరణ కృషి
    

    
      
    

    
      చివరి దినాల్లో పూర్తికావలసి వున్న సబ్బాతు సంస్కరణను గూర్చి యెషయా ప్రవక్త ప్రవచించాడు. యెహోవా ఈలాగు సెలవిస్తున్నాడు. నా రక్షణ వచ్చుటకు సిద్దముగా ఉన్నది. నా నీతి వెల్లడియగుటకు సిద్ధముగా ఉన్నది. న్యాయవిధిని అనుసరించుడి. నీతిని అనుసరించి నడుచుకొనుడి. నేను నియమించిన విశ్రాంతి దినమును అపవిత్రపరచకుండ దానిని అనుసరించుచు ఏ కీడు చేయకుండ తన చేతిని బిగబట్టువాడు ధన్యుడు” “విశ్రాంతి దినమును అపవిత్రపరచకుండ ఆచరించుచు నా నిబంధనను ఆధారము చేసికొనుచు యెహోవాకు దాసులై యెహోవా నామమును ప్రేమించుచు ఆయన పరిచర్య చేయవలెనని ఆయన పక్షమున చేరు అన్యులను నా పరిశుద్ధ పర్వతమునకు తోడుకొని వచ్చెదను, నా ప్రార్ధన మందిరములో వారిని ఆనందింప జేసెదను” యెషయా 56:1,2,6,7. 
    

    
      
    

    
      సందర్భాన్ని బట్టి గ్రాహ్యమవుతున్నట్లు ఈ మాటలు క్రైస్తవ యుగానికి వర్తిస్తాయి: “ఇశ్రాయేలీయులలో వెలివేయబడిన వారిని సమకూర్చు ప్రభువగు యెహోవా వాక్కు ఇదే. నేను సమకూర్చిన ఇశ్రాయేలు వారికి పైగా ఇతరులను కూర్చెదను” వచనం 8. ఇక్కడ సువార్త అన్యులను పోగుచేయటాన్ని సూచిస్తుంది. విశ్రాంతి దినాన్ని గౌరవించి ఆచరించే వారిపై దీవెనలుంటాయి. నాల్గో ఆజ్ఞ ఆచరణ విధి క్రీస్తు సిలువ, పునరుత్థానం, ఆరోహణం దాటి ఆ సువార్తమానాన్ని ఆయన సేవకులు సర్వజనులకు ప్రకటించే కాలం వరకు ఉంటుంది. 
    

    
      
    

    
      ఆ ప్రవక్త ద్వారానే ప్రభువు ఈ విధంగా ఆజ్ఞాపిస్తున్నాడు: “ఈ ప్రమాణ వాక్యమును కట్టుము. ఈ బోధను ముద్రించి నా శిష్యుల కప్పగించుము.” యెషయా 8:16. ఈ బోధ తాలూకు ముద్ర నాలో ఆజ్ఞలో వున్నది. పదింటిలోనూ ఈ ఆజ్ఞ ఒక్కటే ధర్మశాస్త్ర కర్త అయిన దేవుని పేరును బిరుదును మన దృష్టికి తెస్తున్నది. ఆయన భూమ్యాకాశాల సృష్టికర్త అని ప్రకటిస్తూ సర్వజనులు ఆయనను గౌరవించి ఆరాధించాలని సూచిస్తున్నది. ధర్మశాస్త్రం ఎవరి అధికారం వలన మనకు వస్తుందో తెలపటానికి ఇది తప్ప పది ఆజ్ఞలలో ఏ సూచనా లేదు. పోపుల అధికారం సబ్బాతును మార్చినప్పుడు ముద్ర ధర్మశాస్త్రం నుంచి తొలగించబడింది. సృష్టికర్త స్మారక చిహ్నంగా ఆయన అధికారానికి గుర్తుగా నాల్గో ఆజ్ఞలోని సబ్బాతును దాని యధాపూర్వ స్థానంలో తిరిగి ప్రతిష్ఠించాల్సిందిగా యేసు పిలుపు శిష్యులకు వస్తున్నది. 
    

    
      
    

    
      “ధర్మశాస్త్రమును ప్రమాణ వాక్యమును విచారించుడి.” పరస్పర విరుద్ధమైన సిద్ధాంతాలు సూత్రాలు కోకొల్లలుగా ఉన్నా అన్ని అభిప్రాయాలు, సిద్ధాంతాలు, సూత్రాల్ని పరీక్షించే ప్రమాణ వాక్యం నిర్దుష్టమైన దైవధర్మశాస్త్రం ఒక్కటే. “ఈ వాక్య ప్రకారము వారు బోధించని యెడల వారికి అరుణోదయము కలుగదు.” అంటున్నాడు ప్రవక్త. వచనం 20. 
    

    
      
    

    
      ప్రభువు మళ్లీ ఇలా ఆజ్ఞాపించాడు: “తాళక బూర ఊదినట్లు ఎలుగెత్తి బిగ్గరగా కేకలు వేయుము. వారు చేసిన తిరుగుబాటును నా జనులకు తెలియజేయుము. యాకోబు ఇంటివారికి వారి పాపములను తెలియజేయుము.” దుర్మార్గులైన లౌకిక ప్రజలు కాదు, “నా జనులు” అని దేవుడంటున్న ప్రజలే తమ అతిక్రమాల నిమిత్తం మందలింపు పొందాల్సి ఉన్నారు. దేవుడింకా ఇలా అంటున్నాడు: “తమ దేవుని న్యాయవిధిని విడువక నీతిని అనుసరించిన వారైనట్లు అనుదినము వారు నా యొద్ద విచారణ చేయుచు నా మారములను తెలిసికొన నిచ్చ కనపరచుదురు” యెషయా 58:1,2. ఇక్కడ ఒక తరగతి ప్రజల్ని మనం చూస్తున్నాం. తాము నీతిమంతులమని భావిస్తారు. దేవుని సేవ చేయటానికి ఎంతో ఆసక్తి ప్రదర్శిస్తారు. అయితే హృదయాలు పరిశోధించే ప్రభువు గద్దింపు వారిని దైవ నియమాలను కాలరాసేటట్లు చేస్తుంది. 
    

    
      
    

    
      ప్రజలు విడిచిపెట్టిన నియమాలేమిటో ప్రవక్త చూపిస్తున్నాడు: “పూర్వకాలము నుండి పాడైపోయిన స్థలములను నీ జనులు కట్టెదరు. అనేక తరముల క్రిందట పాడైపోయిన పునాదులను నీవు మరల కట్టెదవు. విరుగబడిన దానిని బాగుచేయు వాడవనియు నీకు పేరు పెట్టబడును. నా విశ్రాంతి దినమున వ్యాపారము చేయకుండ నాకు ప్రతిష్ఠిత దినమని నీవు ఊరకుండిన యెడల విశ్రాంతి దినము మనోహరమైనదనియు యెహోవాకు ప్రతిష్ఠిత దినమనియు ఘనమైనదనియు అనుకొని దాని ఘనముగా ఆచరించినయెడల నీ కిష్టమైన పనులు చేయకయు వ్యాపారము చేయకయు లోకవార్తలు చెప్పుకొనకయు ఉండిన యెడల నీవు యెహోవాయందు ఆనందించెదవు” 12-14 వచనాలు. ఈ ప్రవచనం మనకాలానికీ వర్తిస్తుంది. 
    

    
      
    

    
      రోమా అధికారం సబ్బాతును మార్చినప్పుడు దైవ ధర్మశాస్త్రం పునాదులు పాడవటం జరిగింది. అయితే పరిశుద్ధ దైవ వ్యవస్థ పునరుద్ధరణకు సమయం వచ్చింది. పాడైపోయిన స్థలాలను కట్టాల్సివున్నది. అనేక తరాలుగా పాడైపోయిన పునాదులను పునర్నిర్మించాల్సి ఉన్నది. 
    

    
      
    

    
      సృష్టికర్త పరిశుద్ధపర్చి విశ్రమించిన సబ్బాతును పరిశుద్ధమైన ఏదెను వనంలో ఆదాము పాపరహిత స్థితిలో ఆచరించాడు. పాపంలోపడి పశ్చాత్తాపుడైన ఆదాము ఏదెను గృహాన్ని విడిచి వెళ్లినప్పుడూ సబ్బాతును ఆచరించాడు. హేబెలు మొదలుకొని నోవహు, అబ్రాహాము, యాకోబు వరకూ పితరులందరూ సబ్బాతును ఆచరించారు. దైవ ప్రజలు ఐగుప్తు దాస్యంలో ఉన్న కాలంలో దేశ వ్యాప్తంగా ఉన్న విగ్రహారాధన మధ్య అనేకమంది దైవ ధర్మశాస్త్ర విధులను మరచిపోయారు. అయితే ప్రభువు ఇశ్రాయేలు ప్రజల్ని నడిపించిన తరుణంలో తన ప్రజలు తన చిత్తాన్ని తెలుసుకొని తనకు భయపడి నిత్యము తనకు విధేయులై ఉండేందుకు సమావేశమైన తన ప్రజలకు ప్రభువుతన ధర్మశాస్త్రాన్ని మిక్కిలి గంభీరమైన రీతిగా ప్రకటించాడు. 
    

    
      
    

    
      ఆనాటి నుంచి నేటి వరకు లోకంలో దైవధర్మశాస్త్ర జ్ఞానం పరిరక్షితమవుతూ వచ్చింది. నాలో ఆజ్ఞ ప్రస్తావిస్తున్న సబ్బాతు ఆచరణ సాగుతూనే ఉంది. “పాప పురుషుడు” దేవుని పరిశుద్ధ దినాన్ని కాలరాయటంలో సఫలుడైనప్పటికీ అతడి ఆధిపత్యం మూడు పువ్వులు ఆరుకాయలుగా వర్ధిల్లిన రోజుల్లో కూడా భక్తులు రహస్య స్థలాల్లో సమావేశమై సబ్బాతు ఆచరించారు. సంస్కరణోద్యమం నాటి నుంచి సబ్బాతును ఆచరించిన వారు ప్రతీ తరంలోనూ ఉన్నారు. నిందలు, హింసలు తరచు భరించవలసి వచ్చినా దేవుని ధర్మశాస్త్రం నిత్యమైనదనటానికి సృష్టినాటి సబ్బాతు ఆచరణ అవశ్యం అనటానికి సాక్షులు ఎప్పుడూ ఉంటూనే ఉన్నారు. 
    

    
      
    

    
      క్రీస్తు వచ్చినప్పుడు “నిత్యసువార్త” సందర్భంగా ప్రకటన 14 లోని సత్యాలను బట్టి ఆయన సంఘాన్ని గుర్తించటం సాధ్యపడుతుంది. ఎందుకంటే త్రివిధ వర్తమానం ఫలితంగా ఈ ప్రకటన వెలువడుంది: “దేవుని ఆజ్ఞలను యేసును గూర్చిన విశ్వాసమును గైకొనుచున్న పరిశుద్దుల ఓర్పు ఇందులో కనబడును”. ఇది ప్రభువు రాక ముందు వెలువడే చివరివర్తమానం. ఈ ప్రకటన జరిగిన వెంటనే లోకం పండిన పంటను కోయటానికి మనుషకుమారుడు రావటాన్ని ప్రవక్త చూశాడు. 
    

    
      
    

    
      గుడారం గురించీ మార్పులేని దైవధర్మశాస్త్రం గురించి తెలుసుకొన్న వారు తమకు కలిగిన అవగాహనా సౌందర్యాన్ని సామరస్యాన్ని చూసి ఆనందంతో విస్మయంతో ఉప్పొంగి పోయారు. తమకు దొరికిన ప్రశస్తమైన సత్యాన్ని క్రైస్తవులందరికీ పంచాలని వారు బహుగా ఆశించారు. క్రైస్తవులు దాన్ని ఆనందంగా అంగీకరిస్తారని విశ్వసించారు. 
    

    
      
    

    
      క్రీస్తు అనుచరులమని చెప్పుకొనే వారిలో పలువురు తమకు వస్తున్న సత్యాలు లోకం నమ్మే సత్యాలతో భేదిస్తున్నట్లు గమనించినప్పుడు వాటిని స్వాగతించటం జరుగలేదు. నాల్గో ఆజ్ఞను ఆచరించటం త్యాగంతో కూడిన పని. అధిక సంఖ్యాకులు త్యాగం చేయటానికి వెనుకంజవేశారు. 
    

    
      
    

    
      సబ్బాతు యోగ్యతలను గూర్చిన పరిగణన వచ్చినప్పుడు అనేకులు లౌకిక ధోరణిలో వాదించటం మొదలు పెట్టారు. “మేము ఎప్పుడూ ఆదివారమే ఆచరించాం. మా తండ్రులు అదే రోజు ఆచరించారు. అనేక మంది ఆదివారం ఆచరించి భక్తిపరులుగా మరణించారు. వారు చేసింది మంచి పని అయితే మేము చేసేదీ మంచిపనే. ఈ కొత్త సబ్బాతు ఆచరణ ప్రపంచానికి మనకు మధ్యగల సామరస్యాన్ని పాడుచేస్తుంది. దానిపై మనకెలాంటి ప్రభావము ఉండదు. లోకం యావత్తూ ఆదివారం ఆచరిస్తూ వుండగా ఏడో దినాన ఆచరించే చిన్న గుంపు ఏమి సాధించ చూస్తుంది? ” ఇటువంటి వాదనలతోనే యూదులు క్రీస్తును విసర్జించటాన్ని సమర్ధించుకోటానికి ప్రయత్నించారు. తమ తండ్రులు బలులు అర్పించినప్పుడు దేవుడు వాటిని అంగీకరించాడే అదే పద్ధతిని అవలంభించి వారి పిల్లలు రక్షణను ఎందుకు పొందకూడదు? అలాగే లూథర్ దినాల్లో యధార్ధ క్రైస్తవులు కథోలిక్ విశ్వాసంలో మరణించారు గనుక ఆ మతం రక్షణ పొందటానికి సరిపోతుందని పోపుమత వాదులు వాదించారు. అట్టి హేతువాదం మత విశ్వాసానికి లేక భక్తి జీవితానికి ప్రతిబంధకంగా నిలుస్తుంది. 
    

    
      
    

    
      ఆది వారాచరణ స్థిరపడి ఉన్న సిద్ధాంతం అని అది అనేక శతాబ్దాలుగా బహుళ వ్యాప్తి గల ఆచారం అని చాలా మంది వాదించారు. దీనికి జవాబుగా సబ్బాతు, సబ్బాతు ఆచరణ ఇంకా పురాతనమైంది. మరింత వ్యాప్తి గలది. లోకం ఎంత పురాతనమైందో ఇది అంత పురాతనమైంది. దానికి దేవుని సమ్మతి దూతల సమ్మతి ఉన్నది అని నిరూపించటం జరిగింది. భూమికి పునాదులు వేసినప్పుడు, ఉదయ నక్షత్రాలు కూడి పాడినప్పుడు, దైవ కుమారులు సంతోషంతో కేకలు వేసినప్పుడు అప్పుడే సబ్బాతుకు పునాదులు పడ్డాయి. యోబు 38:6,7; ఆదికాండము 2:13. కనుక ఈ వ్యవస్థ మన ఆరాధనను కోరటం సబబే. మహావృద్ధుడు స్థాపించగా ఆయన నిత్యవాక్యం దీని ఆచరణను ఆదేశిస్తున్నది. 
    

    
      
    

    
      సబ్బాతు సంస్కరణ ప్రజల గమనాన్ని ఆకర్షించటంతో ప్రజాదరణ గల బోధకులు దేవుని వాక్యాన్ని వక్రీకరించి ప్రశ్నిస్తున్న ప్రజల మనసులను శాంతపర్చటానికి ఏవేవో వ్యాఖ్యానాల్ని అందించారు. ఎవరైతే తమంతట తాము లేఖనాల్ని అధ్యయనం చేయలేదో వారు ఆ బోధకులు చెప్పింది విశ్వసించారు. ఫాదర్ల వాదనను, కుతర్కాన్ని సంప్రదాయాల్ని, సంఘాధికారాన్ని ఉపయోగించి సత్యాన్ని పక్కన పెట్టటానికి పలువురు కృషి చేశారు. అయితే సత్యప్రబోధకులు నాల్గో ఆజ్ఞ చట్టబద్ధతను సమర్ధించటానికి బైబిలు మీద ఆధారపడ్డారు. సత్య వాక్యమే ఆయుధంగా ధరించిన సామాన్య వ్యక్తులు విద్యాధికుల దాడుల్ని తిప్పికొట్టారు. విద్యాలయాలిచ్చే జ్ఞానంలోగాక లేఖన జ్ఞానంలో నిష్ణాతులైన ఈ భక్తుల హేతుబద్ధ వాదనముందు తమ అనర్గళ కుతర్కం నిలువలేదని గుర్తించి ఆగ్రహంతో నిండి ఉన్నారు. 
    

    
      
    

    
      ఇదే రకమైన వాదన క్రీస్తు విషయంలోను ఆయన అపొస్తలుల విషయంలోను ఉపయుక్తమైన సంగతిని విస్మరించి, తమకు అనుకూలంగా బైబిలులో ఎలాంటి ఆధారమూ లేదని ఎరిగి అనేకమంది ఈ విధంగా ప్రశ్నించటం మొదలు పెట్టారు “సబ్బాతు సమస్యను విద్యాధికులైన మన ప్రఖ్యాత వ్యక్తులు ఎందుకు అవగాహన చేసుకోవటం లేదు.? మీకుమల్లే వారు నమ్మటం లేదు. మీదే సరైన మార్గం, ఈ విద్యాధికులందరిదీ తప్పుడు మార్గం అనటానికి లేదు.” 
    

    
      
    

    
      ఈ కుతర్క వాదనల్ని తిప్పికొట్టటానికి లేఖన బోధనలను యుగయుగాలలో ప్రభువు తన ప్రజలతో వ్యవహరించిన తీరును చరిత్రను ఉటంకించటం సరిపోతుంది. ఎవరైతే తన స్వరాన్ని విని దానికి విధేయులవుతారో, అవసరమైతే ఎవరు ఆ ప్రియ సత్యాలను బోధిస్తారో, ఎవరైతే ప్రజామోదం గల పాపాలను ఖండిస్తారో వారి ద్వారా దేవుడు పని చేస్తాడు. తరచు దేవుడు విద్యాధికుల్ని గొప్ప హోదాల్లో ఉన్నవారిని ఎంపిక చేసుకోపోవటానికి కారణం వారు తమ సంప్రదాయాల్ని, సిద్ధాంతాల్ని వేదాంత వ్యవస్థల్ని నమ్ముకొని తమకు దేవుడు ఉపదేశించాల్సిన అవసరం లేదని భావించటమే. జ్ఞానానికి మూలమైన దేవునితో వ్యక్తిగత సంబంధం ఉన్న వారు మాత్రమే లేఖనాల్ని అవగాహన చేసుకోటానికి లేదా వివరించటానికి సమర్థులై ఉంటారు. విద్యాలయాలందించే పరిజ్ఞానం అంతగా లేని మనుషులు కొన్ని సార్లు సత్యం ప్రకటించేందుకు పిలుపు పొందుతారు. వారికి వచ్చే పిలుపు వారికున్న జ్ఞానాన్ని బట్టి కాదుగాని వారు దేవుని ఉపదేశం అవసరంలేనంత స్వయం సమృదులు కారు గనుక. క్రీస్తు బోధించే పాఠాలు వారు నేర్చుకొంటారు. తమ సాత్వికం తమ విధేయత వారిని గొప్ప వ్యక్తులుగా తీర్చి దిద్దుతాయి. తన సత్యాన్ని గూర్చిన జ్ఞానాన్ని వారికి అప్పగించటం ద్వారా దేవుడు వారిని సన్మానిస్తున్నాడు. ఆ సన్మానం ముందు లోకసంబంధమైన గౌరవ సన్మానాలు కొరగానివిగా ఉంటాయి. 
    

    
      
    

    
      ఆగమన వాదుల్లో అధికసంఖ్యాకులు గుడారాన్ని గూర్చిన దైవ ధర్మశాస్త్రాన్ని గూర్చిన సత్యాలను తోసిపుచ్చారు. పెక్కుమంది ఆగమన ఉద్యమంపై నమ్మకాన్ని కోల్పోయి ఆ ఉద్యమానికి వర్తించే ప్రవచనాల విషయంలో అర్ధం పర్ధంలేని పరస్పర విరుద్ధమైన అభిప్రాయాలను అంగీకరించారు. కొందరైతే క్రీస్తు రాకకు పదేపదే నిర్దిష్టమైన తేదీలు నిర్నయించటమన్న పొరపాటుకు లోనయ్యారు. ఇప్పుడు గుడార పరిచర్య అంశంపై ప్రకాశిస్తున్న వెలుగులో రెండో రాక వరకు కొనసాగే ప్రవచన కాలం ఏదీ లేదని ఈ రాకడకు కచ్చితమైన నిర్దిష్టమైన కాలం నిర్ణయం కాలేదని వారు గ్రహించి ఉండాల్సింది. కాని వెలుగు నుంచి తొలగిపోయి ప్రభువు రాకకు తేదీలు నిర్ణయిస్తూ పోయారు. అన్నిసార్లూ వారు ఆశాభంగానికి గురి అయ్యారు. 
    

    
      
    

    
      క్రీస్తురాక గురించి థెస్సలొనీకయ సంఘానికి తప్పుడు అభిప్రాయాలు అందినప్పుడు తము నిరీక్షణను ఆశలను దైవ వాక్యంతో జాగ్రత్త గా పోల్చి చూసుకోవలసిందిగా ఆ సంఘ సభ్యులకు పౌలు హితవు చెప్పాడు. క్రీస్తు రాకకు పూర్వం సంభవించాల్సిన ఘటనలను తెలిపే ప్రవచనాల్ని వారి దృష్టికి తెస్తూ తమ దినాల్లో క్రీస్తు వస్తాడనటానికి హేతువులేదని వారితో అన్నాడు పౌలు. “మొదట భ్రష్టత్వము సంభవించి నాశనపాత్రుడగు పాపపురుషుడు బయలు పడితేనేగాని ఆ దినము రాదు.” (2థెస్స 2:3) అన్న హెచ్చరిక వస్తున్నది. లేఖన సమర్ధనలేని ఊహాగానాల్లో తలమునకలై ఉంటే తప్పటడుగులు పడటం తథ్యం. ఆశాభంగం అవిశ్వాసుల ఎగతాళికి వారిని గురిచేస్తుంది. వారు నిరుత్సాహపడి తమ రక్షణకు అవసరమైన సత్యాలను శంకించటం జరుగవచ్చు. థెస్సలొనీకయులకు అపోస్తలుడైన పౌలు చేసిన సూచనల్లో చివరి దినాల్లో నివసించే ప్రజలకు మంచి పాఠం ఉన్నది. ప్రభువు రాకకు నిర్దిష్ట సమయంపై తమ దృష్టిని కేంద్రీకరించక పోతే సిద్ధబాటులో ఉద్రేకం ఉత్సాహం ఉండవని పలువురు ఆగమన వాదులు అభిప్రాయపడ్డారు. ఇలా గుండగా, పదేపదే తమలో చోటుచేసుకొన్న ఆశలు ప్రతిసారీ అడియాశలు కావటంతో వారి విశ్వాసం దెబ్బతిన్నది. ప్రవచనంలోని బ్రహ్మాండమైన సత్యాలు వారిని ఆకట్టుకోటం దాదాపు అసాధ్యమయ్యింది. 
    

    
      
    

    
      మొదటి దూత వర్తమానంలో తీర్పును గూర్చి నిర్దిష్ట సమయాన్ని ప్రకటించటం దేవుని ఆదేశం మేరకే జరిగింది. ఏ ప్రవచన కాలాన్ని లెక్కగట్బటంపై ఆ వర్తమానం అనుకోని ఉండి దాని ప్రకారం 2300 దినాలు 1844 శరత్కాలంలో అంత మౌతున్నాయన్న తీర్మానం జరిగిందో ఆ తర్కంలో పొరపాటులేదు. ప్రవచన కాలాల ఆరంభానికి అంతానికి కొత్త తేదీల ఏర్పాటుకు పదేపదే జరిగే ప్రయత్నాలు వాటిని సమర్ధించుకోటానికి చేసే అసంబద్ధ వాదనలు ప్రజల మనసుల్ని సత్యం నుంచి మళ్లించి ప్రవచనాలను విశదం చేయటానికి జరిగే కృషిపట్ల ద్వేషం పుట్టిస్తాయి. రెండో రాకకు నిర్దిష్ట సమయాన్ని ఎంత తరచుగా నియమించి ఎంత ఎక్కువ మందికి బోధిస్తే అది సాతాను ఉద్దేశాలకు అంత చక్కగా సరిపోతుంది. నిర్దిష్ట సమయం దాటిపోయిన తరువాత దాని ప్రబోధకులపట్ల ఎగతాళి ద్వేషం రెచ్చగొట్టి తద్వారా 1843, 1844 ఆగమనోద్యమాన్ని అభాసుపాలు చేయటానికి సాతాను ప్రయత్నించాడు. ఇదే పొరపాటును విడువక కొనసాగించేవారు చివరికి భవిష్యత్తులో ఎంతో దూరంలో ఒక తేదీని ఆయన రాకకు నిర్ణయిస్తారు. ఇలా వారు తప్పుడు భద్రతతో నివసిస్తారు. వారిని బట్టి అనేకులు మోసపోతారు. తప్పును తెలుసుకొని తిరిగిరావటానికి చాలా ఆలస్యమైపోతుంది. 
    

    
      
    

    
      ఆగమన విశ్వాసుల గతానుభవానికి, పూర్వం ఇశ్రాయేలీయుల చరిత్ర చక్కని ఉదాహరణ. ఇశ్రాయేలు జనాంగాన్ని ఐగుప్తు నుంచి నడిపించినట్లు దేవుడు తన ప్రజలను ఆగమనోద్యమంలో నడిపించాడు. హెబ్రీ ప్రజల విశ్వాసాన్ని ఎర్ర సముద్రం వద్ద పరీక్షించిన రీతిగానే ఆగమన వాదులకు కలిగిన ఆశాభంగంలో దేవుడు వారి విశ్వాసాన్ని పరీక్షించాడు. తమ గతానుభవంలో తమతో ఉండి తమను నడిపించిన హస్తాన్ని వారు విశ్వసించివుంటే దేవుని రక్షణను వారు తిలకించేవారు. 1844 లో కలిసికట్టుగా కృషి చేసినవారందరూ మూడో దూత వర్తమానాన్ని స్వీకరించి పరిశుద్ధాత్మ శక్తితో దాన్ని ప్రకటించివుంటే వారి పనిని దేవుడు బహుగా దీవించేవాడు. దేవుని సత్య ప్రకాశత వరదవలె ప్రపంచాన్ని ముంచేది. లోక ప్రజలకు ఆ హెచ్చరిక ఎన్నో ఏళ్ల కిందటే వెళ్ళేది. చివరగా జరగాల్సిన కార్యం పూర్తి అయ్యేది. తన ప్రజల్ని విమోచించేందుకు క్రీస్తు వచ్చి వుండేవాడు. 
    

    
      
    

    
      అరణ్యంలో ఇశ్రాయేలు ప్రజలు నలభై ఏళ్లు సంచరించటం దేవుని చిత్తం కానే కాదు. ప్రత్యక్షంగా వారిని కనాను దేశంలోకి నడిపించి అక్కడ వారిని తన పరిశుద్ధ జనాంగంగా స్థిరపర్చాలన్నదే ఆయన ఆకాంక్ష. కాగా “అవిశ్వాసము చేతనే వారు ప్రవేశించలేక పోయిరి.” హెబ్రీ 3:19. తమ అవిశ్వాసం మత భ్రష్టత వల్లనే వారు అరణ్యంలో నశించారు. వాగ్దాత్త దేశంలో ప్రవేశించటానికి దేవుడు ఇతరులను లేపాడు. అలాగే క్రీస్తు రాక విషయంలో ఎంతో జాప్యం జరిగి ఈ పాప ప్రపంచంలో తన ప్రజలు ఎన్నో సంవత్సరాలు ఉండిపోవాలన్నది దేవుని చిత్తంకాదు. అవిశ్వాసమే వారిని దేవుని నుంచి వేరుచేసింది. ఆయన అప్పగించిన కార్యాన్ని చేయటానికి వారు నిరాకరించినందువల్ల దాన్ని చేయటానికి ఇతరులను ఎంపికచేసుకొన్నాడు. పాపులు ఆ హెచ్చరికను విని దేవుని ఉగ్రత తమపై కుమ్మరింప బడకముందు క్రీస్తులో ఆశ్రయం కనుగొనేందుకు లోకంపై కనికరంతో తన రాకను యేసు ఆలస్యం చేస్తున్నాడు. 
    

    
      
    

    
      కిందటి యుగాల్లో మల్లే ఇప్పుడు కూడా ప్రజల పాపాలను దోషాలను ఖండించే సత్యాల పట్ల వ్యతిరేకత ఎదురౌతున్నది. “దుష్కార్యము చేయు ప్రతివాడు వెలుగును ద్వేషించును. తన క్రియలు దుష్కియలుగా కనబడకుండునట్లు వెలుగునొద్దకు రాడు.” యోహాను 3:20. లేఖనాలననుసరించి నివసించలేనప్పుడు అనేకులు అలా నివసిస్తున్నట్లు కనిపించటానికి అన్ని విధాలా ప్రయత్నిస్తారు. ప్రజలకు రుచించని సత్యాలను సమర్ధించే వారి ప్రవర్తనను ఉద్దేశాలను వ్యతిరేకించటానికి పూను కొంటారు. ఈ విధానమే అన్ని యుగాల్లోను వినియుక్తమవుతూ వస్తుంది. ఇశ్రాయేలీయుల్ని శ్రమపెట్టే వాడని ఏలియాను, దేశద్రోహి అని యిర్మీయాను, దేవాలయాన్ని అపవిత్రం చేశాడని పౌలును అన్నారు. సత్యానికి నిలబడ్డ వారిని నాటి నుంచి నేటి వరకూ విద్రోహులు, సిద్ధాంత వ్యతిరేకులు, కుట్రదారులు అని నిందిస్తూనే ఉన్నారు. నిశ్చయత గల ప్రవచన వాక్యాన్ని అంగీకరించటానికి వెనుకాడే అవిశ్వాసులు తమ నాజూకు పాపాలను తెగడే వారికి వ్యతిరేకంగా వచ్చే విమర్శలను సులభంగా నమ్మేస్తారు. ఈ స్వభావం నానాటికీ పెచ్చు పెరుగుతున్నది. దేశ చట్టాలకు దైవ ధర్మశాస్త్రానికి మధ్య సంఘర్షణ ఏర్పడి ఎవరైతే దైవ ధర్మ సూత్రాలను అనుసరిస్తూ నివసిస్తారో వారు దుష్టులుగా ముద్రపడి కఠిన శిక్షకు గురి అయ్యే రోజులు వస్తాయని బైబిలు స్పష్టంగా బోధిస్తున్నది. 
    

    
      
    

    
      ఈ పరిస్థితిని దృష్టిలో ఉంచుకొని సత్య ప్రబోధకుడు నిర్వహించాల్సిన బాధ్యత ఏమిటి? సత్యం బోధించటం వల్ల మనుషులు దాన్ని వ్యతిరేకించి ప్రతిఘటిస్తున్నారు గనుక సత్యాన్ని ప్రకటించకూడదని తీర్మానించుకోవచ్చా? తీర్మానించుకో కూడదు. వాక్యప్రకటన వ్యతిరేకతను పుట్టించినంత మాత్రాన పూర్వం సంస్కర్తలు దాన్ని మానుకొని తమ కృషిని విరమించటం ఎంత అసమంజసమో ఇదీ అంతే అసమంజసం. భక్తులు, హతసాక్షులు వెల్లడించిన విశ్వాసం తర్వాతియుగాల ప్రజల మేలుకోసం దాఖలు కావటం జరిగింది. పరిశుద్ధతకు అచంచల విశ్వాసానికి ఆదర్శాలైన వారి జీవితాలు దేవుని సాక్షులుగా నిలువటానికి పిలుపు పొందిన వారిని ఉత్సాహపర్చటానికి వారిని స్పూర్తితో నింపటానికి వస్తున్నాయి. వారు కృపను, సత్యాన్ని పొందారు. తమకోసమేకాదు. తమ ద్వారా దేవుని గూర్చిన పరిజ్ఞానంతో లోకాన్ని వెలుగుతో నింపేందుకు. ఈ తరంలో వున్న తన సేవకులకు దేవుడు వెలుగునిచ్చాడా? ఇస్తే వారు ఆ వెలుగును లోకంలో ప్రవేశింపజేయాలి. 
    

    
      
    

    
      పూర్వం ఒక ప్రవక్తతో ప్రభువిలా అన్నాడు, “ఇశ్రాయేలీయులందరును సిగ్గుమాలినవారును, కఠినహృదయులునై నేను చెప్పినమాట నాలకింపనొల్లక యున్నారు. గనుక నీ మాటలు విననొల్లరు.” అయినా ప్రభువు ఇంకా ఇలా అన్నాడు, “వారు తిరుగుబాటు చేయువారు గనుక వారు వినినను వినకపోయినను నేను సెలవిచ్చిన మాటను నీవు వారికి తెలియజేయుము” యెహెజ్కేలు 3:7; 2:7. దైవసేవకునికి ఈ సమయంలో ఈ ఆదేశం వచ్చింది. “తాళక బూర ఊదునట్లు ఎలుగెత్తి బిగ్గరగా కేకలు వేయుము. వారు చేసిన తిరుగుబాటును నా జనులకు తెలియజేయుము. యాకోబు ఇంటి వారికి వారి పాపములను తెలియజేయుము.” 
    

    
      
    

    
      సత్యాన్ని స్వీకరించిన ప్రతీవారు ఈ వర్తమానాన్ని అందుకొన్న ఇశ్రాయేలీయ ప్రవక్తమల్లే తమ అవకాశాలమేరకు గంభీరమైన భీకరమైన బాధ్యత వహించాల్సి ఉన్నారు. .“నరపుత్రుడా, నేను నిన్ను ఇశ్రాయేలీయులకు కావలి వానిగా నియమించియున్నాను. గనుక నీవు నానోటి మాట విని నాకు ప్రతిగా వారిని హెచ్చరిక చేయవలెను. దుర్మార్గుడా, నీవు నిశ్చయముగా మరణము నొందుదువు అని దుర్మార్గునికి నేను సెలవియ్యగా అతడు తన దుర్మారతను విచి జాగ్రత్తపడునట్లు నీవు ఆ దుర్మారునికి నా మాట తెలియజేయని యెడల ఆ దుర్మార్గుడు తన దోషమును బట్టి మరణము నొందునుగాని అతని ప్రాణమును గూర్చి నిన్ను విచారణ చేయుదును. అయితే ఆ దుర్మార్గుడు తన దుర్మార్గతను విడువవలెనని నీవు అతనికి హెచ్చరిక చేయగా అతడు తన దుర్మార్థతను విడువని యెడల అతడు తన దోషమును బట్టి మరణము నొందునుగాని నీవు నీ ప్రాణమును దక్కించుకొందువు” యెహెజ్కేలు 33:79, 
    

    
      
    

    
      సత్యాన్ని అంగీకరించటంలోను ప్రకటించటంలోను ఎదురవుతున్న ఆటంకాలు ఎంతో అసౌకర్యాన్ని, ఎన్నో నిందలను కలుగజేస్తున్నవి. సత్యానికి వ్యతిరేకంగా వినిపించటానికి వాదన ఇదొక్కటే. దీన్ని ఎవ్వరూ కాదనలేకపోతున్నారు. అయినా యధార్ధ విశ్వాసుల్ని ఇది ఆపుచేయలేదు. సత్యానికి ప్రజామోదం కలిగే వరకు వీరు వేచి ఉండరు. తమ విధి ఏమిటో తెలుసుకొన్నవారు సిలువను బహిరంగంగా స్వీకరించి అపోస్తలుడైన పౌలుతో గొంతుకలిపి “క్షణమాత్రముండు మా చులకని శ్రమ మా కొరకు అంతకంతకు ఎక్కువగా నిత్యమైన మహిమ భారమును కలుగజేయుచున్నది” అని, మరొక ప్రవక్తతో గళం కలిపి “ఐగుప్తు ధనముకంటే క్రీస్తు విషయమైన నింద గొప్ప భాగ్యమని” బహిరంగంగా ఒప్పుకొంటారు. 2కొరింథి 4:18; హెబ్రీ 11:26. 
    

    
      
    

    
      మసుషులు పైకి ఏమిచెప్పినా, లోకాశలు ఆసక్తులు కలవారే మతపరమైన విషయాల్లో సిద్ధాంతాలను బట్టికాక అవసరాన్ని బట్టి వ్యవహరిస్తారు. ధర్మం ధర్మం కాబట్టి దాన్ని మనం ఎంపిక చేసుకొని పర్యవసానాల్ని దేవునికి విడిచి పెట్టాలి. నియమాలు, దృఢవిశ్వాసం, సాహస ప్రవృత్తి గల వ్యక్తుల మూలంగానే లోకంలో సంస్కరణలు చోటుచేసుకొన్నాయి. లోకం వారికి జోహారు లర్పిస్తోంది. అట్టి సాహసం గల పురుషులు మహిళల ద్వారానే ఇప్పుడు సంస్కరణలు జరగాల్సి ఉన్నాయి. 
    

    
      
    

    
      ప్రభువంటున్న ఈ మాటలు గమనించండి: “నీతి అనుసరించువారలారా, నా మాట వినుడి, నా బోధను హృదయమందుంచుకొన్న వారలారా, ఆలకించుడి, మనుష్యులుపెట్టు నిందకు భయపడకుడి, వారి దూషణ మాటలకు దిగులు పడకుడి. వస్త్రమును కొరికివేయునట్లు చిమ్మట వారిని కొరికివేయును. బొద్దీక గొట్టెబొచ్చును కొరికి వేయునట్లు వారిని కొరికివేయును. అయితే నా నీతి నిత్యము నిలుచును, నా రక్షణ తరతరములుండును.” యెషయా 51:7,8.

      దైవ వాక్యప్రబోధం ఎక్కడ నమ్మకంగా జరుగుతుందో అక్కడ సత్ఫలితాలు చోటుచేసుకొంటాయి. ఆపని దేవుని మూలంగా జరిగినదని ఆ ఫలితాలు చాటి చెబుతాయి. దైవభక్తులు అందించిన వర్తమానాలకు దేవుని ఆత్మ అండదండలుండటం వలన వాక్య ప్రబోధం శక్తిమంతంగా సాగింది. పాపులలో మనస్సాక్షి నిద్రలేచింది. “నిజమైన వెలుగు... లోకములోనికి వచ్చుచు ప్రతి మనుష్యుని వెలిగించుచు” వారి ఆత్మలలోని రహస్య సలాలను వెలుగుతో నింపింది. చీకటిలో మరుగై ఉన్న విషయాలు స్పష్టమయ్యాయి. దృఢమైన విశ్వాసం వారి మనస్సుల్లోను హృదయాల్లోను నెలకొన్నది. పాపం, నీతి, రానున్న తీర్పు అన్న అంశాలపై వారికి నమ్మకం ఏర్పడింది. యెహోవా నీతిమంతుడన్న ఆలోచన బలీయమయ్యింది. తమ అపరాధాలుతో అపరిశుద్ధతలతో హృదయాలు పరిశోధించే ఆ ప్రభువు ముందు నిలువటమన్నది వారిలో భయం పుట్టించింది. హృదయ వేదనతో ఇలా ప్రథాపించారు, “ఇట్టి మరణమునకు లోనగు శరీరమునుండి నన్నెవడు విడిపించును?” మానవుల పాపాల నిమిత్తం కల్వరి సిలువపై జరిగిన బలిదానాన్ని వివరించినప్పుడు తమ పాపాలకు క్రీస్తు నీతి తప్ప మరేదీ ప్రాయశ్చిత్తం కాజాలదని వారు స్పష్టంగా గ్రహించారు. ఇదొక్కటే దేవునితో మానవుడిని సమాధానపర్చగలదని గుర్తించారు. లోక పాపాలు మోసుకొనిపోయే దేవుని గొర్రెపిల్లను విశ్వాసంతోను వినయ మనస్సుతోను వారు అంగీకరించారు. యేసు రక్తం ద్వారా “పూర్వము చేయబడిన పాపములను... దేవుడు” ఉపేక్షించాడు. 
    

    
      
    

    
      వీరు పశ్చాత్తాపం చెంది అందుకు అనుగుణంగా ఫలాలు ఫలించారు. విశ్వసించి బాప్తిస్మం పొంది క్రీస్తులో నూతన వ్యక్తులుగా నివసించటానికి తమ గత జీవిత ఆశలు, ఆశయాలను అనుసరించి నివసించటానికి గాక దేవుని కుమారుడు క్రీస్తు అడుగుజాడల్లో నడవటానికి, ఆయన ప్రవర్తనను ప్రతిబింబించటానికి ఆయన పరిశుద్దుడై ఉన్నట్లు వారు తమ్మును తాము పవిత్రులను చేసుకోటానికి నీటి సమాధినుంచి లేచారు. ఒకప్పుడు తాము ద్వేషించిన వాటిని ఇప్పుడు ప్రేమించారు. ఒకప్పుడు తాము ప్రేమించిన వాటిని ఇప్పుడు ద్వేషించారు. అహంకారులు, పొగరుబోతులు సాత్వికులయ్యారు. పనిపాటు లేకుండా తిరిగే వారు బుద్ధిమంతులయ్యారు. దుర్భాషలాడే వారు మర్యాదస్తులయ్యారు. తాగుబోతులు తాగుడు మానారు. వ్యభిచార్లు సత్ప్రవర్తనులయ్యారు. వ్యర్ధమైన లౌకిక విలాసాలతో ఇక పనిలేదు. “జడలు అల్లుకొనుటయు, బంగారు నగలు పెట్టుకొనుటయు, వస్త్రములు ధరించు కొనుటయునను వెలుపటి అలంకారము మీకు అలంకారముగా వుండక సాధువై నట్టియు, మృదువైనట్టియునైన గుణమను అక్షయాలంకారము గల మీ హృదయపు అంతరంగ స్వభావము మీకు అలంకారముగా ఉండవలెను.” (1పేతురు 3:3,4.) అన్న ఉపదేశాన్ని పాటించారు. 
    

    
      
    

    
      ఉజ్జీవ సభలు హృదయ పరిశోధనకు దారితీసి దీన స్వభావం కలిగించాయి. క్రీస్తు రక్తాన్ని కొనుగోలు చేసుకోటానికి కోరిక పుట్టిస్తూ పాపికి గంభీరమైన హృదయపూర్వకమైన విజ్ఞాపనలు చేసిన సభలవి. మనుషుల రక్షణ నిమిత్తం దేవునితో పోరాడుతూ పురుషులు, మహిళలు ప్రార్ధన చేశారు. ఆ ఉజ్జీవసభల ఫలితంగా ఆత్మోపేక్షకు త్యాగాలకు వెనుకాడక క్రీస్తు నిమిత్తం నిందలు శ్రమలు భరించటానికి తమకు యోగ్యత కలిగిందని పరిగణించి ఆనందించే వారెందరో లేచారు. యేసు నామం ధరించినవారి జీవితాల్లో చోటుచేసుకొన్న మార్పు మనుషులకు స్పష్టంగా కనిపించింది. వారి ప్రభావం వల్ల సమాజానికెంతో మేలు చేకూరింది. నిత్యజీవమునే పంటను కోయటానికిగాను వారు ఆత్మను విత్తి క్రీస్తుతో కలిసి పోగుచేశారు. 
    

    
      
    

    
      “మీరు దుఃఖపడి మారుమనస్సు పొందితిరని” వారిని గురించి చెప్పవచ్చును. “దైవ చిత్తానుసారమైన దుఃఖము రక్షణార్ధమైన మారుమనస్సును కలుగజేయును. ఈ మారుమనస్సు దుఃఖమును పుట్టించును. అయితే లోకసంబంధమైన దుఃఖము మరణమును కలుగజేయును. మీరు దేవుని చిత్త ప్రకారము పొందిన ఈ దుఃఖము ఎట్టి జాగ్రత్తను ఎట్టి దోష నివారణకైన ప్రతి వాదమును ఎట్టి ఆగ్రహమును, ఎట్టిభయమును ఎట్టి అభిలాషను ఎట్టి ఆసక్తిని, ఎట్టి ప్రతి దండనను మీలో పుట్టించెనో చూడుడి. ఆ కార్యమునుగూర్చి సమస్త విషయములలోను మీరు నిర్దోషులై యున్నారని ఋజువు పరుచుకొంటిరి” 2 కొరింథి 7:911. 
    

    
      
    

    
      ఇది దేవుని ఆత్మ పని వలన కలిగే ఫలితం. నిజమైన మారుమనసుకు దిద్దుబాటే నిదర్శనం. కుదువ సొమ్మును అతను మరల అప్పగిస్తే, దొంగిలించిన దాన్ని తిరిగి ఇచ్చివేస్తే, తన పాపాల్ని ఒప్పుకొని దేవున్ని సహమానవుల్ని ప్రేమిస్తే పాపికి దేవునితో సమాధానం ఏర్పడుతుంది. మతపరమైన ఉజ్జీవ సమావేశాలవల్ల గతంలో చేకూరిన ఫలితాలు అట్టివి. తాము ఫలించిన ఫలాన్ని బట్టి మనుషుల రక్షణ విషయంలోను మానవకోటి విశాల హితం విషయంలోను దేవుని అనుగ్రహం పొందిన జనులువారు. 
    

    
      
    

    
      కాకపోతే ప్రస్తుత కాలంలోని ఉజ్జీవ సభల్లో ప్రదర్శితమయ్యే దైవ కృప పూర్వం దైవజనుల సేవలో కనిపించిన కృపకన్న వ్యత్యాసంగా వున్నది. ప్రజల్లో ఎక్కువ ఆసక్తి కనిపిస్తున్నమాట నిజమే. మారుమనసు పొందినట్లు అనేకులు చెబుతున్నారు. సంఘ సభ్యత్వాలు గణనీయంగా పెరుగుతున్నాయి. అయినా ఆధ్యాత్మిక జీవితంలో నిజమైన ప్రగతి కనిపించటం లేదు. కొంతకాలం ప్రకాశవంతంగా కనిపించే వెలుగు త్వరలోనే ఆరిపోతున్నది. పర్యవసానంగా క్రితంకన్నా మరెక్కువ చీకటి అలముకొంటున్నది. 
    

    
      
    

    
      జన ప్రియ ఉజ్జీవ సభలు భావోద్వేగాలను రెచ్చగొట్టి నూతన విషయాలు ఉద్రేకాలపట్ల ఆసక్తిని పెంచే ఊహాగానాలకు తరచు ప్రాధాన్యం ఇస్తాయి. ఈ రకంగా విశ్వాసులైన వారికి బైబిలు సత్యాలు వినపొంపుగా లేవు. ప్రవక్తలు, అపోస్తలుల సాక్ష్యాలు రుచించటం లేదు. మత పరమైన కార్యక్రమంలో ఉద్వేగభరిత అంశం ఏదైనా లేకపోతే వారికి ససేమిరా ఆసక్తి ఉండదు. ఉద్రేకాన్ని రెచ్చగొట్టని సందేశానికి వారు స్పందించరు. తమ నిత్యజీవంతో ప్రత్యక్ష సంబంధం ఉన్న శుద్ధమైన వాక్యోపదేశాలను వారు లెక్కచేయరు. 
    

    
      
    

    
      నిజంగా హృదయపరివర్తన చెందిన వారందరూ దేవునితో తమ సంబంధం గురించి నిత్యజీవనాంశాల గురించి ఎక్కువగా ఆలోచిస్తూ ఉంటారు. కాగా రనాడు ప్రసిద్ధ సంఘాల్లో దేవుని గురించిన ఆలోచన ఎక్కడుంది? విశ్వాసులు తమ దర్పాన్నిగాని లోకంపట్ల మమకారాన్నిగాని వదులుకోరు. హృదయ పరివర్తనకు ముందుకంటే ఇప్పుడు మరెక్కువగా స్వారాన్ని ఉపేక్షించి తమ సిలువనెత్తుకొని యేసును వెంబడించటానికి వారు ఇష్టపడరు. నాస్తికులకు విశ్వాసులకు మతం ఒక క్రీడగా మారింది. ఎందుకంటే మతాన్ని ధరించిన వారిలో పెక్కుమందికి దాని సూత్రాలేమిటో తెలియవు. అనేక సంఘాల్లో దైవభక్తి ఏ కోశానా కనిపించదు. వనభోజనాలు, నాటిక ప్రదర్శనలు, సంతలు, చక్కని ఇండ్లు, వ్యక్తిగత ప్రదర్శన దేవుని గూర్చిన ఆలోచనలను తరిమివేస్తున్నాయి. భూములు, వస్తువులు, లోకవ్యాపారాలు మనసును ఆకట్టుకోగా నిత్యజీవనానికి సంబంధించిన విషయాలు మరుగున పడుతున్నాయి. 
    

    
      
    

    
      విశ్వాసం భక్తి విస్తారంగా క్షీణించినప్పటికీ ఈ సంఘాల్లో క్రీస్తును యధార్ధంగా అనుసరిస్తున్న విశ్వాసులున్నారు. భూమిపై దేవుని తీర్పులు పడకముందు అపోస్తలుల దినాలనుంచి కనుమరుగైన సనాతన దైవభక్తి ప్రజల్లో దర్శనమిస్తుంది. దేవుని ఆత్మ దేవుని శక్తి ఆయన ప్రజల మీదికి దిగివస్తాయి. ఆ సమయంలో దేవుని ప్రేమస్థానే లోకాశలపై మనసు నిలుపుతున్న సంఘాలను అనేకమంది విడిచిపెడ్తారు. ఎంతోవుంది బోధకులేగాని సామాన్య ప్రజలేగాని ఆ మహత్తర సత్యాలను స్వీకరిస్తారు. ప్రభువు రెండోరాకకు ఒక జనాంగాన్ని సిద్ధం చేయటానికిగాను ఈ మహత్తర సత్యాలను ఈ సమయంలో ప్రకటించటానికి దేవుడు ఏర్పాటు చేశాడు. ఈ పరిచర్యను అడ్డుకోటానికి అపవాది ప్రయత్నిస్తాడు. అందునుబట్టి అలాంటి ఉద్యమానికి సమయం రాకముందే నకిలీని ప్రవేశ పెట్టడం ద్వారా దాన్ని రాకుండా చేయటానికి సాతాను ప్రయత్నిస్తాడు. ఏ సంఘాలనైతే వంచనతో తన స్వాదీనంలోకి తెచ్చుకోగలడో వాటిలో దేవుని ప్రత్యేక దీవెన ప్రదర్శితమైనట్లు చూపిస్తాడు. గొప్ప మతాసక్తిలా కనిపించే పరిస్థితిని కల్పిస్తాడు. తమ నిమిత్తం దేవుడు అద్భుత కార్యాలు చేస్తాడంటూ అనేకులు సంబరపడ్డారు. కాని అది దురాత్మ కృత్యమేగాని మరేదీకాదు. మతం మారువేషంలో తన దుష్ప్రభావాన్ని క్రైస్తవ లోకంపై ప్రసరింపజేయటానికి సాతాను ప్రయత్నిస్తాడు. 
    

    
      
    

    
      గత అర్ధ శతాబ్ది కాలంలో జరిగిన అనేక ఉజ్జీవ సమావేశాల్లో కొంచెం అటూ ఇటుగా ఇదే రకమైన ప్రభావాలు చురుకుగా పని చేశాయి. భవిష్యత్తులో మరింత ఉదృత రూపంలో ఈ ఉద్యమాలు దర్శనమిస్తాయి. భావోద్వేగంతో నిండిన ఉద్రేకం చోటుచేసుకొంటుంది. వాస్తవాలు, అవాస్తవాలు సమ్మిళిత మవుతాయి. ప్రజల్ని తప్పుదారి పట్టించేందుకు వీటిని మలుచుకోటం జరుగుతుంది. అయినా ఎవరూ మోసపోనక్కరలేదు. దైవ వాక్యం వెలుగులో ఈ ఉద్యమాల్ని నిగ్గు తేల్చటం కష్టం కాదు. సరళమైన ఆత్మ పరిశోధనకు దారి తీసే సత్యాలను, ఆర్మోపేక్ష స్వరూప స్వభావాల్ని లోకాశల పరిత్యాగం కోరే సత్యాలను ఉద్దేశించే బైబిలు సాక్ష్యాన్ని మనుషులు తృ ణీకరించటం ఎక్కడైతే జరుగుతుందో అక్కడ దేవుని దీవెనలు ఉండవనటంలో సందేహం లేదు. “వారి ఫలములవలన మీరు వారిని తెలిసికొందురు” (మత్తయి 7:16.) అంటూ స్వయాన క్రీస్తే ఇచ్చిన నిబంధన ప్రకారం ఈ ఉద్యమాలు దేవుని ఆత్మమూలంగా కలిగినవి కావు. 
    

    
      
    

    
      బైబిలు గ్రంథంలోని సత్యాలలో దేవుడు తన్నుతాను మనుషులకు ప్రత్యక్ష పర్చుకొన్నాడు. వాటిని అంగీకరించిన వారందరికీ అవి సాతాను మోసాల నుంచి రక్షణగా ఉంటాయి. ఈ సత్యాల పట్ల ఉదాసీనతకు ఇప్పుడు మతపరంగా ప్రబలుతున్న దుర్నీతికి ద్వారం తెరిచింది. దైవ ధర్మశాస్త్ర స్వభావ ప్రాముఖ్యత మరుగున పడింది. దైవ ధర్మశాస్త్ర స్వభావం, నిత్యత్వ విధిని గూర్చిన తప్పుడు అభిప్రాయం మారు మనసును గూర్చి పరిశుద్ధీకరణను గూర్చి ఎన్నో పొరపాట్లకు కారణమై సంఘంలోని భక్తి క్షీణతకు దారితీసింది. ఈ రోజుల్లోని ఉజ్జీవ సభల్లో ఆత్మలోపించటానికి కారణం ఇదే. 
    

    
      
    

    
      ఆయా మతశాఖల్లో దైవభక్తికి పేరుగాంచిన వ్యక్తులు ఎందరో ఈ విషయాన్ని అంగీకరించి సంతాపం వ్యక్తం చేస్తున్నారు. ప్రస్తుత కాలంలో మతపరమైన అపాయాలను పేర్కొంటూ ఆచార్య ఎడ్వర్డ్ ఏ సార్క్ ఇలా అంటున్నాడు, “దైవ నిబంధనలను అమలు పర్చటానికి ప్రసంగ వేదికను నిర్లక్ష్యం చేయటం అపాయానికి ఒక కారణం. పూర్వం ప్రసంగ వేదిక మనస్సాక్షికి ప్రతిబింబంగా ఉండేది... ప్రభువు ఆదర్శాన్ని అనుసరిస్తూ ధర్మశాస్త్రానికి అందులోని సూత్రాలకు హెచ్చరికలకు ప్రాధాన్యం ఇస్తూ ఖ్యాతి వహించిన మన ప్రబోధకులు తమ బోధలకు హుందాతనాన్ని, వన్నెను చేకూర్చేవారు. ధర్మశాస్త్రం దైవ సంపూర్ణతకు నకలు అన్న నియమాన్ని, ధర్మశాస్త్రాన్ని అభిమానించని వ్యక్తి సువార్తనూ అభిమానించడు అన్న సూత్రాన్ని పదేపదే వ్యక్తం చేసేవారు. ఎందుకంటే ధర్మశాస్త్రం, సువార్త దేవుని యధార్ధ ప్రవర్తనను ప్రతిబింబించే అద్బం లాంటివి. ఈ అపాయం మరో ప్రమాదానికి దారితీస్తుంది. అదే పాపాన్ని దాని విస్తృతిని దాని దుష్టత్వాన్ని తక్కువగా పరిగణించటం ఆజ్ఞ న్యాయబద్ధత దాని అతిక్రమ దోషిత్వానికి సమాన పరిమాణంలో ఉంటుంది. 
    

    
      
    

    
      “ఇదివరకే పేర్కొన్న అపాయాలకు సంబందించిన మరో అపాయం దేవుని న్యాయ విధానాన్ని తక్కువ అంచనావేయటం. నవీన ప్రసంగ వేదిక తత్వం ఏమిటంటే దైవ న్యాయ విధానాన్ని దైవ దాక్షిణ్యం నుంచి వేరుచేయటం కాని దయాళుత్వాన్ని సూత్రం స్థాయికి లేపేకన్నా భావన స్థాయికి దిగజార్చటం కాని దేవుడు కలిపినదాన్ని నవీన వేదాంత ప్రిజమ్ వేరుచేస్తున్నాం. దైవ ధర్మశాస్త్రం మేలా లేక కీడా? అది మంచిదేనా? అయితే న్యాయం మంచిదే. దైవ ధర్మశాస్త్రాన్ని అనుసరించటానికి అది సిద్ధమనసు నిస్తుంది. దైవ ధర్మశాస్త్రాన్ని, న్యాయాన్ని మానవ అవిధేయత విస్తృతిని, అనర్ధాన్ని లెక్కచేయని అలవాటు నుంచి పాపప్రాయశ్చిత్తాన్ని ఏర్పాటు చేసిన కృపను, తక్కువ అంచనా వేసే అలవాటుకు మనుషులు సులభంగా దిగజారిపోతారు. ఈ విధంగా మానవ మనసుల్లో సువార్త విలువ ప్రాముఖ్యం తగ్గటం, స్వల్పకాలంలోనే వారు బైబిలును తృణీకరించటం జరుగుతుంది. 
    

    
      
    

    
      క్రీస్తు తన మరణం ద్వారా ధర్మశాస్త్రాన్ని రద్దుచేశాడని అందును బట్టి ధర్మశాస్త్రాన్ని మనుషులు ఆచరించాల్సిన అవసరం లేదని పలువురు మతోపదేశకులు బోధిస్తున్నారు. అది భారమైన కాడి అని కొందరు బోధిస్తున్నారు. దర్మశాస్త్రంపు బానిసత్వం బదులు సువార్త స్వేచ్ఛను ప్రకటిస్తున్నదని ఉద్ఘాటిస్తున్నారు. 
    

    
      
    

    
      కాని ప్రవక్తలు, అపోస్తలులు ధర్మశాస్త్రాన్ని ఆ విధంగా పరిగణించలేదు. దావీదన్నాడు, “నేను నీ ఉపదేశములను వెదకు వాడను నిర్బంధములేక నడుచుకొను వాడను” కీర్తనలు 119:45. క్రీస్తు మరణానంతరం రచనలు చేసిన అపోస్తలుడైన యాకోబు పది ఆజ్ఞల చట్టాన్ని “ప్రాముఖ్యమైన ఆజ్ఞ” “స్వాతంత్ర్యము నిచ్చు... నియమము” అని వ్యవహరించాడు. యాకోబు 2:8; 1:25. సిలువ అనంతరం అర్ధశతాబ్ది తర్వాత “జీవ వృక్షమునకు హక్కుగలవారై, గుమ్మముల గుండ ఆ పట్టణములోనికి ప్రవేశించునట్లు తమ వస్త్రములను ఉదుకుకొనువారు ఆయన ఆజ్ఞలు గైకొనే వారు ధన్యులు” అంటున్నాడు ప్రకటన రచయిత. ప్రకటన 22:14. 
    

    
      
    

    
      తన మరణం ద్వారా క్రీస్తు తన తండ్రి చట్టాన్ని రద్దు పర్చాడన్న అనేక మతశాఖల బోధకుల బోధ నిరాధారమైంది. ఆజ్ఞల్ని మార్చడం లేదా తోసిరాజనటం సాధ్యమై ఉంటే పాపం వలన కలిగే శిక్ష నుంచి మానవుణ్ణి రక్షించటానికి క్రీస్తు మరణించాల్సిన అవసరం ఉండేది కాదు. క్రీస్తు మరణం ఆజ్ఞల్ని రద్దుచేసేకన్నా అవి మార్పులేనివని నిరూపిస్తున్నది. దైవ కుమారుడైన క్రీస్తు “ఉపదేశ క్రమమొకటి ఘనపర్చి గొప్ప” చేయటానికి వచ్చాడు. యెషయా 42:21. ఆయన ఇలా అంటున్నాడు, “ధర్మశాస్త్రమునైనను ప్రవక్తల వచనములనైనను కొట్టివేయ వచ్చితినని తలంచవద్దు.” “ధర్మశాస్త్రమంతయు నెరవేరువరకు దాని నుండి యొక పొల్లయినను ఒక సున్నయైనను తప్పి పోదు” మత్తయి 5:1718. తన గురించి తాను ఆయన ఇలా అంటున్నాడు, “నా దేవా, నీ చిత్తము నెరవేర్చుట నాకు సంతోషము. నీ ధర్మశాస్త్రము నా అంతర్యములో నున్నది.” కీర్తనలు 40:8. 
    

    
      
    

    
      స్వభావసిద్ధంగా దైవ ధర్మశాస్త్రం మార్పులేనిది. తన కర్త అయిన దేవుని అది బయలుపర్చుతుంది. దేవుడు ప్రేమాస్వరూపి. ఆయన ధర్మశాస్త్రం ప్రేమతో కూడినది. “ప్రేమ పొరుగువానికి కీడుచేయదు. కనుక ప్రేమ కలిగియుండుట ధర్మశాస్త్రమును నెరవేర్చుటయే.” రోమా 13:10. దేవుని ప్రవర్తన నీతి సత్యాలతో కూడినది. ఆయన ధర్మశాస్త్రం స్వభావం అలాంటిదే. కీర్తన కారుడు అంటున్నాడు, “నీ ధర్మశాస్త్రము కేవలము సత్యము” “నీ ఆజ్ఞలన్నియు న్యాయములు” కీర్తనలు 11:142, 17:2. అపోస్తలుడైన పౌలు అంటున్నాడు, “ధర్మశాస్త్రము పరిశుద్ధమైనది ఆజ్ఞకూడ పరిశుద్ధమైనదనియు నీతి గలదియు ఉత్తమమైనయునైయున్నది.” రోమా 7:12. దేవుని మనసును చిత్తాన్ని వ్యక్తీకరించే ఇలాంటి ధర్మశాస్త్రం దాని రక్తమల్లే నిత్యత్వం కలిగివుండాలి. 
    

    
      
    

    
      హృదయ పరివర్తన హృదయశుద్ధీకరణ ద్వారా మానవులకు శరీరంతో సమాధానం ఏర్పడుతుంది. ధర్మశాస్త్ర సూత్రాలకు అనుగుణంగా మనుషులను మార్చటం ద్వారా ఆ కార్య సాధన జరుగుతుంది. ఆదిలో మానవుడు దేవుని స్వరూపంలో రూపొందాడు. దైవ చిత్తంతోను దైవధర్మశాస్త్రంతోను అతనికి సంపూర్ణ ఐక్యత ఉన్నది. అతని మనసుపై నీతి సూత్రాల ముద్ర ఉన్నది. అయితే పాపం వల్ల అతనికి దేవునితో ఎడబాటు కలిగింది. అతడు దైవ స్వరూపాన్ని ఇక ప్రతిబింబించలేక పోయాడు. ధర్మశాస్త్ర సూత్రాలకు అతనికి మధ్య వైరుధ్యం ఏర్పడింది. “శరీరాను సారమైన మనస్సు దేవునికి విరోధమైయున్నది. అది దేవుని ధర్మశాస్త్రమునకు లోబడదు. ఏమాత్రమును లోబడదు.” రోమా 8:7. అయితే “దేవుడు లోకమును ఎంతో ప్రేమించెను.” మనుషుడు దేవునితో సమాధానం కలిగి ఉండేందుకు “ఆయన తన అద్వితీయ కుమారునిగా పుట్టినవానిని” అనుగ్రహించాడు. క్రీస్తు నీతిని బట్టి మానవుడు తన సృష్టికర్తతో సాన్నిహిత్యాన్ని పునరుద్ధరించుకోవచ్చు. అయితే అతని మనసు దైవ కృ ప ద్వారా నూతనం కావాలి. అతని బతుకు ఆత్మ మూలంగా నూతనమవ్వాలి. ఆ మార్చే నూతన జన్మ. ఇది లేకుండా ఒకడు “దేవుని రాజ్యమును చూడలేడు” అని యేసంటున్నాడు. 
    

    
      
    

    
      దేవునితో సమాధానపడటంలో మొదటి మెట్టు వ్యక్తి తాను పాపినన్న స్పృహ. “ఆజాతిక్రమమే పాపము”. “ధర్మశాస్త్రము వలన పాపమనగా ఎట్టిదో తెలియ బడుచున్నది.” 1యోహాను 3:4; రోమా 3:20. తన దోషిత్వాన్ని గ్రహించేందుకు పాపి తన ప్రవర్తనను దేవుని నీతి ప్రమాణంతో పరీక్షించి చూసుకోవాలి. అది ఒక అద్దం. అది పరిపూర్ణమైన నీతి ప్రవర్తనను చూపించి వ్యక్తి ప్రవర్తనలోని లోపాలను తేటపర్చుతుంది. 
    

    
      
    

    
      ధర్మశాస్త్రం వ్యక్తి దోషాలను చూపిస్తుందే గాని వాటికి పరిష్కారం సమకూర్చదు. విధేయులైన వారందరికి నిత్యజీవాన్ని వాగ్దానం చేస్తున్నది. దోషులకు మరణం ప్రకటిస్తున్నది. పాపపర్యవసాన శిక్ష నుంచి లేదా మాలిన్యం నుంచి మానవునికి విదుదల కలిగించేది క్రీస్తు సువార్త ఒక్కటే. ఎవరి ధర్మశాస్త్రాన్ని తాను అతిక్రమించాడో ఆ దేవునితో మనుషుడు తన పాపాల్ని ఒప్పుకొని తన ప్రాయశ్చిత్తార్ధ బలి అయిన క్రీస్తు మీద విశ్వాసం కలిగి ఉండాలి. ఈ విధంగా “పూర్వము చేసిన పాపములకు క్షమాపణ” పొంది దైవ స్వభావంలో అతను పాలిభాగస్తుడవుతాడు. దత్తత స్పూర్తిని పొందిన వాడైన అతను దేవుని బిడ్డ. అందువలన అతను “నాయనా తండ్రి ” అని కేకలు వేస్తాడు. 
    

    
      
    

    
      అయితే దైవధర్మశాస్త్రాన్ని అతిక్రమించటానికి అతనికి ఇప్పుడు స్వేచ్ఛ ఉంటుందా? పౌలు ఏమంటున్నాడో వినండి, “విశ్వాసము ద్వారా ధర్మశాస్త్రమును నిరర్ధకము చేయుచున్నామా? అట్లనరాదు. ధర్మశాస్త్రమును స్థిరపరచుచున్నాము.” “పాపము విషయమై చనిపోయిన మసము ఇక మీదట ఏలాగు దానిలో జీవించుదుము?” యోహాను ఇలా అంటున్నాడు, “మన మాయన ఆజ్ఞలను గైకొనుటయే దేవుని ప్రేమించుట. ఆయన ఆజ్ఞలు భారమైనవి కావు. ” రోమా 3:31; 6:2; 1 యోహాను 5:3. కొత్తగా జన్మించినప్పుడు హృదయం దేవునితోను ఆయన ధర్మశాస్త్రంతోను ఒకటవుతుంది. పాపిలో మహత్తరమైన ఈ మార్పు చోటుచేసుకొన్నప్పుడు అతను మరణం నుంచి జీవంలోకి దాటిపోతాడు. పాపం నుంచి పరిశుద్ధతలోకి దాటిపోతాడు. అతిక్రమాలు, తిరుగుబాబుల నుంచి విధేయత విశ్వసనీయతల్లోకి దాటిపోతాడు. దేవునికి దూరంగా ఉండటమున్న పాత జీవితం అంతమయ్యింది. సమాధానం, విశ్వాసం ఆప్యాయతలతో కూడిన కొత్త జీవితం ఆరంభమయ్యింది. “ధర్మశాస్త్ర సంబంధమైన 
    

    
      
    

    
      నీతి విధి నెరవేర్చబడవలెనని ... ఆయన శరీరమందు పాపమునకు శిక్ష విధించెను” రోమా 8:4. ఆత్మ మాట్లాడే బాష ఇలాగుంటుంది, “నీ ధర్మశాస్త్రము నాకెంతో ప్రియముగానున్నది. దినమెల్ల నేను దానిని ధ్యానించుచున్నాను.” కీర్తనలు 119:97 
    

    
      
    

    
      “యెహోవా నియమించిన ధర్మశాస్త్రము యధార్ధమైనది. అది ప్రాణమును తెప్పరిల్ల చేయును” కీర్తనలు 19:7. ధర్మశాస్త్రం లేకపోతే దేవుని పవిత్రత పరిశుద్ధతలను గూర్చిగాని తమ సొంత అపరాధం అపవిత్రతలను గూర్చి మనుషులకు సరియైన అభిప్రాయం ఉండేది కాదు. యధార్ధమైన పాప స్పృహ పశ్చాత్తాపం అవసరమున్న గుర్తింపు కలిగేది కాదు. దైవ ధర్మశాస్త్రాన్ని అతిక్రమిస్తున్న వారు తమ పతన స్థితిని గుర్తించని కారణంగా పాపప్రాయశ్చిత్తారం క్రీస్తు చిందించిన రక్తం తమకు అగత్యమని గుర్తించరు. హృదయపరివర్తన లేకుండానే లేదా జీవితంలో దిద్దుబాటు లేకుండానే వారు రక్షణ నిరీక్షణను అంగీకరిస్తారు. ఈ తీరున కపట మారుమనసులు ఇబ్బడిముబ్బడిగా చోటు చేసుకుంటాయి. క్రీస్తును స్వీకరించని ప్రజలు ఇలా గుంపులు గుంపులుగా సంఘంలో చేరతారు. 
    

    
      
    

    
      పరిశుద్ధీకరణను గూర్చిన తప్పుడు సిద్ధాంతాలు దైవ ధర్మశాస్త్రాన్ని అశ్రద్ధ చేయటం నుంచి లేదా తృణీకరించటం నుంచి పుట్టుకు వచ్చి ఆయా సమయాల్లో ప్రబలుతున్న మత ఉద్యమాల్లో ప్రముఖస్థానం ఆక్రమిస్తున్నాయి. ఈ సిద్ధాంతాల పరిణామాలు ప్రమాదకరమైనవి. వీటికి సామాన్యంగా లభిస్తున్న ఆదరణను బట్టి ఈ అంశంపై లేఖనాలు ఏమి బోధిస్తున్నవో తెలుసుకోటం ప్రాముఖ్యాన్ని సంతరించుకొంటుంది. 
    

    
      
    

    
      వాస్తవిక పరిశుద్ధీకరణ ఒక బైబిలు సిద్ధాంతం. థెస్సలొనీకయుల సంఘానికి తాను రాసిన ఉత్తరంలో పౌలు ఇలా అంటున్నాడు, “మీరు పరిశుద్ధులగుటయే... దేవుని చిత్తము”. “సమాధానకర్తయగు దేవుడే మిమ్మును సంపూర్ణముగా పరిశుద్ధ పరచునుగాక” అని ప్రార్ధిస్తున్నాడు. 1థెస్స 4:3; 5:23. పరిశుద్ధీకరణ అంటే ఏంటో దాన్ని ఎలా పొందగలమో అన్న అంశాలపై బైబిలు బోధ స్పష్టంగా ఉన్నది. శిష్యుల కోసం రక్షకుడైన యేసు ఇలా ప్రార్ధించాడు, “సత్యమందు వారిని ప్రతిష్ఠచేయుము. నీ వాక్యమే సత్యము.” యోహాను 17:17. విశ్వాసులు పరిశుద్ధాత్మ వలన పరిశుద్ధపరచబడ వలసియున్నారని” పౌలు బోధిస్తున్నాడు. రోమా 15:16. పరిశుద్ధాత్మ కర్తవ్యం ఏమిటి? తన శిష్యులనుద్దేశించి యేసు ఈ మాటలన్నాడు, “ఆయన అనగా సత్యస్వరూపియైన ఆత్మ వచ్చినప్పుడు మిమ్మును సర్వసత్యములోనికి నడిపించును”యోహాను 16:13. “నీ ధర్మశాస్త్రము కేవలము సత్యము” అంటున్నాడు కీర్తనకారుడు. ధర్మశాస్త్రంలోని గొప్ప నీతి సూత్రాలు దేవుని వాక్యం మూలంగానూ దేవుని ఆత్మ మూలంగానూ మానవులకు సుబోధక మవుతున్నాయి. దైవ ధర్మశాస్త్రం “పరిశుద్ధమైనది, న్యాయమైనది మంచిది” గనుక అది దేవుని శీల పరిపూర్ణత నకలు గనుక దాని ఆధారంగా ఏర్పడ్డ ప్రవర్తన పరిశుద్ధ ప్రవర్తన అనటం హేతుబద్ధం. అలాంటి ప్రవర్తనకు క్రీస్తే నిర్దుష్టమైన ఉదాహరణ. “నేను నాతండ్రి ఆజ్ఞలు గైకొని ఆయన ప్రేమయందు నిలిచియున్నాను” అంటున్నాడు ఆయన. యోహాను 15:10; 8:29. క్రీస్తు అనుచరులు ఆయనను పోలి నివసించాల్సి ఉన్నారు. దైవ కృపద్వారా ధర్మశాస్త్ర సూత్రాలకు అనుగుణంగా వారి ప్రవర్తన రూపుదిద్దుకోవాలి. బైబిలు ప్రబోధించే పరిశుద్ధీకరణ ఇదే.. 
    

    
      
    

    
      క్రీస్తుపై విశ్వాసం ద్వారా హృదయంలో దైవాత్మ నివసించటం ద్వారా మాత్రమే ఇది సాధ్యపడుతుంది. విశ్వాసులకు పౌలు ఈ హితవు పలుకుతున్నాడు, “భయముతోను వణకుతోను మీ సొంత రక్షణను కొనసాగించుకొనుడి. ఎందుకనగా మీరు ఇచ్ఛయించుటకును కార్యసిద్ధి కలుగజేసికొనుటకును తన దయాసంకల్పము నెరవేరుటకై మీలో కార్యసిద్ధి కలుగజేయు వాడు దేవుడే” ఫిలిప్పీ 2:12, 13. క్రైస్తవుడు పాపం చేయటానికి ప్రేరణలుంటాయి. కాని అతడు వాటిని నిత్యం ప్రతిఘటిస్తూ వుండాలి. ఇక్కడే క్రీస్తు సహాయం అవసరమవుతుంది. మానవ బలహీనత దేవుని శక్తితో ఏకమవ్వాలి. “అప్పుడు మన ప్రభువైన యేసుక్రీస్తు మూలముగా మనకు విజయము అనుగ్రహించుచున్న దేవునికి స్తోత్రము కలుగునుగాక” అంటూ విశ్వాసం ఆశ్చర్యపడుతుంది. 1 కొరింథీ 15:57. 
    

    
      
    

    
      పరిశుద్ధీకరణ జీవితాంతం సాగే ప్రక్రియ అని లేఖనాలు స్పష్టంగా బోధిస్తున్నాయి. మారుమనసు కలిగి ప్రాయశ్చితార్ధం క్రీస్తు చిందించిన రక్తం ద్వారా పాపికి దేవునితో సమాధానం ఏర్పడినప్పుడే క్రైస్తవ జీవితం ప్రారంభమవుతుంది.” క్రీస్తు శరీరము క్షేమాభివది చెందుటకు” గాను “సంపూర్తుల మగుటకు సాగిపోదము.” అపోస్తలుడైన పౌలు అంటున్నాడు, “నేనిదివరకే పట్టుకొని యున్నానని తలంచుకొనను, అయితే ఒకటి చేయుచున్నాను. వెనుక ఉన్నవి మరచి ముందున్న వాటి కొరకై వేగిరపడుచు క్రీస్తుయేసునందు దేవుని ఉన్నతమైన పిలుపునకు కలుగు బహుమానమును పొందవలెనని గురి యొద్దకే పరుగెత్తు చున్నాను.” ఫిలిప్పీ 3:13,14. బైబిలు సూచిస్తున్న పరిశుద్ధతను సొంతం చేసుకోటానికి మనం తీసుకోవలసిన చర్యలేమిటో పేతురు మనకు వివరిస్తున్నాడు, “మీరు సంపూర్ణ జాగ్రత్త గలవారై, మీ విశ్వాసమునందు సదుణమును సద్గుణమునందు జ్ఞానమును, 
    

    
      
    

    
      జ్ఞానమునందు ఆశనిగ్రహమును, ఆశనిగ్రహమునందు సహనమును, సహనమునందు భక్తిని, భక్తియందు సహోదర ప్రేమను సహోదర ప్రేమయందు దయను అలవర్చుకొనుడి... మీరిట్టి క్రియలు చేయువారైతే ఎప్పుడును తొట్రిల్లరు.” 2 పేతురు 1:511. 
    

    
      
    

    
      బైబిలు ప్రతిపాదిస్తున్న పరిశుద్ధతను కలిగి ఉన్నవారు వినయ స్వభావాన్ని ప్రదర్శిస్తారు. మోషే వీక్షించినట్లు వారు పరిశుద్ధత తాలూకు గంభీరమైన ఔన్నత్యాన్ని వీక్షించి అనంతుడైన ఆ ప్రభువు పరిశుద్ధత సంపూర్ణతలతో పోల్చుకొన్నప్పుడు తాము అయోగ్యులమని గుర్తిస్తారు. 
    

    
      
    

    
      నిజమైన పరిశుద్ధతకు దానియేలు ప్రవక్త సాదృశ్యం. ఆయన సుదీర్ఘ జీవితమంతా ప్రభువు సేవకు అంకితమయ్యింది. దానియేలు దేవునికి “బహు ప్రియుడు” దానియేలు 10:11. అయినా పరిశుద్ధుణ్ణి అని చెప్పుకొనే బదులు ఈ ప్రవక్త ఇశ్రాయేలీయులోని పాపుల్లో తానొకణ్ణని చెప్పుకొని తన ప్రజల నిమిత్తం దేవునికి ఇలా విజ్ఞాపన చేశాడు, “సీ గొప్ప కనికరమును బట్టియే మేము నిన్ను ప్రార్ధించుచున్నాము. గాని మా స్వనీతి కార్యములను బట్టి నీ సన్నిధిని నిలువబడి ప్రార్ధించుటలేదు.” “మేమైతే పాపము చేసి చెడు నడతలు నడచిన వారము.” ఆయన ఇలా అంటున్నాడు: “నేను ఇంక పలుకుచు ప్రార్ధన చేయుచు పవిత్ర పర్వతముకొరకు నా దేవుడైన యెహోవా యెదుట నా పాపమును నా జనము యొక్క పాపమును ఒప్పుకొనుచు నా దేవుని విజ్ఞాపనము చేయుచుంటిని ” తనకు ఉపదేశం ఇవ్వటానికి అనంతరం దైవ కుమారుడు దర్శనమిచ్చినప్పుడు దానియేలు ఈ మాటలన్నాడు, “నాలో బలమేమియులేకపోయెను, నా సొగసు వికారమాయెను. బలము నాయందు నిలువలేదు” దానియేలు 9:18,15,20; 10:8. 
    

    
      
    

    
      యెహోవా స్వరం సుడిగాలిలో నుంచి వినబడినప్పుడు యోబు ఇలా స్పందించాడు: “నన్ను నేను అసహ్యించుకొని ధూళిలోను బూడిదలోను పడి పశ్చాత్తాపపడుచున్నాను.” యోబు 42:6. ప్రభువు మహిమను కళ్లారా చూసినప్పుడు “సైన్యముల కధిపతియగు యెహోవా పరిశుద్ధుడు, పరిశుద్ధుడు పరిశుద్ధుడు” అని కెరూబులు పలుకుతున్న మాటలు విన్నప్పుడు “అయ్యో, నేను అపవిత్రమైన పెదవులు గలవాడను” అని కేకలు వేశాడు యెషయా. యెషయా 6:3,5. పౌలు మూడో ఆకాశానికి కొనిపోబడి వచింప శక్యంగాని మాటలు విన్న తరువాత “పరిశుద్ధులందరిలో అత్యల్పడును” అని తన్ను గూర్చి తాను చెప్పుకొన్నాడు. 2 కొరింథి 12:24, ఎఫెస్సీ 3:8. యేసు రొమ్మున ఆనుకొని ఆయన మహిమను వీక్షించిన ప్రియతమ శిష్యుడు యోహాను దేవదూత పాదాల ముందు చచ్చినవాడివలె పడ్డాడు. ప్రకటన 5:117. 
    

    
      
    

    
      కల్వరి సిలువ నీడను మసలే ప్రజలు ఆత్మస్తుతికి ఆకర్షితులు కారు. పాపం నుంచి విముక్తి పొందామని అతిశయపడరు. తమ పాపమే దైవ కుమారుడి హృదయాన్ని చీల్చిందని హృదయవేదన చెందుతారు. ఈ మనఃప్రవృత్తి తమ్మును తాము అసహ్యించుకొనేటట్లు చేస్తుంది. యేసుకు మిక్కిలి సమీపంగా నివసించేవారు మానవ అశక్తతను పాప స్వభావాన్ని గుర్తిస్తారు. సిలువలో మరణించి తిరిగి లేచిన రక్షకుని నీతి మూలంగానే తమకు రక్షణ అన్నదే వారి ఏకైక నిరీక్షణ. 
    

    
      
    

    
      మత సంబంధమైన ప్రపంచంలో ఇప్పుడు ప్రాధాన్యం గడిస్తున్న పరిశుద్ధతలో, ఆత్మ గౌరవ స్వభావం, దైవ ధర్మశాస్త్రం పట్ల ఉపేక్ష కలిగిస్తున్నాయి. కనుక ఇలాంటి పరిశుద్ధత బైబిలుని బోధించే మతానికి సంబంధించినది కాదని వ్యక్తమవుతున్నది. పరిశుద్ధత పొందటం చిటికెలో జరిగేపని అని విశ్వాసం ద్వారా సంపూర్ణ పవిత్రాత్మను పొందవచ్చునని ఆ సిద్ధాంత ప్రబోధకుల భావన. “నమ్మితే చాలు, పరిశుద్ధత అనే దీవెన కలుగుతుంది” అని వారి బోధ. గ్రహీత చేయాల్సిందింకేమీలేదని వారి ఉద్దేశం. అదే సమయంలో ఆజ్ఞలు ఆచరించాల్సిన బాధ్యత నుంచి తమకు విముక్తి కలిగిందంటూ వారు ధర్మశాస్త్ర అధికారాన్ని నిరాకరిస్తారు. అయితే ఆయన స్వభావానికి చిత్తానికి వివరణ అయి ఆయనను ప్రసన్నుణ్ని చేసే ధర్మ సూత్రాలకు అనుగుణంగా జీవించకుండా మనుషులు పరిశుద్ధులవటం సాధ్యపడుతుందా? 
    

    
      
    

    
      శ్రమపడనక్కరలేని, ఆత్మోపేక్ష కోరని, లోకంతో తెగతెంపులు అవసరంలేని సాఫీ మతంపై ఆశ నెరవేర్పుకు కేవలం విశ్వాసం ఉంటే సరిపోతుంది అన్న సిద్ధాంతం ప్రజాకర్షణగల సిద్ధాంతంగా రూపుదిద్దుకొన్నది. అయితే దైవ వాక్యం చెబుతున్నదేంటి? అపోస్తలుడైన యాకోబు అంటున్నాడు, “నా సహోదరులారా, క్రియలు లేనప్పుడు ఎవడైనను తనకు విశ్వాసము కలగదని చెప్పిన యెడల ఏమి ప్రయోజనము అట్టివిశ్వాస మతనిని రక్షింపగలదా?... వ్యర్ధుడా, క్రియలులేని విశ్వాసము నిష్పలమైనదని తెలిసి కొనగోరుచున్నావా? మన పితరుడైన అబ్రాహాము తన కుమారుడైన ఇస్సాకును బలి పీఠము మీద అర్పించినప్పుడు అతడు క్రియలవలన నీతిమంతుడని తీర్పుపొందలేదా? విశ్వాసము అతని క్రియలతో కూడి కార్యసిద్ధి కలుగజేసెననియు, క్రియల మూలముగా అతని విశ్వాసము పరిపూర్ణమైనదనియు గ్రహించుచున్నావుగదా?... మనుష్యుడు విశ్వాసము మూలమున మాత్రమునేకాక క్రియల మూలమునను నీతిమంతుడని యెంచబడునని మీరు దీని వలన గ్రహించితిరి” యాకోబు 2:1424. 
    

    
      
    

    
      క్రియలులేని విశ్వాసమన్న ఈ మోసకరమైన సిద్ధాంతాన్ని దైవ వాక్యం ఖండిస్తున్నది. కృపను పొందటానికి గల షరతుల్ని నెరవేర్చకుండా దేవుని దయను పొందజూసేది విశ్వాసం కాదు, అహంకారం. ఎందుకంటే నిజమైన విశ్వాసానికి లేఖనాల్లోని వాగ్దానాలు వ్యవస్థలే పునాది. 
    

    
      
    

    
      దేవుని ఆజల్లో ఒకదాన్ని కావాలని అతిక్రమిస్తూ తాము పరిశుదులం కాగలమని నమ్మటం ద్వారా ఎవరూ తమ్మును తాము మోసగించుకోకుందురుగాక. పాపమని తెలిసి కూడా పాపం చేస్తే పరిశుద్ధాత్మ స్వరం మూగబోతుంది. మన ఆత్మ దేవునికి దూరమవుతుంది. “ఆజ్ఞాతిక్రమమే పాపము”. “పాపము చేయువాడెవడును ఆయనను చూడనులేదు, ఎరుగను లేదు” 1 యోహాను 3:6. తన పత్రికలలో యోహాను ప్రేమనుగూర్చి ఎంతగానో ప్రస్తావిస్తున్నప్పటికీ దైవధర్మశాస్త్రాన్ని అతిక్రమిస్తూనే తాము పరిశుదులమని చెప్పుకొనే ప్రజల యదార్ధ ప్రవర్తనలను బట్టబయలు చేయటానికి యోహాను వెనుకాడటం లేదు. “ఆయనను ఎరిగియున్నాని చెప్పుకొనుచు ఆయన ఆజ్ఞలను గైకొనని వాడు అబద్ధికుడు. వానిలో సత్యములేదు. ఆయన వాక్యము ఎవడు గైకొనునో వానిలో దేవుని ప్రేమ నిజముగా పరిపూర్ణమాయెను.” 1యోహాను 2:4,5. ప్రతిసారి విశ్వాసాన్ని నిగ్గుతేల్చే పరీక్ష ఇదే. ఇహ పరలోకాల్లో పరిశుద్ధతకు గీటురాయి దేవుని ఏకైక ప్రమాణమైన ధర్మశాస్త్రమే. ఆ ప్రమాణంతో పోల్చి చూడకుండా ఏ మనిషి పరిశుద్దుడని నిర్ధారించలేం. మనుషులు నీతి ధర్మశాస్త్రానికి ప్రాధాన్యం ఇవ్వకుంటే, ధర్మశాస్త్ర సూత్రాల్ని పూచిక పుల్లపాటి విలువలేనివిగా కొట్టిపారేస్తే, ఆజ్ఞల్లో మిక్కిలి స్వల్పమైనదాన్ని అతిక్రమిస్తూ అందుకు ఇతరులను కూడా ప్రోత్సహిస్తే వారు దేవుని దృష్టిలో కొరగాని వారు. వారి మాటల్లో యధార్ధత లేదని తెలుసుకొంటాం. 
    

    
      
    

    
      ఏ వ్యక్తి అయినా తనలో పాపం లేదని చెప్పుకోవటమే అతను పరిశుద్ధతకు ఆమడ దూరాన ఉన్నాడనటానికి రుజువు. దేవుని అపార నీతి పరిశుద్ధత విషయంలో అతనికి అవగాహన లేదు గనుక, లేదా ఆయనతో సన్నిహితత్వాన్ని కలిగి నివసించే ప్రజలు ఎంత ధన్యులో అతనికి తెలియదు గనుక, యేసు పరిశుద్ధత ఔన్నత్యాలను గురించి పాపం తాలూకు దుర్నీతి దుర్మార్గతల్ని గురించి అతనికి సరైన అభిప్రాయం లేదు గనుక, ఆ వ్యక్తి తాను పరిశుద్దుడనని భావించవచ్చు. ఆ వ్యక్తికి క్రీస్తుకు మధ్య ఎంత ఎక్కువ దూరం వుంటే దేవుని ప్రవర్తనను గురించి ఆయన ఆజ్ఞలను గురించి అతని అవగాహన అంత తక్కువగా ఉంటుంది. తన దృష్టికి అతను అంత ఎక్కువ నీతిమంతుడుగా కనిపిస్తాడు. 
    

    
      
    

    
      లేఖనాలు వ్యక్తిరిస్తున్న పరిశుద్ధత పూర్తి వ్యక్తి మొత్తానికి సంబందించింది. అది జీవాన్ని ఆత్మను శరీరాన్ని స్పృశిస్తుంది. “మీ ఆత్మయు, జీవమును శరీరమును మన ప్రభువైన యేసుక్రీస్తు రాకడయందు నిందారహితముగాను సంపూర్ణముగాను ఉండునట్లు కాపాడబడును గాక” అంటూ థెస్సలొనీకయులను ఉద్దేశించి పౌలు ప్రార్థన చేశాడు. 1థెస్సలొ 5:53. మళ్ళీ విశ్వాసులకు రాస్తూ ఆయన ఇలా అంటున్నాడు, “కాబట్టి సహోదరులారా, పరిశుద్ధమును దేవునికి అనుకూలమునైన సజీవ యాగముగా మీ శరీరములను ఆయనకు సమర్పించుకొనుడని దేవుని వాత్సల్యమును బట్టి మిమ్మును బతిమాలు కొనుచున్నాను.” రోమా 12:1. పూర్వం ఇశ్రాయేలీయుల కాలంలో దేవునికి అర్పణగా తెచ్చే బలిని అతి జాగ్రత్తగా పరీక్షించేవారు. బలిగా తెచ్చిన జంతువులో ఏదైనా లోపం ఉంటే దాన్ని అంగీకరించే వారుకాదు. అర్పణ ” లోపరహితంగా” ఉండాలని దేవుని ఆదేశం కాబట్టి క్రైస్తవులు తమ శరీరాలను “పరిశుద్ధమును దేవునికి అనుకూలమునైన సజీవ యాగముగా” ను అర్పించాల్సి ఉన్నారు. ఇది చెయ్యాలంటే వారు తమ సర్వశక్తుల్ని ఉత్తమ స్థితిలో సంరక్షించుకోవాలి. శారీరకమానసిక శక్తుల్ని బలహీనపర్చే ప్రతీ కార్యం మానవుణ్ణి దైవ సేవకు అసర్దుణ్ణి చేస్తుంది. ఉన్న వాటిలో అత్యుత్తమమైనది సమర్పించకపోతే దేవుడు సంతోషిస్తాడా? క్రీస్తు ఇలా ఉపదేశించాడు, “నీ పూర్ణ హృదయముతో... నీ దేవుడైన యెహోవాను ప్రేమించవలెను.” పూర్ణ హృదయంతో దేవుని ప్రేమించేవారు తమ జీవితంలోని ఉత్తమ భాగాన్ని దైవసేవకు సమర్పిస్తారు. ఆయన చిత్తాన్ని జరిగించటానికి తమకు సామర్థ్యాన్నిచ్చే శక్తిని పటిష్ఠపర్చే నియమాలకు అనుగుణంగా నివసించటానికి సర్వదా కృషి చేస్తారు. ఆశకు లేదా ఉద్రేకానికి తావివ్వటం ద్వారా వారు తమ పరమ జనకునికి సమర్పించే అర్పణను అపరిశుద్ధం చేయరు. 
    

    
      
    

    
      “ఆత్మకు విరోధముగా పోరాడు శరీరాశలను విసర్జించడ” మంటున్నాడు పేతురు. 1 పేతురు 2:11. ప్రతి పాపక్రియ ఆలోచనా శక్తిని మందగిలజేసి మానసిక ఆధ్యాత్మిక శక్తులను బలహీనపర్చుతుంది. కనుక దైవవాక్య ప్రభావం లేదా దైవాత్మ ప్రభావం హృదయంపై అంతంత మాత్రంగానే పడుతుంది. కొరింథీయులను ఉద్దేశించి పౌలు ఇలా రాస్తున్నాడు, “దేవుని భయముతో పరిశుద్ధతను సంపూర్తిచేసుకొనుచు, శరీరమునకును ఆత్మకును కలిగిన సమస్త కల్మషమునుండి మనలను పవిత్రులనుగా చేసికొందము “2 కొరింథి 7:1. ఇంకా ఆత్మఫలాలైన “ప్రేమ, సంతోషము, సమాధానము, దీర్ఘశాంతము, దయాళుత్వము, మంచితనము, విశ్వాసము, సాత్వికము” తరగతిలో “ఆశనిగ్రహాన్ని” చేరుడమన్నాడు. గలతీ 5:22, 23. 
    

    
      
    

    
      ఆవేశపూరిత బోధలు ఇన్ని వున్నప్పటికినీ లాభాలు ఆర్జించటంలోను ఫ్యాషన్ ని ఆరాధించటంలోను ఎంతమంది క్రైస్తవులు తమ శక్తి సామర్ధ్యాల్ని వ్యర్ధ పర్చటంలేదు? ఎంతమంది దేవుని పోలిన తమ రూపాన్ని తిండిబోతుతనం తాగుడు నిషిద్ధ సుఖభోగాలవల్ల నాశనం చేసుకోవటం లేదు? రుచులు, అభిరుచులపట్ల ధనార్జన లేదా సుఖభోగాలపట్ల, సంఘ ఖజానాను నింపుకోవటం పట్ల అత్యాశ పుట్టించటం ద్వారా సంఘం ఈ దుర్మారతను ప్రోత్సహిస్తుందేగాని ఖండించటం లేదు. క్రీస్తు పట్ల ప్రేమ వీటిని సరఫరా చేయలేకపోతున్నది. యేసు ఈ నాటి సంఘాల్లో ప్రవేశించి మతం పేరిట సాగుతున్న విందులు వినోదాలు అపవిత్ర వ్యాపార వ్యవహారాలు వీక్షిస్తే అలనాడు క్రయవిక్రయదారుల్ని దేవాలయంలో నుంచి వెళ్లగొట్టిన ప్రభువు ఈ కార్యకర్తల్ని తరిమివేయడా? 
    

    
      
    

    
      “పై నుంచి వచ్చే జ్ఞానం మొట్టమొదట పవిత్రమైనది” అంటున్నాడు అపోస్తలుడైన యాకోబు. తమ పెదవుల్ని పొగాకుతో అపవిత్రం చేసే వారిని ఆ శ్వాసతో ఇల్లూ వళ్లూ నింపటమేగాక దేవుడిచ్చిన స్వచ్ఛమైన గాలిని కాలుష్యమయం చేసి ఆ విషవాయువును ఇతరులు పీల్చుకొనేటట్లు చేసేవారు. ఆయనకు ఎదురై వుంటే పరిశుద్ధమైన సువార్తకు బద్ద విరుద్ధంగా వున్న ఈ దురభ్యాసం ఆయన దృష్టికి వచ్చివుంటే అది “భూ సంబంధమైనదియు ప్రకృతి సంబంధమైనదియు దయ్యముల జ్ఞానమువంటిదియునై యున్నది” అని ఖండించి ఉండేవాడు కాదా? పొగాకుకు బానిసలైన వారు కొందరు తాము పరిశుద్ధులమని చెప్పుకొంటూ తమకు పరలోకమందున్న నిరీక్షణను వ్యక్తం చేస్తున్నారు. అయితే దైవవాక్యం స్పష్టంగా చెబుతున్నది ఇది, “నిషిద్ధమైన దేదైనను... జరిగించువాడెవడైనను దానిలో ప్రవేశింపనే ప్రవేశింపడు” ప్రకటన 21:27. 
    

    
      
    

    
      “మీ దేహము దేవుని వలన మీకు అనుగ్రహింపబడి, మీలోనున్న పరిశుద్దాత్మకు ఆలయమైయున్నదని మీరెరుగరా? మీరు మీ సొత్తు కారు. విలువపెట్టి కొనబడినవారు గనుక మీ దేహముతో దేవుని మహిమపరచుడి” 1 కొరింథీ 6:19,20. పరిశుద్దాత్మకు ఎవని దేహం ఆలయమై ఉన్నదో అతను హానికరమైన అభ్యాసాలకు బానిసకాడు. తనను రక్తంతో కొన్న క్రీస్తుకి అతని శక్తులు చెందుతాయి. అతని ఆస్తి ప్రభువుకు చెందుతుంది. తనకు అప్పజెప్పిన మూలధనాన్ని దుబారా చేస్తుంటే అతను నిర్దోషి ఎలా కాగలడు? జీవవాక్యం అందకుండా ఎంతోమంది మరణిస్తుండగా క్రైస్తవులమని చెప్పుకొనే వారందరు హానికరమైన వ్యసనాలకు ఎంతో ద్రవ్యాన్ని వ్యయం చేస్తున్నారు. దశమ భాగాలు కానుకలు ఇవ్వకుండా దేవుని దోచుకుంటున్నారు. బీదలను ఆదుకోవటం కన్నా సువార్త ప్రకటనకు ద్రవ్యం సమకూర్చటంకన్నా బలిపీఠం మీద శరీరేచ్ఛలను అతిగా అర్పిస్తున్నారు. క్రీస్తు అనుచరులమని చెప్పుకొంటున్న వారందరూ వాస్తవ పరిశుద్ధత గలవారైతే వారు తమద్రవ్యాన్ని అనవసరమైన, హానికరమైన వ్యసనాలకు తగులపెట్టేబదులు దాన్ని ప్రభువుకి సమర్పిస్తారు. మితానుభవం, ఆత్మనిరసన, ఆత్మత్యాగం విషయాల్లో క్రైస్తవులు ఆగర్శాలుగా నివసిస్తారు. వారు అప్పుడు లోకానికి వెలుగై ప్రకాశిస్తారు. 
    

    
      
    

    
      లోకంలో సుఖభోగాల పట్ల ఆసక్తిమెండు. “శరీరాశయు, నేత్రాశయు జీవపు డంబమును” ప్రజాసామాన్యాన్ని నియంత్రిస్తున్నవి. అయితే క్రీస్తు అనుచరులకు ఉన్నతమైన పిలుపు వస్తున్నది: “మీరు వారి మధ్యనుండి బయలు వెడలి ప్రత్యేకముగా ఉండుడి. అపవిత్రమైన బానిని ముట్టకుడని ప్రభువు చెప్పుచున్నాడు.” లోక భోగాలు లోకాశల పరిత్యాగానికి దారితీయని పరిశుద్ధత నిజమైన పరిశుద్ధత కాదని దైవ వాక్యాధారంగా చెప్పగలం. 
    

    
      
    

    
      “వారి మధ్య నుండి బయలు వెడలి ప్రత్యేకముగా ఉండుడి. అపవిత్రమైన దానిని ముట్టకుడి” అన్న ఆదేశాన్ని పాటించే ప్రజలకు దేవుడే వాగ్దానం చేస్తున్నాడు: “వారి మధ్య నుండి బయలు వెడలి ప్రత్యేకముగా ఉండుడి అపవిత్రమైన దానిని ముట్టకుడి... మరియు నేను మిమ్మును చేర్చుకొందును. మీకు తండ్రినైయుందును. మీరునాకు కుమారులును కుమార్తెలునై యుందురని సర్వశక్తిగల ప్రభువు చెప్పుచున్నాడు.” 2 కొరింథీ 6:17, 18. దైవకార్యాలను గూర్చిన విశేషానుభవం పొందటం ప్రతి క్రైస్తవుడికి లభించే గొప్ప తరుణం. “నేను లోకమునకు వెలుగును, నన్ను వెంబడించువాడు చీకటిలో నడువక జీవపు వెలుగు గలిగి యుండును” అన్నాడు యేసు. యోహాను 8:12. “పట్టపగలగువరకు వేకువ వెలుగు తేజరిల్లునట్లు నీతిమంతుల మార్గము అంతకంతకు తేజరిల్లును” సామెతలు 4:18. విశ్వాసంతోను విధేయతతోను వేసే ప్రతి అడుగు “ఎవరియందు చీకటిలేనేలేదో” లోకానికి వెలుగైన ఆ ప్రభువుతో ఆత్మను మరింత పటిష్టంగా అనుసంధానపర్చుతుంది. దైవసేవకులపై నీతి సూర్యుడి కిరణాలు తేజోవంతంగా ప్రకాశిస్తాయి. వారు ఆ కిరణాల్ని ప్రతిబింబించాల్సి ఉన్నారు. తాము సూర్యుడి వెలుగును బట్టి ప్రకాశిస్తున్న సంగతిని నక్షత్రాలు ఎలా వెల్లడి చేస్తాయో అలాగే విశ్వ సింహాసనంపై దేవుడున్నాడని ఆయనను మనం స్తోత్రించి అనుకరించాలని క్రైస్తవులు సాక్ష్యమివ్వాలి. ఆత్మమూలమైన ఆయన కృపలు ఆయన పవిత్ర పరిశుద్ధ ప్రవర్తన ఆయన అనుచరులలో ప్రదర్శితమవుతాయి. 
    

    
      
    

    
      దేవుడు తన బిడ్డలకు ఏర్పాటుచేసిన దీవెనలను గురించి కొలోస్సీయులకు రాసిన ఉత్తరంలో పౌలిలా అంటున్నాడు, “మేమును మీ నిమిత్తము ప్రార్ధన చేయుట మానక మీరు సంపూర్ణ జ్ఞానమును ఆత్మ సంబంధమైన వివేకముగల వారును ఆయన చిత్తమును పూర్ణముగా గ్రహించిన వారునై, ప్రతి సత్కార్యములో సఫలులగుచు దేవుని విషయమైన 
    

    
      
    

    
      జ్ఞానమందు అభివృద్ధి పొందుచు, అన్ని విషయములలో ప్రభువును సంతోష పెట్టునట్లు ఆయనకు తగినట్లుగా నడచుకొనవలెననియు ఆనందముతో కూడిన పూర్ణమైన ఓర్పును దీర్ఘశాంతమును కనపరచునట్లు ఆయన మహిమ శక్తిని బట్టి సంపూర్ణ బలముతో బలపరచబడవలెననియు... దేవుని బ్రతిమాలుచున్నాను.” కొలొస్సీ 1:911. 
    

    
      
    

    
      క్రైస్తవుడి ఆధిక్యం అతని ఔన్నత్యం ఎఫేసులోని క్రైస్తవ సహోదరులు అవగాహన చేసుకోవాలన్నదే తన ఆకాంక్షని పౌలు రాస్తున్నాడు. మహోన్నతుడైన దేవుని కుమారులు కుమార్తెలుగా వారికి సొంతం కానున్న శక్తి జ్ఞానాల గురించి వారికి స్పష్టమైన భాషలో వ్యక్తం చేస్తున్నాడు. వారు “ప్రేమయందు వేరుపారి స్థిరపడి, సమస్త పరిశుద్ధులతో కూడ దాని వెడల్పు పొడుగు లోతు ఎత్తు ఎంతో గ్రహించుటకు జ్ఞానమునకు మించిన క్రీస్తు ప్రేమను తెలిసికొనుటకు తగిన శక్తి కలవారు కావలెననియు” అది వారికి ఏర్పాటు చేయటం జరిగింది. “మీరు దేవుని పరిపూర్ణతయందు పూర్ణులగునట్లుగా” అని ప్రార్థించినప్పుడు పౌలు ఆధిక్యత శిఖరానికి ఎగసిపోతున్నది. ఎఫెస్సీ. 3:1619. 
    

    
      
    

    
      పరమందున్న మన తండ్రి నియమాల్ని నెరవేర్చినప్పుడు ఆయన వాగ్దానాలపై విశ్వాసం నిలపటం ద్వారా మనం చేరగల ఉన్నత శిఖరాలేమిటో ఇక్కడ మనకు గోచర మవుతున్నాయి. క్రీస్తు నీతివల్ల అనంత శక్తి సంపూర్ణుడైన దేవుని సింహాసనం అధిష్టించేందుకు మనకు హక్కు కలుగుతుంది. తన సొంత కుమారుని అనుగ్రహించుటకు వెనుక తీయక మన అందరికొరకు ఆయనను అప్పగించిన వాడు ఆయనతో పాటు సమస్తమును ఎందుకు అనుగ్రహింపడు?” రోమా 8:32. తండ్రి తన ఆత్మను కుమారునికి పరిమితులు లేకుండా అనుగ్రహించాడు. మనం కూడా దానిలో పాలు పంచుకోవచ్చు. “మీరు చెడ్డవారైయుండియు మీ పిల్లలకు మంచి ఈవులనియ్యనెరిగి యుండగా పరలోకమందున్న మీ తండ్రి తన్ను అడుగువారికి పరిశుద్ధాత్మను ఎంతో నిశ్చయముగా అనుగ్రహించును” అంటున్నాడు యేసు. లూకా 11:13. “మీ సంతోషము పరిపూర్ణమగునట్లు అడుగుడి మీకు దొరుకును” యోహాను 14:14; 16:24. 
    

    
      
    

    
      క్రైస్తవుడి జీవితం అణకువ నమ్రతలతో సాగాలి గాని విచారంతోను ఆత్మనిందతోను కుంగిపోకూడదు. దేవుడు తమ్మును ఆమోదించి దీవించేందుకు యోగ్యత అలా నివసించే ఆధిక్యత ప్రతివారికి ఉన్నది. మనం నిత్యమూ నిందితులుగాను శంకితులుగాను నివసించటం దేవుని చిత్తం కాదు. హృదయం స్వార్ధాలోచనలతో నిండి ఉన్నప్పుడు, వినయ సూచకంగా తలవంచు కొని నడవటం నిజమైన అణకువకు నిదర్శనం కాదు. మనం యేసు వద్దకు వెళ్లి శుద్ధి పొందవచ్చు. అప్పుడు ధర్మశాస్త్రం ఎదుట నిస్సిగ్గుగా నిర్విచారంగా నిలబడవచ్చు. “కాబట్టి యిప్పుడు క్రీస్తు యేసునందున్న వారికి ఏ శిక్షావిధియు లేదు. క్రీస్తు యేసునందు జీవమునిచ్చు ఆత్మ యొక్క నియమము పాపమరణముల నియమము నుండి నన్ను విడిపించెను” రోమా 8:1. 
    

    
      
    

    
      పతనమైన ఆదాము కుమారులు యేసు ద్వారా “దేవుని కుమారు” లవుతారు. పరిశుద్ధపరచువారికిని పరిశుద్ధపరచబడు వారికిని అందరికి ఒక్కటే మూలము. ఈ హేతువుచేతను వారిని సహోదరులని పిలుచుటకు ఆయన సిగ్గు పడడు. హెబ్రీ 2:11. క్రైస్తవ జీవితం దేవునిలో విశ్వాస జీవితం, విజయవంతమైన జీవితం, ఆనందమయమైన జీవితం కావాలి. “దేవుని మూలముగా పుట్టిన వారందరును లోకమును జయించుదురు. లోకమును జయించిన విజయము మన విశ్వాసమే” 1యోహాను 5:4. దైవసేవకుడు నెహెమ్యా ఇలా వాస్తవాన్ని పలికాడు. “యెహోవాయందు ఆనందించుటవలన మీరు బలమొందుదురు” నెహెమ్యా 8:10. “ఎల్లప్పుడును ప్రభువునందు ఆనందించుడి. మరల చెప్పుదును ఆనందించుడి”, “ప్రతి విషయమునందును కృతజ్ఞతాస్తుతులు చెల్లించుడి. ఈలాగు చేయుట యేసు క్రీస్తునందు మీ విషయములో దేవుని చిత్తము” ఫిలిప్పీ 4:4; 1థెస్స 5:1618. 
    

    
      
    

    
      బైబిలు ఆచరణ వలన చోటుచేసుకునే మారుమనసు, పరిశుద్ధతలాంటివి. దైవ ధర్మశాస్త్రంలోని నీతి సూత్రాలపట్ల క్రైస్తవ లోకం ప్రదర్శిస్తున్న నిర్లిప్తత కారణంగా ఈ ఫలాలు ఏమంతగా కనిపించటం లేదు. గతంలోని ఉజ్జీవ సభల్లో ప్రస్ఫుటంగా కనిపించిన దైవాత్మ పరిచర్య ఇప్పుడు కనిపించక పోవటానికి కారణం ఇదే. 
    

    
      
    

    
      వీక్షించటం పరివర్తన కలిగిస్తుంది. సంపూర్ణమైన పరిశుద్ధమైన దైవ శీలాన్ని బయలుపర్చే పరిశుద్ధ సూత్రాలను మనుషులు నిర్లక్ష్యం చేయటంవల్ల వారి మనసులు మానప ప్రబోధాలు సిద్ధాంతాలపై మోజు పడటంతో సంఘంలో భక్తి విశ్వాసాలు సన్నగిల్లటంలో ఆశ్చర్యమేముంది? ప్రభువిలా అంటున్నాడు, “నా జనులు రెండు నేరములు చేసియున్నారు. జీవజలముల ఊటనైన నన్ను విడిచియున్నారు. తమకొరకు తొట్లను అనగా బ్రద్దలై నీళ్లు నిలువని తొట్లను తొలిపించుకొని యున్నారు.” యిర్మీయా 2:13. 
    

    
      
    

    
      “దుష్టుల ఆలోచన చొప్పున ” నడవకుండ ఉండే వాడు “యెహోవా ధర్మశాస్త్రమునందు ఆనందించుచు దివారాత్రములు దానిని ధ్యానించువాడు ధన్యుడు. అతడు నీటికాలువల యోరను నాటబడినదై ఆకువాడక తనకాలమందు ఫలమిచ్చు చెట్టువలె నుండును. అతడు చేయునదంతయు సఫలమగును.” కీర్తనలు 1:13. దైవ ధర్మశాస్త్రానికి దాని ఉచిత స్థానం లభించినప్పుడే దేవుని ప్రజలమని చెప్పుకొనే వారిలో సనాతన విశ్వాసం భక్తి పునరుద్ధరణ పొందుతాయి. “యెహోవా ఈలాగు సెలవిచ్చుచున్నాడు- మార్గములలో నిలిచి చూడుడి, పురాతన మార్గములను గూర్చి విచారించుడి. మేలుకలుగు మార్గమేది అని అడిగి అందులో నడుచుకొనుడి. అప్పుడు మీకు నెమ్మది కలుగును” యిర్మీయా 6:16. 
    

    
      
    

    

    
      
    

    
      అధ్యాయం 28—జీవిత చరిత్రకు జవాబుదారీతనం
    

    
      (పాప పరిశోధక తీర్పు)
    

    
      
    

    
      దానియేలు ఇలా అంటున్నాడు: “ఇంక సింహాసనములను వేయుట చూచితిని, మహావృద్ధుడొకడు కూర్చుండెను. ఆయన వస్త్రము హిమమువలె ధవళముగాను, ఆయన తల వెంట్రుకలు శుద్ధమైన గొడ్డెబొచ్చువలె తెల్లగాను ఉండెను. ఆయన సింహాసనము అగ్నిజ్వాలలవలె మండుచుండెను. 
    

    
      
    

    
      దాని చక్రములు అగ్నివలె ఉండెను. అగ్నివంటి ప్రవాహము ఆయన యొద్దనుండి ప్రవహించుచుండెను. వేవేల కొలది ఆయనకు పరిచారకులుండిరి. కోట్లకొలది మనుష్యులు ఆయన యెదుట నిలిచిరి. తీర్పుకై గ్రంథములు తెరువబడెను.” దానియేలు 7:9,10. 
    

    
      
    

    
      సర్వలోక న్యాయాధిపతి ముందు మనుష్యుల ప్రవర్తనలు జీవితాలు పరిశీలనకు ప్రతివారు “తమ తమ క్రియల చొప్పున” ప్రతి ఫలం పొందే ఆ మహాదినాన్ని గూర్చిన దర్శనం ప్రవక్తకు ఈ విధంగా వచ్చింది. ఆ మహావృద్యుడు తండ్రి అయిన దేవుడు. కీర్తనకారుడిలా అంటున్నాడు, “పర్వతములు పుట్టకమునుపు భూమిని లోకమును నీవు పుట్టించక మునుపు యుగయుగములు నీవే దేవుడవు” కీర్తనలు 90:2. సకల ప్రాణులకు ఆధారభూతుడు, ధర్మశాస్త్ర మంతటికీ పునాది అయిన ఆ ప్రభువు నాయకత్వం కింద తీర్పు జరుగుతున్నది. సహాయకులుగాను సాక్షులుగాను “వేవేల దూతలు” తీర్పు సభకు హాజరయ్యారు. 
    

    
      
    

    
      “నేనింక చూచుచుండగా ఆకాశమేఘారూఢుడై మనుష్యకుమారుని పోలిన యొకడు వచ్చి ఆ మహావృద్ధుడగు వాని సన్నిధిని ప్రవేశించి ఆయన సముఖమునకు తేబడెను. సకల జనులును రాష్ట్రములును ఆయాభాషలు మాట్లాడువారును ఆయనను సేవించునట్లు ప్రభుత్వమును మహిమయు ఆధిపత్యమును ఆయన కీయబడెను. ఆయన ప్రభుత్వము శాశ్వతమైనది. అదెన్నటికిని తొలగిపోదు. ఆయన రాజ్యము ఎప్పుడును లయముకాదు.” దానియేలు 7:13,14. ఇక్కడ ప్రస్తావనకు వచ్చిన క్రీస్తురాక ఆయన రెండోరాక కాదు. ఆధిపత్యాన్ని మహిమను రాజ్యాన్ని స్వీకరించటానికి గాను ఆయన ఆ మహావృద్ధుని వద్దకు రావటాన్ని ఇది సూచిస్తున్నది. మధ్యవర్తిగా తన సేవ సమాప్తమైన తర్వాత ఆయన వీటిని అందుకొంటాడు. 1844 లో 2300 దినాలు సమాప్తి కావటంతో సంభవిస్తుందని ప్రవచనం సూచించింది, ఈ రాక గాని లోకానికి క్రీస్తు రెండోసారి రావటం గాని కాదు. పరలోక దూతలు తనవెంటరాగా మన ప్రధానయాజకుడు అతిపరిశుద్ధ స్థలంలో ప్రవేశించి మానవుల నిమిత్తం తాను నిర్వహించాల్సిన చివరి పరిచర్యను నిర్వర్తించటానికి దేవుని సముఖంలో నిలబడ్డాడు. పరిశోధక తీర్పు జరపటానికి, ఆ తీర్పు అందించే ఉపకారాలకు అర్హులైన వారి పక్షంగా ప్రాయశ్చిత్తం చేయటానికి ఆయన పూనుకొంటాడు. 
    

    
      
    

    
      భూలోక గుడారపు ఛాయారూపక పరిచర్యలో పాపపు ఒప్పుకోలుతోను, పశ్చాత్తాపంతోను దేవుని సముఖంలోకి ఎవరు వస్తారో, పాప పరిహారార్ధబలి రక్తం ద్వారా ఎవరి పాపాలు గుడారానికి బదిలీ అవుతాయో వారు మాత్రమే ప్రాయశ్చితార్థ దిన సేవలో పాలుపొందేవారు. అలాగే ఆ చివరి ప్రాయశ్చిత్తంలోను పరిశోధక తీర్పులోను దైవప్రజలమని చెప్పుకొనేవారి పేర్లు మాత్రమే పరిగణనలోకి వస్తాయి. దుర్మార్గుల తీర్పు నిర్దిష్టమైన ప్రత్యేకమైన వ్యవహారం. అది భవిష్యత్తులో జరుగుతుంది. “తీర్పు దేవుని యింటి యొద్ద ఆరంభమగు కాలము వచ్చియున్నది. అది మన యొద్దనే ఆరంభమైతే దేవుని సువార్తకు అవిధేయులైన వారి గతి యేమవును?” 1 పేతురు 4:17. 
    

    
      
    

    
      మనుషుల పేర్లు, వారి క్రియలు దాఖలై పరలోకంలో ఉన్న గ్రంథాలే తీర్పు తీరుతెన్నుల్ని నిర్ణయిస్తాయి. దానియేలు ప్రవక్త చెబుతున్న మాటలు గమనించండి. “తీర్పు ప్రారంభమయ్యింది గ్రంధాలు తెరిచారు”. ఇదే సన్ని వేశాన్ని వర్ణిస్తూ ప్రకటన రచయిత ఇలా అంటున్నాడు, “మరియు జీవ గ్రంథమను వేరొక గ్రంథమును విప్పబడెను, ఆ గ్రంథములయందు వ్రాయబడియున్న వాటిని బట్టి తమ క్రియల చొప్పున మృతులు తీర్పు పొందిరి” ప్రకటన 20:12. 
    

    
      
    

    
      ఎప్పుడైనా దేవుని సేవలో ప్రవేశించిన వారి పేర్లు జీవ గ్రంథంలో ఉంటాయి. “మీ పేరులు పరలోకమందు వ్రాయబడియున్నవని సంతోషించుడి.” అని యేసు తన శిష్యులకు చెప్పాడు. లూకా 10:20. తమ “పేరులు జీవగ్రంథమందు రాయబడి యున్న” నమ్మకమైన పని వారిని గూర్చి పౌలు ప్రస్తావిస్తున్నాడు. పిలిప్పీ 4:3. “ఎన్నటికిని కలుగనంత ఆపద కలుగు” కాలాన్ని దృష్టిలో ఉంచుకొని “గ్రంథమునందు దాఖలైన వారెవరో వారు” విడుదల పొందుతారని దానియేలంటున్నాడు. “గొట్టెపిల్ల యొక్క జీవగ్రంథమందు వ్రాయబడినవారే పరిశుద్ధ పట్టణంలో” ప్రవేశిస్తారని ప్రకటన రచయిత యోహానంటున్నాడు. దానియేలు 12:1; ప్రకటన 21:27. 
    

    
      
    

    
      దేవుని సముఖంలో లిఖిత వుయ్యే “జ్ఞాపకార్ధ గ్రంథము” ఉన్నది. “యెహోవాయందు భయభక్తులుగలిగి ఆయన నామమును స్మరించుచుండువారి” సత్కియలు ఆగ్రంథంలో దాఖలై వుంటాయి. మలాకీ 3:16. విశ్వాసంతోనిండిన వారి మాటలు ప్రేమతో కూడిన వారి కార్యాలు పరలోకంలో దాఖలవుతాయి. “నాదేవా...నన్ను జాపకముంచుకొని నా దేవుని మందిరమునకును దాని ఆచారముల జరుగుబాటునకును నేను చేసిన ఉపకారములను మరువకుండుము” నెహెమ్యా 13:14. దేవుని జ్ఞాపకార్ధ గ్రంథంలో ప్రతీ నీతి కార్యమూ చిరస్థాయిగా ఉంటుంది. ప్రతిఘటించిన ప్రతి శోధన, జయించిన ప్రతీ దుష్కార్యం, పలికిన ప్రతి దయగల మాట నమ్మకంగా నమోదవుతుంది. త్యాగ పూరితమైన ప్రతీ కార్యం, క్రీస్తునిమిత్తం భరించిన ప్రతీ శ్రమ, అనుభవించిన ప్రతీ దుఃఖం లిఖించబడుతుంది. కీర్తనకారుడిలా అంటున్నాడు, “నా పరిచారములను నీవు లెక్కించి యున్నావు, నా కన్నీళ్లు నీ బుడ్డిలో నుంచబడియున్నవి. అవి నీ కవిలె (పుస్తకము)లో కనబడునుగదా” కీర్తనలు 56:8. 
    

    
      
    

    
      మనుషుల పాపాల దాఖలాలున్నాయి. “గూఢమైన ప్రతి యంశమును గూర్చి దేవుడు విమర్శ చేయునప్పుడు ఆయన ప్రతి క్రియను అది మంచిదేగాని, చెడ్డదేగాని తీర్పులోకి తెచ్చును” “మనుష్యులు పలుకు వ్యర్ధమైన ప్రతి మాటను గూర్చియు విమర్శదినమున లెక్క చెప్పవలసి యుండెను” రక్షకుడిలా అంటున్నాడు, “నీ మాటలను బట్టి నీతిమంతుడవని తీర్పు నొందుదువు. నీ మాటలను బట్టి అపరాధివని తీర్పునొందుదువు” ప్రసంగి 12:14. మత్తయి 12:36, 37. నిర్దుష్టమైన ఈ దాఖలాల్లో రహస్య ఉద్దేశాలు లక్ష్యాలు బహిర్గతమవుతాయి. ఎందుకంటే దేవుడు “అంధకారమందలి రహస్యములను వెలుగులోనికి తెచ్చి, హృదయములలోని ఆలోచనలను బయలుపర్చును” 1 కొరింథి 4:5. “యెహోవా ఈలాగు సెలవిచ్చుచున్నాడు - నా యెదుట గ్రంథములో అది వ్రాయబడియున్నది... మీ దోషములను బట్టియు మీ పితరుల దోషములను బట్టియు. ప్రతికారము కొలిచి పోయుదును.” యెషయా 65:6,7. 
    

    
      
    

    
      ప్రతివాని క్రియలు అవి మంచివేగాని చెడ్డవేగాని దేవుని ముందు తీర్పుకు వస్తాయి. పరలోక గ్రంథాల్లో ప్రతి పేరుకు ఎదురుగా ప్రతీ తప్పుడు మాట, ప్రతీ స్వారక్రియ, అపనమ్మకంగా నిర్వహించిన ప్రతీవిధి వంచనతో రహస్యంగా జరిగించిన ప్రతీ పాపం నిర్దుష్టంగా నమోదవుతాయి. దేవుడు పంపిన హెచ్చరికలు లేదా పెడచెవిని పెట్టిన మందలింపులు వృధా పుచ్చిన ఘడియలు, దుర్వినియోగం చేసిన అవకాశాలు, మంచినో, చెడునో ప్రోత్సహించిన ప్రభావాలు, దీర్ఘకాలికమైన వాటి పర్యవసానాలు అన్నిటినీ దాఖలా- చేసే దేవదూత నమోదు చేస్తాడు. 
    

    
      
    

    
      తీర్పులో దైవ ధర్మశాస్త్ర ప్రమాణమే మనుషుల ప్రవర్తనను జీవితాన్ని పరీక్షించే గీటురాయి. జ్ఞాని ఇలా అంటున్నాడు, “దేవునియందు భయభక్తులు కలిగియుండి ఆయన కట్టడలననుసరించి నడుచుచుండవలెను, మానవ కోటికి ఇదియే విధి. గూఢమైన ప్రతి అంశమును గూర్చి దేవుడు విమర్శచేయునప్పుడు ఆయన ప్రతి క్రియను అది మంచిదేగాని చెడ్డదేగాని తీర్పులోనికి తెచ్చును” ప్రసంగి 12:13,14. అపోస్తలుడైన యాకోబు సహోదరులకు ఈ హితవు పలుకుతున్నాడు, “స్వాతంత్ర్యము ఇచ్చు నియమము చొప్పున తీర్పు పొందబోవు వారికి తగినట్టుగా మాటలాడుడి. ఆలాగుననే ప్రవర్తించుడి” యాకోబు 2:12; 
    

    
      
    

    
      దేవుని విమర్శలో యోగ్యులుగా ఎంపికైనవారు నీతిమంతుల పునరుత్థానంలో పాలు పొందుతారు. యేసు ఇలా అంటున్నాడు, “పరమును మృతులు పునరుత్థానమును పొందుటకు యోగ్యులని యెంచబడినవారు “పెండ్లి చేసికొనరు, పెండ్లికియ్యబడరు. వారు పునరుత్థానములో పాలివారైయుండి దేవదూత సమానులును దేవుని కుమారులునై యుందురు. గనుక వారికను చావనేరరు” లూకా 20:35,36. ఆయన ఇంకా ఇలా అంటున్నాడు, “మేలు చేసినవారు జీవపునరుత్థానమునకు బయటికి వచ్చెదరు” యోహాను 5;29. తాము “జీవపునరుత్థానమునకు” యోగ్యులని తీర్పు పొందిన తర్వాతే నీతిమంతులు పునరుత్థానం పొందుతారు. అందుచేత తీర్పులో తమ రికార్డుల తనిఖీలో తమ కేసుల తీర్మానం జరిగినప్పుడు వారి వ్యక్తిగత హాజరు ఉండదు. 
    

    
      
    

    
      దేవుని ముందు తమ పక్షంగా విజ్ఞాపన చేసేందుకు వారి ఉత్తరవాదిగా యేసు హాజరవుతాడు. “ఎవడైనను పాపము చేసిన యెడల నీతిమంతుడైన యేసుక్రీస్తు అను ఉత్తరవాది తండ్రియొద్ద మనకున్నాడు.” 1 యోహాను 2:1. “అందువలన నిజమైన పరిశుద్ధ స్థలమును పోలి హస్తకృతమైన పరిశుద్ధ స్థలములలో క్రీస్తు ప్రవేశింపలేదుగాని, యిప్పుడు మన కొరకు దేవుని సముఖమునందు కనబడుటకు పరలోకమందే ప్రవేశించెను”. “ఈయన తన ద్వారా దేవుని యొద్దకు వచ్చువారి పక్షమున విజ్ఞాపనము చేయుటకు నిరంతరము జీవించుచున్నాడు. గనుక వారిని సంపూర్ణముగా రక్షించుటకు శక్తిమంతుడైయున్నాడు.” హెబ్రీ 9:24; 7:25. 
    

    
      
    

    
      తీర్పుకు గ్రంథాలు తెరుస్తారు. యేసును విశ్వసించని వారందరి జీవితాలు పరిశీలనకు దేవుని ముందుకి వస్తాయి. విచారణ మొట్టమొదటగా భూమిపై నివసించిన వారితో ప్రారంభించి తరాల వారిగా కొనసాగించి జీవించి ఉన్నవారితో ముగిస్తాడు. మన ఉత్తరవాది యేసు. ప్రతీ పేరూ పరిశీలనకు వస్తుంది. ప్రతీ కేసు గురించి దర్యాప్తు జరుగుతుంది. పేరులను అంగీకరించటమో తిరస్కరించటమో జరుగుతుంది. పశ్చాత్తాపం ద్వారా క్షమాపణ పొందని వారి పాపాలేవైనా గ్రంథాల్లో మిగిలివుంటే వారిపేర్లను జీవ గ్రంధంలో నుంచి తొలగించటం, వారి సర్రియల్ని దేవుని జ్ఞాపకార్థ గ్రంధంలో నుంచి తుడిచివేయటం జరుగుతుంది. ” ప్రభువు మోషేతో ఇలా అన్నాడు, “ఎవడు నాయెదుట పాపము చేసెనో వాని నా గ్రంథములో నుండి తుడిచి వేయుదును” నిర్గమ 32:33; యెహెజ్కేలు ప్రవక్త ఇలా అంటున్నాడు, “అయితే నీతిపరుడు తన నీతిని విడిచి పాపము చేసి దుష్టులు చేయు హేయ క్రియలన్నిటి ప్రకారము జరిగించిన యెడల అతడు బ్రదుకునా? అతడు చేసిన నీతి కార్యములు ఏ మాత్రమును జ్ఞాపకములోనికి రావు” యెహేజ్కేలు 18:24. 
    

    
      
    

    
      నిజంగా పాపం గురించి పశ్చాత్తాపం చెంది క్రీస్తు రక్తమే తమకు ప్రాయశ్చితార్ధమైన బలి అని ఎవరైతే విశ్వసిస్తారో, పరలోక గ్రంథాల్లో వారందరి పేరులకు ఎదురుగా క్షమించబడ్డారు అని రాయబడి ఉంటుంది. క్రీస్తు నీతిలో వారు భాగ స్వాములయ్యారు గనుక వారి ప్రవర్తనలు దైవధర్మశాస్త్రానికి అనుగుణంగా ఉన్నట్లు తేలింది. కనుక వారి పాపాలు తుడుపు పడ్డాయి. నిత్యజీవాన్ని అందుకోటానికి వారు యోగ్యులవుతారు. యెషయా ప్రవక్త ముఖంగా ప్రభువిలా సెలవిస్తున్నాడు, “నేను, నేనే నా చిత్తానుసారముగా నీ యతిక్రమములను తుడిచివేయుచున్నాను.” యెషయా 43:25. యేసు ఇలా అంటున్నాడు, “జయించువాడు ఆలాగున తెల్లని వస్త్రములు ధరించుకొనుచు జీవ గ్రంథములోనుండి అతని పేరెంతమాత్రమును తుడుపుపెట్టక, నా తండ్రి యెదుటను ఆయన దూతల యెదుటను అతని పేరు ఒప్పుకొందును.” “మనుష్యుల యెదుట నన్ను ఒప్పుకొనువాడెవడో పరలోకమందున్న నా తండ్రి యెదుట నేనును వానిని ఒప్పుకొందును. మనుష్యుల యెదుట ఎవడు నన్ను ఎరుగననునో వానిని పరలోకమందున్న నా తండ్రి యెదుట నేనును ఎరుగనందును” ప్రకటన 3:5; మత్తయి 10:32,33. 
    

    
      
    

    
      ఈ లోక న్యాయస్థానాల తీర్పు పట్ల అమితాసక్తి ప్రదర్శితం కావటం తెలిసిందే. అయితే పరలోక గ్రంథాల్లో లిఖితమైన పేర్లు సకల ధరిత్రికి న్యాయాధిపతి అయిన దేవుని ముందుకు వచ్చినప్పుడు ప్రదర్శితమయ్యే ఆసక్తి అంతా ఇంతా కాదు. తన రక్తంపై విశ్వాసం ద్వారా విజయులైన వారి పాపాలు క్షమించాల్సిందని వారికి తమ ఏదెను గృహాన్ని తిరిగి ఇవ్వాలని “మునుపటిలాగు... ప్రభుత్వము” చేయటానికి తనతో సహవారసులుగా కిరీటాలు ధరింపజేయమని విజ్ఞప్తి చేస్తాడు. మీకా 4:8. మానవకోటిని వంచించి శోధించే ప్రయత్నంలో మానవ కృషి సందర్భంగా దేవుని ప్రణాళికను నిర్వీర్యం చేయాలని సాతాను యోచిస్తాడు. అయితే మానవుడు ఎన్నడూ పడిపోలేదు అన్నట్లుగా క్రీస్తు ఇప్పుడు ఆ ప్రణాళికను అమలుపర్చాల్సిందిగా కోరుతున్నాడు. తన ప్రజలకు క్షమాపణ, నీతిమంతులుగా తీర్పు మాత్రమేగాక తన మహిమలో పాలిభాగం తన సింహాసనంపై స్థానం కోరుతున్నాడు. 
    

    
      
    

    
      వారికి తన కృపను చూరగొన్న తన ప్రజల నిమిత్తం యేసు విజ్ఞాపన చేస్తుంటే వారు అపరాధులంటూ సాతాను దేవుని ముందు వారిపై నిందమోపుతున్నాడు. దేవునిపై తమకున్న విశ్వాసాన్ని కోల్పోయి, ఆయన ప్రేమానురాగాలకు దూరమై, ఆయన ధర్మవిధులను ఉల్లంఘించేందుకుగాను వారిని నాస్తికులు చేయటానికి పరమ వంచకుడైన సాతాను ప్రయత్నిస్తున్నాడు. అతను వారి గత జీవిత చరిత్రను ప్రస్తావిస్తాడు. వారి ప్రవర్తనలోని దోషాలను ఎత్తిచూపుతాడు. వారిలో క్రీస్తు పోలిక లేదంటూ అది తమ రక్షకుని అగౌరవ పర్చటమే అంటాడు. వారిని తాను ఏ యే పాపాల్లోకి నడిపించాడో వాటన్నిటిని ఏకరువుపెడ్తాడు. వీటన్నిటిని బట్టి వారు తన ప్రజలని వాదిస్తాడు. 
    

    
      
    

    
      యేసు వారి పాపాలు ఉపేక్షించడు, కాని వారి పశ్చాత్తాపాన్ని విశ్వాసాన్ని చూపించి వారికి పాపక్షమాపణ వేడుకొంటూ తండ్రిముందు పరిశుద్ధ దూతల ముందు గాయపడ్డ తన చేతులు పైకెత్తి “వీరు నాకు వ్యక్తిగతంగా తెలుసు. వీరిని నా అరచేతిలో చెక్కుకొన్నాను.” అంటాడు. “విరిగిన మనస్సే దేవునికిష్టమైన బలులు.” దేవా విరిగి నలిగిన హృదయమును నీవు అలక్ష్యము చేయవు” కీర్తనలు 51:17. తన ప్రజలను నిందించేవారి నుద్దేశించి ఆయన ఇలా అంటాడు, “సాతానూ, యెహోవా నిన్ను గద్దించును. యెరూషలేమును కోరుకొను యెహోవా నిన్ను గద్దించును. ఇతడు అగ్నిలో నుండి తీసిన కొరివివలెనే యున్నాడుగదా” జెకర్యా 3:2. నమ్మకంగా ఉన్న తన ప్రజలను “కళంకమైనను ముడతయైనను అట్టిది మరి ఏదైనను లేక పరిశుద్ధమైనదిగాను, నిర్దోషమైనదిగాను మహిమగల సంఘముగాను” తన తండ్రికి అందించేందుకుగాను క్రీస్తు వారిని తన నీతితో కప్పుతాడు. ఎఫెసీ 5:27. వారిపేర్లు జీవ గ్రంథంలో దాఖలై ఉంటాయి. వారిని గూర్చి ఇలా అంటాడు, “వారు అర్హులు గనుక తెల్లని వస్త్రములు ధరించుకొని నాతోకూడ సంచరించెదరు” ప్రకటన 3:4. 
    

    
      
    

    
      ఇలా ఈ కొత్త నిబంధన వాగ్దానం పూర్తిగా నెరవేరుతుంది: “నేను వారి దోషములను క్షమించి వారి పాపములను ఎన్నడును జ్ఞాపకము చేసికొనను” “ఆ కాలమున ఆనాటి ఇశ్రాయేలు దోషమును వెదకినను అది కనబడకుండును. యూదా పాపములు వెదకినను అవి దొరకవు ” యిర్మీయా 31:34; 50:20. “ఆ దినమున యెహోవా చిగురు మహిమయు భూషణమునగును. ఇశ్రాయేలులో తప్పించుకొనిన వారికి భూమి పంట అతిశయాస్పదముగాను శుభలక్షణముగాను ఉండును. సీయోనులో శేషించినవానికి యెరూషలేములో నిలువబడిన వానికి అనగా జీవము పొందుటకై యెరూషలేములో దాఖలైన ప్రతి వానికి పరిశుద్ధుడని పేరు పెట్టుదురు.” యెషయా 4:2,3. 
    

    
      
    

    
      ప్రభువు రెండో రాకడ ముందు పాప పరిశోధక తీర్పు, పాపాల తుడిచివేత ప్రక్రియలు పూర్తికావలసి ఉన్నాయి. గ్రంథాల్లో లిఖితమైన వాటి ప్రకారం మృతులు తీర్పు పొందాల్సి వున్నారు గనుక నేర పరిశోధక తీర్పులో తమ కేసుల పరిశీలన జరిగేంతవరకు మనుషుల పాపాల తుడిచివేత జరగటం అసాధ్యం. అయితే “ప్రభువు సముఖమునుండి విశ్రాంతికాలములు వచ్చునట్లును మీ కొరకు నియమించిన క్రీస్తుయేసును ఆయన పంపునట్లును” విశ్వాసుల పాపాలు తుడుపు పడ్డాయని అపోస్తలుడైన పేతురు స్పష్టంగా చెబుతున్నాడు. అ.ఐ. 3:19,20. నేర పరిశోధక తీర్పు సమాప్తి కాగానే క్రీస్తు వస్తాడు. వారి వారి క్రియలు చొప్పున ప్రతి వారికి ఇవ్వటానికి ప్రతిఫలం ఆయన వద్ద ఉన్నది. 
    

    
      
    

    
      ఛాయారూపక గుడార పరిచర్యలో ఇశ్రాయేలు ప్రజలకు ప్రాయశ్చిత్తం చేసిన అనంతరం ప్రధాన యాజకుడు సమాజాన్ని దీవించేవాడు. అలాగే తన మధ్యవర్తిత్వ సేవ సమాప్తి కావటంతో “రక్షణ నిమిత్తము పాపములేకుండు” (హెబ్రీ 9:28.) నిరీక్షిస్తున్న తన ప్రజలను నిత్యజీవ ప్రదానంతో ఆశీర్వదించేందుకు క్రీస్తు ప్రత్యక్షమౌతాడు. గుడారంలో నుంచి పాపాల్ని తీసివేయటంలో ప్రధాన యాజకుడు వాటిని నింద మోసే మేక తలపై ఒప్పుకొన్న రీతిగా క్రీస్తు ఈ పాపాలన్నిటిని పాపానికి ఆద్యుడైన సాతానుమీద మోపుతాడు. నింద మోసే మేక ఇశ్రాయేలీయుల పాపాల్ని మోసుకొని “ఎడారి దేశమునకు”పోయేది. లేవీకా.16:22. అలాగే ప్రజలతో తాను చేయించిన పాపాలను సాతాను మోస్తూ వెయ్యి సంవత్సరాలు భూమిపై నిర్బంధంలో ఉంటాడు. అప్పుడు భూమిపై మనుషులెవరూ ఉండరు. చివరకు అతడు అగ్నిలో కాలి పాప పర్యవసానాన్ని పూర్తిగా అనుభవిస్తాడు. ఆ అగ్నిలోనే దుర్మార్గులందరు నాశనమౌతారు. పాపం చివరగా నిర్మూలనం కాపటం పాపాన్ని త్యజించటానికి సంసిద్ధత చూపుతు ఉన్న వారి విమోచన జరగటంతో రక్షణ మహత్తర ప్రణాళిక సాకారమవుతుంది. 
    

    
      
    

    
      తీర్పుకు ఏర్పాటైన సమయం అనగా 1844 లో 2300 దినాలు అంతమైనప్పుడు దోష నిర్ధారణ- నిర్మూలన ప్రక్రియ ప్రారంభమయ్యింది. క్రీస్తు నామం ధరించిన వారందరు నిశితమైన ఆ దర్యాప్తును ఎదుర్కోవలసి ఉన్నారు. “ఆ గ్రంథములయందు వ్రాయబడియున్న వాటిని బట్టి తమ క్రియల చొప్పున” జీవించి ఉన్న వారు మరణించిన వారు తీర్పు పొందవలసి ఉంది. 
    

    
      
    

    
      క్షమాపణ కోరకపోవటంవల్ల విడిచి పెట్టని పాపాలకు క్షమాపణ ఉండదు. వాటిని తుడిచివేయటం జరుగదు. దేవుని తీర్పు దినాన అవి పాపికి వ్యతిరేకంగా సాక్ష్యం చెబుతాయి. పాపి తన పాపాల్ని పట్టపగలుగాని, రాత్రి చీకటిలోగాని జరిగించి ఉండవచ్చు. అయితే ప్రభువుముందు అవి స్పష్టంగా నిలుస్తాయి. అన్ని పాపాల్ని దేవదూతలు వీక్షించి ఏ పొరపాటు లేకుండా వాటిని పుస్తకంలో దాఖలు చేసి ఉంచారు. తండ్రి, తల్లి, భార్య, పిల్లలు, సహచరుల కన్నుగప్పి పాపం చేయవచ్చు. తప్పిదం చేసిన వారికి తప్ప దాన్ని గురించి ఇంకెవరికి అనుమానం కూడా రాకపోవచ్చు. అయితే పరలోక దూతలకు అది బట్టబయలే. రాత్రిపూట గాఢాంధకారమేగాని, పంచన విద్య నేర్పే మర్మమేదైనా నిత్యుడైన దేవునికి కనిపించకుండా ఒక్క ఆలోచనను కూడా మరుగుపర్చ జాలదు. ప్రతీ తప్పుడు లెక్కను ప్రతీ అన్యాయపు క్రియను గూర్చి దేవునికి నిర్దిష్టమైన దాఖలా ఉన్నది. పైకి భక్తిగా ఉన్న వారిని చూసి దేవుడు మోసపోడు. ప్రవర్తనను అంచనా వేయటం విషయంలో ఆయన ఎన్నడూ పొరబడడు. గుండెల్లో దుర్మార్గతను దాచుకొన్న వారిని చూసి మనుష్యులు మోసపోవచ్చు కాని దేవుడు అన్ని మోసాలు పసిగట్టగలడు. మనిషి అంతర్గత జీవితాన్ని ఆకళించుకోగలడు. 
    

    
      
    

    
      ఎంత గంభీరమైన ఆలోచన! గతంలో కలిసిపోతున్న ప్రతీరోజు పరలోక గ్రంథాల్లోకి ఎక్కే దాఖలాలు సమకూర్చుతుంది. ఒకసారి అన్నమాటను, ఒకసారి జరిగించిన క్రియను ఉపసంహరించుకోవటం సాధ్యం కాదు. మంచి చెడులు రెండింటినీ దేవదూతలు గ్రంథాల్లో దాఖలు చేస్తారు. లోకంలో అతిగొప్ప యుద్ధ శూరుడు ఒక్క దినం రికార్డును కూడా ఉపసంహరించుకోలేడు. మన క్రియలు, మన మాటలు, చివరికి మన అతిరహస్య ఉద్దేశాలు అన్నీ మన మేలుకో కీడుకో దోహదపడ్డాయి. వాటిని మనం మరచిపోయినా అవి మనం మంచి వారమనో చెడ్డవారమనో సాక్ష్యం చెబుతాయి. 
    

    
      
    

    
      చిత్రకారుడి కుంచె ముఖకవళికలను ఎలా నిర్దుష్టంగా చిత్రిస్తుందో అలాగే పరలోక గ్రంథాల్లో ప్రవర్తన చిత్రించబడుంది. అయినప్పటికీ పరలోకవాసుల దృష్టిని ఆకర్షించే రికార్డు విషయం మనం ఏమంత ఆందోళన కనపర్చం. కనిపించని వాటిని మరుగుపర్చే అడ్డుతెర తొలగిపోయి తీర్పు దినాన దేవుని బిడ్డలు మళ్లీ తెలుసుకొనున్న మాటల్ని క్రియల్ని దాఖలు చేస్తున్న దేవదూతను వారు వీక్షించ గలిగితే ప్రతి దినం వినిపిస్తున్న మాటలు వెలువడకుండా ఆగిపోతాయి. ఎన్నో క్రియలు జరగకుండా నిలిచిపోతాయి. 
    

    
      
    

    
      ఉపయుక్తమైన ప్రతీ ప్రతిభ తీర్పులో పరిగణనకు వస్తుంది. దేవుడిచ్చిన మూల ధనాన్ని మనం ఎలా వినియోగించాం? తనవారిని ప్రభువు తన రెండో రాకడలో వడ్డీతో సహా స్వీకరిస్తాడా? చేతులు, మనసు మేధ రూపంలో దేవుడు మనకిచ్చిన శక్తులను దేవుని మహిమార్ధం ప్రజాహితం నిమిత్తం ఉపయోగిస్తున్నామా? మన సమయాన్ని, కాలాన్ని, గళాన్ని, పలుకుబడిని మనం ఎలా ఉపయోగిస్తున్నాం? బీదలుగా, బాధితులుగా, అనాధలుగా లేదా విధవరాండ్రుగా మన వద్దకు వచ్చిన క్రీస్తుకు మనం ఏమి చేశాం? దేవుడు మనల్ని తన పరిశుద్ధ వాక్య నిధికి ట్రస్టీలుగా నియమించాడు. రక్షణ విషయంలో మనుషుల్ని చైతన్య పరచటంలో మనం ఏమిచేశాం? క్రీస్తును విశ్వసించానుని చెప్పటంలో అర్ధం లేదు. క్రియల్లో కనపర్చిన ప్రేమ మాత్రం నిజమైన భక్తి. ఏ క్రియకైనా దేవుని దృష్టిలో విలువను ఆపాదించేది ప్రేమ ఒక్కటే. ప్రేమతో చేసే ఏచిన్న కార్యానైనా దేవుడు అంగీకరిస్తాడు. దానికి ప్రతిఫలమిస్తాడు. 
    

    
      
    

    
      అంతర్గతంగా గూడు కట్టుకొని ఉన్న స్వార్ధం పరలోక గ్రంథాల్లో బట్టబయలవుతుంది. తోటి మనుషులపట్ల నిర్వహించని విధుల దాఖలా, దైవ కార్యాలను విస్మరించిన దాఖలా అక్కడుంటుంది. క్రీస్తుకు ఇవ్వాల్సిన సమయాన్ని శక్తిసామర్థ్యాల్ని తాము ఎంత తరచుగా సాతానుకు ఇచ్చారో వారు అక్కడ చూస్తారు. దేవదూతలు దేవునికి అందించే రికార్డు మిక్కిలి విచారకరమైంది. ఆలోచనాపరులం అని క్రీస్తు అనుచరులం అని చెప్పుకొనేవారు లోకసంపదను సమకూర్చటంలో లేదా లోకభోగాలు అనుసరించటంలో తలమునకలై ఉన్నారు. శరీరేచ్ఛలు తీర్చుకోటానికి ద్రవ్యాన్ని, శక్తి సామర్ధ్యాల్ని ధారపోస్తున్నారు. ప్రార్ధనలో, లేఖన పరిశోధనలో, ఆత్మార్పణలో, పాపపు ఒప్పుకోలులో కొద్దిపాటి సమయం కూడా గడపటం లేదు. 
    

    
      
    

    
      మసం ఎక్కువగా తెలుసుకోవలసిన అంశం గురించి అంతగా తలంచకుండా ఉండేందుకుగాను మన మనసుల్ని మళ్లించటానికి సాతాను ఎన్నెన్నో పన్నాగాలు పన్నుతాడు. ప్రాయశ్చితార్ధ బలిదానాన్ని సర్వశక్తిగల మధ్యవర్తిని ప్రచురపర్చే, దృష్టిని ఆకర్షించే సత్యాలను సాతాను ద్వేషిస్తాడు. యేసుమీద నుంచి ఆయన సత్యాల మీద నుంచి మనసుల్ని మళ్లించటం మీద సమస్తం ఆధారపడి ఉంటుందని అతడికి బాగా తెలుసు. 
    

    
      
    

    
      యేసుప్రభువు మధ్యవర్తిత్వ ఉపకారాన్ని అందుకొనే వారు తమ పరిపూర్ణ పరిశుద్ధతకు విఘాతం కలిగించేదేదైన వుంటే దాన్ని అనుమతించకూడదు. విలువైన సమయాన్ని వినోదాలకు, డంబం ప్రదర్శనలకు లేదా లాభార్జన ప్రయత్నాలకూ వ్యర్ధపుచ్చే బదులు లేఖన సత్యాల్ని చిత్తశద్ధితో ప్రార్ధన పూర్వకంగా అధ్యయనం చేయటానికి ఉపయోగించాలి. గుడారసేవ, పాపపరిశోధక తీర్పు అంశాల్ని దైవ ప్రజలు స్పష్టంగా అవగాహన చేసుకోటం అవసరం. మానవాళి మహోన్నత ప్రధాన యాజకుడైన క్రీస్తు హోదాను గూర్చి ప్రజలందరికీ వ్యక్తిగతమైన పరిజ్ఞానం అవసరం. అది లేకపోతే ఈ సమయంలో అగత్యమైన విశ్వాసాన్ని కలిగి ఉండటానికిగాని, దేవుడు తమకు ఉద్దేశించిన స్థానాన్ని ఆక్రమించటానికి గాని వారికి సాధ్యపడదు. రక్షకుని చెంతకు చేర్చటానికో లేదా నశించిపోనివ్వటానికో ప్రతి వ్యక్తికీ ఒక ఆత్మ ఉంటుంది. దైవ న్యాయ స్థానంలో ప్రతీవారు ఎదుర్కోవాల్సిన కేసు ఉంది. ప్రతీవారు మహోన్నత న్యాయాధిపతిని ముఖాముఖి కలవాల్సి ఉన్నారు. న్యాయస్థానం పని ప్రారంభమవుతుంది. గ్రంథాలు తెరుస్తారు. ఆ దినాలు అంతమొందిన తర్వాత దానియేలుతో పాటు ప్రతీవారు ఆ న్యాయపీఠం ముందు నిలబడాల్సి ఉంటుంది. ఆ గంభీర సన్నివేశం గురించి ప్రతీవారు ఆలోచించటం ఎంత ప్రాముఖ్యం! 
    

    
      
    

    
      ఈ అంశాలపై చైతన్యవంతులైన వారందరూ దేవుడు తమకు అందజేసిన గొప్ప సత్యాలను గూర్చి సాక్ష్యం ఇవ్వాల్సి ఉంది. మానవాళి పక్షంగా క్రీస్తు చేస్తున్న పరిచర్యకు గుడారసేవ కేంద్రబిందువు. అది లోకంలో నివసిస్తున్న వారందరికి సంబంధించిన సత్యం. గుడారసేవ రక్షణ ప్రణాళికను మన కళ్లకు కడుతుంది. అది మనల్ని లోకం చివరి సమయానికి తీసుకువచ్చి నీతికి పాపానికి మధ్య జరుగుతున్న సంఘర్షణలో నీతి సాధించే విజయాన్ని ఆవిష్కరిస్తుంది. ఈ అంశాల్ని ప్రతి వారూ క్షుణ్ణంగా అధ్యయనం చేయటం తమకున్న నిరీక్షణకు కారణం తెలుసుకోగోరే వారికి సమాధానం చెప్పటానికి సిద్ధంగా ఉండటం ఎంతో ప్రాముఖ్యం. 
    

    
      
    

    
      మానవుడి పక్షంగా క్రీస్తు పరలోక గుడారంలో చేస్తున్న విజ్ఞాపన సేవ రక్షణ ప్రణాళికలో ముఖ్యమైన భాగం. సిలువ మీద క్రీస్తు మరణం ఎంత ప్రాముఖ్యమైన అంశమో అదీ అంతే ప్రాముఖ్యం గల అంశం. తన మరణం ద్వారా క్రీస్తు ఏ పనిని ప్రారంభించాడో దాన్ని తన పునరుత్థానం తర్వాత ముగించటానికి పరలోకానికి ఆరోహణ మయ్యాడు. “ప్రధానయాజకుడైన యేసు... మన పక్షమున ప్రవేశించిన తెరలోపలికి మనం విశ్వాసం ద్వారా ప్రవేశించాలి. హెబ్రీ 6:20. అక్కడ కల్వరి సిలువ నుంచి వెలుగు ప్రతిబింబిస్తుంది. రక్షణ మర్మాలపై విస్పష్టమైన వెలుగు అక్కడ మనకు లభిస్తుంది. మానవ రక్షణ నిమిత్తం పరలోకం గొప్ప మూల్యం చెల్లించింది. జరిగిన బలిదానం, మీరిన ధర్మశాస్త్రానికి దీటుగా ఉన్నది. యేసు తండ్రి సింహాసనానికి మార్గం తెరిచాడు. విశ్వాసం ద్వారా దేవుని వద్దకు వచ్చేవారి యదార్ధమైన కోరిక దేవుని ముందు పెట్టటానికి సాధ్యపడుతుంది. 
    

    
      
    

    
      “అతిక్రమములను దాచి పెట్టువాడు వర్ధిల్లడు. వాటిని ఒప్పుకొని విడిచిపెట్టువాడు కనికరము పొందును” సామెతలు 28:3. తమ తప్పిదాలు దాచిపెట్టి వాటిని సమర్ధించుకోటానికి ప్రయత్నించే వారు, తమ విషయంలో సాతాను ఎంత ఉల్లాసంగా ఉంటాడో, తాము అనుసరిస్తున్న పంథాను గురించి క్రీస్తును ఆయన దూతలను ఎంతగా ఎగతాళి చేస్తాడో గ్రహించగలిగితే వారు త్వరపడి తమ పాపాలు ఒప్పుకొని వాటిని విడిచిపెట్టేస్తారు. ప్రవర్తనలోని లోపాల్ని ఆసరా చేసుకొని మనసును నియంత్రించటానికి సాతాను ప్రయత్నిస్తాడు. వారు ఆ లోపాల్ని విడిచిపెట్టకుండా ఉన్నట్లయితే తనకు విజయం తథ్యమని అతనికి తెలుసు. అందుచేత జయం అసాధ్యమన్న తప్పుడు సిద్ధాంతంతో క్రీస్తు అనుచరులను మోసగించటానికి అనుక్షణం కృషిచేస్తాడు. అయితే గాయపడ్డ తన చేతుల్ని శరీరాన్ని చూపిస్తూ వారి పక్షాన క్రీస్తు విజ్ఞాపన చేస్తాడు. తనను వెంబడించే వారికి ఈ హామీ ఇస్తున్నాడు, “నా కృప నీకు చాలును” 2 కొరింథీ 12:9. “నేను సాత్వికుడను దీనమనస్సు గలవాడను గనుక మీమీద నా కాడి ఎత్తికొని నాయొద్ద నేర్చు కొనుడి. అప్పుడు మీ ప్రాణములకు విశ్రాంతి దొరకును. ఏలయనగా నాకాడి సుళువుగాను నా భారము తేలికగాను ఉన్నవి.” మత్తయి 11:29, 30. కనుక తమలోపాలు నివారింపలేనివని ఎవరూ భావించకూడదు. వాటిని అధిగమించటానికి దేవుడు విశ్వాసాన్ని కృపను అనుగ్రహిస్తాడు. 
    

    
      
    

    
      ఇప్పుడు మనం గొప్ప ప్రాయశ్చిత్తాత్ర దిన సమయంలో నివసిస్తున్నాం. ఛాయారూపక పరిచర్యలో ప్రధాన యాజకుడు ఇశ్రాయేలీయులకు ప్రాయశ్చిత్తం చేస్తున్న తరుణంలో అందరూ పాప పశ్చాత్తాపంతో దేవుని ముందు దీన స్వభావంతో తమ్మును తాము దుఃపర్చుకోవలసి ఉండేది. సమాజం నుంచి దూరం కాకుండా ఉండేందుకు వారు ఇది చేయాల్సి ఉండేది. అదే మాదిరిగా జీవగ్రంథంలో తమ పేర్లు ఉండాలని ఆకాంక్షించే వారందరూ కృపకాలంలో తమకుమిగిలి ఉన్న దినాల్లో నిజమైన పాపపశ్చాత్తాపంతో ఇప్పుడు తమ్మును తాము దుఃఖపర్చుకోవాలి. నిజమైన ఆత్మ పరీక్ష జరగాలి. క్రైస్తవనామం ధరించిన అనేకమందిలో కనిపించే చపల స్వభావానికి తెరపడాలి. ఆధిపత్యం కోసం విశ్వప్రయత్నాలు చేసే దుష్ప్రభావాలను అధిగమించాలని కోరుకొనే వారందరి ముందు గొప్ప పోరాటం వేచివుంటుంది. సిద్ధబాటు అన్నది వ్యక్తిగత కృషి, రక్షణ మనకు వర్గాల వారీగా రాదు. ఒకరి పరిశుద్ధత భక్తి తత్పరత ఇవి లోపించిన ఇంకొకరికి దోహదపడవు. సకల జాతుల ప్రజలు దేవునిముందు తీర్పుకు నిలబడవలసి ఉన్నారు. ఈ భూమి మీద మరోవ్యక్తి లేడో అన్నట్లు ఆయన ప్రతీ వ్యక్తిలోని ప్రేమను నిశితంగా పరీక్షిస్తాడు. ప్రతీవ్యక్తి మచ్చ అయినా ముడుత అయినా లేకుండా నిష్కళంకంగా ఉండేందుకుగాను ప్రతీ వారిని పరీక్షించటం అవసరం. 
    

    
      
    

    
      ప్రాయశ్చితార్ధ సేవ పరిసమాప్తికి సంబంధించిన గంభీర సన్నివేశాలు వాటితో మన ప్రగాఢాసకులు ముడివడి ఉన్నాయి. ఇప్పుడు పరలోక గుడారంలో తీర్పు జరుగుతున్నది. చాలా సంవత్సరాలుగా ఈ తీర్పు ప్రక్రియ కొనసాగుతున్నది. త్వరలో - ఎంత త్వరలోనో ఎవరికీ తెలియదు-అది జీవించి వున్నవారి కేసులను చేపడ్తోంది. గంభీరమైన దైవ సముఖంలో మన జీవితాలు పరిశీలనకు వస్తాయి. క్రితంకన్నా ఇప్పుడు మరెక్కువగా రక్షకుని హితవును ఆచరణలో పెట్టటం మనకు మంచిది. “జాగ్రత్త పడుడి, మెలకువగా నుండి ప్రార్ధన చేయండి. ఆ కాలమెప్పుడు వచ్చునో మీకు తెలియదు” మార్కు 13:33. “నీవు జాగరూకుడవై యుండని యెడల నేను దొంగవలె వచ్చెదను, ఏ గడియను నీ మీదికి వచ్చెదనో నీకు తెలియనే తెలియదు” ప్రకటన 3:3. 
    

    
      
    

    
      పాప పరిశోధక తీర్పు ముగిసినప్పుడు అందరి భవిత నిత్యజీవానికో నిత్య మరణానికో నిర్ణయమవుతుంది. మేఘాలలో ప్రభువురాకడకు కొంచెం ముందు కృపకాలం అంతమొందుతుంది. ఆ సమయానికి ఎదురు చూస్తూ ప్రకటన గ్రంథంలో క్రీస్తు ఈ మాటలంటున్నాడు, “అన్యాయము చేయువాడు ఇంకను అన్నాయమే చేయనిమ్ము, అపవిత్రుడైన వాడు ఇంకను అపవిత్రుడుగానే ఉండనిమ్ము, నీతిమంతుడు ఇంకను నీతిమంతుడుగానే యుండనిమ్ము, పరిశుద్దుడు ఇంకను పరిశుద్ధుడుగానే యుం డనిమ్ము. ఇదిగో త్వరగా వచ్చున్నాను. వాని వాని క్రియల చొప్పున ప్రతివానికిచ్చుటకు నేను సిద్ధపరచిన జీతము నా యొద్ద ఉన్నది.” ప్రకటన 22:11,12. 
    

    
      
    

    
      నీతిమంతులు దుర్మార్తులు తమతమ నైతిక స్థితిలో భూమిపై ఇంకా జీవిస్తుంటారు. పరలోక గుడారంలో తిరుగులేని అంతిమ తీర్మానం జరిగిన సంగతి గుర్తెరుగకుండా మనుషులు తోటలు నాటటంలో, ఇళ్లు కట్టుకోటంలో, తినటంలో, తాగటంలో నిమగ్నులై ఉంటారు. జలప్రళయానికి ముందు నోవహు ఓడలో ప్రవేశించిన అనంతరం నోవహును దేవుడు లోపల, దుష్టులను ఓడ వెలుపల ఉంచి ఓడ తలుపులు మూశాడు. తమ నాశనం ఖాయమయిన సంగతి ఎరుగని ఆ ప్రజలు ఏడు రోజులపాటు రానున్న తీర్పును గూర్చిన హెచ్చరికలను ఎద్దేవా చేస్తూ అజాగ్రత్తగా జీవిస్తూ సుఖభోగాల్లో మునిగితేలారు. “అలాగుననే మనుష్యకుమారుని రాక ఉండును” అంటున్నాడు 
    

    
      
    

    
      యేసు. ప్రతీవ్యక్తి భవితను నిర్ధారించటం, దుర్మార్గులకు చివరిగా కృప ఉపసంహరించటం మధ్యరాత్రిలో దొంగ రాకలా చడిచప్పుడు లేకుండా జరిగిపోతాయి. 
    

    
      
    

    
      “ఆయన అకస్మాత్తుగా వచ్చి మీరు నిద్రపోవుచుండుట చూచునేమో గనుక మీరు మెలకువగా వుండుడి” మార్కు 13:36. కనిపెట్టి కనిపెట్టి విసిగిపోయి లోక భోగాల వైపు తిరిగేవారి పరిస్థితి ప్రమాదకరమైంది. వ్యాపారస్తుడు లాభార్జనలో మునిగి ఉండగా సుఖభోగాలపై అనురక్తిగల వాడు తాగితందనాలాడుండగా, ఫ్యాషనను ప్రేమించే అమ్మడు ఆభరణాల అలంకరణలో తలమునకలై ఉండగా సర్వప్రపంచానికి తీర్పరి అయిన న్యాయాధిపతి ఈ తీర్పు చెప్పటానికి ఆ గడియనే ఎంపిక చేసుకోవచ్చు, “ఆయన నిన్ను త్రాసులో తూచగా నీవు తక్కువగా కనబడితివి” దానియేలు 5:27.
      

    

    
      అధ్యాయం 29—పాపం పూర్వాపరాలు 
    

    
      
    

    
      పాపం ఆరంభం, ఉనికి అనేకుల మనసుల్ని గజిబిజి పరుస్తున్నవి. దుఃఖం వినాశం వంటి పాప పర్యవసానాల్ని చూసి అనంత జ్ఞానం, శక్తి, ప్రేమ గల సర్వాధికారి అయిన దేవుని పరిపాలన కింద ఇవి కొనసాగటాన్ని అనేకులు ప్రశ్నిస్తున్నారు. ఇది సమాధానం దొరకని మర్మంగా పరిణమించింది. దైవవాక్యంలో స్పష్టంగా ప్రకటితమైన, రక్షణకు అవసరమైన సత్యాలను వారు అనిశ్చితి, సందేహాల నడుమ విస్మరిస్తున్నారు. పాపం ఉనికిని గురించి విచారణ చేస్తూ దేవుడు బయలుపర్చని అంశాలను పరిశోధించటానికి పూనుకొంటున్న వారు కొందరున్నారు. ఫలితంగా వారి సమస్యలకు పరిష్కారం దొరకటం లేదు. ఊహాపోహలు, రంధ్రాన్వేషణ ప్రవృత్తి గలవారు దీన్ని ఆసరా చేసుకొని పరిశుద్ధ లేఖనాలను విసర్జిస్తున్నారు. దేవుని ప్రవర్తనను గురించి, ఆయన ప్రభుత్వ స్వభావం గురించి, పాప పరిష్కార నియమాలగురించి బైబిలు బోధనలను సంప్రదాయం, తప్పుడు వ్యాఖ్యానం మసకబార్చినందున, ఇతరులు పాపసమస్యను తృప్తికరంగా అవగాహన చేసుకోలేక పోతున్నారు. 
    

    
      
    

    
      పాపం ఉనికికి కారణం కారణం కనుగోటానికి దాని ఆరంభాన్ని విశదీకరించటం అసాధ్యం. అయినప్పటికి పాపాన్ని చివరగా పరిష్కరించే విషయంలో దేవుడు వ్యవహరిస్తున్న రీతి న్యాయమైందని సూచించటానికి దాని ఆరంభాన్ని, పరిష్కారాన్ని గూర్చి చాలినంత అవగాహన పొందవచ్చు. పాపం ఆరంభానికి దేవుడు ఏవిధంగాను బాధ్యుడుకాడని, దైవకృపను నిరంకుశంగా ఉపసంహరించుకోటం జరగలేదని, తిరుగుబాటుకు హేతువయిన ఎలాంటి లోపమూ దైవ పరిపాలనలో లేదని లేఖనం స్పష్టంగా బోధిస్తున్నది. పాపం దానంతట అదే చొరబడింది. దాని ఉనికికి కారణం ఇది అని చెప్పటం సాధ్యపడదు. అది మర్మభరితం, కారణరహితం. దాన్ని ఉపేక్షించటం సమర్ధించట మవుతుంది. దాని ఉనికికి సాకు లేదా కారణం చూపగలిగితే అది ఇక పాపమనిపించుకోదు. దైవ వాక్యంలో ఉన్నదే పాపానికి మనకున్న ఒకే ఒక నిర్వచనం“ఆజ్ఞాతిక్రమము”. దైవ ప్రభుత్వానికి పునాది అయిన ప్రేమా నిబంధనకు విరుద్ధంగా పనిచేసే సూత్రం అది. 
    

    
      
    

    
      పాపం ప్రవేశించక ముందు విశ్వంలో సంతోష సమాధానాలుండేవి. విశ్వమంతా సామరస్యంతో నిండి సృష్టికర్త చిత్తాన్ననుసరించి సాగేది. దేవుని పట్ల అత్యున్నత ప్రేమ ఉండేది. మనుషులు ఒకరినొకరు నిష్పక్షపాతంగా ప్రేమించుకునే వారు. వాక్యమూ దేవుని అద్వితీయ కుమారుడూ అయిన క్రీస్తు నిత్యుడైన తండ్రితో ఏకమై ఉన్నాడు. స్వభావపరంగాను, ప్రవర్తన పరంగాను, ఉద్దేశం విషయంలోను క్రీస్తు తండ్రితో ఏకమై ఉన్నాడు. విశ్వమంతటిలోనూ తండ్రి ఆలోచనలలోను ఉద్దేశాలలోను పాలు పంచుకోగలిగిన వాడు క్రీస్తు ఒక్కడే. క్రీస్తు ద్వారా తండ్రి పరలోక వాసుల సృష్టిని నిర్వహించాడు. “ఆకాశమందున్నవియు... అవి సింహాసనములైనను, ప్రభుత్వములైనను, ప్రధానులైనను అధికారములైనను సర్వము ఆయనయందు సృజింపబడెను” కొలస్సీ 1:16. పరలోకమంతా తండ్రిని ఆయనతోపాటు క్రీస్తును భక్తి విశ్వాసాలతో కొలుస్తుంది. 
    

    
      
    

    
      ప్రేమ నియమం దేవుని ప్రభుత్వానికి పునాది. అందుచేత ఆ రాజ్య నీతి సూత్రాల కనుగుణంగా నివసించటం మీదే అందరి ఆనందం ఆధారపడి ఉంటుంది. తాను సృజించిన మానవుల నుంచి దేవుడు ప్రేమపూర్వక పరిచర్య అభిలషిస్తున్నాడు. ఆయన శీలాన్ని విజ్ఞతతో అభినందించటం నుంచి పుట్టే శ్రద్ధాంజలిని ఆయన కోరుతున్నాడు. ఒత్తిడి మూలంగా కలిగే భక్తిశ్రద్ధలు ఆయన అభినందించడు. తనకు ఇష్టపూర్వక సేవ చేసేందుకుగాను అందరికి ఆయన ఎంపిక చేసుకునే స్వేచ్ఛ ఇస్తాడు. 
    

    
      
    

    
      అయితే ఈ స్వేచ్ఛను వక్రమార్గం పట్టించటానికి ఎంపిక చేసుకొన్న వ్యక్తి ఒకడున్నాడు. క్రీస్తు తర్వాత దేవుడు ఎక్కువ అభిమానించిన వాడు, పరలోక వాసుల్లో ఉన్నత స్థానాన్ని అధికారాన్ని మహిమను కలిగి ఉన్న వాడు అయిన ఆ వ్యక్తితోనే పాపం ఆరంభమయ్యింది. తన పతనానికి ముందు లూసీఫర్ ఆశ్రయంగా ఉన్న కెరూబు. అతడు పరిశుద్దుడు, అనింద్యుడు. “ప్రభువైన యెహోవా సెలవిచ్చున దేమనగా - పూర్ణజ్ఞానమును సంపూర్ణ సౌందర్యమును గల కట్టడమునకు మాదిరివి. దేవుని తోటయగు ఏదెనులో నీవుంటివి, మాణిక్యము, గోమేధికము, సూర్యకాంతమణి, రక్తవర్ణపురాయి, సులిమానురాయి, మకరతము, నీలము, పద్మరాగము అను అమూల్య రత్నములతోను బంగారముతోను నీవు అలంకరింపబడియున్నావు... అభిషేకము నొందిన కెరూబువై యొక ఆశ్రయముగా నీవుంటివి. అందుకే నేను నిన్ను నియమించితిని. దేవునికి ప్రతిష్ఠింపబడిన పర్వతము మీద నీవుంటివి. కాలుచున్న రాళ్ల మధ్యను నీవు సంచరించుచుంటివి. నీవు నియమింపబడిన దినము మొదలుకొని పాపము నీయందు కనబడు వరకు ప్రవర్తన విషయములో నీవు యధార్ధవంతుడవుగా ఉంటివి” యెహేజ్కేలు 28:1215. 
    

    
      
    

    
      దేవుని అనురాగంలో నిలిచి దూతగణాల ఆదరాభిమానాల్ని చూరగొంటూ తన శక్తి సామర్థ్యాలను పరుల ఉపకారానికి తన సృష్టికర్తను మహిమపర్చటానికి ఉపయోగిస్తూ జీవించేవాడే. కాని ప్రవక్త ఇలా అంటున్నాడు, “నీ సౌందర్యమును చూచుకొని నీవు గర్వించినవాడవై నీ తేజస్సు చూచుకొని నీ జ్ఞానము చెరుపుకొంటివి” వచనం 17. తన్నుతాను హెచ్చించుకోవాలన్న కోరిక లూసీఫర్ లో రానురాను బలపడింది. “దేవునికి తగినంత అభిప్రాయము కలిగి”యున్నావు. నేను ఆకాశమున కెక్కిపోయెదను, దేవుని నక్షత్రములకు పైగా నా సింహాసనమును హెచ్చింతును... మేఘమండలము మీద కెక్కుదును. మహోన్నతునితో నన్ను సమానునిగా చేసికొందును అని నీవు మనస్సులో అనుకొంటివి” వచనం 6. యెషయా 14:13, 14. మానవుల అనురాగం భక్తి విశ్వాసాల విషయంలో దేవునికి అగ్రస్థానం ఇవ్వటానికి పూనుకొనే బదులు వారి సేవలు శ్రద్ధాంజలుల్ని తానే పొందటానికి లూసిఫర్ ప్రయత్నించాడు. నిత్యుడైన తండ్రి తన కుమారునికి అంకితం చేసిన గౌరవాన్ని ఆశించిన లూసీఫర్ క్రీస్తుకు మాత్రమే సంక్రమించిన ఆధిపత్యాన్ని, ఆధిక్యాన్ని సొంతం చేసుకోటానికి ప్రయత్నించాడు. 
    

    
      
    

    
      సృష్టికర్త మహిమను ప్రతిబింబించటానికి, ఆయన స్తోత్రాన్ని ప్రచురం చేయటానికి పరలోకవాసులందరూ ఉత్సహించారు. ఈ రీతిగా దేవున్ని సన్మానించినప్పుడు సంతోష సమాధానాలు వెల్లివిరిశాయి. అయితే ఇప్పుడు పరలోకంలోని సామరస్యానికి అంతరాయం ఏర్పడింది. సృష్టికర్త ప్రణాళికకు విరుద్ధమైన ఆత్మస్తుతి సంబంధిత పరిచర్య దేవుని మహిమను అత్యున్నతంగా పరిగణించే దూతగణాలలో భయాందోళనలు పుట్టించాయి. పరలోకంలో జరిగిన సభలు లూసీఫర్ కి విజ్ఞప్తులు చేశాయి. దేవుని ఔన్నత్యం, మంచితనం, న్యాయశీలత, పవిత్రమైన, మార్పులేని దైవ ధర్మశాస్త్రం గురించి దైవ కుమారుడు అతనికి వివరించాడు. పరలోకంలోని క్రమపద్ధతిని దేవుడే స్థాపించాడు. దాన్ని అనుసరించకపోవటంవల్ల లూసీఫర్ తన సృష్టిరక్తను కించపర్చుతున్నాడు. తనకే ముప్పు తెచ్చుకొంటున్నాడు. ప్రేమతో కనికరముతో చేసిన హెచ్చరికలు ప్రతిఘటన ప్రవృత్తిని సృష్టించాయి. లూసీఫర్ లో క్రీస్తుపట్ల ద్వేష భావం పెచ్చరిల్లింది. అతనిలో పట్టుదల ఇంతలంతలయ్యింది. 
    

    
      
    

    
      స్వీయ మహిమను గూర్చిన దర్పం ఆధిపత్య కాంక్షకు పదును పెట్టింది. దేవుడు తనకు ప్రదానం చేసిన గౌరవాన్ని ఆయన ఇచ్చిన ఈ విగా లూసీఫర్ అభినందించలేదు. అందుకు కృతజ్ఞతలు తెలుపుకోలేదు. సొంత ప్రతిభను గురించి ఔన్నత్యాన్ని గురించి గర్వాంధుడై దేవునితో సమానుడు కావాలని ప్రయత్నించాడు. పరలోకవాసుల ప్రేమాభిమానాలు అతనికి ఉండేవి. అతని ఆజ్ఞ శిరసావహించటానికి దూతగణాలు ముచ్చట పడేవారు. దూతలందరికన్నా లూసీఫర్ జ్ఞానవంతుడు, మహిమాన్వితుడు. అయితే దైవ కుమారుడు పరలోక సార్వభౌముడన్నది అందరూ అంగీకరించిన విషయం. ఆధిపత్యంలోను అధికారంలోను ఆయన తండ్రితో సమానుడు. దేవుని సంప్రదింపు లన్నింటిలోను క్రీస్తు భాగస్వామి కాగా లూసీఫర్ కి వాటిలో ప్రవేశమేలేదు. “క్రీస్తుకు ఎందుకు సర్వాధికారం? ఆయనకు లూసీఫర్ కన్నా ఎక్కువ గౌరవం దేనికి?” ప్రశ్నించాడు లూసీఫర్. 
    

    
      
    

    
      దేవుని పక్కనే ఉన్నత స్థానాన్ని విడిచిపెట్టి అసంతృప్తి బీజాన్ని వెదజల్లటానికి లూసీఫర్ దేవదూతల మధ్యకు వెళ్లాడు. దేవునిపట్ల ప్రగాఢ భక్తి వున్నట్లు నటిస్తూ కొంతకాలం తన వాస్తవిక ఉద్దేశాన్ని దాచిపుంచి ఎంతో గోప్యంగా వ్యవహరిస్తూ, పరలోక పాలన నిబంధనలు చాలా కఠినమైనవని చెబుతూ, అసంతృప్తి సృష్టించడానికి ప్రయత్నించాడు. తమ స్వభావాలు పరిశుద్ధమైనవి గనుక వారు తమ చిత్రాలు ప్రబోధించే దాన్ని బట్టి వ్యవహరించాలని దూతలకు నూరిపోశాడు. క్రీస్తుకు సర్వాధికారాన్ని గౌరవాన్ని ఇవ్వటం ద్వారా దేవుడు తమకు అన్యాయం చేశాడని ప్రచారం చేస్తూ వారి సానుభూతి పొందటానికి ప్రయత్నించాడు. ఉన్నత అధికారాన్ని గౌరవాన్ని కోరటం ద్వారా తన్నుతాను అధికుణ్ణి చేసుకోచూడటం లేదుగాని పరలోక వాసులందరికి స్వాతంత్ర్యం సంపాదించ గోర్తున్నానని అలా జరిగిననాడు వారికి ఉన్నత జీవిత ప్రతిపత్తి లభిస్తుందంటూ సన్నాయి నొక్కులు నొక్కాడు. 
    

    
      
    

    
      కృపగల దేవుడు లూసీఫర్ విషయంలో ఎంతో సహనం చూపించాడు. లూసీఫర్ అసంతృప్తికి గురి అయిన వెంటనేగాని, నమ్మకంగా ఉన్న దూతల ముందు తన అబద్ధ వాక్కుల్ని ఏకరువు పెట్టినప్పుడుగాని, లూసీఫర్ ని తన ఉన్నత స్థానం నుంచి దేవుడు తొలగించలేదు. అతణ్ణి పరలోకంలో చాలాకాలం ఉంచాడు. పశ్చాత్తాపపడి లొంగిపోతే క్షమిస్తానని పదేపదే చెప్పాడు. అనంత ప్రేమ వివేకాలుగల తండ్రి అతనిది తప్పుత్రోవ అని బోధపరచటానికి ప్రయత్నించాడు. అసంతృప్తి స్వభావం పరలోకంలో ముందెన్నడూ కనిపించలేదు. తాను ఎటు కొట్టుకుపోతున్నదీ తొలుత లూసీఫరే గ్రహించలేకపోయాడు. తన వాస్తవిక మనోభావాలేమిటో అతనికే అర్ధం కాలేదు. కాని తన అసంతృప్తి హేతుబద్ధం కాదని తేలినప్పుడు తాను పొరపాటులో ఉన్నట్లు దైవ విధులు న్యాయమైనవని అవి న్యాయమైనవన్నది పరలోక వాసులందరిముందు ఒప్పుకోటం యుక్తమని లూసీఫర్ నమ్మాడు. అలా చేసివుంటే అతను తన్ను తాను రక్షించుకోటమే గాక అనేకమంది దూతల్ని రక్షించగలిగేవాడు. అప్పటికింకా అతను దేవునికి పూర్తిగా అవిధేయుడు కాలేదు. ఆశ్రయంగా ఉన్న కెరూబు హోదాను విడిచిపెట్టినప్పటికీ సృష్టికర్త సర్వజ్ఞాని అని గుర్తించి ఆయన ప్రణాళికలో తనకు ఏర్పాటుచేసిన స్థానాన్ని ఆక్రమించటంతో తృప్తిపడివుంటే అతని హోదాను దేవుడు తీసివేసేవాడు కాదు. విధేయుడై ఉండటానికి గర్వం అడ్డువచ్చింది. తన మార్గం సరైనదేనని సమర్థించు కొన్నాడు. పశ్చాత్తాపపడాల్సిన అవసరం తనకు లేదన్నాడు. సృష్టికర్తకు ఎదురు తిరిగి మహా సంఘర్షణలో తల మునకలయ్యాడు. 
    

    
      
    

    
      తన పలుకుబడి కింద వున్న దూతల సానుభూతిని పొందేందుకు వంచన కళలో కాకలు తీరిన తన శక్తియుక్తుల్ని ఇప్పుడు రంగంలోకి దించాడు. క్రీస్తు తనకు చేసిన హెచ్చరికలు సూచనలను కూడా తన దుస్తంత్రాలకు అనుకూలంగా మలుచుకొన్నాడు. తనకు న్యాయం జరగలేదని తన హోదాను గౌరవించలేదని, తన స్వాతంత్ర్యాన్ని హరించటం జరగబోతున్నదని తనకు నమ్మకంగా నిలిచిన దూతలకు చెప్పాడు. క్రీస్తు మాటల్ని వక్రీకరించటం నుంచి అబద్దాలు చెప్పటం అబద్దాలు కల్పించటం వరకు వెళ్లాడు. పరలోకవాసుల ముందు తనను కించపరచటానికి దైవ కుమారుడు కుతంత్రం పన్నాడని నిందించాడు. దేవునికి, దేవునికి నమ్మకంగా ఉన్న దూతలకు మధ్య సమస్యలు సృష్టించడానికి కూడా పూనుకొన్నాడు. తాను ఎవరినైతే మోసగించి తన పక్కకు తిప్పుకోటంలో విఫలమయ్యాడో ఆ దూతలందరూ పరలోక వాసుల ఆసక్తుల విషయంలో నిర్లిప్తంగా ఉన్నారని విమర్శించాడు. తాను ఏ అకృత్యాలు చేస్తున్నాడో అవి దేవునికి నమ్మకంగా ఉన్న దూతలే చేస్తున్నారని నిందించాడు. తన పట్ల దేవుడు అన్యాయంగా వ్యవహరిస్తున్నాడన్న ఆరోపణను సవర్ధించుకోటానికి సృష్టి కర్త మాటల్ని కార్యాల్ని వక్రీకరించటానికి పూనుకొన్నాడు. దేవుని ఉద్దేశాలపై కుటిలమైన వాదనలతో దూతల్ని తబ్బిబ్బు చేయటం అతని విధానం. ప్రతీ సామాన్య విషయాన్ని ఒక మర్మంగా రూపు దిద్దటం స్పష్టమైన దైవ వాక్కుల్ని వక్రీకరించి తద్వారా సందేహాలు పుట్టించటం అతని ఉద్దేశం. దేవుని ప్రభుత్వంతో సన్నిహిత సంబంధం కలిగి ఉన్నత స్థానాన్ని ఆక్రమించటం లూసీఫర్ చెప్పేదానికి మరింత బలం చేకూర్చింది. దేవుని ప్రభుత్వంపై తిరుగుబాటు బావుటా ఎగురవేయటానికి అనేక మంది దూతలు అతనితో చేయి కలిపారు. 
    

    
      
    

    
      అసంతృప్తి స్వభావం పరిపక్వమై తిరుగుబాటుగా పరిణమించే వరకు సర్వజ్ఞాని అయిన దేవుడు సాతాను చేస్తున్న పనిని కొనసాగింప నిచ్చాడు. అతని ప్రణాళికల స్వరూప స్వభావాలు అందరికీ తెలిసివచ్చేందుకుగాను అవి పూర్తిగా ఆచరణలోకి రావటం అవసరం. అభిషేకం పొందిన కెరూబుగా లూసీఫర్ గొప్ప గౌరవాన్ని పొందాడు. పరలోక వాసులంతా అతన్ని ఎంతో ప్రేమించారు. వారిపై అతని ప్రభావం ప్రబలంగా వుంది. దైవప్రభుత్వం కింద పరలోక నివాసులేకాక ఆయన సృజించిన లోకాల ప్రజలు ఉన్నారు. తాను పరలోక దూతలను తన పక్కకు తిప్పుకొంటే తక్కిన లోకాల ప్రజల్ని కూడా తన పక్కకు తిప్పుకోవచ్చునన్నది లూసీఫర్ ఆలోచన. తన కార్యం సాధించటానికి తత్వం, మోసం ఉపయోగించి ఆ సమస్యపై తన అభిప్రాయాలు నిపుణతతో వక్రీకరించాడు. మోసగించటంలో అతను దిట్ట. అబద్దాల ముసుగులో వేషం మార్చి కార్యం సాధించాడు. దేవునికి నమ్మకంగా ఉన్న దూతలు సైతం అతని ప్రవర్తనను పూర్తిగా అవగాహన చేసుకోలేకపోయారు. అతని పని ఫలితంగా ఏం జరుగుతుందో ఊహించలేక పోయారు. 
    

    
      
    

    
      సాతాను ఎంతో గౌరవం పొందాడు. అతని కార్యాలన్నీ మర్మంతో నిండి ఉన్నాయి. అందుచేత అతని పని నిజ స్వరూపం ఇది అని దూతలకు చెప్పటం కష్టం. దాని స్వరూపం పూర్తిగా బయలుపడేవరకు పాపం ఎంత దుష్టమైందో బోధపడదు. దేవుడు పాలించే విశ్వంలో అప్పటివరకు పాపమన్నది కనిపించలేదు. దాని స్వభావం గురించి అది తెచ్చిపెట్టే ప్రమాదం గురించి పరిశుదులకు తెలియదు. దైవ ధర్మశాస్త్రాన్ని తోసిపుచ్చటం వలన కలిగే దుష్ఫలితాలను వారు గ్రహించలేక పోయారు. సాతాను తొలుత దైవభక్తి నటించి దాని వెనుక తన పనిని మరుగుపర్చాడు. దైవారాధన ప్రోత్సాహం, దైవ ప్రభుత్వ సుస్థిరత, పరలోక నివాసుల శ్రేయస్సు తన ధ్యేయాలను అతను నొక్కిపలికాడు. తన ఆధీనంలో ఉన్న దేవదూతలకు అసంతృప్తి నూరిపోస్తూ అసంతృప్తి తొలగించటానికి పాటుపడున్నట్లు పైకి కనిపించాడు. దేవుని పరిపాలనా విధానంలో కొన్ని మార్పులు అవసరమని ప్రచారం చేసినప్పుడు పరలోక సామరస్య పరిరక్షణకు ఆ మార్పులు అగత్యమన్న సాకు చూపించాడు. 
    

    
      
    

    
      పాపం విషయంలో వ్యవహరించేటప్పుడు దేవుడు నీతిని సత్యాన్ని మాత్రమే ఉపయోగిస్తాడు. పొగడ్తను వంచనను ఉపయోగించడు. సాతాను వీటిని వినియో గించుకొంటాడు. దైవ వాక్యాన్ని అబద్ధం చేయటానికి ప్రయత్నించాడు. పరలోక వాసులను నియమ నిబంధనలతో కట్టడి చేయటానికి సమకట్టటం ద్వారా ఆయన అన్యాయం చేస్తున్నాడని తాను సృష్టించిన వారి నుంచి సమర్పణ విధేయతలు కోరటంలో తన్నుతాను హెచ్చించుకోజూస్తున్నాడని ప్రచారం చేస్తూ ఆయన పరిపాలనా ప్రణాళికను గురించి తప్పుడు అభిప్రాయాలు పుట్టించాడు. అందుచేత దేవుని ప్రభుత్వం న్యాయానికి కట్టుబడిన ప్రభుత్వం అని పరలోకవాసులకు, తక్కిన లోకాల్లోని ప్రజలకు అది ప్రదర్శితం కావలసి ఉన్నది. తానే విశ్వకళ్యాణానికి పాటుపడున్న వాడిగా కనిపించటానికి సాతాను కృషిచేశాడు. అపహర్త యధార్ధ ప్రవర్తన, అతడి యధార్ధలక్ష్యం అందరికీ వెల్లడి కావాలి. తన దుష్కృతాల ద్వారా వెల్లడి కావటానికి అతనికి సమయం కావాలి. 
    

    
      
    

    
      తన ప్రవర్తన మూలంగా పరలోకంలో తలెత్తిన దుస్థితికి దేవుని ప్రభుత్వమూ ఆయన ధర్మశాస్త్రమూ కారణాల సాతాను నిందమోపాడు. దుర్మారత అంతా దైవ పరిపాలన ఫలితంగా వచ్చిందే అని ఉద్ఘాటించాడు. దేవుని నిబంధనల్ని మెరుగుపర్చటమే తన పరమోద్దేశమని చెప్పుకొచ్చాడు. అందుకే తాను చెబుతున్న విషయాల స్వభావ స్వరూపాలను గురించి వివరించి దేవుని ధర్మశాస్త్రంలో తాను ప్రవేశపెట్టగోరుతున్న మార్పుల పని తీరును ప్రదర్శించటం అవసరమని చెప్పాడు. తన క్రియలే అతన్ని దోషిగా నిర్ధారించాలి. తాను తిరుగుబాటు చేయటం లేదని సాతాను ఆది నుంచి చెబుతున్నాడు. ముసుగు మోసగాడి ముసుగు తొలగించాలి. విశ్వమంతా ఆ మోసగాణ్ణి వీక్షించాలి. 
    

    
      
    

    
      సాతాసు పరలోకంలో ఉండటానికి వీల్లేదని తీర్మానం జరిగినప్పుడు సైతం సర్వజ్ఞాని అయిన దేవుడు అతణ్ణి నాశనం చేయలేదు. ప్రేమపూర్వక సేవ మాత్రమే దేవునికి అంగీకృతం కనుక ఆయన సృజించిన ప్రజలు ఆయన న్యాయవంతుడు, ఔదార్యం గలవాడు అని నమ్మి ఆయనకు నమ్మకంగా ఉండాలి. పరలోక వాసులకు ఇతర లోకాల్లో ఉన్నవారికి పాపాన్ని గురించి దాని పర్యవసానాల్ని గురించి అవగాహన లేదు. కనుక అప్పుడు సాతానుని నాశనం చేసి ఉంటే దేవుని న్యాయశీలతను కృపకనికరాల్ని వీక్షించి ఉండేవారు కాదు. అతన్ని తక్షణమే నిర్మూలించి ఉన్నట్లయితే వారు ప్రేమ వలన గాక భయం వలన దేవుని సేవించే వారు. వంచకుడైన సాతాను ప్రభావాన్ని పూర్తిగా నిర్మూలించటం సాధ్యపడేదికాదు. తిరుగుబాటు స్వభావాన్ని మట్టుపెట్టటమూ జరిగేదికాదు. దుర్మారతను పరిపక్వమయ్యే వరకు పెరగనివ్వాలి. ఈ విశ్వంలో యుగయుగాల ప్రజల హితం దృష్ట్యా, దైవ ప్రభుత్వానికి వ్యతిరేకంగా సాతాను అభియోగాల అవాస్తవికతను సర్వశరీరులు గ్రహించేందుకు, దేవుని న్యాయశీలత, కృప, మార్పులేని ధర్మశాస్త్రం- వీటిపై ఎలాంటి సందేహాలు లేకుండా ఉండేందుకుగాను సాతాను తన సిద్ధాంతాలకు తుదిరూపం ఇవ్వటం మంచిది. 
    

    
      
    

    
      ముందు యుగాల్లోని ప్రజలకు సాతాను తిరుగుబాటు మంచి గుణపాఠం. పాప స్వభావం గురించి దాని ఫలితాలను గురించి నిత్యసాక్షిగా నిలుస్తుంది. సాతాను నియమం క్రియాత్మకమై దాని పర్యవసానాలకు మానవులు, దూతలు గురి అయినప్పుడు దైవాధికారాన్ని తోసిపుచ్చటం ద్వారా ఎలాంటి ప్రతిఫలం ఎదుర్కోవాల్సి ఉంటుందో బోధపడుంది. దేవుని ప్రభుత్వం, ధర్మశాస్త్రలతోనే సమస్త మానవుల సంక్షేమం ముడిపడి ఉన్నదని అది సాక్ష్యమిస్తుంది. ఈ భయంకర తిరుగుబాటు చరిత్ర పరలోక వాసులందరికీ నిత్యం కాపుదలగా ఉంటుంది. అతిక్రమ స్వభావం విషయంలో మోసపోకుండా కాపాడటానికి, పాపం నుంచి, దానికి కలిగే శిక్ష నుంచి కాపాడటానికి దోహదపడుంది. 
    

    
      
    

    
      పరలోకంలోని పోరాటం చివరివరకూ సాతాను తన్నుతాను సమర్ధించు కొన్నాడు. తాను తన సానుభూతి పరులు పరలోకం నుంచి బహిష్కృతులవుతారని ప్రకటించినప్పుడు తిరుగుబాటు నాయకుడు దైవ ధర్మశాస్త్రం పట్ల తన ద్వేషాన్ని ధైర్యంగా వెలిబుచ్చాడు. దేవదూతలకు నియంత్రణ అవసరం లేదని, వారిని తమ ఇష్టానుసారంగా వ్యవహరించనీయటమే ఉత్తమ మార్గమని అతను పునరుద్ఘాటించాడు. దైవ విధులు తమ స్వతంత్రతకు అవరోధాలని ఖండించి వాటి రద్దును సాధించటం తన లక్ష్యమని ఈ ఆంక్షనుంచి స్వేచ్ఛ పొందినప్పుడు పరలోక వాసులు మరింత ఉన్నత, మహిమాన్విత జీవన స్థాయికి చేరారని ప్రకటించాడు. 
    

    
      
    

    
      సాతాను అతని సహచరులు తిరుగుబాటంతటికి కారకుడు క్రీస్తేనని నిందిస్తూ తమను గద్దింపులతో వేధించివుండకపోతే తాము తిరుగుబాటుకు పూనుకొని ఉండేవారం కాముని గళమెత్తారు. విద్రోహ కార్యకలాపాలు కొనసాగిస్తూ దేవుని ప్రభుత్వాన్ని కూలదోయటానికి విఫలయత్నాలు చేస్తూ, నిరంకుశ పరిపాలనలో తాము బాధితులమని దేవదూషణకరంగా మాట్లాడూ తిరిగిన సాతాను అతని అనుచర గణం తుదకు పరలోకం నుంచి బహిష్కృతులయ్యారు. 
    

    
      
    

    
      పరలోకంలో తిరుగుబాటును పురికొల్పిన స్వభావమే లోకంలో ఇంకా తిరుగుబాటును ప్రోత్సహిస్తున్నది. సాతాను దేవదూతల విషయంలో అనుసరించిన విధానాన్నే మానవుల విషయంలోనూ అనుసరిస్తున్నాడు. మాట వినని పిల్లల్లో సాతాను స్వభావమే రాజ్యమేలుతుంది. సాతాను మాదిరిగానే వారు దైవ ధర్మశాస్త్రపు కట్టుబాట్లను మీరుతూ ధర్మశాస్త్ర నిబంధనలను మీరటం ద్వారా ప్రజలకు స్వేచ్ఛ వాగ్దానం చేస్తున్నారు. పాప ఖండన ద్వేషాన్ని, ప్రతిఘటనను ఇంకా పుట్టిస్తూనే ఉంది. దేవుని హెచ్చరికలను మనస్సాక్షి అందుకున్నప్పుడు మనుషులు తమ్ముని తాము సమర్ధించుకోటానికి, తమ పాపం విషయంలో ఇతరుల సానుభూతి పొందటానికి వారిని సాతాను నడిపిస్తున్నాడు. పొరపాట్లు సవరించుకొనే బదులు తప్పు దిద్దే వ్యక్తి మీద వారు విరుచుకుపడ్డారు. ఆ సమస్యకు అతనే కారణమన్నట్లు వ్యవహరిస్తారు. నీతిమంతుడైన హేబెలు నాటినుంచి నేటి వరకు పాపాల్ని ఖండించే వారి పట్ల ప్రదర్శితమౌతూ వచ్చిన స్వభావం అలాంటిది. 
    

    
      
    

    
      దేవుని ప్రవర్తన విషయంలో అబద్దాలు చెప్పి ఆయనను కర్కోటకుడుగాను నిరంకుశ పరిపాలకుడుగాను పరిగణించేటట్లు పరలోకంలో కొందరిని మోసగించినట్లే పాపం చేయటానికి మానవుణ్ణి సాతాను ప్రేరేపించాడు. అక్కడ వరకు విజయం సాధించాడు గనుక దేవుని అన్యాయపు ఆంక్షలు మానవుడి పతనానికేకాక తన తిరుగుబాటుకు కూడా కారణమయ్యాయని ప్రకటించాడు. 
    

    
      
    

    
      కాగా తన ప్రవర్తనను గూర్చి దేవుడే ఈ ప్రకటన చేస్తున్నాడు: “యెహోవా కనికరము, దయ, దీర్ఘశాంతము విస్తారమైన కృపా సత్యములుగల దేవుడైన యెహోవా ఆయన వేయివేలమందికి కృపను చూపుచు దోషమును అపరాధమును పాపమును క్షమించునుగాని ఆయన ఏ మాత్రమును దోషులను నిర్దోషులుగా ఎంచడు.” నిరమకాండము 34:6,7. 
    

    
      
    

    
      సాతానును పరలోకం నుంచి బహిష్కరించటంలో దేవుడు తన న్యాయశీలతను ప్రకటించుకొన్నాడు. తన సింహాసనం గౌరవాన్ని కాపాడుకొన్నాడు. కాని ఈ భ్రష్టదూత మోసాలకు పడిపోయి మానవుడు పాపం చేసినప్పుడు, పడిపోయిన మానవజాతికోసం దేవుడు తన అద్వితీయ కుమారుని అర్పించటం ద్వారా తన ప్రేమకు నిదర్శనాన్నిచ్చాడు. కుమారుని ప్రాయశ్చిత్తార బలి ద్వారా దేవుని ప్రవర్తన వెల్లడయ్యింది. లూసీఫర్ ఎంపిక చేసుకొన్న పాపమార్గానికి దేవుడు బాధ్యుడు కాడన్నది విశ్వానికి సిలువ వినిపిస్తున్న బలమైన వాదన. 
    

    
      
    

    
      రక్షకుని ఇహలోక పరిచర్య కాలంలో క్రీస్తుకు సాతానుకు మధ్య జరిగిన పోటీలో అపూర్వ వంచకుడైన సాతాను ప్రవర్తన వెల్లడయ్యింది. క్రీస్తుకు వ్యతిరేకంగా సాతాను సల్పిన పోరాటం పరలోక దూతల అభిమానానికి సకల విశ్వం అభిమానానికి అతన్ని దూరం చేసినంతగా మరేదీ చేయగలిగి ఉండేది కాదు. క్రీస్తు తనకు శ్రద్ధాంజలి ఘటించాలన్న దేవదూషణ పూర్వక డిమాండు, కొండ శిఖరానికి గుడి శిఖరానికి తీసుకొని వెళ్లటంలోని అతని దురహంకారం, అక్కడ నుంచి దూకుమని కోరటంలో అతడు ప్రదర్శించిన దురుద్దేశం, ఆయన ప్రేమను తిరస్కరించేటట్లు యాజకులు ప్రజలను నడిపించిన అతడి ద్వేషం, చివరగా సిలువ వేయండి, సిలుప వేయండి అన్న ప్రజల కేకలు - ఇవన్నీ విశ్వాన్ని విస్మయంతోను ఆక్రోషంతోను నింపాయి. 
    

    
      
    

    
      క్రీస్తును తిరస్కరించటానికి సాతానే లోకాన్ని పురికొల్పాడు. యేసును లేకుండా చేయటానికి అతను తన శక్తియుక్తులన్నిటినీ ధారపోసి కృషి చేశాడు. ఎందుకంటే రక్షకుని కృపా వాత్సల్యాలు, ఆయన కరుణాకటాక్షాలు దేవుని ప్రవర్తనను ప్రపంచానికి చాటిచెబుతాయని అతనికి బాగా తెలుసు. దైవకుమారుని ప్రతీ హక్కును సవాలు చేశాడు. రక్షకుని జీవితం దుఃఖాలు బాధలమయం చేసేందుకు మనుషుల్ని నియమించాడు. యేసు పరిచర్యకు ప్రతిబంధకాలు కల్పించటానికి అతను ఉపయోగించిన తప్పుడు వాదనలు, అసత్యాలు, భక్తిహీనుల ద్వారా ప్రదర్శించిన ద్వేషం, మచ్చలేని మంచితనానికి నిధి అయిన ఆ ప్రభువుపై నిందలు మోపటం. తీవ్రమైన ప్రతీకార కాంక్ష నుంచి పుట్టినవే. అసూయ, పగ, ద్వేషం, ప్రతీకారం కల్వరిలో క్రీస్తుపై విరుచుకు పడ్డాయి. ఆ దృశ్యాన్ని పరలోకమంతా నిశ్శబ్దంగా తేరి చూసింది. 
    

    
      
    

    
      తన అపూర్వ త్యాగం పూర్తి అయిన తర్వాత క్రీస్తు పరలోకానికి వెళ్లాడు. ఈ మనవిని తండ్రిముందు పెట్టేంతవరకు దేవదూతల ఆరాధనను స్వీకరించలేదు; ” నేనెక్కడ ఉందునో అక్కడ నీవు నాకు అనుగ్రహించిన వారును నాతో కూడ ఉండవలెననియు నీవు నాకు అనుగ్రహించిన నా మహిమను వారు చూడవలెననియు కోరుచున్నాను.” యోహాను 17:24. అంతట తండ్రి సింహాసనం నుంచి గొప్ప శక్తితోను ప్రేమతోను ఈ జవాబు వచ్చింది, “దూతలందరు ఆయనకు నమస్కారము చేయవలెను” హెబ్రీ 1:6. అలసిపోయిన సూచన ఆయనలో కనిపించలేదు. అవమానానికి తెరపడింది. త్యాగం పూర్తి అయింది. అన్ని నామములకన్నా ఉన్నతమైన నామం ఆయనకు ఇవ్వబడింది. 
    

    
      
    

    
      ఇప్పుడు సాతాను అపరాధం క్షమాపణలేకుండా నిలిచిపోయింది. అబద్ధికుడుగాను హంతకుడుగాను అతని అసలు సిసలు ప్రవర్తన వెల్లడయ్యింది. తన వశంలో ఉన్న మనుషుల్ని ఏ మనస్తత్వంతో పరిపాలించాడో అదే మనస్తత్వం పరలోక వాసులపట్ల చూపించి ఉండేవాడు. వారిని అదుపుచేయటానికి అనుమతి లభించివుంటే ధర్మశాస్త్ర అతిక్రమం స్వేచ్ఛను ఔన్నత్యాన్ని ఇస్తుందని అతను వాదించాడు. కాని దాని పర్యవసానంగా లభించింది దాస్యం, అవమానం అని తేలింది. 
    

    
      
    

    
      దేవుని ప్రవర్తనను గురించి, ఆయన ప్రభుత్వం గురించి సాతాను అసత్య అభియోగాల నిజానిజాలు తేలిపోయాయి. ఆయన తాను సృజించిన ప్రజల నుంచి ఆజ్ఞపాలన విధేయతలను కోరుతున్నాడని ఇతరుల నుంచి స్వాపేక్ష కోరుతూ తానే స్వారోపేక్షసుగాని త్యాగాన్నిగాని ఆచరించటం లేదని దేవున్ని విమర్శించాడు. పతనమైన పాపమానవ జాతికోసం విశ్వపరిపాలకుడు తన ప్రేమ కారణంగా గొప్ప త్యాగం చేశాడని ఇప్పుడు వెల్లడయ్యింది. ఎందుకంటే “దేవుడు... క్రీస్తునందు లోకమును తనతో సమాధానపరచు” కొంటున్నాడు. 2 కొరింథి 5:19. గౌరవం, ఆధిపత్యం నిమిత్తం లూసీఫర్ పాపానికి నాంది పలుకగా పాపాన్ని నిర్మూలించే నిమిత్తం క్రీస్తు తన్నుతాను రిక్తుణ్ని చేసుకొని మరణం పొందేంతగా విధేయత చూపాడు. 
    

    
      
    

    
      తిరుగుబాటు సూత్రాలపై దేవుడు తీవ్ర ద్వేషాన్ని వ్యక్తం చేశాడు. సాతానుని దోషిగా నిలబెట్టటంలోను, మానవుణ్ని విమోచించటంలోను దేవుని న్యాయశీలతను పరలోకమంతా గ్రహించింది. దైవధర్మశాస్త్రం మార్పులేనిది, అది ప్రతిపాదించే శిక్ష రద్దుచేయలేనిది అయితే ధర్మశాస్త్రాన్ని అతిక్రమించే ప్రతివాడు దేవుని ప్రసన్నతను నిరంతరం కోల్పోవాలని లూసీఫర్ వాదించాడు. పాపంలో పడ్డ మానవకోటి విమోచనకు దూరమయ్యారు గనుక వారు న్యాయంగా తన సొత్తు అని అతని వాదన. అయితే క్రీస్తు మరణం మానవుని పక్షంగా వెలసిన వాదన. దాన్ని సులభంగా కొట్టిపారెయ్యలేం. ధర్మశాస్త్రం విధించే శిక్ష దేవునితో సమాస ప్రతిపత్తిగల క్రీస్తు మీద పడింది. క్రీస్తు నీతిని అంగీకరించటానికి మానవునికి స్వేచ్ఛ ఉన్నది. దైవకుమారుడు జయించిన రీతిగా పశ్చాత్తాపంతో అవమానంతో కూడిన జీవితం ద్వారా మనం సాతానుపై విజయం సాధించవచ్చు. ఈ విధంగా దేవుడు న్యాయవంతుడు, యేసును విశ్వసించిన వారందరు నీతిమంతులని తీర్చేవాడు అయి ఉన్నాడు. 
    

    
      
    

    
      కాగా మానవుడి రక్షణ ప్రణాళికను పూర్తిచేయటానికి మాత్రమే యేసు ఈ లోకానికి వచ్చి బాధలనుభవించి మరణించలేదు. “ఉపదేశక్రమమొకటి ఘనపర”చటానికి “ గొప్పచేయ”టానికి ఆయన వచ్చాడు. ఈ లోక ప్రజలు ధర్మశాస్త్రాన్ని పరిగణించాల్సిన రీతిగా పరిగణించేందుకే కాదు. దైవధర్మశాస్త్రం మార్పులేనిదని విశ్వంలోని లోకాలన్నింటినీ పరిగణింపజేసేందుకు ఆయన వచ్చాడు. ధర్మశాస్త్ర విధులను రద్దుచేయటం సాధ్యమై ఉంటే అతిక్రమానికి ప్రాయశ్చిత్తంగా దేవుని కుమారుడు ప్రాణత్యాగం చేయటం అగత్యమయ్యేది కాదు. ధర్మశాస్త్రం మార్పులేనిదని క్రీస్తు మరణమే నిరూపిస్తున్నది. పాపులకు రక్షణ కల్పించేందుకుగాను తమ అనంత ప్రేమ వాత్సల్యాల కారణంగా తండ్రి కుమారులు చేసిన త్యాగం కృప న్యాయాలు దేవుని ధర్మశాస్త్రానికి, ప్రభుత్వానికి పునాది అని అది ఈ ప్రాయశ్చిత్త ప్రణాళిక ద్వారానే తప్ప మరోవిధంగా చేయటం సాధ్యం కాదని విశ్వమంతటికీ సూచిస్తున్నది. చివరి తీర్పు అమలు జరిగినప్పుడు పాపం తలెత్తటానికి హేతువు లేదన్నది స్పష్టమౌతుంది. అప్పుడు విశ్వన్యాయాధికారి అయిన దేవుడు “నా మీద తిరుగుబాటు చేసి నారాజ్య ప్రజల్ని ఎందుకు అపహరించావు?” అని సాతానును ప్రశ్నిస్తాడు. పాపానికి జనకుడైన సాతాను చెప్పటానికి ఎలాంటి సాకూ ఉండదు. ప్రతీ నోటికి మూతపడుంది. తిరుగుబాటు ప్రజలు అవాక్కవుతారు. 
    

    
      
    

    
      ధర్మశాస్త్రం మార్పులేనిదని కల్వరి సిలువ తెలుపుతూ పాపానికి జీతం మరణమని విశ్వాసికి ప్రకటిస్తుంది. రక్షకుడు మరణిస్తూ “సమాప్తమాయెను” అన్న మాటల్లో సాతాను మరణ ఘంటిక వినిపించింది. ఎంతో కాలంగా సాగుతున్న అపూర్వ సంఘర్షణకు అంతం కనిపించింది. పాపం పూర్తి నిర్మూలన నిశ్చయమయ్యింది. ““మరణము యొక్క బలము గల వానిని అనగా అపవాదిని మరణము ద్వారా నశింపజేయుటకు” దైవకుమారుడు సమాధిని అనుభవించాడు. హెబ్రీ 2:14. లూసీఫర్ స్వీయ ప్రశంసాపేక్ష అతనిలో ఈ ఆలోచనలు పుట్టించింది. “దేవుని నక్షత్రములకు పైగా నా సింహాసనమును హెచ్చింతును... మహాన్నతునితో నన్ను సమానునిగా చేసికొందును” దేవుడిలా అంటున్నాడు, “దేశముమీద నిన్ను బూడిదగా చేసెదను...నీవు బొత్తిగా నాశనమై భీతికి కారణముగా ఉందువు” యెషయా 14:13,14; యెహేజ్కేలు 28:18, 19. “నియమింపబడిన దినము వచ్చుచున్నది. కొలిమి కాలునట్లు అది కాలును. గర్విష్టులందరును దుర్మార్గులందరును కొయ్యకాలువలె ఉందురు. వారిలో ఒకనికిని వేరైనను చిగురైనను లేకుండ రాబోవు దినమున అందరిని కాల్చివేయునని సైన్యములకు అధిపతియగు యెహోవా సెలవిచ్చుచున్నాడు. ” మలాకీ 4:1. 
    

    
      
    

    
      పాప స్వభావానికి పాప పర్యవసానాలకు విశ్వమంతా సాక్ష్యం కాబోతున్నది. పాపం ఆరంభంలో దాని సమూల నాశనం దూతలలో భయాందోళనలు పుట్టించి ఉండేది. దేవునికి అపఖ్యాతి తెచ్చి ఉండేది. ఇప్పుడైతే దాని నిర్మూలన దేవుని చిత్తాన్ని ఆనందంగా నెరవేర్చుతూ ఆయన ధర్మశాస్త్రాన్ని మనసుల్లో ఉంచుకొనే విశ్వప్రజల ముందు దేవుని ప్రేమను రుజువు చేస్తున్నది. పాపం మరెన్నడూ తలెత్తదు. “బాధ రెండవమారు రాకుండ ఆయన బొత్తిగా దానిని నివారణ చేయును” (నహూము 1:9) అంటున్నది. దేవుని వాక్యం భారమైన దాస్యపు కాడిగా సాతాసు విమర్శించిన దైవధర్మశాస్త్రం స్వాతంత్ర్య దైవధర్మశాస్త్రంగా మన్నన పొందబోతున్నది. ప్రభుభక్తి విషయంలో పరీక్షకు నిల్చి గెల్చిన నూతన సృష్టి ఎన్నడు ఆయనకు నమ్మకద్రోహం చేయదు. ఎందుకంటే ఆయన గుణశీలం వారికి సంపూర్తిగా వెల్లడయ్యింది. విస్తారమైన ప్రేమానురాగాలకు అనంత జ్ఞానానికి నిధిగా అది వారికి ప్రదర్శితమయ్యింది.
    

    

    
      
    

    
      అధ్యాయం 30—మానవుడికి సాతానుకి మధ్య వైరం
    

    
      
    

    
      మరియు నీకును సీకిని నీ సంతానమునకును ఆమె సంతానమునకును వైరము కలుగజేసెదను. అది నిన్ను తలమీద కొట్టును, నీవు దానిని మడిమె మీద కొట్టుదువు” ఆదికా 3:15. మానవుడి పతనం అనంతరం సాతానుపై దేవుడు వెలువరించిన తీర్పు ప్రవచనం కూడా అది. లోకం చివరివరకు సాగే యుగాలన్నింటిలోనూ భూమిపై నివసిస్తున్న నివసించనున్న సకల జాతుల ప్రజలు పాలుపొందబోతున్న మహాసంగ్రామానికి సంబంధించిన ప్రవచనం. 
    

    
      
    

    
      “వైరము కలుగజేసెదను” అంటున్నాడు దేవుడు. వైరం స్వాభావికంగా నచ్చదు. మానవుడు దేవుని ధర్మశాస్త్రాన్ని అతిక్రమించినప్పుడు అతని స్వభావం దుర్మార్గ స్వభావ మయ్యింది. అతను సాతానుకు దగ్గరయ్యాడు. అతనితో విభేదాలులేవు. పాపమానవుడికి పాపానికి కర్తకు మధ్య స్వాభావికంగా వైరుధ్యం ఉండదు. భ్రష్టత ద్వారా వీరిద్దరూ దుష్టులయ్యారు. తన మాదిరిని అనుసరించటానికి ఇతరులను ప్రభావితం చేయటం ద్వారా సానుభూతి మద్దతు సంపాదిస్తే తప్ప భ్రష్టుడికి విశ్రాంతి ఉండదు. ఈ కారణం వల్ల దుష్టదూతలు దుర్జనులు సన్నిహితులవుతారు. స్వయంగా దేవుడు కలుగజేసుకోకపోతే మానవుడు సాతాను జట్టుకట్టి దేవున్ని వ్యతిరేకించే వారు. అప్పుడు సాతానుతో వైరం పెంచుకొనే బదులు మానవజాతి దేవునికి వ్యతిరేకంగా సంఘటితమయ్యేది. 
    

    
      
    

    
      దేవునికి వ్యతిరేకంగా తాను సల్పుతున్న పోరాటంలో సహకారం సంపాదించేందుకు దేవదూతల తిరుగుబాటు లేపినట్లే, పాపం చేయటానికి మానవుణ్ణి శోధించాడు సాతాను. క్రీస్తు పట్ల ద్వేషం విషయంలో సాతానుకి భ్రష్ట దూతలకు మధ్య భేదాలులేవు. మిగిలిన అంశాలన్నింటిలోను విభేదాలున్నా విశ్వపరిపాలకుడైన దేవుని అధికారాన్ని వ్యతిరేకించటంలో మాత్రం వారంతా ఒకటి. తనకు స్త్రీకి మధ్య తన సంతానానికి స్త్రీ సంతానానికి మధ్య వైరం వుంటుందని విన్నప్పుడు మానవ నైజాన్ని భ్రష్టం చేయటానికి తన ప్రయత్నాలకు అడ్డుకట్ట పడుతుందని తన శక్తిని ప్రతిఘటించటానికి మానవుడికి కావలసిన బలం లభిస్తుందని సాతానుకు తెలుసు. 
    

    
      
    

    
      మానవ జాతిపట్ల సాతాను వైరం రగుల్కొంటుంది. అందుకు కారణం క్రీస్తు ద్వారా మానవులు దేవుని ప్రేమకు, కృపకు అర్హులవ్వటమే. దేవుని హస్తకృత్యాలను వికృతం చేయటం ద్వారా లేదా పాడుచేయటం ద్వారా దేవునికి అపఖ్యాతి కలిగించటానికిగాను మానవ రక్షణకు దేవుడు చేసిన ప్రణాళికను నిర్వీర్యం చేయటానికి సాతాను ఉవ్విళ్లూరాడు. పరలోకాన్ని వేదనతోను భూమిని దుఃఖంతోను విధ్వంసంతోను నింపాలన్నది అతని ధ్యేయం. ఈ చేటుకి, అపకారం అంతటికి కారణం దేవుడు మానవుణ్ణి సృజించటమేనని నిందించాడు. 
    

    
      
    

    
      ఆత్మలో క్రీస్తు ప్రతిష్ఠించే కృప సాతానుకి మానవుడికి మధ్య వైరాన్ని సృష్టిస్తుంది. మార్పు కలిగించే ఈ కృప, హృదయాన్ని నూత్నపర్చే ఈ శక్తి, లేకుండా మానవుడు సాతానుకి సర్వదా సేవలందించే బానిసగా మిగిలి ఉంటాడు. అయితే ఆత్మలో ఇప్పుడు పని చేస్తున్న నూతన నియమం, మునుపు సమాధానం ఉన్నస్థలంలో సంఘర్షణను సృష్టిస్తుంది. క్రీస్తు అనుగ్రహించే శక్తి, నిరంకుశ పాలకుణ్ణి, అక్రమదారుణ్ణి ప్రతిఘటించటానికి సామర్థ్యాన్నిస్తుంది. ఎవరైతే పాపాన్ని ప్రేమించరో, ఎవరైతే దాన్ని ద్వేషిస్తారో, అంతర్గతంగా లేచే ఆశలను ఆకాంక్షలను ఎవరైతే నిలువరించి జయిస్తారో, వారు దేవుని మూలమైన ఆ సూత్రాల పని ఫలితాన్ని కనపర్చుతారు. 
    

    
      
    

    
      క్రీస్తు స్వభావానికి సాతాను స్వభావానికి మధ్య గల వైరం ప్రపంచం యేసును అంగీకరించే అవకాశం ప్రస్ఫుటంగా కనిపించింది. యూదులు ఆయనను విసర్జించటానికి కారణం ఆయన ధనం, డంబం, హుందాతనం లేనట్టు కనిపించటం కాదు. బాహ్యమైన ఈ లాభాల లోటును భర్తీచేయగల మహత్తర శక్తి ఆయనలో ఉన్నట్లు వారు గ్రహించారు. కాగా ఆయన పవిత్రత, పరిశుద్ధత భక్తిహీనుల్లో ఆయన పట్ల ద్వేషం పుట్టించాయి. గర్వాంధులు, భోగలాలసులు అయిన ప్రజలకు ఆత్మనిరసన, నిష్కళంక భక్తితో కూడిన ఆయన జీవితం నిత్యమూ గద్దింపుగా పరిణమించింది. దైవ కుమారుని పట్ల వ్యతిరేకతను పుట్టించింది ఇదే. సాతాను దుష్టదూతలు దుర్జనులతో చేతులు కలిపారు. సత్యం కోసం పోరాడే వీరుడికి వ్యతిరేకంగా భ్రష్టశక్తులన్నీ సంఘటితమయ్యాయి. 
    

    
      
    

    
      తమ ప్రభువు పట్ల ప్రదర్శితమైన వ్యతిరేకత క్రీస్తు అనుచరుల పట్ల కూడా ప్రదర్శితమవుతున్నది. పాపం హీయ స్వభావాన్ని గుర్తించి దైవ శక్తితో దాన్ని ఎవరైతే ప్రతిఘటిస్తారో వారిపట్ల సాతాను అతని అనుచరుల వ్యతిరేకత రగుల్కొంటుంది. 
    

    
      
    

    
      పాపం, పాపులు ఉన్నంతకాలం సత్యసూత్రాల పట్ల ద్వేషం సత్యప్రబోధకుల పట్ల హింస ప్రబలుతూనే ఉంటాయి. క్రీస్తు అనుచరులు, సాతాను సేవకులు సామరస్యంతో నివసించలేరు. క్రీస్తును అనుసరించటం నేరంగా పరిగణించటం ఇంకా ఆగలేదు. “క్రీస్తుయేసునందు సద్భక్తితో బ్రతుకనుద్దేశించువారందరు హింస పొందుదురు.” 2 తిమోతి 3:12. 
    

    
      
    

    
      సాతాను అధికారాన్ని స్థాపించటానికి, దేవుని ప్రభుత్వానికి వ్యతిరేకంగా అతని రాజ్యాన్ని నెలకొల్పటానికి సాతాను ఆధ్వర్యంలో అతని అనుచరులు ప్రతినిత్యం పని చేస్తున్నారు. ఈ లక్ష్యసాధనకు వారు క్రీస్తు అనుచరులను వంచించి వారిని లోకాశలతో నింపి తమ భక్తి జీవితాల నుంచి మళ్లించటానికి ప్రయత్నిస్తున్నారు. తమ నాయకుని వలే వారు కూడా తమ లక్ష్యసాధనకు లేఖనాలకు అపార్ధాలు తీసి వాటిని ప్రచారం చేస్తారు. దేవుని విమర్శించడానికి సాతాను ప్రయత్నించిన రీతిగానే ఆయన ప్రజలపై నిందలు మోపటానికి సాతాను అనుచరులు ప్రయత్నిస్తారు. క్రీస్తును చంపటానికి ఉద్యమించిన దుర్బుద్దే ఆయన అనుచరులను మట్టు పెట్టటానికి ప్రయత్నిస్తుంది. ఇదంతా ఆ మొదటి ప్రవచనంలో వ్యక్తం చేయటం జరిగింది. “మరియు నీకును స్త్రీని నీ సంతానమునకును ఆమె సంతానమునకును వైరము కలుగజేసెదను.” ఈ వైరము లోకాంతం వరకు కొనసాగుతుంది. 
    

    
      
    

    
      ఈ పోరాటంలో సాతాను తనసేనలన్నింటిని మోహరిస్తాడు. తనశక్తి సామర్థ్యాలన్నింటిని వినియోగిస్తాడు. అతనికి ప్రతిఘటన అంతగా ఎదురు కావటం లేదు. ఎందుకు? క్రీస్తు సైనికుల నిద్రమత్తు వదలటం లేదు. ఎందుకు? వారి ఉదాసీనత దేనికి? ఎందుకంటే క్రీస్తుతో వారికున్న సంబంధం అంతంత మాత్రమే. వారిలో పరిశుద్ధాత్మ నివసించటం లేదు. తమ ప్రభువుకు పాపం హేయమై ఉండగా వారికి అది హేయంగా జుగుప్సాకరంగా కనిపించదు. క్రీస్తు మాదిరిగా వారు పాపాన్ని నిశ్చయాత్మకంగా పటిష్టంగా ప్రతిఘటించరు. వారు పాపం తీవ్ర దుష్టత్వాన్ని ప్రాణాంతక స్వభావాన్ని గుర్తించరు. అంధకార రాజ్యాధినేత అయిన సాతాను ప్రవర్తన అధికారం విషయంలో వారు గుడ్డివారు. సాతాను పట్ల అతని పనులపట్ల ఏమంత వ్యతిరేకత లేకపోవటానికి కారణం అతని శక్తిని గూర్చి, అతనివల్ల కలిగే చేటును గురించి, క్రీస్తుకు క్రీస్తు సంఘానికి వ్యతిరేకంగా అతను సల్పుతున్న సంఘర్షణ విస్తృతిని గూర్చి ప్రబలుతున్న అజ్ఞానమే. 
    

    
      
    

    
      జనం ఇక్కడే మోసపోతున్నారు. తమ విరోధి భ్రష్టదూతల మనసుల్ని అదుపుచేసే గొప్ప సేనాధిపతి అని మంచి ప్రణాళికలు ఎత్తుగడలతో మానవ రక్షణ కృషిని అడ్డుకోటానికి క్రీస్తుకు వ్యతిరేకంగా పోరాటం సాగిస్తున్నాడని వారెరుగరు. క్రైస్తవులమని చెప్పుకొనేవారు, సువార్త సేవకులు సహా అప్పుడప్పుడు ప్రసంగ వేదిక నుంచి ఉచ్చరించటం మినహాయిస్తే సాతానుగురించి ప్రస్తావించటం వినిపించదు. నిత్యము సాగే అతని కార్యకలాపాల గురించి అతను సాధించే జయాల గురించి వారు తలంచరు. అతని కుటిల వర్తనను గూర్చిన హెచ్చరికలను లెక్కచేయరు. అతని ఉనికినే విస్మరిస్తున్నట్లు కనిపిస్తారు. 
    

    
      
    

    
      తన తంత్రాలు కుతంత్రాలు మనుషులు గ్రహించలేని స్థితిలో ఉంటుండగా, చురుకైన ఈ శత్రువు సర్వదా వారిని వెంటాడుతూనే ఉంటాడు. గృహంలోని ప్రతి విభాగంలోను, మన నగరాల్లోని ప్రతీ వీధి లోను, సంఘాల్లోను, జాతీయ సభల్లోను, న్యాయస్థానాల్లోను అతను చొరబడ్డాడు. అన్నిచోట్ల గందరగోళం సృష్టిస్తాడు, మోసగిస్తాడు, భ్రష్టత కలిగిస్తాడు. పురుషుల్ని, మహిళల్ని, చిన్నారుల్ని, నాశనం చేస్తాడు. కుటుంబాల్ని విడదీస్తాడు. ద్వేషం పుటిస్తాడు. అనుకరణ ప్రోత్సహిస్తాడు. కలహాలు, తిరుగుబాట్లు రేపుతాడు, హత్యకు గురిచేస్తాడు. అవి దేవుడు సంకల్పించినవని, వాటిని భరిస్తూ నివసించాలని క్రైస్తవలోకం భావిస్తుంది. 
    

    
      
    

    
      దైవ ప్రజలను లోకం నుంచి వేరుగా వుంచే నియమాలను నిష్టలను నాశనం చేయటం ద్వారా వారిని వశపర్చుకోటానికి సాతాను అవిశ్రాంతంగా కృషిచేస్తున్నాడు. దేవుడు నిషేధించిన బాంధవ్యాలు అన్యులతో ఏర్పర్చుకోవటం వల్ల పూర్వం ఇశ్రాయేలు ప్రజలు పాపంలో పడ్డారు. నవీన ఇశ్రాయేలు ప్రజలు అనగా నేటి క్రైస్తవులు అలాగే పక్కదారి పడున్నారు. “దేవుని స్వరూపియైయున్న క్రీస్తు మహిమను కనుపరచు సువార్త ప్రకాశము వారికి ప్రకాశింపకుండు నిమిత్తము ఈ యుగసంబంధమైన దేవత అవిశ్వాసులైన వారి మనోనేత్రములకు గ్రుడ్డితనము కలుగజేసెను.” 2 కొరింథి 4:4. క్రీస్తుకు నమ్మకమైన అనుచరులు కానివారందరు సాతాను బానిసలు. మారుమనస్సులేని వ్యక్తి హృదయంలో పాపేచ్ఛ, పాపాన్ని దాచిపెట్టి దాన్ని సమర్థించేతత్వం చోటు చేసుకొంటుంది. మారువునసు పొందిన హృదయంలో పాపవుంటే ద్వేషం ఏర్పడుతుంది. దాన్ని ప్రతిఘటించే తత్వం కూడా ఏర్పడుతుంది. క్రైస్తవులు భక్తిహీనులతోను అవిశ్వాసులతోను స్నేహబంధాలు పెంచుకొన్నప్పుడు తమ్మును తాము శోధనకు గురిచేసుకొంటున్న వారవుతారు. సాతాను వారికి కనపడకుండా ఉండి తన మోసాలతో వారి కళ్లు కప్పుతాడు. అలాంటి సాంగత్యం తమకు కీడు చేస్తుందని వారు తెలుసుకోలేరు. ఈ కాలమంతటిలోను, మాటల్లోను, క్రియల్లోను లౌకిక వ్యవహార సరళిలోను మునిగితేలుతున్నందువల్ల, వారు మరెక్కువ గుడ్డివారవుతారు. 
    

    
      
    

    
      లోకాచారాలు అలవాట్లు సంఘాన్ని లౌకిక వ్యవస్థగా మార్చుతున్నవి. అవి లోకాన్ని క్రీస్తు తట్టుకు తిప్పలేవు. పాపంతో పరిచయం పాపం పట్ల హేయభావాన్ని క్షీణింపజేస్తుంది. సాతాను అనుచరులతో సాంగత్యం చేయటానికి ఎంపిక చేసుకునేవారు త్వరలో ప్రభువును ప్రేమించటం మానేస్తారు. రాజు ఆస్థానంలో పనిచేస్తున్న తరుణంలో దానియేలుకు సంభవించినట్లు, విధి నిర్వహణలో మనకు ఆపద కలిగినప్పుడు దేవుడు మనల్ని కాపాడాడన్న నిశ్చయతతో మనం ఉండవచ్చు. కాగా శోధన మార్గంలో మసలితే మనం పడిపోవటం తథ్యం. 
    

    
      
    

    
      తనకు సంబంధించిన వారిని ఎవరూ అనుమానించని వారిని శోధకుడైన సాతాను తరచు విజయవంతంగా ఉపయోగించి తన దుష్కార్యాలు సాగిస్తుంటాడు. ప్రతిభ, విద్య, దైవభక్తికి ప్రత్యామ్నాయాలన్నట్టు దైవప్రసన్నతకు అర్హతలన్నట్లు ఇవి ఉన్నవాని అభినందించి సన్మానించటం జరుగుతుంది. వస్తుతః ప్రతిభ, సంస్కృతి దేవుని వరాలు. అయితే వీటిని భక్తి వుండాల్సిన స్థానంలో ఉంచితే ఆత్మను దేవుని చెంతకు నడిపించే బదులు ఆయనను దూరం చేసి అవి శాపంగాను ఉచ్చుగాను పరిణమిస్తాయి. మర్యాదలా, సంస్కారంలా, కనిపించేదంతా ఒక రకంగా క్రీస్తు సంబంధమైనవని అనేకుల అభిప్రాయం. ఇంతకన్నా పెద్ద తప్పు ఇంకొకటి ఉండదు. ఈ లక్షణాలు ప్రతి క్రైస్తవుడి ప్రవర్తనను అలంకరించాలి. ఎందుకంటే యధార్ధమైన మతంపై వాటి ప్రభావం మెండు. అవి దేవునికి సమర్పితం కావాలి. లేకపోతే అవికూడ దుర్మార్థతను ప్రోత్సహిస్తాయి. నీతిబాహ్య కార్యంగా పరిగణించే పని ఏదీ చేయక, సంస్కృతి మర్యాద గల పెద్ద మనుషులుగా చెలామణి అయ్యే అనేకులు సాతాను చేతిలో మెత్తని కత్తిలాంటి వారు. అతని మోసపూరిత ప్రభావం, ఆదర్శం, అజ్ఞానులు సంస్కారం లేనివారు కలిగించే హానికన్నా ఎక్కువ హాని కలిగిస్తుంది. 
    

    
      
    

    
      పట్టుదలతో కూడిన ప్రార్ధనవలన దేవునిపై పూర్తిగా ఆధారపడటం వలన సొలోమోను లోకఖ్యాతిగాంచిన జ్ఞానాన్ని పొందాడు. కానీ ఆయన తన జ్ఞానానికి ఆధారమైన దేవునికి దూరంగా వెళ్లిపోయినప్పుడు, స్వశక్తిమీద ఆధారపడి ముందుకు సాగినప్పుడు శోదనకు లొంగిపోయాడు. అప్పుడు జ్ఞానిగా ప్రఖ్యాతిగాంచిన ఈ రాజు ఆత్మల విరోధి అయిన సాతానుకి కుడి భుజమయ్యాడు. 
    

    
      
    

    
      తమ మనసులకు అంధత్వం కలిగించటానికి సాతాను ప్రతి నిత్యం పరిశ్రమిస్తుండగా తాము “పోరాడునది శరీరులతోకాదుగాని ప్రధానులతోను, అధికారులతోను, ప్రస్తుత అంధకార సంబంధులగు లోకనాధులతోను ఆకాశమండలమందున్న దురాత్మల సమూహములతోను”అని క్రైస్తవులు ఎన్నడూ మరువకూడదు. ఎఫెసీ 6:12. పరిశుద్ధలేఖనం శతాబ్దాలుగా మనకు వినిపిస్తూ ఈ మాటల్లో వస్తున్నది, “నిబ్బరమైన బుద్ధిగలవారై మెలకువగా ఉండుడి. మీ విరోధి అయిన అపవాది గర్జించు సింహమువలె ఎవరిని మ్రింగుదునా అని వెదకుచు తిరుగుచున్నాడు.” 1 పేతురు 5:8. “మీరు అపవాది తంత్రములను ఎదిరించుటకు శక్తిమంతులగునట్లు దేవుడిచ్చు సర్వాంగ కవచమును ధరించుకొనుడి ” ఎఫెసీ 6:11. 
    

    
      
    

    
      ఆదాము నాటి నుంచి నేటి వరకూ హింసించటానికి, నాశనం చేయటానికే మన బద్ద శత్రువు తన సర్వశక్తుల్ని వినియోగిస్తున్నాడు. ఇప్పుడు సంఘానికి వ్యతిరేకంగా తన అంతిమ ఉద్యమాన్ని నడపటానికి ఆయత్తమవుతున్నాడు. యేసును వెంబడించే వారందరు ఈ శత్రువుతో తలపడాల్సిందే. క్రైస్తవుడు దేవుని మాదిరిని ఎంత నమ్మకంగా 
    

    
      
    

    
      అనుసరిస్తే సాతాను దాడులకు అంత నిర్దిష్టమైన గురిగా తన్నుతాను చేసుకుంటున్న వాడవుతాడు. సాతాను మోసాల్ని బయట పెట్టి క్రీస్తును ప్రజలకు పరిచయం చేసే దైవ సేవలో పని చేసే వారందరూ “ప్రభువుకు దీన మనస్సుతోను, కన్నీళ్లతోను, శోధనలతోను ప్రభుపుకు సేవ చేశానంటూ” పౌలిస్తున్న సాక్ష్యంతో గొంతు కలపగలుగుతారు. 
    

    
      
    

    
      సాతాను క్రీస్తుపై అతి భయంకరమైన శోధనలతో దాడి చేశాడు. అయితే ప్రతీ సంఘర్షణలోనూ సాతాను ఖంగుతిన్నాడు. ఈ సంఘర్షణల్ని క్రీస్తు మన పక్షంగా ఎదుర్కొన్నాడు. ఆయన సాధించిన జయాలు మనం జయించటం సాధ్యపర్చాయి. శక్తిని కోరీవారందరికీ క్రీస్తు శక్తిని అనుగ్రహిస్తాడు. ఏ వ్యక్తినీ తన సమ్మతి లేకుండా సాతాను వశపర్చుకోలేడు. చిత్తాన్ని నియంత్రించటానికిగాని, పాపం చేయటానికి గాని ఆత్మ ఒత్తిడి చేయటానికి గాని శోధకుడైన సాతానుకు శక్తి లేదు. ఆత్మను బంధించవచ్చు కానీ, దాన్ని పంకిలం చేయలేడు. వేదన కలిగించవచ్చు గాని దాన్ని అపవిత్రపర్చలేడు. క్రీస్తు జయించాడన్న వాస్తవం క్రీస్తు అనుచరులు సాతానుకి పాపానికి వ్యతిరేకంగా ధైర్యంతో పోరాడటానికి స్పూర్తినివ్యాలి. 
    

    
      
    

    

    
      
    

    
      అధ్యాయం 31—దురాత్మల ప్రాతినిధ్యం
    

    
      
    

    
      క నిపించే ప్రపంచంతో కనిపించని ప్రపంచానికున్న సంబంధం, దేవదూతల పరిచర్య, దురాత్మల ప్రాతినిధ్యం లేఖనాల్లో స్పష్టంగా వెల్లడయ్యా యి. అవి మానవ చరిత్రలో అంతర్భాగమై ఉన్నాయి. దురాత్మల ఉనికి విషయంలో అపనమ్మకం పెరుగుతుంటే “రక్షణయను స్వాస్థ్యము పొందబోవువారికి పరిచారము చేయుటకై పంపబడిన సేవకులైన ఆత్మలు” అయిన పరిశుద్ధ దూతల్ని (హెబ్రీ 1:14.) అనేకులు మరణించినవారి ఆత్మలుగా పరిగణించటం జరుగుతున్నది. దేవదూతల ఉనికిని గూర్చి బోధించటమేగాక వారు మృతుల శవాల్ని విడిచిపెట్టి సంచరించే ఆత్మలు మాత్రం కారని లేఖనాలు తిరుగులేని రుజువు అందిస్తున్నాయి. 
    

    
      
    

    
      మానవుడి సృష్టికి పూర్వమే దేవదూతలున్నారు. జగతికి పునాదులు వేసినప్పుడు “ఉదయ నక్షత్రములు ఏకముగా కూడి” పాడారు. “దేవదూతలందరును ఆనందించి జయధ్వనులు” చేశారు. యోబు 38:7. మానవుడు పాపం చేసిన అనంతరం జీవ వృక్షాన్ని దూతలు కాపలా కాశారు. అప్పటికి ఏ మానవుడు మరణించలేదు. స్వభావ పరంగా దేవదూతలు మానవులకన్నా అధికులు. దూతలకంటె “వానిని కొంచెము తక్కువగా చేసి యున్నావు.” అంటున్నాడు దావీదు. కీర్తనలు 8:5. 
    

    
      
    

    
      దేవదూతల సంఖ్య, వారి శక్తి, ప్రభావం, దేవుని ప్రభుత్వంతో వారి సంబంధం, రక్షణ కార్యంలో వారి పాత్ర- వీటిని గురించి లేఖనంలో సమాచారం ఉంది. “యెహోవా ఆకాశమందు తన సింహాసనమును స్థిరపరచియున్నాడు. ఆయన అన్నింటి మీద రాజ్య పరిపాలన చేయుచున్నాడు. ” రారాజు సముఖంలో వారు వేచి ఉంటారు - “యెహోవా దూతలారా... బలశూరులారా” “ఆయన చిత్తము నెరవేర్చు ఆయన పరిచారకులారా” అనేక దూతల స్వరము వినబడెను” కీర్తనలు 103:1921; ప్రకటన 5:11. దానియేలు ప్రవక్త వేవేలకొలది పరలోక పరిచారకుల్ని చూశాడు. అపోస్తలుడైన పౌలు వారిని వేవేల దూతలు” గా వర్ణించాడు. దానియేలు 7:10; హెబ్రీ 12:22. దేవుని దూతలుగా వారు “మెరుపుతీగెలు కనబడురీతిగా” సాగిపోతారు. (యెహేజ్కేలు 1:4). వారి ప్రకాశత అంత తేజోవంతంగాను వారి చలనం అంత వేగవంతంగాను ఉంటాయి. యేసుప్రభువు సమాధి వద్ద కనిపించిన దేవదూత “స్వరూపము మెరుపువలె నుండెను. అతని వస్త్రము హిమమువలె తెల్లగా నుండెను” “అతనిని చూచి కావలివారు భయకంపితులై చచ్చినవారివలె నుండిరి” మత్తయి 28:3,4. గర్వాంధుడైన అపూరురాజు సనైరీబు దేవుని నిందించి అవమానిస్తూ ఇశ్రాయేలీయుల్ని నాశనం చేస్తానని భయపెట్టినప్పుడు “ఆ రాత్రియే యెహోవాదూత బయలుదేరి అపూరువారి దండుపేటలో జొచ్చి లక్ష ఎనుబది యయిదు వేల మందిని హతము చేసెను.” (అపూరు రాజు దండులోని పరాక్రమ శాలుల నందరిని సేనానాయకులను అధికారులను నాశనము చేయగా అప్లూరురాజు సిగ్గునొందినవాడై తన దేశమునకు తిరిగిపోయెను.” 2 రాజులు 19:35; 2 దినవృ త్తాంతములు 32:21. 
    

    
      
    

    
      దేవదూతలు కారుణ్య యాత్రలపై దైవ ప్రజల వద్దకు వెళ్తారు. దైవానుగ్రహ వాగ్దానాలతో అబ్రాహాము వద్దకు, అగ్ని వలస జరగనున్న నాశనం నుంచి నీతిమంతుడైన లోతును రక్షించటానికి సొదొమ పట్టణ ద్వారాల వద్దకు, అరణ్యంలో అలసి సొలసి ఆకలితో మరణిస్తున్న ఏలియా వద్దకు, శత్రువులు చుట్టుముట్టిన చిన్న పట్టణంలో అగ్ని రథాలు గుర్రాలతో ఎలీషా వద్దకు, అన్య రాజు ఆస్థానంలో దైవజ్ఞానాన్ని అన్వేషిస్తున్నప్పుడు లేదా సింహాలకు ఆహారం కావటానికి బందీ అయినప్పుడు దానియేలు వద్దకు, హేరోదు చీకటి కొట్టులో మరణించటానికి వేచి ఉన్న, పేతురువద్దకు, సముద్రయానంలో తుఫాను రాత్రి పౌలు ఆయన సహచరుల వద్దకు, సువార్తను స్వీకరించటానికి గాను కొర్నేలికి జ్ఞానోదయం కలిగించటానికి, అన్యుడైన పరదేశికి రక్షణ వర్తమానంతో పేతురును పంపటానికి - ఇలా అన్నియుగాల్లోను పరిశుద్ధ దూతలు దైవ ప్రజలకు సేవలందించారు. 
    

    
      
    

    
      క్రీస్తు అనుచరులలో ప్రతీ ఒక్కరికీ ఒక దూత రక్షక భటుడుగా నియమితు డవుతాడు. ఈ పరలోక పరిచారకులు దుష్టుడైన సాతాను దురాగతాల నుంచి నీతిమంతులను పరిరక్షిస్తారు. “యోబు ఊరకయే దేవునియందు భయభక్తులు కలవాడాయెనా? నీవు అతనికిని అతని యింటి వారికిని అతనికి కలిగిన సమస్తమునకును చుట్టు కంచె వేసితివి గదా?” అని ప్రశ్నించినప్పుడు స్వయాన సాతానే ఇది గుర్తించాడు. యోబు 1:9, 10. తన ప్రజలను సంరక్షించటంలో దేవుడుపయోగించిన పరిచారకులను కీర్తనకారుడు ఈ మాటల్లో పరిచయం చేస్తున్నాడు, “యెహోవాయందు భయభక్తులు గల వారిచుట్టు ఆయన దూత కావలియుండి వారిని రక్షించును” కీర్తనలు 34:7. తనపై విశ్వాసంచే వారిని గూర్చి ప్రస్తావిస్తూ ప్రభువిలాగంటున్నాడు, “ఈ చిన్న వారిలో ఒకనినైనను తృణీకరింపకుండ చూచుకొనుడి. వీరి దూతలు పరలోకమందున్న నా తండ్రి ముఖమును ఎల్లప్పుడు పరలోకమందు చూచుచుందురు” మత్తయి 18:10. దేవుని బిడ్డలకు పరిచర్య చేయటానికి నియమితులైన దూతలకు అన్ని వేళలలోను దేవుని సముఖంలోకి ప్రవేశముంటుంది. 
    

    
      
    

    
      సాతాను మోసాలవల్ల మాలిన ద్వేషానికి గురి అయి, దుష్ట శక్తులతో పోరాడుతున్న దైవప్రజలకు దేవదూతల నిత్య పరిరక్షణ కలదన్న నిశ్చయత ఉన్నది. అట్టి నిశ్చయత అవసరంలేకుండ ఇచ్చింది కాదు. దేవుడు తన బిడ్డలకు కృప సంరక్షణలు వాగ్దానం చేశాడంటే దానికి కారణం వారు ఎదుర్కోడానికి బలమైన దుష్ట శక్తులుండటమే. ఆ శక్తులు ఆసంఖ్యాకంగా ఉన్నాయి. కృతనిశ్చయంతో అవిశ్రాంతంగా పని చేస్తున్నాయి. ప్రమాదభరితమైన వాటి శక్తిని గూర్చి ఎవరూ అజ్ఞానంగా ఉదాసీనంగా ఉండటం క్షేమం కాదు. 
    

    
      
    

    
      స్వభావం, శక్తి, మహిమ విషయాల్లో దురాత్మలు దేవుని రాయబారులైన పరిశుద్ధ దూతలతో సమానులు. ఆదిలో దురాత్మలు కూడా పాపరహితులుగా సృష్టి అయినవారే. కాని పాపం వలన పతనమొంది దేవునిని ఆ గౌరవ పర్చటానికి మానవులను నాశనం చేయటానికి సంఘటితమయ్యారు. సాతాను తిరుగుబాటులో అతనితో చేతులు కలిపారు. సాతానుతోపాటు పరలోకం నుంచి బహిష్కృతులయ్యారు. అప్పటినుంచి దేవుని అధికారానికి వ్యతిరేకంగా యుగయుగాలుగా సాగుతున్న పోరాటంలో అతనికి సహకరిస్తూ వ్యవహరిస్తున్నారు. వారి కూటమి, ప్రభుత్వం, హోదా, స్థాయిలు, మేధ కుటిలత, మానవుల శాంతి ఆనందాలను నాశనం చేయటానికి వారి కుతంత్రాల్ని గురించి లేఖనం వివరిస్తున్నది. 
    

    
      
    

    
      పాతనిబంధన చరిత్రలో వారి ఉనికి, కార్యకలాపాలను గురించి అంతంత మాత్రం సమాచారమే ఉన్నది. కాని క్రీస్తు కాలంలో దురాత్మల శక్తి ప్రభావాలు పెద్ద ఎత్తున ప్రదర్శితమయ్యాయి. మానవ రక్షణ కోసం ఏర్పాటైన ప్రణాళికను అమలుపర్చటానికి క్రీస్తు వచ్చాడు. లోకాన్ని నియంత్రిచే హక్కు తనకున్నదని చూపించుకోటానికి సాతాను కృతనిశ్చయంతో ఉన్నాడు. పాలస్తీనా దేశంలో తప్ప లోకంలో ప్రతీచోటా విగ్రహారాధనను జయప్రదంగా స్థాపించాడు. శోధకుని ప్రాబల్యానికి పూర్తిగా లొంగని ఒకే ఒకదేశమైన పాలస్తీనా ప్రజలకు పరలోక సంబంధమైన వెలుగును అందించటానికి క్రీస్తు వచ్చాడు. ఇక్కడ ప్రాబల్యం కోసం రెండు అధికారాలు పోటీపడ్డాయి. తాను అనుగ్రహించే క్షమాపణను సమాధానాన్ని అంగీకరించడంటూ యేసు చేతులు చాపి ప్రజలను ఆహ్వానిస్తున్నాడు. తమ కున్నది పరిమితులుగల ప్రాబల్యం మాత్రమే అని, క్రీస్తు ఉద్యమం విజయవంతమైతే తమ అధికారం అంతమొందుతుందని అంధకారశక్తులు గ్రహించాయి. బంధించి ఉన్న సింహంలా సాతాను రెచ్చిపోయాడు. ప్రజల దేహాలపైన ఆత్మలపైన తన ప్రతాపాన్ని ప్రదర్శించాడు. 
    

    
      
    

    
      మనుషుల్ని దయ్యాలు పట్టటం గురించి నూతన నిబంధన స్పష్టంగా చెబుతున్నది. ఆ బాధకు గురి అయిన వ్యక్తులు స్వాభావిక కారణాలవల్ల వచ్చిన వ్యాధితో మాత్రమే బాధపడేవారు కాదు. తాను పరిశీలిస్తున్న స్థితిని గూర్చి క్రీస్తుకు సంపూర్ణ అవగాహన ఉండేది. దురాత్మల ప్రత్యక్ష ఉనికిని, ప్రాతినిధ్యాన్ని ఆయన గుర్తించేవాడు. దురాత్మల సంఖ్య, శక్తి, వాటి వలన జరిగేహాని, ఆయన దయాళుత్వం-వీటికి చక్కని ఉదాహరణ గెరాసెనుల దేశంలో దయ్యాలు పట్టినవారి స్వస్థతను గూర్చిన లేఖన కథనంలో చూడగలం. పాపం, ఆ పిచ్చివాడు గిలగిల కొట్టుకొంటూ నురుగలు కక్కుతూ అడ్డూ ఆపూ లేకుండా విరుచుకు పడూ, పెద్దకేకలు వేస్తూ, తనకు తాను హాని చేసుకొంటూ, వచ్చేవారికీ, పోయేవారికీ ప్రమాదకరంగా పరిణమించాడు. రక్తం కారుతూ వికృతంగా ఉన్నవారి దేహాలు, వాలకాలు సాతానుకి అమితానందం కలిగించాయి. వారిని అదుపుచేస్తున్న ఒక అపవిత్రాత్మ “నాపేరు సేన. ఏలయనగా మేము అనేకులము” అని చెప్పింది. మార్కు 5:9. రోమా సైన్యంలో సేన అంటే మూడువేల నుంచి ఐదు వేల మంది అని భావం. సాతాను కూడా తన బలగాలను కంపెనీలుగా వ్యవస్థీకరిస్తాడు. ఒక కంపెనీకి చెందిన అపవిత్రాత్మలు ఒక సేనకు తక్కువ గాకుండా ఉంటాయి. 
    

    
      
    

    
      యేసు ఆదేశమివ్వగా దురాత్మలు బాధితుల్ని రక్షకుని పాదాల చెంత విడిచి వెళ్లిపోయాయి. వారు నిర్మలంగా ప్రశాంతంగా తెలివి కలిగి ఉన్నారు. ఆ అపవిత్రాత్మలు పందులమందలోపడి సముద్రంలో మునిగిపోవటానికి సమ్మతి పొందాయి. కాగా గెరాసేనులకు క్రీస్తు ఇచ్చే దీవెనలకన్నా పందుల నష్టమే ప్రధానమయ్యింది. స్వస్థత కూర్చే దైవాన్ని వెళ్లిపోవలసిందిగా కోరారు. సాతాను కోరుకొన్నదీ ఇదే. తమ నష్టానికి హేతువు యేసే అని నిందించి ప్రజల్లో భయాలను పుట్టించి వారు ఆయన చెప్పిన మాటల్ని, వినకుండా చేశాడు సాతాను. నష్టం, దురదృష్టం, బాధ వీటికి అసలు కారకులైన తన అనుచరులను తన్నుతాను విడిచిపెట్టి క్రైస్తవులను నిందించటం సాతానుకి పరిపాటి. 
    

    
      
    

    
      అయితే క్రీస్తు ఉద్దేశాలకు గండిపడలేదు. లాభంకోసం ఆ అపవిత్ర జంతువులను పెంచుతున్న యూదులకు చెంప పెట్టుగా దురాత్మలు పందుల్ని నాశనం చేయటాన్ని ఆయన అనుమతించాడు. క్రీస్తు అదుపుచేసి ఉండకపోతే పందులనే కాదు వాటి కాపలాదారుల్ని, సొంతదారుల్ని కూడా ఆ దయ్యాలు సముద్రంలో ముంచివేసేవే. కాపలా దారులు సొంతదారుల పరిరక్షణ ఆయన శక్తి మూలంగానే జరిగింది. దయగల ప్రభువే వారిని రక్షించాడు. మానవులపట్ల జంతువుల పట్ల సాతాను కాఠిన్యాన్ని శిష్యులు వీక్షించేందుకు ఈ సంఘటన ఏర్పాటయ్యింది. సాతాను దుస్తంత్రాల వల్ల తన శిష్యులు మోసపోయి పడిపోకుండేందుకుగాను తాము ఎదుర్కోవలసి ఉన్న శత్రువును గురించి వారికి పరిజ్ఞానం ఉండాలన్నది రక్షకుని ఉద్దేశం. సాతాను బందీలుగా ఉన్న ప్రజలను విడిపించటానికి తనకున్న శక్తిని ఆ ప్రాంతపు ప్రజలు వీక్షించాలన్నది కూడా ఆయన పరమోద్దేశం. యేసు అక్కడ నుంచి వెళ్లిపోయి నప్పటికినీ దయ్యాల చెర నుంచి విముక్తి పొందిన వ్యక్తులు అక్కడ ఉండి రక్షకుని కృపలను ప్రజలకు చాటి చెప్పారు. 
    

    
      
    

    
      ఇలాంటి ఉదంతాల దాఖలాలు లేఖనాల్లో ఉన్నాయి. సురోఫెనికయ మహిళ కుమార్తెను బాధిస్తున్న దయ్యాన్ని యేసు తన మాటతో వెళ్లగొట్టాడు. మార్కు 7:24 30. “దయ్యము పట్టిన గుడ్డివాడును, మూగవాడును (మత్తయి 12:22.) మూగదయ్యము పట్టిన యువకుడు” (“వాని నాశనము చేయవలెనని తరచుగా అగ్నిలోను నీళ్లలోను పడద్రోయును (మార్కు 9:17 27.) “అపవిత్రమైన దయ్యపు ఆత్మ పట్టిన వాడు కపెర్నహోము సమాజమందిరములో” సబ్బాతు ప్రశాంతతను పాడుచేశాడు. (లూకా 4:3336.) కరుణామయ రక్షకుడు అందరినీ స్వస్థపర్చాడు. దాదాపు ప్రతీ సందర్భంలోనూ దయ్యాన్ని తెలివిగల వ్యక్తిగా సంబోధించి బాధిత వ్యక్తిలో నుంచి బయటికి రావలసిందిగా ఆదేశించి అతన్ని ఇక బాధపెట్టవద్దని ఆజ్ఞాపించాడు. కపెర్నహోము సమాజమందిరములోని విశ్వాసులు ఆయన మహాశక్తిని చూసి “ఇది ఎట్టిమాట? ఈయన అధికారముతోను బలముతోను అపవిత్రాత్మలకు ఆజ్ఞాపింపగానే అవి వదలిపోవుచున్ననని ఒకనితో నొకడు చెప్పుకొనిరి.” లూకా 4:36. 
    

    
      
    

    
      దయ్యాలు పట్టిన వ్యక్తులు ఎంతో బాధాకరమైన పరిస్థితిలో ఉన్నట్లు తరుచు వ్యక్తమవుతుండేది. అయినా ఈ నిబంధనకు కొన్ని మినహాయింపులున్నాయి. మాసవాతీతమైన శక్తిని సంపాదించేందుకు కొందరు సాతాను ప్రభావాన్ని స్వాగతించే వారు. స్వాభావికంగా వీరికి దయ్యాలతో ఎలాంటి సంఘర్షణాలేదు. వ్యర్ధమైన కలలు కని సోదె చెప్పిన సీమోను, గారడివాడైన ఎలిమ, ఫిలిప్పులో పౌలు సీలలను వెంబడించిన యువతి ఈ తరగతికి చెందినవారే. 
    

    
      
    

    
      ప్రత్యక్ష లేఖన నిదర్శనం సమృద్ధిగా ఉన్నప్పటికీ సాతాను అతని భ్రష్ట దూతల ఉనికిని ఉపేక్షించేవారు, అపవిత్రాత్మల ప్రభావం వలన ఏర్పడే ప్రమాదంలో ఉన్నారు. వారి జిత్తులను మనం గ్రహించనంతకాలం వారిదే పైచేయిగా ఉంటుంది. తమ ఆత్మప్రబోధాన్ననుసరిస్తున్నామని భావించే అనేకులు అపవిత్రాత్మల సలహాలను పాటిస్తారు. ఇందువల్లనే లోకాంతం సమీపమయ్యేకొద్ది ప్రజలను మోసగించి నాశనం చేసే తన పనిలో సాతాను నిమగ్నమై ఉన్న తరుణంలో సాతాను అనేవాడు లేడన్న తప్పుడు అభిప్రాయాన్ని ప్రచారం చేస్తాడు. తాను కనపడకుండా, తన పనులను తెలియనీయకుండా వ్యవహరించటమే అతని విధానం. 
    

    
      
    

    
      తన కుతంత్రాలను మనం పసికట్టటమున్న అంశంకన్న సాతానుకి కంపరం పుట్టించే అంశం మరొకటి ఉండదు. తన వాస్తవిక ప్రవర్తనను, ఉద్దేశాలను మరుగు పర్చుకోటానికిగాను తనను ప్రజలు ఎగతాళి చేయటానికి, ధిక్కరించటానికి సరిపడే విధంగానే తన్నుతాను ప్రదర్శించుకొంటాడు. నవ్వు లేదా అసహ్యం పుట్టించే వ్యక్తిగా, కురూపిగా, సగం జంతువు సగం మనిషిగా చిత్రాలలో కనబడటం అతనికి చాలా యిష్టం. తెలివిగల వారులో విద్యావంతులుగా తమ్మును తాము పరిగణించుకొనేవారిగా ఛలోక్తులతో అపహాస్యంలో తన పేరును ఉపయోగించటం విని అతనెంతో సంతోషిస్తాడు. 
    

    
      
    

    
      అతను తన్నుతాను అంత తెలివిగా మరుగుపర్చుకొన్నాడు కాబట్టి అలాంటి వ్యక్తి వున్నాడా? అన్న ప్రశ్న ఎక్కువగా వినబడున్నది. సరళమైన లేఖన సత్యాలు అవాస్తవాలని బోధించే సిద్ధాంతాన్ని మతపరమైన ప్రపంచం అంగీకరించటం సాతాను సాధిస్తున్న విజయానికి నిదర్శనం. తన ప్రభావాన్ని గుర్తించని మనుషుల మనసుల్ని సాతాను తక్షణమే అదుపు చేయగలడు కాబట్టి అతను చేసే ప్రమాదకరమైన పని గురించి, అతని రహస్య బలగాలను గురించి తెలిపి తద్వారా మనం ఆతని దాడులు గురించి అప్రమత్తంగా ఉండేందుకు దైవ వాక్యం మనకు ఎన్నో సాదృశ్యాలిస్తున్నది. 
    

    
      
    

    
      రక్షకుని అనన్య సాధ్యమైన శక్తికింద ఆశ్రయం, విడుదల పొందగలగటమన్న హామీ మనకు లేకపోతే, సాతాను అతని అనుచరగణం తాలూకు శక్తి, వారు చేసే హాని మసకు ఆందోళన కలిగించటం సహజమే. దుష్టుల నుంచి ఆస్తిని ప్రాణాలను కాపాడుకోటానికి, బోల్టులు, తాళాలతో ఇళ్లను భద్రపర్చుకొంటాం. కాని మనల్ని స్వాధీనపర్చుకోటానికి నిత్యము ప్రయత్నించే దుష్టదూతల గురించి ఆలోచించం. మన స్వశక్తితో వారి దాడుల్ని ఎదుర్కోలేం. ఆ దాడుల్ని మనం తిప్పికొట్టలేం కూడా. మనం అనుమతిస్తే వారు మన మనసుల్ని తప్పుదారి పట్టిస్తారు. మనల్ని శారీరకంగా హింసిస్తారు. మన ఆస్తిని ధ్వంసం చేస్తారు. మన జీవితాన్ని నాశనం చేస్తారు. దుఃఖం, నాశనం కలిగించటంలోనే వారికి ఆనందం లభిస్తుంది. దైవ విధులను కాలరాసే, తమను దేవుడు, అపవిత్రాత్మల నియంత్రణకు విడిచిపెట్టేసే వరకు సాతాను శోధనలకు లొంగి నివసించేవారిది భయంకర పరిస్థితి. అయితే క్రీస్తును వెంబడించేవారు వాత్సల్య పూర్వకమైన ఆయన ఆలన పాలన కింద సురక్షితంగా ఉంటారు. వారిని సంరక్షించటానికి బలాధికులైన పరలోక దూతలు నియమితులవుతారు. తన ప్రజల చుట్టూ దేవుడు ఏర్పాటు చేసే రక్షణ కవచాన్ని దుష్టసాతాను ఛేదించలేడు.

      దాదాపు ఆరువేల సంవత్సరాలుగా సాగుతున్న మహా సంఘర్షణ త్వరలో సమాప్తం కానున్నది. మానవ పక్షంగా క్రీస్తు చేస్తున్న పనిని నిరర్ధకం చేయటానికి సాతాను తన ప్రయత్నాల్ని ముమ్మరం చేస్తూ మనుషుల్ని తన ఉచ్చుల్లో బంధించటానికి చూస్తున్నాడు. పాపానికి ప్రాయశ్చిత్తం ఇక వుండదు గనుక రక్షకుని విజ్ఞాపన పూర్తి అయ్యేవరకు ప్రజలను పశ్చాత్తాపం లేకుండా అజ్ఞానంలో ఉంచటమే తన లక్ష్యం. 
    

    
      
    

    
      తన శక్తిని అడ్డుకోటానికి ప్రత్యేక కృషి జరగనప్పుడు, సంఘంలోను ప్రపంచంలోను ఉదాసీనత ప్రబలినప్పుడు, సాతాను ఆందోళన చెందడు. ఎందుకంటే తన స్వాధీనంలో ఉన్న బందీలను కోల్పోయే ప్రమాదంలో ఉన్నానన్న భయం అతనికి ఉండదు. కాని నిత్యజీవానికి సంభంధించిన విషయాలపైకి దృష్టి మళ్లినప్పుడు “రక్షణ పొందుటకు నేనేమి చేయవలెను?” అని ఆత్మలు ప్రశ్నిస్తుంటే అతను ఆప్రమత్తుడై తన బలాన్ని క్రీస్తు బలానికి దీటుగా పెంచుకోటానికి, పరిశుద్ధాత్మ ప్రభావాన్ని వమ్ముచేయటానికి ప్రయత్నిస్తాడు. ఒకప్పుడు దేవదూతలు తమ్మునుతాము దేవునికి కనపర్చుకోటానికి ఆయన ముందుకు రాగా వారితోపాటు సాతాను కూడా వచ్చినట్లు లేఖనాలు చెబుతున్నాయి. దేవుని ముందు వంగి నమస్కారం చేయటానికి కాదు అతను వచ్చింది. పరిశుద్ధులకు వ్యతిరేకంగా తన కుతంత్రాన్ని అమలు పర్చటానికి పచ్చాడు. ప్రజలు దేవుని ఆరాధించటానికి సమావేశమైనప్పుడు అదే ధ్యేయంతో సాతాను కూడా హాజరవుతాడు. కంటికి కనిపించకపోయినప్పటికీ ఆరాధకుల మనసులను నియంత్రించటానికి అతను శాయశక్తుల కృషిచేస్తాడు. నిపుణ సేనాధిపతి వలే అతను తన ప్రణాళికల్ని ముందే రూపొందించుకుంటాడు. దైవ సేవకుడు లేఖన పరిశోధన చేయటం చూసినప్పుడు, ఆ బోధకుడు ప్రజలకు బోధించాల్సిన అంశాన్ని అతను గమనిస్తాడు. అప్పుడు తాను ఎవరిని వంచింప జూస్తున్నాడో వారికి ఆ వర్తమానం చేరకుండా పరిస్థితులను అదుపుచేయటానికి తన శక్తి యుక్తులన్నింటిని ఉపయోగిస్తాడు. ఆ హెచ్చరిక ఎంతో అవసరమైన వ్యక్తిని ఏదో వ్యాపార వ్యవహారంలోకి ఆకర్షించటమో లేక తన జీవితానికి జీవార్ధమైన జీవపు వాసన కాగల ఆమాటలు వినకుండా ఇంకోరకంగా తప్పించటమో చేస్తాడు. 
    

    
      
    

    
      ప్రజలను ఆవరించిన ఆధ్యాత్మిక అంధకారాన్ని చూసి దైవ సేవకులు హృదయ భారంతో నిండి ఉండటం సాతాను చూస్తాడు. ప్రబలంగా ఉన్న ఆ ఉదాసీనతను అజాగ్రత్తను, సోమరితనాన్ని తొలగించటానికి దైవ కృపకోసం శక్తికోసం వారు చేసే ప్రార్ధనలు వింటాడు. అంతట రెండంతల ఉత్సాహంతో తన వంచన కళలను ఆచరణలో పెట్టాడు. మనుషుల్ని భోజనం విషయంలో శోధించి భోజన ప్రియుల్ని చేస్తాడు. ఇతర రకాల సుఖభోగాలకు నడిపించి వారు నేర్చుకోవలసిన విషయాలు వినిపించకుండా వారి మానసిక శక్తులను మొద్దుబార్చుతాడు. 
    

    
      
    

    
      ప్రార్ధనను వాక్య పఠనాన్ని నిర్లక్ష్యం చేయటానికి సాతాను ఎంతమందిని నడిపించగలడో వారందరూ అతని దాడులకు లొంగిపోతారు. అందుచేత వారి మనసుల్ని ఆకట్టుకోటానికి ఎన్నెన్నో కుతంత్రాలు పన్నుతాడు. భక్తి పరులమని చెప్పుకొనే ప్రజలు కొందరున్నారు. వారు సత్యాన్ని తెలుసుకోటానికి క్రీస్తును వెంబడించే బదులు తమకు కిట్టని వారిలో ఏదో ప్రవర్తన లోపాన్ని లేదా విశ్వాస దోషాన్ని కనుగోటమే తమ మతమున్నట్లు వ్యవహరిస్తారు. అలాంటివారు సాతానుకి కుడిభుజం. సహోదరులను నిందించే వారికి కొదువలేదు. దేవుడు పని చేస్తున్న తరుణంలో, ఆయన సేవకులు ఆయనను కొనియాడుతున్న సమయంలో వారు చురుకుగా పని చేస్తారు. సత్యాన్ని ప్రేమించి అనుసరించే వారి మాటలకు తప్పుడు అర్ధాలు తీస్తారు. సేవా తత్పరులు, స్వార్ధరహితులు ఉత్సాహవంతులు అయిన దైవ సేవకులను వారు మోసగాళ్లుగానో మోసపోయిన వాళ్లగానో ప్రచారం చేస్తారు. ప్రతీ మంచి పనికి దురుద్దేశాలు అట్టగట్టటం, వ్యంగ్యదూషణలు ప్రచారం చేయటం, యువత మనస్సుల్లో అనుమానాలు రేపటం ... ఇదే వారు చేసేపని. పవిత్రమైన, నీతిమంతమైన పనులను అసత్యమైన, మోసపూరితమైన కార్యాలుగా చిత్రించటానికి కృషిచేస్తారు. 
    

    
      
    

    
      కాగా వారి విషయంలో ఎవరూ మోసపోవలసిన అవసరం లేదు. వారు ఎవరి పిల్లలో, ఎవరి మాదిరిని వారు అనుసరిస్తున్నారో ఎవరి పని వారు చేస్తున్నారో బాహాటంగా కనిపిస్తున్నదే. “వారి ఫలముల వలన మీరు వారిని తెలిసికొందురు” మత్తయి 7:16. వారి క్రియలు సాతాను క్రియల వంటివి. సాతాను అపవాది, మన సహోదరులమీద నేరము మోపువాడు ” ప్రకటన 12:10. 
    

    
      
    

    
      ఆత్మలను తన ఉచ్చులో బిగించటానికిగాను ప్రతీ విధమైన అసత్యం బోధించటానికి సాతానుకి ప్రతినిధులు అనేకులున్నారు. అతను మోసగించేవారి రుచులు అభిరుచులనుబట్టి వారు తప్పుడు సిద్ధాంతాలు రూపొందిస్తారు. దైవకార్య పురోగమనానికి చేయూతనిచ్చే విశ్వాసుల్ని అడ్డుకొనేందుకు సందేహం అపనమ్మకం ప్రోత్సహించి అపనమ్మకస్తుల్ని సంఘంలో ప్రవేశపెట్టటం సాతాను ఎత్తుగడ. దేవుని మీద గాని దైవవాక్యం మీదగాని యధార్ధమైన విశ్వాసం లేనివారెందరో కొన్ని సత్యాలను అంగీకరించి క్రైస్తవులుగా చెలామణి అవుతున్నారు. ఈ రకంగా వారు తమ అబద్ధ బోధలను లేఖన సిద్ధాంతాలుగా సంఘంలో ప్రవేశపెడున్నారు. 
    

    
      
    

    
      మనుషులు ఏమి నమ్ముతున్నారన్నది ఏమంత ప్రాముఖ్యం కాదన్నది సాతాను జయప్రదంగా సాగిస్తున్న మోసాల్లో ఒకటి. ప్రజలు సత్యాన్ని ప్రేమించి అంగీకరిస్తే అది వారి ఆత్మను పవిత్రపర్చుతుందని అతనికి తెలుసు. అందుచేత అతను తప్పుడు సిద్ధాంతాలను గాధలను వేరే సువార్తను సత్యం స్థానంలో ప్రవేశపెట్టటానికి సర్వదా ప్రయత్నిస్తాడు. దైవసేవకులు అబద్ధ బోధకులతో ఆది నుంచి పోరాడుతూ వచ్చారు. ప్రజలను దైవ వాక్యం నుంచి మళ్లించే వ్యక్తుల్ని దుర్మార్గులుగా మాత్రమేగాక ఆత్మకు నాశనానికి నడిపే అసత్య ప్రబోధకులుగా పరిగణించి ఏలీయా, యిర్మీయా, పౌలు తీవ్రంగా వ్యతిరేకించారు. మత విశ్వాసం అప్రాముఖ్యమని పరిగణించే స్వాతంత్ర్యాన్ని ఈ సత్యప్రబోధకులు సమర్ధించలేదు. 
    

    
      
    

    
      క్రైస్తవ లోకంలో ప్రబలుతున్న లేఖన వ్యాఖ్యానాలు, మత విశ్వాసం సంబంధంగా అనేక పరస్పర విరుద్ధ సిద్ధాంతాలు మన బద్ద విరోధి అయిన సాతాను పనే. క్రైస్తవలోకంలోని సంఘాల్లో చోటుచేసుకొన్న అనైక్యతకు, విభజనకు కారణం ఒక ప్రియమైన సిద్ధాంతాన్ని సమర్ధించటానికి లేఖనాలను వక్రీకరించే దురాచారమే అనాలి. దైవ చిత్తమేమిటో తెలుసుకోటానికి దీనమనసుతో దైవవాక్యం అధ్యయనం చేసే బదులు ఏదో విచిత్ర సమాచారాన్ని, మూల విషయాన్ని కనుగోటానికి అనేకులు ప్రయత్నిస్తారు. 
    

    
      
    

    
      తప్పుడు సిద్ధాంతాలను అక్రైస్తవ ఆచారాలను కొనసాగించేందుకు కొందరు లేఖన భాగాలను సందర్భంతో సంబంధం లేకుండా విడదీసి బహుశా ఒక వచనంలోని సగభాగాన్ని మాత్రమే ఉటంకిస్తూ మిగిలిన వాక్యభాగాన్ని విడిచి పెడ్తారు. మిగిలిన వాక్యభాగం వ్యతిరేక భావమని సూచిస్తుంది. పాము వంటి కపట బుదితో తమ శరీరేచ్ఛలకు అనుగుణంగా పొంతనలేని వాక్య ఖండాలను ఉటంకిస్తారు. అనేకులు ఈ విధంగా దైవ వాక్యాన్ని తెలిసే వక్రీకరిస్తారు. పటుతరమైన ఊహ గల మరి కొందరు పరిశుద్ధ లేఖనాల్లోని గుర్తులు సంకేతాలను తీసుకొని వాటికి తమ ఊహకు అనుగుణంగా అర్థం చెబుతారు. లేఖనమే లేఖనానికి అర్ధం చెబుతుందన్న విషయాన్ని విస్మరించి వారు తమ చాపల్యాలే బైబిలు బోధనలని ప్రబోధిస్తారు. 
    

    
      
    

    
      లేఖన పఠనం ప్రార్ధన పూర్వకంగాను, వినయమనసుతోను, నేర్చుకోవాలన్న కోరికతోను సాగకపోతే అతి స్పష్టమైన మిక్కిలి సామాన్యమైన వాక్యభాగాలే కాక మిక్కిలి కష్టమైన వాటి అవగాహన వక్రమారం పడుతుంది. పోపుమత నాయకులు తమ ఉద్దేశాలకు సరిపడే లేఖన భాగాలను ఎంపిక చేసుకొని తమకు అనుకూలమైన విధంగా అర్ధం చెప్పి అప్పుడు ప్రజలకు బోధించేవారు. తమంతటతాము బైబిలు చదివి దానిలోని పరిశుద్ధ సత్యాలను అవగాహన చేసుకోటానికి ప్రజలను అనుమతించేవారు కాదు. బైబిలును యథాతథంగా ప్రజలకు ఇవ్వాలి. బైబిలుకి ఈ విధంగా అపార్థం చెప్పేకన్నా అసలు బైబిలు ఉపదేశం ఇవ్వకుండటం ఎంతో మేలు. 
    

    
      
    

    
      తమ సృష్టికర్త చిత్తమేంటో తెలుసుకోవాలని ఆశించే ప్రజలందరి కోసం బైబిలు రూపొందింది. దేవుడు స్థిరమైన ప్రవచన వాక్యాన్ని మానవుల కిచ్చాడు. కొద్ది కాలంలోనే సంభవించనున్న సంగతులను దానియేలుకి యోహానుకి తెలియజేసేందుకు దేవదూతలు వచ్చారు. స్వయాన క్రీస్తే వచ్చాడు. మన రక్షణను గూర్చిన ప్రాముఖ్యమైన విషయాల్ని మర్మాలుగా మిగిలిపోనివ్వలేదు. సత్యాన్ని వెదకే యధార్ధ హృదయుల్ని గలిబిలి పరిచే విధంగానో తప్పుదారి పట్టించే విధంగానో అవి వెల్లడి కాలేదు. ప్రవక్త హబక్కూకు పరిముఖంగా ప్రభువిలా అంటున్నాడు, “చదువు వాడు పరుగెత్తుచు చదువ వీలగునట్లు నీవు ఆ దర్శన విషయములను పలక మీద స్పష్టముగా వ్రాయుము.” హబక్కూకు 2:2. భక్తి గల చిత్తంతో పఠించే వారందరికీ దైవ వాక్యం స్పష్టంగా బోధ పడుంది. చిత్తశుద్ధిగల ప్రతి వ్యక్తి సత్యాన్ని కనుగొంటాడు. “నీతిమంతుల కొరకు వెలుగు... విత్తబడి యున్నది. ” కీర్తనలు 97:11. గుప్త ధననిధి కోసం వెదకినట్లు సంఘ సభ్యులు సత్యం కోసం వెదకితే తప్ప ఏ సంఘమూ పరిశుద్ధతలో ప్రగతి సాధించలేదు. 
    

    
      
    

    
      “దాతృత్వ ” నినాదంతో తన కుయుక్తులతో ప్రజల్ని అంధుల్ని చేసి తన లక్ష్యాన్ని సాధించటానికి సాతాను ఎల్లప్పుడు కృషిచేస్తున్నాడు. బైబిలుకి ప్రత్యామ్నాయంగా మానవ ఊహాగానాలను నిలపటంలో అతను విజయం సాధించినప్పుడు దైవ ధర్మశాస్త్రాన్ని తోసిపుచ్చటం జరుగుతుంది. స్వతంత్రులమని చెప్పుకొంటున్నప్పటికీ సంఘాలు పాప దాస్యం కిందే కొనసాగుతున్నాయి. 
    

    
      
    

    
      శాస్త్ర పరిశోధన అనేకులకు శాపంగా మారింది. శాస్త్రపరమైన , కళాపరమైన ఆవిష్కరణల విషయంలో వరదవలె సమాచార విస్తరణను ఏర్పాటు చేశాడు దేవుడు. కాగా శాస్త్రానికి దైవ చిత్త ప్రకటనకు మధ్యగల సంబంధాన్ని పరిశోధించి గ్రహించటంలో దైవవాక్య మార్గ నిర్వేశం లేకుండా ఉద్దండ మేధావులకు కూడా సాధ్యంకాదు. 
    

    
      
    

    
      ప్రాపంచిక విషయాల్లోనేంటి అధ్యాత్మిక విషయాల్లోనేంటి మానవుడి జ్ఞానం పాక్షికం, అసంపూర్ణం. అందునుబట్టి అనేకులు శాస్త్రానికి లేఖనాలకి మధ్య గల బాంధవ్యాన్ని గ్రహించలేక పోతున్నారు. అనేకమంది సిద్ధాంతాలను, ఊహాగానాలను శాస్త్రపరమైన సత్యాలుగా అంగీకరిస్తారు. దైవ వాక్కుల్ని “జ్ఞానమని తప్పుగా చెప్పబడిన” విషయాలను బట్టి పరీక్షించాలని భావిస్తారు. 1 తిమోథి 6:20. సృష్టికర్త కార్యాలు వారి అవగాహనకు అతీతంగా ఉంటాయి. ఈ ప్రకృతి నియమాలను వారు విశదీకరించలేరుగనుక బైబిలు చరిత్ర విశ్వసనీయతను శంకిస్తారు. పాతకొత్త నిబంధనల విశ్వసనీయతను ప్రశ్నించే వారు మరో అడుగు ముందుకు వేసి దేవుని ఉనికిని సందేహించి ప్రకృతికి నిరవధిక శక్తిని ఆపాదిస్తారు. 
    

    
      
    

    
      ఈ విధంగా అనేకులు విశ్వాసం విషయంలో తప్పటడుగు వేసి సాతాను మోసాలకు లోనవుతారు. మనుషులు తమ సృష్టికర్తకన్నా జ్ఞానవంతులు కావటానికి ప్రయత్నిస్తున్నారు. భవిష్యత్తులో ఎన్ని యుగాలకైన వీడని మర్మాలను పరిశోధించి వివరించటానికి మానవ తత్వశాస్త్రం ప్రయత్నిస్తున్నది. తనను గురించి, తన ఉద్దేశాలగురించి దేవుడు ఏమి చెప్పాడో అన్నది మనుషులు పరిశోధించి, అవగాహన చేసుకొంటే, వారికి యెహోవా మహిమౌన్నత్యాల్ని శక్తిని గ్రహించే దృష్టి లభిస్తుంది. అప్పుడు వారు తమ అప్రాధాన్యతను గుర్తించి, తమ నిమిత్తం తమ బిడ్డల నిమిత్తం దేవుడు ఏమైతే వెల్లడి చేశాడో దానితోనే తృప్తి చెందుతారు. 
    

    
      
    

    
      దేవుడు ఏది బయలుపర్చలేదో, ఏది మనం అవగాహన చేసుకోవాలని ఉద్దేశించలేదో దాన్ని మనుషులు వెదకి పట్టుకొని దానిపై ఊహాగానాలు చేసేందుకు వారిని మోసగించటమన్నది సాతాను పెద్ద ఎత్తుగడ. ఇలా చేసే లూసీఫర్ పరలోకంలోతన స్థానాన్ని పోగొట్టుకొన్నాడు. దేవుడు తన ఆంతర్యాలన్నింటిని తనకు తెలియజేయలేదన్న గుర్రుతో తనకు నియమితమైన ఉన్నత హోదాకు సంబంధించిన బాధ్యతల్ని సుతరామూ లెక్కచేయలేదు. తన అదుపులో చెప్పుచేతల్లో ఉన్న దూతలలో అదే అసంతృప్తిని పుట్టించి వారి పతనానికి కారకుడయ్యాడు. ఇప్పుడు అదే స్వభావాన్ని మనుషుల మనసుల్లో పెంపొందించి దేవుని ఆజ్ఞల్ని మీరేటట్లు వారిని అపమార్గం పట్టిస్తున్నాడు. 
    

    
      
    

    
      బైబిలు బోధించే సరళమైన సత్యాలను, విమర్శించే సత్యాలను అంగీకరించని వారు తమ అంతరాత్మలను శాంతపర్చే కట్టుకథల కోసం నిత్యం అన్వేషిస్తారు. ఆధ్యాత్మికం గాను, త్యాగశీలత, వినయమనసు విషయాల్లోను సిద్ధాంతాలు ఎంత నామ మాత్రంగా ఉంటే ప్రజలు అంత ఆప్యాయంగా వాటిని అంగీకరింటం జరుగుతుంది. ఈ వ్యక్తులు తమ శరీరేచ్ఛల్ని తీర్చుకోటానికి మానసిక శక్తులను దుర్వినియోగం చేస్తారు. దైవ మార్గ దర్శకత్వం కోసం విరిగినలిగిన హృదయంతోను ప్రార్ధనతోను లేఖన పరిశోధన జరపటానికి తమ అహం అడ్డుతగులుతున్నందు వల్ల మోసం నుంచి వారికి కాపుదల కొరపడుతున్నది. వారి హృదయ వాంఛలు తీర్చటానికి సాతాను ఉరకలు వేస్తుంటాడు. సత్యం స్థానే తన మోసాలను వారికి అందజేస్తాడు. మానవ మనసులపై పోపుల మతం ఈ విధంగానే అదుపు సాధించింది. అది శ్రమతో కూడిన పని కాబట్టి ప్రొటస్టాంటులు అదే మార్గాన్ని అనుసరిస్తున్నారు. సదుపాయాన్ని, విధానాన్ని దృష్టిలో ఉంచుకొని దైవ వాక్య పఠనాన్ని అలక్ష్యం చేసేవారంతా లోకంతో భేదించకుండా ఉండేందుకు సత్యానికి బదులు నాశనకరమైన దుర్బోధను అంగీకరిస్తారు. ఒక మోసాన్ని భీతితో పరికించే వ్యక్తి ఇంకొక మోసాన్ని సులువుగా అంగీకరిస్తాడు. “దుర్నీతిని పుట్టించు సమస్త మోసముతోను నశించుచున్న ” వారిని గురించి ప్రస్తావిస్తూ అపోస్తలుడైన పౌలు ఇలా అంటున్నాడు. “ఇందుచేత సత్యమును నమ్మక దుర్నీతియందు అభిలాషగల వారందరును శిక్షావిధి పొందుటకై అబద్ధమును నమ్మునట్లు మోసముచేయు శక్తిని దేవుడు వారికి పంపుచున్నాడు.” 2 థెస్స 2:1012. మన ముందు ఇలాంటి హెచ్చరిక ఉండగా సిద్ధాంతాల పరంగా మనం జాగ్రత్తగా ఉండటం మంచిది. 
    

    
      
    

    
      ఈ గొప్ప వంచకుడి మోసాల్లో మిక్కిలి విజయవంతమైనవి భూతమత బోధనలు, భూత మత అబద్ద అద్భుతాలు. వెలుగుదూత వేషం ధరించి, అనుమానించని తావుల్లో తన ఉచ్చులను అతను అమర్చుతాడు. అవగాహన కోసం ప్రార్థనచేసి, మనుషులు దైవ వాక్యాన్ని పఠిస్తే, వారు చీకటిలో ఉండాల్సిన అవసరంగాని, తప్పుడు సిద్ధాంతాలను అంగీకరించాల్సిన అవసరంగాని వుండదు. సత్యాన్ని నిరాకరిస్తే వారు మోసాలకు ఆహుతి అయిపోతారు. 
    

    
      
    

    
      క్రీస్తు దేవుడు కాడని ఈ లోకంలోకి రాకపూర్వం ఆయన ఉనికిలోనే లేడని బోధించేది ఇంకొక ప్రమాదకరమైన సిద్ధాంతం. బైబిలును విశ్వసిస్తున్నట్లు చెప్పుకొనే వారిలో అనేకులు ఈ సిద్ధాంతాన్ని ఆమోదిస్తున్నారు. అయినా తండ్రితో క్రీస్తు సంబంధాన్ని గురించి, ఆయన ప్రవర్తనను గురించిన ఆయన పూర్వ ఉనికిని గురించిన సత్యాలను అది వ్యతిరేకిస్తున్నది. లేఖనాల్ని వక్రీకరిస్తున్నది గనుక అది అంగీకార యోగ్యం కాదు. అది విమోచన కార్యాన్ని గూర్చి మానవులకు తక్కువ అభిప్రాయాన్ని కలిగించటమేగాక బైబిలు దేవుని మూలంగా కలిగిన వాక్యమన్న విశ్వాసాన్ని బలహీన పర్చుతుంది. దీన్ని అపాయకరమైన సిద్ధాంతంగా మార్చి ఆచరణ పరంగా నిరుపయోగం చేస్తున్నది. ఎవరైనా క్రీస్తు దేవత్వాన్ని తోసిపుచ్చితే వారితో ఆ విషయాన్ని వాదించటం నిరర్ధకం. ఎంత బలమైన వాదనైనా వారిని మార్చటం కష్టం. “ప్రకృతి సంభంధియైన మనుష్యుడు దేవుని ఆత్మ విషయములను అంగీకరింపడు. అవి అతనికి వెళ్లి తనముగా ఉన్నవి. అవి ఆత్మానుభవము చేతనే వివేచింపదగును గనుక అతడు వాటిని గ్రహింపజాలడు” 1 కొరింథి 2:14. ఈ పోరపాటులో ఉన్నవారికి క్రీస్తు ప్రవర్తన గురించి ఆయన పరిచర్యను గురించి మానవ రక్షణార్ధం దేవుని రక్షణ ప్రణాళికను గురించి నిజమైన అభిప్రాయం ఉండటం సాధ్యం కాదు. 
    

    
      
    

    
      ప్రమాదభరితమైన మరోపొరపాటు వ్యక్తిగత జీవిగా సాతాను ఉనికిలో లేడని, మానవుడి దురాలోచనలకు, కోరికలకు ప్రతీకగా లేఖనం ఆ పేరును ఉపయోగించటం జరిగిందని నమ్మటం. క్రీస్తు రెండో రాకడ అంటే ప్రతీ వ్యక్తి మరణించేటప్పుడు ఆయన రావటమని ప్రసంగ వేదికల నుంచి బోధిస్తున్నారు. క్రీస్తు వ్యక్తిగతంగా మేఘాలలో రావటమన్న అంశం మానవుల మనస్సులను మళ్లించటానికి సాతాను పన్నిన పన్నాగం. ఎన్నో సంవత్సరాలుగా సాతాను ఇలా ప్రచారం చేస్తున్నాడు, “ఇదిగో క్రీస్తు ఇక్కడ ఉన్నాడు” (మత్తయి 24:23-26). ఈ మోసాన్ని నమ్మి అనేక ఆత్మలు నశించిపోయాయి. 
    

    
      
    

    
      ఇంకా, ప్రార్థన ప్రాముఖ్యం కాదని లోక జ్ఞానం ప్రభోధిస్తున్నది. ప్రార్థనకు నిజమైన జవాబు ఉండదని శాస్త్రజ్ఞులు వాదిస్తున్నారు. ఇది శాస్త్ర నియమానికి విరుద్ధమని, ఆద్భుత కార్యాలు అన్నవి లేవని వారి వాదన. విశ్వం నిర్దిష్టమైన నిబంధనల ప్రకారం నడుస్తుందని, వాటికి విరుద్ధంగా దేవుడు కూడా ఏమీచేయడని వారంటున్నారు. దైవ నిబంధనలు దేవునికే స్వేచ్ఛలేకుండా చేస్తాయన్నట్లు దేవుడు తన చట్టాలకు బందీ అయినట్లు వారు ఆయనను చిత్రిస్తున్నారు. కాని ఆ బోధ లేఖన సాక్ష్యానికి విరుద్ధంగా ఉన్నది. క్రీస్తు ప్రభువు, ఆయన శిష్యులు అద్భుతాలు చేయలేదా? ఆ రక్షకుడే నేడూ ఉన్నాడు. మనుష్యుల మధ్య శారీరకంగా నడచిన ఆ ప్రభువే నేడూ నివసిస్తున్నాడు. విశ్వాస సహిత ప్రార్ధనను వినటానికి ఆయన సంసిద్ధంగా ఉన్నాడు. స్వాభావికశక్తి మానవాతీత శక్తితో సహకరిస్తుంది. మనం అడుగనిదే ఇవ్వని దానిని విశ్వాస సహిత ప్రార్థనకు సమాధానంగా మనకనుగ్రహించటం దేవుని సంకల్పంలో భాగం. 
    

    
      
    

    
      క్రైస్తవ లోకంలో లెక్కకు మించిన సంఖ్యలో తప్పుడు సిద్ధాంతాలు విచిత్రమైన అభిప్రాయాలు చోటుచేసుకొంటున్నాయి. దైవ వాక్యం నిర్దేశించిన ఆనవాళ్లలో ఒకదానిని తొలగించటం మూలాన కలిగే దుష్ఫలితాలను అంచనావేయటం అసాధ్యం. ఇది చేయటానికి సాహసించిన బహుకొద్దిమంది ఒక సత్యాన్ని విసర్జించటంతో ఆగిపోరు. అధిక సంఖ్యాకులు ఒక దాని తర్వాత ఒకటిగా సత్యాలను విసర్జించి చివరకు నాస్తికులవుతారు. 
    

    
      
    

    
      లేఖనాలను విశ్వసించి ఉండే అనేకమందిని ప్రజారంజక వేదాంతంలోని పొరపాట్లు నాస్తికులుగా మార్చుతున్నాయి. న్యాయం, కారుణ్యం, ధార్మికత - వీటిపై ఒక వ్యక్తికున్న అభిప్రాయాలకు భిన్నంగా ఉండే సిద్ధాంతాలను ఆ వ్యక్తి అంగీకరించటం అసాధ్యం. ఇవి బైబిలు ప్రబోధాలుగా ప్రచారమవుతున్నందున అతను బైబిలును దైవ వాక్యంగా అంగీకరించటానికి నిరాకరిస్తాడు. 
    

    
      
    

    
      సాతాను సాధించదలచుకొన్న లక్ష్యం ఇదే. దేవునిపైన దేవుని వాక్యంపైన నమ్మకాన్ని నాశనం చేయటం కన్నా ఎక్కువ ఆనందాన్నిచ్చే అంశం అతనికి మరొకటి లేదు. సందేహించే ప్రజలకు సాతాను అధినాయకుడు. ప్రజలను మభ్యపెట్టి తన పక్కకు ఆకర్షించటానికి తన శక్తి మేరకు కృషి చేస్తాడు. సందేహించటం ఫ్యాషను అయ్యింది. దేవుని వాక్యాన్ని అపనమ్మకంతో పరిగణించే ప్రజల సంఖ్య పెద్దదే. దానికి వారి కారణం సాతానుకున్న కారణమే. అది పాపాన్ని విమర్శిస్తుంది. ఖండిస్తుంది. దైవ వాక్యనియమాన్ని ఆచరించటం ఇష్టంలేని వారు దాని అధికారాన్ని తోసిపుచ్చుతారు. లేఖనాలను తప్పుపట్టటానికి లేదా ప్రసంగాన్ని తప్పుపట్టటానికో వారు బైబిలు చదువుతారు లేదా ప్రసంగం వింటారు. తమ్మును తాము సమర్థించుకోటం ద్వారా లేదా బాధ్యతల్ని నిర్లక్ష్యం చేయటాన్ని సమర్ధించటం ద్వారా నాస్తికులవుతున్న వారి సంఖ్యం చిన్నది కాదు. ఇతరులు అహంభావం వల్లో సోమరితనం వల్లో నాస్తిక సూత్రాలను ఆచరిస్తారు. సుఖలాలసత్వం వల్ల జీవితంలో పేరు ప్రతిష్ఠలు సంపాదించే పని ఏదీ చేయలేక - దానికి పరిశ్రమ ఆత్మనిరసన అవసరం- బైబిలును విమర్శించటం ద్వారా గొప్ప ప్రతిభావంతులమన్న ఖ్యాతి సంపాదించటానికి ప్రయత్నిస్తారు. దైవ జ్ఞానంతో వికాసం పొందని మనుషులకు అవగాహన శక్తి ఉండదు. అందుచేత వారు విమర్శలకు దిగుతారు. అవిశ్వాసం, నాస్తికత, అపనమ్మకం పక్కన ఉండటం గొప్ప అని భావించేవారు చాలామంది. చిత్తశుద్ధి మెరుగులతో కన్పించే దాని కింద ఆత్మ విశ్వాసం, గర్వం దాగి ఆ వ్యక్తులను నడిపిస్తున్నట్లు తెలుస్తుంది. ఇతరుల మనసుల్ని గలిబిలి పర్చటానికి లేఖనంలో ఏదో కనుగోటానికి అనేకులు ముచ్చటపడ్డారు. కొందరైతే కేవలం వాదనకోసమే మొదట తప్పును సమర్థిస్తూ వాదిస్తారు. అలా చేయటం ద్వారా తాము అపవాది ఉచ్చులో చిక్కుకు పోతున్నామని గ్రహించరు. తమకు నమ్మకం లేదని బాహాటంగా వ్యక్తీకరించిన మీదట అదే స్థితిని కొనసాగించాలన్న భావన వారికి కలుగుతుంది. ఈ రీతిగా వారు భక్తిహీనులతో ఏకమై పరలోక ద్వారాలను మూసివేసుకొంటారు. 
    

    
      
    

    
      తన వాక్యం తన మూలంగానే కలిగిందనటానికి దేవుడు తన వాక్యంలో చాలినంత నిదర్శనాన్నిచ్చాడు. మన రక్షణకు సంబంధించిన గొప్ప సత్యాలు అందులో స్పష్టంగా ఉన్నాయి. యధార్థ హృదయంతో వెదకే ప్రతీవారికి లభ్యమయ్యే పరిశుద్ధాత్మ సహాయంతో ప్రతీవ్యక్తి ఈ సత్యాలను అవగాహన చేసుకోవచ్చు. మనుషుల విశ్వాసానికి ఆధారంగా దేవుడు బలమైన పునాది ఏర్పాటు చేశాడు. 
    

    
      
    

    
      అయినా పరిమితులు గల మానవ మనసులు అనంత జ్ఞాని అయిన దేవుని ప్రణాళికలను ఉద్దేశాలను పూర్తిగా అవగాహన చేసుకోలేవు. అన్వేషణ ద్వారా మనం ఎన్నడూ దేవుని కనుగోలేం. దేవుని మహిమను మరుగుపర్చే తెరను మనం దురహంకారంతో తొలగించటానికి ప్రయత్నించ కూడదు. అపోస్తలుడు తన విస్మయాన్ని ఈ మాటల్లో వ్యక్తం చేస్తున్నాడు, “ఆహా, దేవుని బుద్ధి జ్ఞానముల బాహుళ్యము ఎంతో గంభీరము, ఆయన తీర్పులు శోధింపనెంతో అశక్యములు, ఆయన మార్గములెంతో అగమ్యములు” రోమా 11:33. ఆయన అనంత ప్రేమను, అపారశక్తితో కూడిన ఆయన కృపను మనం గ్రహించటానికి అవసరమైనంత మేరకు, మనతో ఆయన వ్యవహరించే విధానాన్ని, ఆయన కార్యాలెనుక హేతువును ఉద్దేశాలను మనం అవగతం చేసుకో గలుగుతాం. పరలోకమందున్న మన తండ్రి విజ్ఞతతోను నీతితోను సమస్తాన్ని అనుశాసిస్తాడు. మనం అసంతృప్తి చెందకూడదు, శశించ కూడదు. కాని భక్తి పూర్వకంగా మనల్ని మనం ఆయనకు సమర్పించుకోవాలి. ఆయన ఉద్దేశాలను ఎంత మేరకు తెలుసుకోటం మనకు మంచిదో అంత మేరకు ఆయన వెల్లడి చేస్తాడు. అంతకు మించి మనం సర్వశక్తిగల ప్రభువు హస్తాన్ని, ప్రేమతో నిండిన ఆయన హృదయాన్ని నమ్మాలి. 
    

    
      
    

    
      విశ్వసించటానికి కావలసినంత నిదర్శనాన్ని దేవుడు ఇవ్వగా అవిశ్వాసానికి సాకును ఆయన ఎన్నడూ పూర్తిగా తీసివేయడు. తమ సందేహాలను తగిలించుకోటానికి గోడకు కొట్టిన మేకుల కోసం వెదకే వారికి అవి దొరుకుతాయి. ప్రతీ సందేహం తొలగిపోయే వరకు-సందేహం తొలగిపోయే అవకాశం లేదు-దైవ వాక్యాన్ని అంగీకరించటానికి ఆచరించటానికి సమ్మతించని వారు సత్యాన్ని ఎన్నడూ తెలుసుకోలేరు. 
    

    
      
    

    
      దేవుడంటే నమ్మకం లేకపోవటం మార్పు పొందని హృదయంలో స్వాభావికంగా చోటు చేసుకొనే పరిణామం. మార్పు పొందని హృదయం ఆయనను వ్యతిరేకిస్తూనే ఉంటుంది. అయితే విశ్వాసం పరిశుద్ధాత్మ ప్రేరణ వలన కలుగుతుంది. మననం చేసుకోటం వల్లనే విశ్వాసం పెరుగుతుంది. దృఢ సంకల్పంతో కృషి చేయకపోతే బలమైన విశ్వాసం ఎవరికీ సాధ్యం కాదు. ప్రోత్సాహం లభించే కొద్దీ అవిశ్వాసం పెరుగుతుంది. దేవుడిచ్చిన నిదర్శనాల ఆధారంగా మనుషులు తమ విశ్వాసాన్ని పటిష్ఠపర్చుకొనే బదులు ప్రశ్నించటానికి విమర్శించటానికి దిగితే వారి సందేహాలు ఇంతలంతలై ధృవపడటం తథ్యం . 
    

    
      
    

    
      దేవుని వాగ్దానాలను, ఆయన కృపను గూర్చిన హామీని శంకించే వారు ఆయనను అగౌరపర్చుతున్నారు. వారి ప్రభావం ఇతరులను క్రీస్తు వద్దకు ఆకర్షించే బదులు ఆయన సుంచి దూరం చేస్తుంది. విశాలంగా విస్తరిల్లుతున్న పొడవాటి కొమ్మలు కలిగి, కింద మొక్కలకు సూర్యరశ్మి పడకుండా అడ్డుకొంటూ చల్లని తన నీడతో వాటిని కృషింపజేసి చంపుతూ బతికే ఫలించని వృక్షాలు వారు. ఈ వ్యక్తుల జీవితాలు పని వారికి వ్యతిరేకంగా నిరంతరం సాక్ష్యం చెబుతాయి. వారు విత్తుతున్న విత్తనాలు, సందేహం, నాస్తిక భావాలు. వాటి పంట విస్తారంగా ఉంటుంది. 
    

    
      
    

    
      సందేహల నుంచి విముక్తి పొందాలని ఆకాంక్షించే వారు అనుసరించాల్సిన మార్గం ఒక్కటే. తమకు అంతుచిక్కని అంశాన్ని గూర్చి ప్రశ్నించి విమర్శించేకన్నా అప్పటికే తమకున్న సత్యాన్ని ఆచరణలో పెట్టితే వారు అదనపు సత్యాన్ని పొందుతారు. తమకు సుస్పష్టంగా అవగాహన ఉన్న ప్రతీ విధినీ నిర్వహించినట్లయితే, ప్రస్తుతం తమకు సందేహంగా ఉన్న విధులు గ్రహించి వాటిని నిర్వహించటానికి సామర్యం పొందుతారు. 
    

    
      
    

    
      అచ్చు సత్యంలాగే కనిపించే నకిలీ సత్యాన్ని సాతాను రూపొందించగలడు. మోసపోటానికి ఇష్టంగా ఉన్న వారిని, సత్యం కోరే ఆత్మనిరసనను, త్యాగశీలతను పాటించని వారిని అతను ఇట్టే మోసగిస్తాడు. కాని సత్యాన్ని ఆశించే నిజాయితీగల ఆత్మను, తన శక్తి అంతటినీ వినియోగించినా అతను నిలువరించలేడు. క్రీస్తు సత్యం “నిజమైన వెలుగు అది లోకములోనికి వచ్చుచు ప్రతి మనుషుని వెలిగించుచున్నది.” యోహాను 1:9. మనుషులను సత్యంలోకి నడిపించేందుకోసం సత్యస్వరూపి అయిన ఆత్మ వచ్చాడు. దైవ కుమారుని మాట విషయంలో ఇలా ప్రకటించటం జరిగింది. “వెదకుడి మీకు దొరకును” (ఎవడైనను ఆయన చిత్తము చొప్పున చేయ నిశ్చయించుకొనిన యెడల ఆబోధ దేవుని వలన కలిగినదో నేనే బోధించు చున్నానో వాడు తెలిసికొనును” మత్తయి 7:7.యోహాను 7:7. 
    

    
      
    

    
      తమకు వ్యతిరేకంగా సాతాను అతని అనుచర గణం పన్నుతున్న కుట్రలు క్రీస్తు అనుచరులకు తెలియవు. కాని పరలోకంలో ఉన్న ప్రభువు ఆ కుతంత్రాలన్నిటినీ భగ్నం చేస్తాడు. తన ప్రజలు భయంకర శోధనలను ఎదుర్కోటానికి ప్రభువు సమ్మతిస్తాడు. వారికి కలిగే దుఃఖం, శ్రమలు, ఆయనకు ఆనందం కలిగిస్తాయని కాదు దాని అర్ధం. వారి అంతిమ విజయానికి ఈ ప్రక్రియ అవసరం. ఆయన తన మహిమతో వారిని శోధన నుంచి కాపాడలేడు. ఎందుకంటే పాప లోకంలోని ఆకర్షణలను ప్రతిఘటించటానికి వారిని సిద్ధం చేయటమే ఈ పరీక్ష లక్ష్యం. దేవుని ప్రజలు తమ్మును తాము తగించుకొని, విరిగి నలిగిన హృదయాలతో తమ పాపాలు ఒప్పుకొని, వాటిని విసర్జించి, విశ్వాసంతో దేవుని వాగ్దానాలను నమ్మితే, దుష్టులుగాని దురాత్మలుగాని దేవునిపనిని అడ్డుకోటంగాని ఆయన సన్నిధిని తన ప్రజల మధ్య నుంచి తొలగించటం గాని చేయలేరు. ప్రతీ శోధనను, ప్రతి ప్రతికూల ప్రభావాన్ని జయప్రదంగా ప్రతిఘటించవచ్చు. “శక్తి చేతనైనను బలము చేతనైనను కాక నా ఆత్మచేతనే ఇది జరుగునని సైన్యములకు అధిపతియగు యెహోవా సెలవిచ్చెను” జెకర్యా 4:6. 
    

    
      
    

    
      “ప్రభువు కన్నులు నీతిమంతుల మీదను, ఆయన చెవులు వారి ప్రార్థనల వైపును ఉన్నవి... మీరు మంచి విషయములో ఆసక్తి గలవారై తే మీకు హాని చేయగలవాడెవడు.?” 1 పేతురు 3:12, 13. విలువైన పారితోషికాలకు ప్రలోభపడి ఇశ్రాయేలును శపించటానికి ప్రభువుకు బలులు అర్పించి తద్వారా వారి మీదికి శాపం రప్పించటానికి ప్రయత్నిస్తున్న తరుణంలో బిలాము ఇలా ఒప్పుకోక తప్పలేదు, “ఏముని శపించగలను? దేవుడు శపింపలేదే. ఏమని భయపెట్టగలను? దేవుడు భయపెట్ట లేదే.” ” నీతిమంతుల మరణమువంటి మరణము నాకు లభించునుగాక. నా అంత్యదశ వారి అంతము వంటిదగును గాక. ” మరల బలి అర్పించిన పిదప భ్రష్టుడైన ప్రవక్త ఇలా పలికాడు. “ఇదిగో దీవించుమని నాకు సెలవాయెను, ఆయన ఓడించెను, నేను దాని మార్చలేను, ఆయన యాకోబులో ఏ దోషమును కనుగొనలేదు. ఇశ్రాయేలులో ఏ వంకరతనమును చూడలేదు. అతని దేవుడైన యెహోవా అతనికి తోడై యున్నాడు. రాజు యొక్క జయ ధ్వని వారిలో నున్నది. ” “నిజముగా యాకోబులో మంత్రము లేదు. ఇశ్రాయేలీయులలో శకునములేదు. ఆయాకాలము లందు దేవుని కార్యములు యాకోబు వంశస్తులగు ఇశ్రాయేలీయులకు తెలియజెప్పబడును” అయినప్పటికీ బలిపీఠాలు మూడోసారి నిర్మితమయ్యాయి. శపించటానికి బిలాము మళ్లీ ప్రయత్నించాడు. కాని అయిష్టంగా ఉన్న ప్రవక్త నోటి నుంచి దేవుని ఆత్మ దైవ ప్రజల అభ్యుదయాన్ని ప్రకటించి వారి శత్రువుల బుద్దిహీనతను దుర్భుద్ధిని ఖండించాడు. “నిన్ను దీవించువాడు దీవింపబడును గాక” నిన్ను శపించువాడు శపించబడును. సంఖ్యా. 23:8,10,20,21,23; 23:9. 
    

    
      
    

    
      ఈ సమయంలో ఇశ్రాయేలు ప్రజలు దేవునికి విధేయులై నివసించారు. వారు దేవుని ధర్మశాస్త్రాన్ని ఆచరిస్తూ జీవించినంత కాలం భూమిపై ఏశక్తి వారిని ప్రభావితం చేయలేకపోయింది. బిలాము దైవ ప్రజల మీదికి ఏ శాపాన్ని ఉచ్చరించలేక పోయాడో వారిని పాపంలోకి నడిపించటం ద్వారా ఆ శాపాన్ని చివరికి వారి మీదకు తేవటంలో జయం సాధించాడు. వారు దేవుని ఆజ్ఞలు అతిక్రమించినప్పుడు ఆయనకు దూరమయ్యారు. నాశనానికి నడిపే సాతాను శక్తి కింద వారు మిగిలిపోయారు. 
    

    
      
    

    
      క్రీస్తులో నివసించే మిక్కిలి బలహీన వ్యక్తితో తన అనుచర సమూహాలు సాటికావని, తన్నుతాను బయలు పర్చుకొంటే తనకు తీవ్ర ప్రతిఘటన ఉంటుందని సాతానుకి బాగా తెలుసు. అందువలన అతను తన బలగాలతో పొంచి ఉండి తన తావుకు వచ్చేవారిని నాశనం చేయటానికి సన్నద్ధంగా ఉండి సిలువ యోధులను తమ స్థానాల నుంచి బయటికి ఆకర్షించటానికి విశ్వప్రయత్నాలు చేస్తున్నాడు. వినయ మనసు గలవారమై దేవుని మీద ఆధారపడి ఆయస ఆజ్ఞల ననుసరించి జీవించటమే మనకు క్షేమం. 
    

    
      
    

    
      ప్రార్ధనలేకుండా ఏ మానవుడూ ఒక దినం, ఒక గడియ క్షేమంగా మనలేడు. ఆయన వాక్యాన్ని ఆవగాహన చేసుకోటానికి జ్ఞానాన్ని అనుగ్రహించుమని మనం ప్రత్యేకించి ప్రార్ధించాలి. సాతాను జిత్తులు వాటిని చిత్తుచేసే మార్గాలు మనకు వెల్లడయ్యాయి. లేఖనాలను ఉటంకించటంలో సాతాను ఉద్దండుడు. కాని వాటికి తన సొంత భాష్యం చెప్పి మనల్ని పడగొట్టటం అతని ధ్యేయం. మనం దీన మనసుతో బైబిలుని పఠించాలి. దేవుని మీద ఆధారపడటం మరవ కూడదు. సాతాను దుస్తంత్రాల విషయంలో నిత్యం అప్రమత్తంగా ఉంటూ విశ్వాసంలో ఎడతెగక శోధనలో పడకుండా మమ్మల్ని తప్పించు” మంటూ దేవున్ని వేడుకోవాలి.

      మానవుడి ఆరంభ చరిత్రలోనే మానవ జాతిని మోసగించటానికి సాతాను తన ప్రయత్నాలు మొదలు పెట్టాడు. పరలోకంలో తిరుగుబాటు లేపిన అతను దేవుని ప్రభుత్వానికి వ్యతిరేకంగా పోరాడటానికి భూనివాసుల్ని సంఘటిత పర్చాలని ఆకాంక్షించాడు. ఆదాము అవ్వలు దైవ ధర్మశాస్త్రాన్ని ఆచరిస్తూ ఎంతో సంతోషంగా నివసించారు. దేవుని ధర్మశాస్త్రం కఠినమైందని, అది పాలిత ప్రజల మంచికి ఉద్దేశించింది కాదని సాతాను పరలోకంలో చేసిన వాదనలో సత్యం లేదని వారి జీవితమే సాక్ష్యం ఇస్తున్నది. ఇంకా చెప్పాలంటే, పాపరహితులైన ఈ దంపతుల కోసం ఏర్పాటయిన అందమైన గృహాన్ని చూసి సాతాను అసూయపడ్డాడు. వారిని ఏదోవిధంగా పడగొట్టాలని వారిని దేవుని నుంచి విడదీసి తన ఆధీనంలో ఉంచుకొని తద్వారా ఈ భూమిని స్వాధీనం చేసుకొని మహోన్నతునికి వ్యతిరేకంగా తన రాజ్యాన్ని స్థాపించుకోవాలని కలలు కన్నాడు. 
    

    
      
    

    
      సాతాను తన నిజ స్వరూపంలో తన్నుతాను కనపర్చుకొని ఉంటే తిరస్కృతి ఎదురయ్యేది. ఎందుకంటే ప్రమాదకరమైన ఈ శత్రువును గూర్చి ఆదామవ్వలకు హెచ్చరిక అందింది. కాని అతను చీకటిలో వ్యవహారించాడు. తన లక్ష్యాన్ని సాధించేందుకు గాను తన ఉద్దేశాన్ని బైటపడనీయలేదు. అప్పట్లో ఆకర్షణీయమైన రూపం గల ప్రాణి అయిన సర్పాన్ని తన కార్య సాధనకు మాధ్యమంగా ఎంపిక చేసుకొని అవ్వతో ఇలా అన్నాడు, “ఈ తోట చెట్లలో దేని ఫలములనైనను మీరు తినకూడదని దేవుడు చెప్పెనా?” ఆదికాం 3:1. అవ్వ శోధకుడితో వాదనకు దిగకుండా ఉండి ఉంటే ఆమె క్షేమంగా ఉండేది. కాని అవ్వ అతనితో మంతనాలు జరిపింది. అతని జిత్తులకు చిత్తయ్యింది. ఇప్పుడు కూడా ఇలాగే అనేకులు మోసపోతున్నారు. వారు దైవ విధులను గూర్చి సందేహాలు వ్యక్తంచేసి వాదనలకు దిగుతారు. దైవ ఆజ్ఞలకు విధేయులై నివసించే బదులు మానవ సిద్ధాంతాలను అనుసరిస్తారు. అవి పేరేరూపంలో ఉన్న సాతాను కుయుక్తులే. 
    

    
      
    

    
      “అందుకు స్త్రీ - ఈ తోట చెట్ల ఫలములను మేము తిననచ్చును. అయితే తోట మధ్యనున్న చెట్టు ఫలములను గూర్చి దేవుడు--మీరు చావకుండునట్లు వాటిని తినకూడదనియు, వాటిని ముట్టకూడదనియు చెప్పెనని సర్పముతో అనెను. అందుకు సర్భము--మీరు చావనే చావరు. ఏలయనగా మీరు వాటిని తిను దినమున మీ కన్నులు తెరువబడుననియు, మీరు మంచి చెడ్డలను ఎరిగిన వారై దేవతలవలె ఉందురనియు దేవునికి తెలియునని” స్త్రీతో చెప్పింది. 2-5 వచనాలు. క్రితంకంటే అధిక జ్ఞానంతో ఉన్నత స్థాయిలో జీవిస్తూ వారు దేవునివలె ఉంటారని ఉద్ఘాటించాడు. అవ్వ శోధనకు లొంగింది. ఆమె మూలంగా ఆదాము పాపంలో పడ్డాడు. దేవుడన్నది నిజం కాదని సాతాను చెప్పిన మాటల్ని వారు నమ్మారు. సృష్టి కర్తను శంకించారు. ఆయన తమ స్వేచ్ఛకు కళ్లెం వేస్తున్నాడని, ఆయన ధర్మశాస్త్రాన్ని అతిక్రమించటం ద్వారా తాము గొప్ప జ్ఞానాన్ని ఔన్నత్యాన్ని పొందవచ్చునని భావించారు. 
    

    
      
    

    
      తన పాపం అనంతరం “మీరు చావకుండునట్లు వాటిని తినకూడదు” అన్నమాటల్లో ఆదాము కనుగొన్న అర్ధం ఏమిటి? సాతాను నమ్మబలికినట్లు ఆ మాటలు ఉన్నత జీవన స్థాయిని కూర్చిన సూచనను కనుగొన్నాడా? అలాగైతే అతిక్రమం వలన గొప్ప మేలే చేకూరింది. సాతాను ప్రజోపకారి అని రూఢి అయ్యింది. అయితే దేవుని మాటలకు అర్థం ఇదికాదని ఆదాము కనుగొన్నాడు. తన పాపపర్యవసానంగా మానవుడు తాను తీయబడిన మన్నుకు తిరిగి చేరాల్సి ఉన్నాడని దేవుడు ప్రకటించాడు. “నీవు మన్నేగనుక తిరిగి మన్నెపోదువు” 19 వ వచనం. “మీ కన్నులు తెరువబడును” అని సాతాను చెప్పిన మాటలు ఈ విధంగా మాత్రమే నిజం--ఆదామువ్వలు దేవునికి అవిధేయులయిన తర్వాత తమ పాపాల్ని గుర్తించటానికి వారి కన్నులు తెరువబడ్డాయి. వారు దుష్టిని లేక చెడుని తెలుసుకొన్నారు. అతి క్రమం ఫలించిన చేదు ఫలాన్ని రుచి చూశారు. 
    

    
      
    

    
      ఏదెను మధ్యలో జీవవృక్షం పెరిగింది. దాని ఫలాలకు జీవాన్ని కొనసాగించే శక్తి ఉంది. ఆదాము దేవునికి విధేయుడిగా నిలిచి ఉంటే ఈ వృక్ష ఫలాలకు హక్కు కలిగి నిత్యమూ జీవించి ఉండేవాడు. కాని అతను పాపం చేసినప్పుడు జీవవృక్షఫలాన్ని అనుభవించే అవకాశాన్ని పోగొట్టుకొని మరణానికి లోనయ్యాడు. “నీవు మన్నేగనుక తిరిగి మున్నెపోదువు” అన్నమాటలు జీవం పూర్తిగా ఆరిపోవటాన్ని సూచిస్తున్నాయి. 
    

    
      
    

    
      విధేయత షరతుపై వాగ్దానం చేయబడిన అమరత్వం అతిక్రమ ఫలితంగా చేజారిపోయింది. తనకేదైతే లేదో దాన్ని ఆదాము తన సంతతికి అందించలేకపోయాడు. పడిపోయిన మానవ జాతి అందుబాటులోనికి దేవుడు తన కుమారుని త్యాగం ద్వారా అమరత్వాన్ని తెచ్చి ఉండకపోతే వారికి ఎట్టి నిరీక్షణా ఉండేదికాదు. “మనుష్యులందరు పాపము చేసినందున మరణ మందరికిని సంప్రాప్తము ” కాగా క్రీస్తు “జీవమును అక్షయతను సువారవలన వెలుగులోనికి తెచ్చెను.” రోమా 5:12; 2 తిమోథి 1:10. క్రీస్తు ద్వారా మాత్రమే అమరత్వం లభిస్తుంది. యేసు ఇలా అన్నాడు, “కుమారుని యందు విశ్వాసముంచువాడే నిత్యజీవము గలవాడు. కుమారునికి విధేయుడు కాని వాడు జీవము చూడడు.” యోహాను 3:36. షరతులు పాటించటానికి సిద్ధంగా ఉన్న ప్రతివారు ఈ అమూల్య వరాన్ని సొంతం చేసుకోవచ్చు. “సత్ క్రియను ఓపికగా చేయుచు, మహిమను ఘనతను అక్షయతను వెదకు” అందరు నిత్యజీవము” పొందుతారు. రోమా 2:7. 
    

    
      
    

    
      అవిధేయత ద్వారా జీవాన్ని వాగ్దానం చేసిన ఒకే ఒకడు వంచకుడైన సాతానే. “మీరు చావనే చావరు” అని సర్పం ఏదెనులో అవ్వతో అన్నమాట ఆత్మకు చావులేదన్న అంశంపై చేసిన మొట్టమొదటి ప్రసంగం. అయినా కేవలం సాతాను మాటలు ఆధారంగా చేసిన ఈ ప్రకటన క్రైస్తవ లోకంలోని ప్రసంగ వేదికలపై మారుమోగుతున్నా మన మొదటి తల్లిదండ్రులు సందేహించకుండా అందిపుచ్చుకొన్నట్లు నేడు లోకంలో అధిక సంఖ్యాకులు దీన్ని అందిపుచ్చుకొంటున్నారు. “పాపము చేయువాడే మరణము నొందును” (యెహేజ్కేలు 18:20) అన్న దైవతీర్పుకు పాపం చేసేవాడు మరణించడు, నిత్యమూ జీవిస్తాడు, అన్న అర్ధం చెబుతున్నట్లయ్యింది. మనుష్యులు సాతాను మాటలు అమాయకంగా నమ్మటం దేవుని మాటలు నమ్మకపోవటం విచిత్రంగా వుంది. 
    

    
      
    

    
      పాపం అనంతరం మానవుడికి జీవ వృక్ష ఫలాలు తినటానికి స్వేచ్ఛ ఉండి వుంటే అతను నిత్యమూ జీవించేవాడు. పాపం కూడా నిత్యం ఉండేది. అయితే “జీవ వృక్షమునకు పోవు మార్గమును” (ఆదికా 3:24.) కెరూబులు ఇటు అటు తిరుగుతున్న ఖడ్గజ్వాలలు కాపాడగా ఆ హద్దులు దాటి జీవదాయకఫలాన్ని తినటానికి ఆదాము కుటుంబంలో ఒక్కరు కూడా వెళ్లలేక పోయారు. ఆ కారణంగా అమరుడైన పాపిఅంటూ ఎవరూ లేరు. 
    

    
      
    

    
      కాని పాపం అనంతరం మానవుడు సహజంగా అమర్యుడన్న నమ్మకాన్ని ప్రబోధించటానికి తన దూతలు ప్రత్యేక కృషి చేయాల్సిందిగా సాతాను ఆదేశించాడు. ఈ తప్పుడు బోధను అంగీకరించేందుకు ప్రజలను నడిపించిన మీదట, పాపులు నిత్యం బాధలు దుఃఖాలలో నివసిస్తారని నమ్మేటట్లు చేయటం ఆ దుష్టదూతల బాధ్యత. ఈ చీకటి రాజు తన సహచరుల సాయంతో పని చేస్తూ దేవున్ని పగసాధించే నియంతగాను తనకు అయిష్టులైన వారిని నరకంలోకి నెట్టి అక్కడ నిత్యము ఉంచి నిత్యాగ్నిలో కొలుతూ చెప్పరాని బాధననుభవిస్తూండగా చూసి ఆనందించే క్రూరుడు గాను చిత్రిస్తున్నాడు. 
    

    
      
    

    
      ఈ ప్రధాన దురాత్మ ఇలా తన అవలక్షణాల్ని సృష్టికర్త అయిన దేవునికి ఆపాదిస్తున్నాడు. క్రూరత్వం సాతాను గుణ లక్షణం. దేవుడు ప్రేమా స్వరూపి. ఆయన సృజించిన సమస్తమూ-- ఈ మొదటి తిరుగుబాటు దారుడు పాపాన్ని ప్రవేశపెట్టేంత వరకు-సృష్టి పవిత్రంగా, పరిశుద్ధంగా అందంగా ఉండేది. మానవుణ్ణి శోధించి పాపంలోకి నడిపించి తరువాత సాధ్యమైతే అతణ్ని నాశనం చేస్తాడు. తనకు చిక్కినట్లు నిర్ధారణ అయిన దరిమిలా తాను కలిగించిన నాశనాన్ని చూసి ఆనందిస్తాడు. సాధ్యమైతే మానవ జాతి అంతటిని తన వలలో చిక్కించు కొంటాడు. దేవుడు కలుగజేసుకోకపోతే ఒక స్త్రీ గాని పురుషుడుగాని అతని నుంచి తప్పించుకోటం సాధ్యంకాదు. 
    

    
      
    

    
      సృష్టికర్త మీద విశ్వాసాన్ని సడలింపజేయటం ద్వారాను, ఆయన ప్రభుత్వాన్ని ధర్మశాస్త్రాన్ని సందేహించటానికి నడిపించటం ద్వారాసు ఆదామవ్వల్ని మోసగించినట్లే, నేడు మనల్ని మోసగించటానికి సాతాను ప్రయత్నిస్తున్నాడు. తమ దుష్టత్వాన్ని తిరుగుబాటు స్వభావాన్ని సమర్థించుకోటానికి సాతాను అతని దూతలు దేవున్ని తమ కన్నా చెడ్డవానిగా చిత్రిస్తారు. అన్యాయస్తుడైన పాలకుడికి తల ఒగ్గనందున పరలోక బహిష్కృతి పొంది గొప్ప అన్యాయానికి గురి అయిన వానిగా తన్నుతాను కనపర్చు కొనేందుకు ఈ వంచకుడు తన క్రూర ప్రవర్తనను మన పరలోకపు తండ్రికి ఆపాదించటానికి ప్రయత్నిస్తున్నాడు. యెహోవా కఠినపాలనకు ప్రతిగా తన దయా పూరిత పాలనలో లోక ప్రజలకు స్వేచ్ఛా స్వాతంత్ర్యాలను వాగ్దానం చేస్తున్నాడు. ఈ విధంగా దేవునికి విధేయులై నివ సించే ప్రజలను ఆకట్టుకోటంలో కృత కృత్యుడవుతున్నాడు. 
    

    
      
    

    
      మరణించిన దుష్టులు అగ్నిగంధకంతో నిత్యమూ మండే అగ్ని గుండంలో కాలుతూ బాధ ననుభవిస్తారని, ఈ లోకంలోని బహుస్వల్ప జీవితంలోని దుష్టులు పాపాల నిమిత్తం దేవుడు జీవించి వున్నంతకాలం బాధ అనుభవిస్తారు అని బోధించే సిద్ధాంతం కృపాను రాగాలు న్యాయ దృష్టిగల మనసులకు ఎంత హేయంగా ఉంటుంది! అయినా ఈ సిద్ధాంతాన్ని క్రైస్తవ ప్రపంచములో బహుళంగా బోధించటం జరుగుతున్నది. అనేక సంఘ విశ్వాసాల్లో ఇది చోటుచేసుకొన్నది. ఒక వేదాంత పండితుడిలా అన్నాడు, “నరకంలోని బాధల దృశ్యం నీతిమంతుల ఆనందాన్ని నిత్యం అధికం చేస్తుంటుంది. అదే స్వభావం కలిగి అదే పరిస్థితులలో జన్మించి దుస్థితిలో ఉన్న ఇతరుల్ని చూస్తూ తమకు లభించిన గౌరవాన్ని గుర్తించినప్పుడు తాము ఎంత ఆనందంగా ఉన్నారో అప్పుడు వారికి అర్ధమవుతుంది.” ఇంకొకవ్యక్తి ఇలా అంటున్నాడు, “దుర్మార్గుల శిక్షావిధి నిత్యమూ అమలవుతుండగా రక్షణ పొందిన వారి కళ్లముందు దుష్టులు కాలుతున్న మంటలు నిత్యం పైకిలేస్తూ ఉంటాయి. రక్షణ పొందిన నీతిమంతులు కాలుతున్న దుష్టులతో ఏకీభవించకుండా ఆమెన్, హల్లెలూయ, ప్రభువుకు స్తోత్రం అంటారు.” 
    

    
      
    

    
      దైవ గ్రంధంలో ఇలాంటి బోధ ఎక్కడుంది? రక్షణ పొంది పరలోకంలో ఉన్న వారు దయదాక్షిణ్యాలు, సామాన్య మానవత కోల్పోయిన వారా? పాషాణ హృదయులా? ఉదాసీనతకు, అనాగరికుల క్రూరత్వానికి వీరు ప్రత్యామ్నాయాలా? కానే కాదు. అది దైవవాక్య బోధన ముమ్మాటికి కాదు. పైన ఉటంకించిన వాక్యాలలోని భావాలు వ్యక్తం చేసిన వారు విద్యాధికులు, యధార్ధవంతులు కావచ్చు. కాని వారు సాతాను వలలోపడి మోసపోయిన వ్యక్తులు. దేవునికి చెందని, తనకే చెందే కాఠిన్యాన్ని, ద్వేషాన్ని, స్ఫురింపజేసే రంగు భాష పులిమి లేఖనంలోని పతిష్ఠ పదబంధాలకు అపార్థాలు ఆరోపించటానికి వారిని నడిపిస్తాడు. “నా జీవముతోడు దుర్మార్గుడు మరణము నొందుట వలన నాకు సంతోషములేదు. దుర్మారుడు తన దుర్మార్గత నుండి మరలి బ్రతుకుట వలన నాకు సంతోషము కలుగును. కాబట్టి ఇశ్రాయేలీయులారా, మనస్సు త్రిప్పుకొనుడి, మీ దుర్మార్గత నుండి మరలి మనస్సు త్రిప్పుకొనుడి. మీ రెందుకు మరణము నొందుదురు? ఇదే ప్రభువగు యెహోవా వాక్కు ” యెహెజ్కేలు 33:11. నిత్య బాధ ననుభవించే వారిని చూసి దేవుడు ఆనందిస్తాడని, తాను ఏర్పాటు చేసిన నిత్యాగ్ని గుండపు మంటల్లో బాధపడేవారి అరుపులు, మూలుగులు, శాపనార్థాలు ఆయనకు సంతోషం కలిగిస్తాయని మనం ఒప్పుకొంటే ఆయనకు ఒరిగే దేమిటి? అనంత ప్రేమాస్వరూపి అయిన దేవునికి ఈ భయంకర శబ్దాలు సంగీతంలా మధురంగా ఉండగలవా? దుష్టులకు శిక్షగా అంతంలేని శ్రమను విధించటం విశ్వశాంతిని క్రమాన్ని నాశనం చేసే కీడుగా పాపంపట్ల దేవునికున్న ద్వేషాన్ని సూచిస్తుందన్న వాదన ఉన్నది. ఎంత భయంకర దేవదూషణ! పాపం పట్ల దేవుని ద్వేషమే అది నిత్యం కొనసాగటానికి హేతువు అన్నట్లుంది. ఎందుచేతనంటే, ఈ వేదాంత పారంగతుల బోధలు కృపకు తావులేని, అంతులేని శ్రమా బాధితుల్ని ఆగ్రహావేశాలతో నింపుతుందని, ఆ స్థితిలో వారు శాపనార్థాలకు దేవదూషణకు దిగినప్పుడు తమ దోషిత్వాన్ని ఇబ్బడి ముబ్బడి చేసుకొంటారని సూచిస్తున్నాయి. ఇలా నిత్యమూ పెరుగుతున్న పాపాల్ని అనంతయుగాల పొడుగున కొనసాగించటం ద్వారా దేవునికి మహిమ కలుగదు. 
    

    
      
    

    
      నిత్య నరకబాధ అన్న తప్పుడు సిద్ధాంతం వలనకలిగిన చేటు ఇంత అని అంచనా వేయటం సాధ్యంకాదు. బైబిలు బోధించే మతం ప్రేమ, మంచితనం దయాళుత్వంతో నిండిన మతం. మూఢనమ్మకం భయం దాన్ని మసకబార్చుతున్నాయి. సాతాను దేవుని ప్రవర్తనను ఎంత చెడ్డగా చిత్రిస్తున్నాడో అన్నది పరిగణించినప్పుడు కృపానిధి అయిన మన దేవుడంటే భయం, ద్వేషం, ఏర్పడున్నాయంటే ఆశ్చర్యం ఏముంది? ప్రసంగ వేదికల నుంచి దేవుని గురించి వినవస్తున్న ఘోరమైన అభిప్రాయాలు లోకమంతా వ్యాపించి వేలాది లక్షలాది ప్రజలను నాస్తికులుగాను విశ్వాసరహితులుగాను తయారు చేస్తున్నాయి. 
    

    
      
    

    
      నిత్య నరకబాధ అన్న సిద్ధాంతం తప్పుడు సిద్ధాంతాల్లో ఒకటి. ఈ సిద్ధాంతాలు సమస్త జనులను బబులోను తాగించే వ్యభిచార మద్యంగా పరిణమిస్తున్నాయి. ప్రకటన 14:8; 17:2. క్రీస్తు బోధకులు ఈ తప్పుడు సిద్ధాంతాలను అంగీకరించి పవిత్ర వేదికల సుంచి వాటిని ప్రబోధించటం ఒక మర్మంగా మిగిలింది. తప్పుడు సబ్బాతును స్వీకరించిన రీతిగానే వారు దీన్ని కూడా రోమునుంచి స్వీకరించారు. నిజమే. దీన్ని బోధిస్తున్న వారు పేరుగాంచిన వ్యక్తులు. మంచివారు కూడా. అయితే ఈ అంశంపై మనకు వచ్చిన వెలుగు వారికి రాలేదు. తమ కాలంలో ప్రకాశించిన వెలుగుకే వారు బాధ్యులు. ఈ కాలంలో ప్రకాశిస్తున్న తెలుగుకి మనం జవాబుదారులం. దైవ వాక్య సాక్ష్యం నుంచి వైదొలగినా మన పితరులు బోధించారు గనుక అవి తప్పుడు సిద్దాంతాలైనా వాటినే అంగీకరిస్తే బబులోనుకు వచ్చిన తీర్పు మనకూ వర్తిస్తుంది. ఆమె వ్యభిచార మద్యాన్ని మనమూ సేవిస్తున్న వారమౌతాం. 
    

    
      
    

    
      నిత్య నరక బాధ సిద్ధాంతంతో ఏకీభవించని వారి సంఖ్య పెద్దదే. వారూ పొరపాటులోనే ఉన్నారు. దేవుడు ప్రేమ దయ గలవాడని లేఖనాలు బోధిస్తున్న సత్యం ఆధారంగా దేవుడు తాను సృజించిన మానవాళిని నిత్య నరకాగ్నిలో పడేస్తాడన్నది నమ్మలేమని వారంటారు. ఆత్మకు స్వభావ సిద్ధంగా మరణం లేదని నమ్ముతూ చివరకు మానవులంతా తప్పనిసరిగా రక్షణ పొందుతారని భావిస్తారు. బైబిలులోని హెచ్చరికలన్నీ మనుషుల్ని భయపెట్టి విధేయుల్ని చేయటానికే గాని వాటిని నిజంగా ఆచరణలో పెట్టటానికి కాదని అనేకుల పరిగణన. దేవుని విధులను లెక్కచేయకుండా స్వార్ధ సుఖ భోగాలనుభవిస్తూ నివసించినా తుదకు పాపిని దేవుడు స్వీకరిస్తాడన్న నమ్మకం ఇలా ఏర్పడుతున్నది. దేవుడు కృపామయుడని భావించుకొని ఆయన న్యాయశీలతను విస్మరించే ఈ సిద్ధాంతం పాపనైజం గల హృదయాన్ని తృప్తి పరచి దుష్టులు తమ దుష్టత్వంలో కొనసాగటానికి ఊతమిస్తుంది. 
    

    
      
    

    
      రక్షణ అందరికీ కలుగుతుంది అని నమ్మేవారు ఆత్మను నాశనానికి నడిపే తప్పుడు సిద్ధాంతాలను సమర్ధించటానికి లేఖనాలను ఎలా వక్రీకరిస్తారో చూపించడానికి వారి మాటలనే ఉటంకిస్తే సరిపోతుంది. ఒక ప్రమాదంలో అక్కడికక్కడే మరణించిన భక్తిహీనుడైన యువకుడి సమాధి కార్యక్రమానికి ఈ సిద్ధాంతాన్ని నమ్మిన బోధకుడొకడు దావీదు గురించి ప్రస్తావిస్తున్న ఈ లేఖనాన్ని ఎంపిక చేసుకొన్నాడు. “అమ్మోను మరణమాయె ననుకొని అతనిని గూర్చి యోదార్పు నొందినవాడై...” 2 సమూయేలు 13:39. 
    

    
      
    

    
      ఆ బోధకుడిలా అన్నాడు, “ఘోరమైన పాపస్థితిలో ఉండి, తమ దుస్తులపై రక్తపు మరకలు అలాగే వుంచుకొని, క్షమాభిక్ష కోరకుండా లేదా మతానుభవం పొందకుండా మరణించే వారికి ఏమి జరుగుతుంది అని విశ్వాసులు నన్ను తరచు ప్రశ్నించటం జరుగుతుంది. లేఖనాలు మనకెంతో తృప్తినిస్తాయి. ఈ భయంకర సమస్యను లేఖనాలిచ్చే జవాబు పరిష్కరిస్తుంది. దావీదు దేవుని ప్రవక్త. పరలోకంలో అమ్మోనుకు మేలు జరుగుతుందో కీడు జరుగుతుందో దావీదుకు తెలిసే ఉంటుంది. ఆయన మనోభావాలు ఎలా ఉన్నాయి? ‘అమ్మోను మరణమాయెననుకొని అతనిని గూర్చి యోదార్పు నొందినవాడై అబ్లాలోమును పట్టుకొనవలెనన్న ఆలోచన మానెను’ 39వ వచనం. 
    

    
      
    

    
      “ఇక్కడ వాడిన పదజాలం నుంచి ఏమి ఊహించుకోగలం? అతని మత విశ్వాసంలో అంతులేని బాధ అన్నది లేదనేకదా? ఇదే భావం స్పురిస్తుంది. చివరగా విశ్వవ్యాప్త పవిత్రతను శాంతిని గూర్చి స్పష్టమైన, ఉదారమైన, విజయవంతమైన వాదన ఇక్కడ మనకు వినిపిస్తున్నది. మరణించిన కుమారుని విషయంలో దావీదు ఓదార్పు పొందాడు. ఎందుచేత? ఎందుకంటే ప్రవచనం దృష్ట్యా ఆయన మహిమాపూరిత భవిష్యత్తును చూడగలిగాడు. తన కుమారుడు శోధనల నుంచి విముక్తి పొంది దాస్యం నుంచి క్షీణత నుంచి విడుదల పొందాడు. పరిశుద్ధత జ్ఞానం పొందిన తర్వాత పరలోకాన్ని చేరుకొని ఆనందిస్తున్న ఆత్మల మధ్యకు పరలోక ప్రవేశం పొందాడు. తన ప్రస్తుత పాపస్థితి నుంచి బాధ నుంచి అతనికి విముక్తి కలగటమే ఆయనకు ఓదార్పు కలిగించింది. పాపపంకిలంతో మసకబారిన ఆత్మలపై పరిశుద్ధాత్మ ప్రభావం ప్రసరించే స్థలానికి ఆయన ప్రియమైన కుమారుడు వెళ్లాడు. అక్కడ దైవ 
    

    
      
    

    
      జ్ఞానానికి, శాశ్వత ప్రేమకు అతని మనసు విప్పారి పరిశుద్ధ స్వభావాన్ని సంతరించుకొని పరలోక విశ్రాంతిని సహవాసాన్ని అనుభవించటానికి సమాయత్తమౌతుంది. 
    

    
      
    

    
      “ఈ జీవితంలో మనం చేయగలిగిన ఏకార్యం మీదా అనగా మారుమనసు మీద గాని, ప్రస్తుతం నమ్మే నమ్మకాల మీదగాని, ప్రస్తుతం ఆచరిస్తున్న మతంమీద గాని రక్షణ ఆధారపడలేదని ఈ ఆలోచనలను బట్టి మనకు అర్ధమవుతున్నది.” 
    

    
      
    

    
      క్రీస్తు సువార్త ప్రబోధకుడినని చెప్పుకొనే ఈ వ్యక్తి ఏదెనులో సర్పం “మీరు చావనే చావరు” మీరు వాటిని తినిన దినమున మీకన్నులు తెరవబడుననియు... మీరు దేవతలవలె ఉందురనియు దేవునికి తెలియును” అంటూ పలికిన అబద్దాన్ని పునరుద్ఘాటిస్తున్నాడు. హంతకులు, దొంగలు, వ్యభిచారులవంటి ఘోర పాపులు సైతం మరణించిన తర్వాత నిత్యజీవం పొందటానికి సిద్ధం చేయబడ్డారని ఇతను ప్రబోధిస్తున్నాడు. 
    

    
      
    

    
      లేఖ నాలను వక్రీకరిస్తున్న ఈ పెద్దమనిషి భావాలు ఏమూలం నుంచి వస్తున్నట్లు? దేవుని చిత్తానికి దావీదు తన్నుతాను సమర్పించుకొంటున్నట్లు తెలిపే ఒకే ఒక వాక్యం నుంచి. “అమ్మోను మరణమాయెననుకొని అతనిని గూర్చి యోదార్పు నొందినవాడై అబ్లాలోమును పట్టుకొనవలెనన్న ఆలోచనను మానెను.” కాలం గతిస్తున్న కొద్దీ తన దుఃఖం తగ్గటంతో దావీదు ఆలోచనలు మరణించిన కుమారుడి మీద నుంచి బతికి ఉండి తన నేరానికి న్యాయంగా కలిగే శిక్షకు భయపడి తన్నుతాను బహిష్కరించుకొన్న కుమారుడి మీదకు తిరిగాయి. వ్యభిచారి తాగుబోతు అయిన అమ్మోను మరణించిన వెంటనే పరలోకానికి వెళ్లాడని అక్కడ పరిశుద్ధ దూతలతో సహవాసానికి శుద్ధి పొందుతున్నాడని అనటానికి ఇది నిదర్శనం. అది చక్కని కట్టుకథ. దుష్టుల మనసుల్ని రంజింప చేసే కథ. ఇది సాతాను సొంత సిద్ధాంతం. దీనితో అతని పని సమర్థంగా కొనసాగుతుంది. ఇలాంటి సిద్ధాంతాలు గల ఉపదేశంతో దుర్మార్గత పెచ్చరిల్లటంలో ఆశ్చర్యమేముంది? 
    

    
      
    

    
      ఈ ఒక్క అబద్ధ బోధకుడు చేస్తున్న పని అనేకమైన ఇతర బోధకులు చేస్తున్న పనికి సాదృశ్యం. లేఖనంలో కొన్ని మాటల్ని సమయ సందర్బాలకు సంబంధం లేకుండా విడదీస్తారు. అవి వారు చెబుతున్న అర్ధానికి భిన్నంగా ఉన్నట్లు అనేక సందర్భాల్లో తేలుతుంది. అలా విడదీసిన వాక్య భాగాలను వక్రీకరించి వాక్యంలో ఎలాంటి పునాదీ లేని సిద్ధాంతాలకు మద్దతుగా వాటిని ఉపయోగిస్తారు. తప్పతాగిన అమ్మోను పరలోకంలో ఉన్నాడనటానికి నిదర్శనంగా ఉటంకించిన సాక్ష్యం కేవలం ఊహ మాత్రమే. తాగుబోతులు దేవుని రాజ్యానికి వారసులు కానేరరన్న సరళలేఖన వాక్యం దీన్ని ప్రత్యక్షంగా ఖండిస్తున్నది. 1 కొరింథీ 6:10. ఈ రకంగా శంకితులు, అవిశ్వాసులు, నాస్తికులు సత్యాన్ని అబద్ధంగా మార్చుతారు. వేలాది ప్రజలు ఈ అబద్ధబోధల వల్ల మోసపోయి ఐహిక సుఖ భద్రతల ఒడిలో నిద్రపోతారు. 
    

    
      
    

    
      మరణ గడియలో మానవాత్మలు నేరుగా పరలోకానికి వెళ్లటం నిజమైతే జీవంకన్నా మరణమే మనందరం కోరుకోదగ్గది. ఈ నమ్మకం అనేకుల్ని ఆత్మహత్యకు నడిపించింది. కష్టాలు, ఆందోళనలు, ఆశాభంగాలు విరుచుకు పడ్డప్పుడు దారం వలె బలహీనమైన జీవితాన్ని తెంచి అంతం చేసుకొని నిత్యజీవం నిత్యానందం గల లోకంలోకి ఎగసిపోవటం ఎంతో సులభమనిపిస్తుంది! 
    

    
      
    

    
      తన ధర్మశాస్త్రాన్ని అతిక్రమించే వారిని దేవుడు శిక్షిస్తాడనటానికి దైప వాక్యంలో ఖచ్చితమైన నిదర్శనం ఉంది. దేవుడు ఎంతో కృపగలవాడు గనుక పాపిపై ఆయన న్యాయ విమర్శ అమలుపర్చడు అని నమ్మేవారంతా కల్వరి సిలువను వీక్షించాలి. కళంకంలేని దైవ కుమారుని మరణం “పాపం వలన వచ్చు జీతము మరణము” అని ధర్మశాస్త్ర అతిక్రమానికి శిక్ష తప్పదని సాక్ష్యం ఇస్తున్నది. నిరపరాధి అయిన క్రీస్తు మానవుడి నిమిత్తం పాపమయ్యాడు. తన హృదయం బద్దలై ప్రాణం పోయేంతవరకు అతిక్రమ అపరాధాన్ని, తండ్రి ముఖం చాటువేసుకోటాన్ని ఆయన భరించాడు. పాపికి విమోచన కలిగే నిమిత్తం ఈ త్యాగమంతా జరిగింది. మానవుడు పాపానికి కలిగే శిక్ష నుంచి విడుదల పొందే మార్గం ఇంకొకటి లేదు. ఇంత గొప్ప త్యాగంతో ఏర్పాటైన ప్రాయశ్చిత్తంలో పాలు పొందటానికి తిరస్కరించే వారందరూ సొంతంగా అపరాధానికి బాధ్యత వహించి శిక్ష అనుభవించాలి. 
    

    
      
    

    
      భక్తిహీనులు, పాప పశ్చాత్తాపం లేని వారు పరిశుద్దులుగా దేవదూతల వలే పరలోకంలో ఉంటారని విశ్వజన రక్షణ వాదులు ప్రబోధిస్తుండగా ఈ విషయమై బైబిలు ఏమి బోధిస్తున్నదో పరిశీలిద్దాం. “దప్పిగొను వారికి జీవజలముల బుగ్గలోని జలమును నేను ఉచితముగా అనుగ్రహింతును.” ప్రకటన 21:6. ఈ వాగ్దానం దప్పిగొన్న వారికి వర్తిస్తుంది. జీవజలం ఆవశ్యకతను గుర్తించి సమస్తాన్ని విడిచి పెట్టి దాన్ని అన్వేషించేవారే పొందుతారు. ” జయించువాడు వీటిని స్వతంత్రించుకొనును, నేనతనికి దేవుడనై యుందును. అతడు నాకు కుమారుడై యుండును.” 7 వ వచనం. ఇక్కడ కూడా ప్రత్యేకమైన షరతులున్నాయి. అన్నిటిని స్వతంత్రించుకోటానికి మనం పాపాల్ని ప్రతిఘటించి జయించాలి. 
    

    
      
    

    
      యెషయా ప్రవక్త ద్వారా ప్రభువిలా సెలవిస్తున్నాడు, “మీకు మేలు కలుగునని నీతిమంతులతో చెప్పుము”. “దుష్టులకు శ్రమ వారి క్రియల ఫలము వారికి కలుగును” యెషయా 3:10, 11. “పాపాత్ములు నూరు మారులు దుష్కార్యము చేసి దీర్ఘాయుష్మంతులైనను దేవునియందు భయభక్తులు కలిగి ఆయన సన్నిధికి భయపడు వారు క్షేమముగా నుందురనియు భక్తిహీనులు దేవుని సన్నిధిని భయపడరు గనుక వారికి క్షేమము కలుగదనియు వారు నీడవంటి దీర్ఘాయువును పొందక పోవుదురనియు నేనెరుగుదును.” ప్రసంగి 8:12, 13. “ఉగ్రత దినమందు అనగా దేవుని న్యాయమైన తీర్పు బయలు పరచబడు దినమందు” పాపి ఉగ్రతను సమకూర్చుకొంటాడని “ఆయన ప్రతి వానికి వాని వాని క్రియల చొప్పున ప్రతిఫలమిచ్చును” అని “దుర్నీతికి లోబడువారి మీదికి దేవుని ఉగ్రత రౌద్రము వచ్చును” అని పౌలు సాక్ష్యమిస్తున్నాడు. రోమా 2:5,6,9. 
    

    
      
    

    
      “వ్యభిచారియైనను, అపవిత్రుడైనను, విగ్రహారాధికుడైయున్న లోభియైనను క్రీస్తు యొక్కయు దేవుని యొక్కయు రాజ్యమునకు హక్కుదారుడు కాడు. ” ఎఫెసీ 5:5. “అందరితో సమాధానమును పరిశుద్ధతయు కలిగియుండుటకు ప్రయత్నించుడి. పరిశుద్ధత లేకుండ ఎవడును ప్రభువును చూడడు” హెబ్రీ 12:14. “జీవవృక్షమునకు హక్కుగలవారై గుమ్మములగుండ ఆ పట్టణములోనికి ప్రవేశించునట్లు తమ వస్త్రములను ఉదుకుకొనువారు ధన్యులు. కుక్కలును, మాంత్రికులును, వ్యభిచారులును, నరహంతకులును, విగ్రహారాధకులును, అబద్దమును ప్రేమించి జరిగించు ప్రతివాడును వెలుపట నుందురు” ప్రకటన 22:14,15. 
    

    
      
    

    
      తన ప్రవర్తనను గూర్చి, పాపంతో తాను వ్యవహరించే తీరును గూర్చి మనుషులకు దేవుడు ఒక ప్రకటన చేశాడు. యెహోవా కనికరము, దయ, దీర్ఘశాంతము, విస్తారమైన కృపా సత్యములు గల దేవుడైన యెహోవా. ఆయన వేయి వేలమందికి కృపను చూపుచు దోషమును, అపరాధమును పాపమును క్షమించునుగాని ఆయన ఏ మాత్రమును దోషులను నిర్దోషులుగా ఎంచక మూడు నాలుగు తరముల వరకు తండ్రుల దోషమును కుమారుల మీదికిని, కుమారుల కుమారుల మీదికిని రప్పించునని ప్రకటించెను” నిర్గమకాండము 34:6,7. “అయితే భక్తిహీనులనందరిని ఆయన నాశనము చేయును”. “ఒకడైనను నిలువకుండ అపరాధులు నశించుదురు, భక్తిహీనుల సంతతి నిర్మూలమగును” కీర్తనలు 145:20; 37:38. తిరుగుబాటును అణచివేయటానికి దైవ ప్రభుత్వాధికారం, శక్తి, ఉపయుక్తమవుతాయి. అయినా శిక్షావిధికి సంబంధించిన కార్యాలు దయ, దీర్ఘశాంతం, ఔదార్యం గల దేవుని శీలంతో సంపూర్ణంగా ఏకీభవించే కార్యాలే. 
    

    
      
    

    
      దేవుడు ఎవరి మనసునుగాని తీర్మానాన్నిగాని ఒత్తిడి చేయడు. ఇష్టంలేని విధేయతను ఆయన కోరడు. తాను సృజించిన మానవులు తాను తమ ప్రేమకు అర్హుడని భావించి ప్రేమించాలని దేవుడు ఆశిస్తున్నాడు. ఆయన వివేకాన్ని, న్యాయశీలతను, ఔదార్యాన్ని విజ్ఞతతో అభినందిస్తున్నందుకు తనకు విధేయులు కావాలని ఆయన కోరుకొంటున్నాడు. ఈ గుణ శీలం గురించి సరియైన అవగాహన ఉన్నవారు వాటికి ఆకర్షితులవుతారు. వాటిని అభిమానిస్తారు కాబట్టి ఆయనను ప్రేమిస్తారు. 
    

    
      
    

    
      మన రక్షకుడు బోధించి ఆచరణలో పెట్టిన దయ, కనికరం, ప్రేమ తండ్రి గుణశీలానికి నకలు. తండ్రి వద్దనుంచి తాను ఏమైతే పొందాడో దానినే తాను బోధించానని క్రీస్తు చెప్పాడు. దైవ ప్రభుత్వ సూత్రాలు, “మీ శత్రువులను ప్రేమించుడి” అన్న క్రీస్తు ఉపదేశం ఒకదానితో ఒకటి ఏకీభవిస్తున్నాయి. విశ్వం మేలుకోసం, దేవుని తీర్పులకు గురి అయిన వారి మేలుకోసం దేవుడు దుష్టులకు తీర్పు తీర్చుతాడు. తన ప్రభుత్వ చట్టాలను తన నీతి ప్రవర్తనను అనుసరించి సాధ్యమైనంత వరకు వారిని సంతోషపెడ్తాడు కూడా. తన ప్రేమా చిహ్నాలు వారి చుట్టూ ఉంచుతాడు. తన ధర్మశాస్త్రాన్ని గురించిన జ్ఞానాన్ని అందిస్తాడు. తన కృపను అనుగ్రహిస్తానంటూ వారిని వెంబడిస్తాడు. ఆయన ఇచ్చే ఈ వుల్ని నిత్యమూ అందుకొంటూ, వాటినిస్తున్న దేవున్ని కించపర్చుతారు. దేవుడు తమ పాపాల్ని అసహ్యించుకొంటాడు గనుక వారు ఆయనను ద్వేషిస్తారు. వారి దుర్మారతను ప్రభువు దీర్ఘకాలం సహిస్తాడు. అయితే నిర్ణయాత్మక ఘడియ చివరికి వస్తుంది. వారి భవిష్యత్తు నిర్ణయమౌతుంది. అప్పుడు ఈ తిరుగుబాటు దారుల్ని గొలుసులతో బంధించి తన పక్క ఉంచుకొంటాడా? తన చిత్రాన్ని నెరవేర్చుమని వారిని ఒత్తిడి చేస్తాడా? 
    

    
      
    

    
      సాతానుని తమ నేతగా ఎంపిక చేసుకొని అతని అదుపాజ్ఞల కింద ఉండేవారు దేవుని సన్నిధిలో ప్రవేశించటానికి ఇష్టపడరు. అహంభావం, వంచన, విచ్చిలవిడి ప్రవర్తన, క్రూరత్వం వారి ప్రవర్తనలలో అంతర్భాగమై ఉంటాయి. లోకంలో జీవించి వున్నప్పుడు తాము తృణీకరించి ద్వేషించిన వారితో నిరంతరం నివసించటానికి పరలోకంలో ప్రవేశించగలరా వారు? అబద్ధికుడికి సత్యం ఎప్పటికీ ఇష్టం ఉండదు. నమ్రత ఆత్మాభిమానాన్ని డంబాన్ని తృప్తి పర్చలేదు. అవినీతిపరుడు పవిత్రతను అంగీకరించడు. స్వార్ధరహిత ప్రేమ స్వార్ధపరుల్ని ఆకట్టుకోలేదు. ప్రాపంచిక విషయాల్లో స్వార్ధాసక్తుల్లో తలమునకలై ఉన్నవారికి పరలోకమంటే ఆసక్తి ఉంటుందా? 
    

    
      
    

    
      జీవితమంతా దేవునిపై తిరుగుబాటు చేస్తూ గడిపిన వారు అర్ధంతరంగా పరలోకానికి రవాణా కావటం అక్కడ రాజ్యమేలే ఉన్నతస్థాయి పరిశుద్ధతను సంపూర్ణత్వాన్ని తిలకించటం జరిగితే- ప్రతీ వారు ప్రేమతో నిండివుండటం, ప్రతీ ముఖంపై సంతోషం తాండవించటం, దేవుని గౌరవార్ధం గొర్రెపిల్ల గౌరవార్థం మైమరపించే మధుర సంగీతం వినిపించటం, సింహాసనాసీనుడైన దేవుని ముఖం నుంచి విమోచన పొందిన వారి మీదికి వెలుగు జీవనదివలె ప్రహించటం - దేవున్ని ఆయన సత్యాన్ని పరిశుద్ధ్యతను ద్వేషించేవారు పరలోక వాసులతో కలసి వారి స్తుతిగానాల్లో గొంతు కలుపగలుగుతారా? దేవుని మహిమను గొర్రెపిల్ల మహిమను వారు తాళగలుగుతారా? తాళలేరు. పరలోక జీవనానికి అనువైన ప్రవర్తనలు రూపొందించుకోటానికి ఎన్నో సంవత్సరాల కృపకాలం వారికి దేవుడనుగ్రహించాడు. కాని వారు పరిశుద్ధతను ప్రేమించటం అలవర్చుకోలేదు. పరలోక భాషను నేర్చుకోలేదు. ఇప్పుడు నేర్చుకోటం సాధ్యపడదు. చాలా ఆలస్యమై పోయింది. జీవితమంతా దేవునికి వ్యతిరేకంగా జీవించి వారు పరలోకానికి అనర్హులయ్యారు. పరలోకంలోని పవిత్రత, పరిశుద్ధత, ప్రశాంతత వారికి హింసగా పరిణమిస్తాయి. దేవుని మహిమ దహించే అగ్నిలా ఉంటుంది. ఆ పరిశుదలోకాన్ని విడిచిపెట్టి పారి పోవాలనిపిస్తుంది. అక్కడ ఉండటం కన్నా నాశనమవ్వటమే మేలనుకొంటారు. తమను విమోచించటానికి మరణించిన ఆ ప్రభువు ముఖం చూడటంకన్నా మరణమే మేలనుకొంటారు. దుష్టులు తమ భవితను వారే ఎంపిక చేసుకొన్నారు. పరలోకం నుంచి తమ బహిష్కృతి వారు స్వయంగా ఎంచుకొన్నదే. దేవుని పక్షంగా అది న్యాయమైంది, కృపతో కూడినది. 
    

    
      
    

    
      జలప్రళయ జలాల మాదిరిగా ఆ మహాదినాన లేచే మంటలు దుష్టులు మారని దుర్మార్గులన్న దేవుని తీర్పును వ్యక్తం చేస్తాయి. దేవుని అధికారాన్ని అంగీకరించే స్వభావం వారికి లేదు. తిరుగుబాటుకే వారు తమ శక్తి యుక్తుల్ని వినియోగిస్తారు. జీవితం చరమాంకానికి చేరినప్పుడు తమ ఆలోచనా ధోరణిని మార్చుకొని వ్యతిరేక మార్గంలో పయనించటం వారికి సాధ్యపడదు. అతిక్రమం నుంచి విధేయతకు, ద్వేషం నుంచి ప్రేమకు మారటం సాధ్యం కాదు. 
    

    
      
    

    
      విశృంఖల దుర్మారతను కొనసాగిస్తూ పాపిని నివసించనీయటం వల్ల ఎలాంటి పరిణామాలు చోటుచేసుకొంటాయో సూచించటానికి హంతకుడైన కయీనును బతకనివ్యటం ద్వారా దేవుడు లోకానికి ఒక సాదృశ్యాన్నిస్తున్నాడు. కయీను మాటలు జీవిత విధాన ప్రభావం ద్వారా అతని అనువంశీకుల్లో వేవేల మంది “నరుల చెడుతనము భూమిమీద గొప్పది” “వారి హృదయము యొక్క తలంపులలోని ఊహ అంతయు ఎల్లప్పుడు కేవలము చెడ్డది” గా కనిపించేంతగా దుర్మార్గులయ్యారు. “భూలోకము దేవుని సన్నిధిని చెడిపోయి యుండెను. భూలోకము బలాత్కారముతో నిండి యుండెను” ఆదికాండము 6:511. 
    

    
      
    

    
      లోకంపట్ల కనికరంతో నోవహు కాలంలోని దుర్మార్గులైన ప్రజలను దేవుడు నాశనం చేశాడు. దుర్మారులైన సొదొమ నివాసుల్ని దయతోనే నాశనం చేశాడు. సాతాను వంచక శక్తి ద్వారా దుష్టులకు సానుభూతి ప్రశంసలు లభిస్తాయి. వారు ఇతరులను నిత్యము తిరుగుబాటు చేయటానికి నడిపిస్తారు. కయీను నోవహు దినాల్లో ఇదే జరిగింది. అబ్రాహాము, లోతు కాలంలోనూ జరిగింది ఇదే. మన దినాల్లోనూ ఇదే జరుగుతున్నది. విశ్వం పట్ల తనకున్న కరుణను బట్టే తన కృపను నిరాకరించే ప్రజలను దేవుడు చివరగా నాశనం చేస్తాడు. 
    

    
      
    

    
      “పాపము వలన వచ్చు జీతము మరణము. అయితే దేవుని కృపావరము మన ప్రభువైన క్రీస్తు యేసునందు నిత్యజీవము” రోమా 6:23. జీవం నీతిమంతుల వారసత్వం కాగా మరణం దుష్టులు ఆర్జించుకొన్న సంపాదన. మోషే ఇశ్రాయేలీయులకు ఇలా ప్రకటించాడు, “చూడుము, నేడు నేను జీవమును మేలును మరణమును కీడును నీ యెదుట ఉంచియున్నాను” ద్వితియోపదేశ 30:15. ఈ లేఖన వచనాల్లో వ్యక్తమైన మరణం ఆదాము మీదికి వచ్చిన మరణంకాదు. ఎందుకంటే ఆదాము అతిక్రమ శిక్షను మానవులందరూ అనుభవిస్తున్నారు. అది నిత్యజీవానికి భిన్నంగా ఉన్న “రెండవ మరణము” 
    

    
      
    

    
      ఆదాము పాప పర్యవసానంగా మానవులందరి మీదికి మరణం వచ్చింది. ఏ భేదం లేకుండా అందరూ మరణిస్తారు. రక్షణ ప్రణాళికను బట్టి అందరూ తమ సమాధుల్లో నుంచి లేచి రావలసి ఉన్నారు. (నీతిమంతులకును అనీతిమంతులకును పునరుత్థానము కలుగబోవుచున్నది.” “ఆదామునందు అందరు ఏలాగు మృతి పొందుచున్నారో ఆలాగుననే క్రీస్తునందు అందరు బ్రతికింపబడుదురు” అ.కా. 24:15; 1 కొరింథి 15:22. అయితే పునరుత్సానులైన రెండు వర్గాల మధ్య తేడా ఉన్నది. “సమాధులలో నున్న వారందరు ఆయన శబ్దము విని మేలుచేసినవారు జీవ పునరుత్థానమునకును కీడు చేసినవారు తీర్పు పునరుత్థానమునకును బయటికి వచ్చెదరు” యోహాను 5:28, 29. జీవ పునరుత్థానానికి అర్హులుగా ” ఎంపికైనవారు ధన్యులును పరిశుదులునై యుందురు.” “ఇట్టివారిమీద రెండవ మరణమునకు అధికారములేదు.” ప్రకటన 20:6. పశ్చాత్తాపం ద్వారాను విశ్వాసం ద్వారాను క్షమాపణ పొందియుండని వారందరు అతిక్రమ శిక్షను అనగా “పాపమువలన వచ్చు జీతము” ను పొందవలసిందే. వారు శిక్ష అనుభవిస్తారు. “తమ క్రియల చొప్పున” వారి శిక్ష నిడివిలోను ఉదృతిలోను వేర్వేరుగా ఉంటుంది. కాని చివరగా వారందరు రెండో మరణంతో అంతమొందుతారు. తన కృప న్యాయాల విధానం ప్రకారం పాపిని తన పాప స్థితిలో రక్షించటం దేవునికి సాధ్యపడదు గనుక అతని ప్రాణాన్ని తీసుకోవటం అనివార్యమవుతుంది. జీవించే ఆధిక్యతను అతను తన అతిక్రమాలవల్ల పోగొట్టు కొంటాడు. జీవించటానికి అనర్హుడనని కూడా నిరూపించు కొంటాడు. ప్రవక్త ఇలా అంటున్నాడు, “ఇక కొంతకాలమునకు భక్తిహీనులు లేకపోవుదురు వారి స్థలమును జాగ్రత్తగా పరిశీలించినను వారు కనబడక పోవుదురు”. ఇంకొక ప్రవక్త ఇలా అంటున్నాడు, ఇకనెన్నడు నుండని వారైనట్లు వారేమియు మిగులకుండ” ఉంటారు. ఓబద్యా 16. అపకీర్తి గడించి వారు నిరంతరం మరుగునపడి వుంటారు. 
    

    
      
    

    
      పాపం దాని పర్యవసానంగా చోటు చేసుకొన్న దుఃఖం, నాశనం ఈ విధంగా అంతమొందుతాయి. కీర్తనకారుడిలా అంటున్నాడు, “నీవు... దుష్టులను నశింపచేసి యున్నావు. వారి పేరు ఎన్నటికి నుండకుండ తుడుపుపెట్టి యున్నావు. శత్రువులు నశించిరి. వారు ఎన్నడు నుండకుండ నిర్మూలమైరి.” కీర్తనలు 9:5,6. ప్రకటన గ్రంథంలో, నిత్యరాజ్యం కోసం ఎదురుచూస్తూ విశ్వమంతా దైవ సంస్తుతి గానం చేయటం యోహాను విన్నాడని ఉంది. ఒక అపశ్రుతికూడా అందులో లేదు. పరలోకంలోను భూలోకంలోను ప్రతీ ప్రాణీ దేవుని మహిమపర్చటం వినిపించింది. ప్రకటన 5:13. అంతులేని బాధ అనుభవిస్తూ దేవుని దూషించటానికి భ్రష్ట ఆత్మలు ఇక వుండవు. రక్షణ పొందినవారి గానాలతో తమవెర్రి కేకలను కలగలిపేందుకు నరకంలో దుష్టులు ఉండరు. 
    

    
      
    

    
      స్వాభావిక అమర్యత్వం అన్న ప్రాథమిక దోషంపై మరణంలో సచేతనత అన్న సిద్ధాంతం ఆధారపడి ఉన్నది. ఈ సిద్ధాంతం లేఖన బోధనలకు, హేతువాదానికి, మానవాతా భావాలకు విరుద్ధమైన నిత్య నరకబాధ సిద్ధాంతం వంటిది. రక్షణ పొంది పరలోకంలో నివసిస్తున్న వారికి భూలోకంలో జరుగుతున్న విషయాలు ముఖ్యంగా లోకంలో ఉన్న తమ ఆప్తులకు సంబంధించిన విషయాలు తెలుస్తాయని ఒక నమ్మకం ప్రజల్లో ఉంది. అయితే జీవించి ఉన్నవారి శ్రమలు బాధల గురించి తెలుసుకోటం, తమ ప్రియులుచేసే పాపాల్ని చూడటం, బరువైన బతుకుల్లోని దుఃఖాన్ని, ఆశాభంగాల్ని, బాధల్ని భరించటం చూడటం మృతులకు ఆనందాన్ని ఎలాగివ్వగలవు? లోకంలోని తమ ఆప్తుల చుట్టూ పరిభ్రమించేవారు పరలోకానందాన్ని ఎంతమేరకు అనుభవించ గలుగుతారు? ఊపిరి శరీరాన్ని విడిచిపెట్టి వెళ్లిపోయిన వెంటనే పాప పశ్చాత్తాపంలేని ఆత్మ నరకాగ్నిలో బాధపడుతుందన్న నమ్మకం ఎంత జుగుప్సాకరమైంది. అంతులేని పాపం దుఃఖం నిరంతరం అనుభవించటానికి సంసిద్ధత లేకుండా తమ ఆప్తులు సమాధుల్లోకి వెళ్లటం చూసినప్పుడు వారికి ఎంత మనోవ్యధ ఎంత దుఃఖం కలుగుతాయి! వణుకు పుట్టించే ఈ అంశం అనేకుల్ని పిచ్చివాళ్లుగా మార్చింది. 
    

    
      
    

    
      ఈ అంశాలపై లేఖనాలు ఏమి చెబుతున్నాయి.? మరణంలో మానవుడికి స్పృహ ఉండదని దావీదు తెలుపుతున్నాడు; “వారి ప్రాణములు వెడలిపోవును, వారు మట్టిపాలగుదురు. వారి సంకల్పములు నాడే నశించును” కీర్తనలు 146:4. సొలోమోను చెబుతున్నది కూడా ఇదే; “బ్రతికినవారు తాము చత్తురని ఎరుగుదురు. అయితే చచ్చినవారు ఏమియు ఎరుగరు,” (“వారిక ప్రేమింపరు, పగ పెట్టుకొనరు, అసూయపడరు, సూర్యుని క్రింద జరుగువాటిలో దేనియందును వారికిక నెన్నటికిని వంతులేదు” “నీవు పోవు పాతాళమునందు పనియైనను ఉపాయమైనను తెలివియైనను జ్ఞానమైనను లేదు” ప్రసంగి 9:5,6,10. 
    

    
      
    

    
      హిజ్కి యా చేసిన ప్రార్ధనకు ప్రతిఫలంగా దేవుడు అతనికి 15 సంవత్సరాల అదనపు ఆయుర్దాయం ఇచ్చినప్పుడు దేవుడు చూపించిన కృప నిమిత్తం దేవునికి కృతజ్ఞతాస్తులు చెల్లించాడు. తానెందుకు ఆనందిస్తున్నాడో ఈ కీర్తనలో వ్యక్తం చేస్తున్నాడు: “పాతాళమున నీకు స్తుతికలుగదు, మృతి నీకు కృతజ్ఞతాస్తుతి చెల్లింపదు. సమాధిలోనికి దిగువారు నీ సత్యమును ఆశ్రయించరు. సజీవులు సజీవులే గదా నిన్ను స్తుతించుదురు. ఈ దినమున నేను సజీవుడనై నిన్ను స్తుతించుచున్నాను.” యెషయా 38:18, 19 మరణించిన నీతిమంతులు స్వర్గానందం అనుభవిస్తూ దేవుని స్తుతిస్తూ పరలోకంలో ఉన్నట్లు ప్రజాదరణగల వేదాంతం బోధిస్తున్నది. అయితే హిజ్కియాకు అలాంటిదేమీ కనిపించలేదు. హిజ్కియా మాటలతో కీర్తనకారుడి సాక్ష్యం ఏకీభవిస్తుంది. “మరణమైన వారికి నిన్ను గూర్చిన జ్ఞానములేదు. పాతాళములో ఎవరు నీకు కృతజ్ఞతాస్తుతులు చెల్లించుదురు?” “మృతులును మౌనస్థితిలోనికి దిగిపోవువారును యెహోవాను స్తుతింపరు” కీర్తనలు 6:5; 116:17. పితరుడైన దావీదు “చనిపోయి సమాధి చేయబడెను. అతని సమాధి నేటి వరకు మన మధ్యనున్నది.” అని పేతురు పెంతెకొస్తు దినాన పలికాడు, ” 
    

    
      
    

    
      దావీదు పరలోకమునకు ఎక్కిపోలేదు” అపొ.కా.2:29,34. పునరుత్థాన సమయం వరకు దావీదు సమాధిలోనే ఉంటాడన్న విషయం మరణించిన వెంటనే నీతిమంతులు పరలోకానికి వెళ్లరని నిరూపిస్తున్నది. పునరుత్థానం ద్వారా, క్రీస్తు పునరుత్థానుడైన హేతువుచేత మాత్రమే చివరగా దావీదు దేవుని కుడిపార్శ్వమున కూర్చుండ గలుగుతాడు. 
    

    
      
    

    
      పౌలు అంటున్నాడు, “మృతులు లేపబడని యెడల క్రీస్తు కూడ లేపబడలేదు. క్రీస్తు లేపబడని యెడల మీ విశ్వాసము వ్యర్ధమే, మీరింకను మీ పాపములోనే యున్నారు. అంతేకాదు క్రీస్తునందు నిద్రించిన వారును నశించిరి) 1 కొరింథి 15:16 18. నీతిమంతులు నాలుగువేల సంవత్సరాలుగా మరణించిన వెంటనే నేరుగా పరలోకానికి వెళ్లిపోతే, పునరుత్థానం లేని యెడల “క్రీస్తునందు నిద్రించిన వారుసు నశించిరి” అని పౌలు ఎలా చెప్పి ఉండగలడు? పుసరుతానం అవసరముండదు. 
    

    
      
    

    
      మరణించిన వారి స్థితిని గురించి ప్రస్తావిస్తూ హతసాక్షి టిండేల్ ఇలా అన్నాడు, “క్రీస్తు ఉన్న పరిపూర్ణ మహిమలోగాని దేవుని దూతల మహిమలోగాని వారు ఇప్పటికే ఉన్నారని నేను నమ్మను. అది నా మత సూత్రం కాదు. ఒకవేళ అయితే అది నాకు సమ్మతం కాదు. అది నిజమైతే పునరుత్థానాన్ని గురించిన బోధ వ్యర్ధమే.” విలియమ్ టిండేల్, ఫిఫేస్ టు న్యూట్మెంట్ (ఎ.డి.1534). రీప్రింటెడ్ ఇన్ బ్రిటిష్ రిపామర్స్ ప్రిల్, బార్నె స్, పుట 349. 
    

    
      
    

    
      మరణించిన వెంటనే అమరత్వం సిద్ధిస్తుందన్న నిరీక్షణ బైబిలు సిద్ధాంతమైన పునరుత్థానాన్ని విస్తృతంగా నిర్లక్ష్యం చేయటానికి దారి తీసిందన్నది కాదనలేని నిజం. ఈ ధోరణిపై ఏడమ్ క్లార్క్ ఇలా వ్యాఖ్యానించాడు, “పునరుత్థాన సిద్ధాంత ప్రాధాన్యాన్ని ఈ కాలంలో వారికన్నా సనాతన క్రైస్తవులు ఎక్కువ గుర్తించినట్లు కనిపిస్తున్నది. దానికి కారణం? అపోస్తలులు పునరుత్థానాన్ని పదేపదే బోధించారు. విశ్వాసులు వాక్యం శ్రద్ధగా అధ్యయనం చేయటానికి, పఠించిన దాన్ని ఆచరణలో పెట్టటానికి, సంతోషంగా జీవించటానికి వారు ప్రోత్సహించారు. వారి స్థానంలో ఉన్న ప్రస్తుత ప్రబోధకులు పునరుత్థానాన్ని ప్రస్తావించరు కూడా. అపోస్తలులు ఎలా బోధించారో సనాతన క్రైస్తవులు అలా విశ్వసించారు. మనం ఎలా బోధిస్తే ప్రజలు అలా విశ్వసిస్తారు. సువార్త అంతటిలోను ఇంతకన్నా ప్రధానమైన సిద్ధాంతం ఇంకొకటి లేదు. ప్రస్తుత బోధనా వ్యవస్థలో నిర్లక్ష్యానికి గురి అయిన సిద్ధాంతం మరొకటి లేదు.” కామెంటరీ, రిమార్క్స్ ఆన్ 1 కొరింథియన్స్ 15, పేరా 3. 
    

    
      
    

    
      ఉజ్వలమైన ఈ పునరుత్థాన సత్యం దాదాపు సంపూర్తిగా క్రైస్తవ లోకానికి కనుమరుగయ్యేంత వరకు ఈ పరిస్థితి కొనసాగుతూ వచ్చింది. 1 థెస్సలోనికయులకు 4:13-18 పై వ్యాఖ్యానిస్తూ ఒక ప్రముఖ మత రచయిత ఇలా అంటున్నాడు, “వాస్తవానికి నీతిమంతుల అమర్యత సిద్ధాంతం మనకు సంబంధించినంత వరకూ ప్రభువు రెండో రాకకు సంబంధించిన, సంశయాస్పదమైన ఒక సిద్ధాంతం స్థానాన్ని ఆక్రమిస్తున్నది: మనం మరణించేటప్పుడు ప్రభువు మన వద్దకు వస్తాడు. మనం దాని కోసం వేచి ఉండాలి. మృతులు అప్పుడే మహిమలోకి వెళ్లిపోతారు. తీర్పుకోసం, పరలోక ధన్యత కోసం బూర మోగే వరకు వారు వేచి ఉండరు” 
    

    
      
    

    
      అయితే శిష్యుల్ని విడిచి వెళ్లబోయే సమయం వచ్చినప్పుడు వారు త్వరలో తన వద్దకు వస్తారని వారితో ఆయన చెప్పలేదు. “మీకు స్థలము సిద్ధపరచ వెళ్లుచున్నాను. నేను వెళ్లి మీకు స్థలము సిద్ధపరచిన యెడల నేనుండు స్థలములో మీరును ఉండులాగున... మిమ్మును తీసికొని పోవుదును” అన్నాడు. యోహాను 14:2,3. పౌలు ఇంకా ఇలా అంటున్నాడు, “ఆర్భాటముతోను, ప్రధాన దూత శబ్దముతోను, దేవుని బూరతోను పరలోకమునుండి ప్రభువు దిగివచ్చును. క్రీస్తునందుండి మృ తులైనవారు మొదటలేతురు. ఆ మీదట సజీవులమై నిలిచియుండు మనము వారితో కూడ ఏకముగా ప్రభువును ఎదుర్కొనుటకు ఆకాశమండలమునకు మేఘములమీద కొనిపోబడుదుము. కాగా మనము సదాకాలము ప్రభువుతో కూడ ఉందుము” “మీరు మాటలచేత ఒకనినొకడు ఆదరించుకొనుడి” 1థెస్స 4:1618. ఓదార్పు నిచ్చే ఈ మాటలకు క్రితం ఉటంకించిన విశ్వజన రక్షణ వాద ప్రబోధకుడి మాటలకు మధ్య ఎంత వ్యత్యాసముంది! మరణించిన వ్యక్తి ఎంతటి పాపి అయినా ఇక్కడ ప్రాణం పోయిన వెంటనే పరలోక దూతలలో ఒకడుగా పరలోకంలో ఉంటాడన్న హామీ ఇస్తూ ఆ బోధకుడు దుఃఖంలో ఉన్న మిత్రుల్ని ఓదార్చాడు. ప్రభువు వచ్చినప్పుడు సమాధి బంధకాలు తెగిపోతాయని క్రీస్తునందు మృతు” లైనవారు నిత్యజీవానికి పునరుత్థానం పొందుతారని చెబుతూ యేసు రాకడకు కనిపెట్టవలసిందిగా పౌలు సహవిశ్వాసుల్ని ప్రోత్సహిస్తున్నాడు. 
    

    
      
    

    
      ఎవరైనా పరలోక నివాసాల్లో స్థిరపడకముందు వారి కేసుల దర్యాప్తు జరగాలి. వారి ప్రవర్తన, క్రియలు దేవుని ముందు పరిశీలనకు రావాలి. గ్రంథాలలోని దాఖలాల ప్రకారం అందరూ తీర్పు పొందుతారు. తమ క్రియల చొప్పున అందరికి ప్రతి ఫలం కలుగుతుంది. ఈ తీర్పు మరణమప్పుడు జరగదు. పౌలు మాటలు గమనించండి, ‘‘తాను నియమించిన మనుష్యునిచేత నీతి ననుసరించి భూలోకమునకు తీర్పు తీర్చబోయెడి యొక దినమును నిర్ణయించి యున్నాడు. మృతులలో నుండి ఆయనను లేపినందున దీని నమ్ముటకు అందరికిని ఆధారము కలుగజేసి యున్నాడు.” అ.కా. 17:31. లోకానికి తీర్పు తీర్చటానికి నిర్దిష్ట కాలం (అప్పటికి అది జరుగలేదు) ఏర్పాటయ్యిందని అపోస్తలుడిక్కడ స్పష్టంగా తెలుపుతున్నాడు. 
    

    
      
    

    
      యూదా కూడా అదేకాలం గురించి ప్రస్తావిస్తున్నాడు, “మరియు తము ప్రధానత్వమును నిలుపుకొనక తమ నివాసస్థలములను విడచిన దేవదూతలను మహా దినమున జరుగు తీర్పువరకు కటిక చీకటిలో నిత్య పాశములతో ఆయన బంధించి భద్రము చేసెను”. యూదా ఇంకా హానోకు మాటల్ని ఉటంకిస్తున్నాడు, “ఇదిగో, అందరికిని తీర్పు తీర్చుటకు ప్రభువు తన వేవేల పరిశుద్ధ పరివారముతో వచ్చెను.” యూదా 6, 14, 15. “గొప్పవారేమి కొద్దివారేమి మృతులైన వారందరు ఆ సింహాసనము ఎదుట నిలువబడి యుండుట చూచితిని. అప్పుడు గ్రంథములు విప్పబడెను... ఆ గ్రంథములయందు వ్రాయబడియున్న వాటిని బట్టి తమ క్రియల చొప్పున మృతులు తీర్పుపొందిరి.” ప్రకటన 20:12. 
    

    
      
    

    
      కాగా మరణించిన వారు పరలోక సుఖాలు అనుభవించటమో లేక నరకాగ్నిలో కాలుతూ బాధపడటమో జరిగితే భవిష్యత్తులో తీర్పు జరగాల్సిన అవసరం ఏముంటుంది? ప్రాముఖ్యమైన ఈ అంశాలపై దైవ వాక్య బోధనలు అస్పష్టంగా కాని పరస్పర విరుద్ధంగా కాని లేవు. వాటిని సామాన్యులు అవగాహన చేసుకోవచ్చు. అయితే ప్రస్తుత చర్చనీయాంశం విషయంలో యధార్ద హృదయులకు విజ్ఞతగాని న్యాయంగాని కనిపిస్తుందా? బహుశా దేవుని సన్నిధిలో యుగాలకొద్దీ నివసిస్తున్నప్పుడు నీతిమంతులు తీర్పులో తమకేసుల పరిశీలన అనంతరం భళానమ్మకమైన మంచిదాసుడా... నీయజమాని సంతోషములో పాలు పొందుము” అన్న ప్రశంస పొందుతారా? « శపింపబడిన వారలారా, నన్ను విడచి... నిత్యాగ్నిలోకి పోవుడి” అన్న తీర్పు విశ్వ న్యాయాధిపతి నుంచి పొందిన దుర్మార్గులు ఆ తీర్పు అమలుకు నరకం నుంచి పిలువబడ్డారా? మత్తయి 25:2141. ఇది ఎంత గంభీరమైన అపహాస్యం! దేవుని వివేకానికి న్యాయవర్తనకు ఎంత అవ మానకరమైన అభిశంసన! 
    

    
      
    

    
      ఆత్మ అమర్యమైనది అన్న సిద్ధాంతం రోము మతం అన్యమతం నుంచి స్వీకరించి క్రైస్తవ మతంలోకి ప్రవేశపెట్టిన తప్పుడు సిద్ధాంతాల్లో ఒకటి. మార్టిన్ లూథర్ ఈ సిద్ధాంతాన్ని “రోము గురువుల డికీల పెంటకుప్పల్లోని కట్టుకధల జాబితాలో చేర్చాడు. ఇ.పెటవెల్, ది ప్రాబ్లమ్ ఆఫ్ ఇమోర్టాలిటి, పుట 255. మరణించిన వారు ఏమీ ఎరుగరు అని ప్రసంగిలో అన్న సొలొమోను మాటలపై వ్యాఖ్యానిస్తూ లూథర్ ఇలా అంటున్నాడు, “మరణించిన వారికి ఆలోచనలు ఉండవని నిరూపించే మరోస్థలం. అక్కడ విధినిర్వహణ లేదు, శాస్త్రం లేదు, జ్ఞానం లేదు. వివేకం లేదు. మరణించినవారు నిద్రిస్తున్నట్లు వారికేమీ తెలియదని దినాలు సంవత్సరాలు లెక్కలేకుండా మృతులు పడివుంటారు అంటున్నాడు. కాని వారు మేల్కొన్నప్పుడు ఒక్క నిముషం పాటు కూడా నిద్రపోయి ఉండనట్లు కనిపిస్తారు” మార్టిన్ లూథర్ ఎక్స్పోజిషన్ ఆఫ్ సాలమన్స్ బుర్కాల్డ్ ఎక్లీషియాస్టీన్, పుట 152. 
    

    
      
    

    
      మరణించినప్పుడు నీతిమంతులు తమ ప్రతిఫలం దుష్టులు తమ శిక్షను పొందుతారని పరిశుద్ధ లేఖనాలలో ఎక్కడా లేదు. పితరులు ప్రవక్తలు అలాంటి హామీని ఎక్కడా విడిచివెళ్లలేదు. క్రీస్తుగాని ఆయన అపోస్తలులుగాని దాని గురించి సూచన ప్రాయంగా కూడా చెప్పలేదు. మృతులు వెంటనే పరలోకానికి వెళ్లరని బైబిలు స్పష్టంగా బోధిస్తుంది. పునరుత్థాన సమయం వరకు నిద్రిస్తున్నట్లు మాత్రమే వారిని వర్ణించటం జరుగుతున్నది. 1థెస్స 4:14; యోబు 14:1012. వెండితాడు విడిపోవటం బంగారుగిన్నె పగిలిపోవటం జరిగిన నాడే (ప్రసంగి 12:6.) మానవుడి తలంపులు నశిస్తాయి. సమాధికి చేరేవారు నిశ్శబ్దంగా ఉంటారు. సూర్యుని కింద సంభవించేది ఏదీ వారికి తెలియదు. యోబు 14:21. అలసిన నీతిమంతులకు వాంఛనీయమైన విశ్రాంతి! కాలం అది కొంచెమైనా ఎక్కువైనా వారికి క్షణం మాత్రమే. వారు నిద్రిస్తారు. దేవుని బూర శబ్దంతో మేల్కొంటారు. “బూర మ్రోగును, అప్పుడు మృతులు అక్షయులుగా లేపబడుదురు... క్షయమైన యీ శరీరము అక్షయతను ధరించుకొనవలసియున్నది. ఈ క్షయమైనది అక్షయతను ధరించుకొనినప్పుడు ఈ మర్త్యమైనది అమర్త్యతను ధరించుకొనినప్పుడు విజయమందు మరణము మ్రింగివేయబడును అని వ్రాయబడిన వాక్యము నెరవేరును” 1 కొరింథి 15:52 54. తమ గాఢ నిద్ర నుంచి వారు మేల్కొని తాము జీవించి ఉన్నప్పుడు ఆపిన ఆలోచనలను కొనసాగిస్తారు. చివరగా వారు అనుభవించిన బాధ చివరి ఆలోచన సమాధి అధికారం క్రిందికి వెళ్తున్నాను అన్నది సమాధి నుంచి లేచిన వెంటనే వారి ఉత్సాహభరితమైన మొదటి ఆలోచనను ఈ మాటలు వ్యక్తం చేస్తాయి, ” ఓ మరణమా, నీ విజయమెక్కడ? ఓ మరణమా నీ ముల్లెక్కడ?” 25 వ వచనం.
    

    

    
      
    

    
      అధ్యాయం 34—మృతులైన ఆప్తులు మనతో మాట్లాడ గలరా?
    

    
      
    

    
      లేఖనాల్లో మనం చదువుతున్న పరిశుద్ధ దూతల పరిచర్య క్రీస్తు ను నమ్మే ప్రతి విశ్వాసికి ఎంతో ఆదరణకరమైన, ప్రశస్తమైన సత్యం. అయితే ప్రజాబోధకుల తప్పుడు వేదాంతం ఈ అంశంపై బైబిలు బోధనను వక్రీకరిస్తున్నది. స్వాభావిక అమరత్వ సిద్ధాంతం మొట్టమొదటగా అన్యమత తత్వం నుంచి వచ్చింది. తీవ్ర మతభ్రష్టత జరిగిన చీకటి యుగాల్లో ” చచ్చినవారు ఏమియు ఎరుగరు” అని లేఖనం స్పష్టంగా బోధిస్తున్న సత్యాన్ని మార్చివేశారు. మరణించినవారి ఆత్మలే “రక్షణయను స్వాస్థ్యము పొందబోవువారికి పరిచారము చేయుటకై పంపబడిన సేవకులైన ఆత్మలు” అని ఏవేల ప్రజలు నమ్ముతున్నారు. పరలోక దూతల ఉనికిని గూర్చి మానవ చరిత్రలో మానవ మరణానికి ముందు దూతల సంబంధాన్ని గూర్చిన లేఖన సాక్ష్యం ఉన్నప్పటికీ ఈ నమ్మకం ప్రబలుతున్నది. 
    

    
      
    

    
      మరణంలో మానవుడు స్పృహ కలిగి ఉంటాడన్న సిద్ధాంతం ప్రధానంగా మరణించిన వారి ఆత్మలు జీవించి ఉన్నవారికి పరిచారం చేస్తాయన్న నమ్మకం నవీన భూతమత ఆవిర్భావానికి నాంది పలికింది. మరణించినవారు దేవునితోను పరిశుద్ధదూతలతోను నివసించటం, పూర్వం తమకున్న జ్ఞానం కన్నా ఉన్నతమైన జ్ఞానాన్ని కలిగి ఉండటం జరిగితే జీవించి ఉన్న వారిని చైతన్య పర్చేందుకు వారు తిరిగి లోకంలోకి ఎందుకు రాకూడదు? ప్రజా బోధకులు ప్రబోధిస్తున్నట్లు మరణించిన వారి ఆత్మలు లోకంలో నివసిస్తున్న తమ ఆప్తుల చుట్టూ మసలుతూ ఉంటే దుర్మార్గత గురించి వారికి హెచ్చరిక లివ్వటం లేదా దుఃఖంలో ఉన్నప్పుడు వారిని ఓదార్చటం ఎందుకు చేయకూడదు? మరణంలో మానవుడికి స్పృహ ఉంటుంది అని నమ్మేవారు పరిశుద్ధదూతల ద్వారా తమకు వచ్చే దైవోపదేశాన్ని ఎలా నిరాకరించగలుతారు? ఇది పరిశుద్ధంగా పవిత్రంగా కనిపించే సాధనం. దీని ద్వారా సాతాను తన కార్యాన్ని సాధించటానికి చూస్తున్నాడు. సౌతాను ఆజ్ఞను తు.చ. తప్పకుండా పాలించే దుష్ట దూతలు ఆత్మల లోకం నుంచి వచ్చే దూతలుగా అవతరిస్తారు. జీవించి ఉన్నవారు మరణించిన వారితో ఉత్తర ప్రత్యుత్తరాలు జరపటం సాధ్యపర్చుతానంటూ ఆ నయవంచకుడు వారి మనసులపై తన మంత్రశక్తిని ప్రయోగిస్తాడు. 
    

    
      
    

    
      మరణించిన తమ ఆప్తుల రూపాలను మనుషుల ముందుకు రప్పించే శక్తి అతనికి ఉంది. అతను రూపొందించే నకిలీ ముమ్మూర్తుల ఆ చనిపోయిన వ్యక్తిలా ఉంటాడు. అదే రూపం మన ముందుంటుంది. అవే మాటలు, అదే స్వరం మళ్లీ వినిపిస్తాయి. అవి స్పష్టంగా స్వచ్ఛంగా ఉంటాయి. తమ ఆప్తులు పరలోకంలో ఆనందంగా నివసిస్తున్నారన్న హామీ విని అనేకులు ఆదరణ పొందుతారు. ముందున్న ప్రమాదాన్ని గ్రహించకుండా వారు” మోసపరచు ఆత్మలయందును దయ్యముల బోధయందును” లక్షముంచుతారు. 
    

    
      
    

    
      తముతో ఉత్తర ప్రత్యుత్తరాలు జరపటానికి మరణించిన తమ ఆప్తులు తిరిగి వస్తారని వారిని నమ్మించి హఠాత్తుగా మరణించినవారు కనిపించేటట్లు సాతాను చేస్తాడు. తాము పరలోకంలో ఎంతో ఆనందంగా నివసిస్తున్నామని, అక్కడ ఉన్నత హోదాల్లో ఉన్నామని కూడా వారు చెబుతారు. నీతిమంతులకు దుర్మార్గులకు మధ్య భేదమేమీ లేదన్న తప్పుడు బోధ ఈ విధంగా సాగుతుంది. ఆత్మల లోకం నుంచి వస్తున్నట్లు నటించే ఆత్మలు నిజమయ్యే హెచ్చరికలను మెళకువలను కొన్నిసార్లు పలుకుతాయి. అనంతరం, నమ్మకం ఏర్పడే కొద్ది లేఖనాలపై ప్రజలకున్న విశ్వాసాన్ని హరించే సిద్ధాంతాలను బోధిస్తాయి. లోకంలో ఉన్న తమ మిత్రులపట్ల అమితాసక్తి ఉన్నట్లు చూపించుకొంటూ మిక్కిలి ప్రమాదకరమైన దుర్బోధలను ప్రవేశపెడ్తాయి. వారు కొన్ని సత్యాలు పలకటం, కొన్ని సార్లు భవిషత్ సంభవాలు ముందే చెప్పగలగటం వల్ల వారి మాటల్లో విశ్వసనీయత ఉన్నట్లు కనిపిస్తుంది. వారి తప్పుడు బోధల్ని వేలాది ప్రజలు అతిపవిత్ర బైబిలు సత్యాలుగా అంగీకరించి భక్తి శ్రద్ధలతో ఆచరిస్తారు. దైవ ధర్మశాస్త్రాన్ని తోసిపుచ్చుతారు. కరుణ పుట్టించే ఆత్మను ద్వేషిస్తారు. నిబంధన రక్తాన్ని అపరిశుద్ధంగా పరిగణిస్తారు. ఆ ఆత్మలు క్రీస్తు దేవత్వాన్ని అంగీకరించవు. సృష్టికర్తను సైతం తమతో సమానుడుగా పరిగణిస్తాయి. ఈ తిరుగుబాటు దారుడు పరలోకంలో ప్రారంభించి దాదాపు ఆరువేల సంవత్సరాలుగా భూమిమీద దేవునికి వ్యతిరేకంగా సాగిస్తున్న పోరాటాన్ని ఈ కొత్త వేషంలో కొనసాగిస్తున్నాడు. 
    

    
      
    

    
      ఆత్మల ప్రదర్శనలు మోసంవల్ల, సంబంధిత వ్యక్తి హస్త లాఘవం వల్ల జరుగుతున్న పనులని చెప్పటానికి అనేకులు ప్రయత్నిస్తున్నారు. కాని దాని ఫలితాన్ని బట్టి ఆ మోసాన్ని నిజమైన ఆత్మల ప్రదర్శనగా జనులు అంగీకరిస్తుండగా మానవాతీత శక్తి ప్రదర్శనలు కూడా ఉన్నాయి. నవీన భూత మతానికి నాంది పలికిన మర్మపూరిత శబ్దాలు మోసం వల్లగాని జిత్తుల వల్లగాని కలిగినవి కావు. అవి దుష్టదూతల పని ప్రత్యక్ష ఫలితంగా కలిగినవి. ఈ విధంగా దుష్టదూతలు నాశనకరమైన మోసాల్లో ఒక దాన్ని ప్రవేశపెట్టారు. భూతమతం కేవలం మానవ వంచన ఫలితం అన్న నమ్మకం అనేకుల్ని మోసగిస్తుంది. మానవాతీత ప్రదర్శనలుగా కనిపించే ప్రదర్శనలు చోటుచేసుకొన్నప్పుడు అనేకులు మోసానికి గురి అయి దాన్ని దేవుని మహాశక్తిగా అంగీకరిస్తారు. 
    

    
      
    

    
      సాతాను అతని ప్రతినిధులు చేసే అద్భుతాల గురించి లేఖనాలు అందిస్తున్న వివరణను ఈ వ్యక్తులు విస్మరిస్తారు. ఫరో మాంత్రికులు దైవకార్యానికి ప్రతిగా నకిలీని సాతాను సహాయంతోనే సాధించగలిగారు. క్రీస్తు రెండోరాకకు ముందు ఇలాంటి సాతాను శక్తి ప్రదర్శనలు చోటుచేసుకొంటాయని పౌలు హెచ్చరిస్తున్నాడు. ప్రభువు రాకకు ముందు లోకం “నానా విధములైన సూచక క్రియలతోను, మహత్కార్యములతోను దుర్నీతి పుట్టించు సమస్త మోసముతోను” నిండుతుంది. 2 థెస్స 2:9,10. చివరి దినాల్లో ప్రదర్శితం కానున్న సూచక క్రియలు చేసే శక్తిని గురించి ప్రస్తావిస్తూ అపోస్తలుడైన యోహానిలా అంటున్నాడు, “అది ఆకాశము నుండి భూమికి మనుషులయెదుట అగ్ని దిగివచ్చునట్లుగా గొప్ప సూచక క్రియలు చేయుచున్నది... అది తన కియ్యబడిన సూచనల వలన భూనివాసులను మోసపుచ్చుచున్నది. “ప్రకటన 13:13,14. ఇక్కడ ప్రవచితమైనవి కేవలం మోసాలు కావు. సాతాను ప్రతినిధులకు సూచక క్రియలు చేసే శక్తి ఉంది. కేవలం నటించటం కాదు. వాటిని బట్టి మనుషులు మోసపోతారు. 
    

    
      
    

    
      తన వంచన కళాభివృద్ధికి దీర్ఘకాలంగా తన శక్తులన్నింటినీ ధారబోస్తున్న చీకటిరాజు అన్ని తరగతుల ప్రజలకు పరిస్థితులకు సరిపడే విధంగా నిపుణతతో తన శోధనలను మల్చు కొంటాడు. సంస్కృతి సంస్కారం గల వారికి భూతమతాన్ని సున్నితమైన, మేధకు ఆకర్షణీయమైన రీతిలో అందించి అనేకుల్ని తన ఉచ్చుల్లో జయప్రదంగా బంధిస్తాడు. భూతమతం కలిగించే జ్ఞానం అపోస్తలుడు యాకోబు వర్ణిస్తోన్న ఇలాంటి జ్ఞానం “ఈ జ్ఞానము పై నుండి దిగివచ్చినదికాక భూసంబంధమైనదియు ప్రకృతి సంబంధమైనదియు దయ్యముల జ్ఞానము వంటిదియునై యున్నది.” యాకోబు 3:15. గోప్యంగా ఉంచటం అవసరమనిపించినప్పుడు ఆ అపూర్వ వంచకుడు దీన్ని గోప్యంగా ఉంచుతాడు. అరణ్యంలో క్రీస్తు శోధన సమయంలో పరలోక దూతలా ప్రకాశిస్తూ తన ముందుకు రాగలిగిన అతను మానవుల వద్దకు వెలుగుదూతగా అత్యాకర్షణీయ రూపంతో రాగలడు. ప్రాధాన్యతగల అంశాల్ని స్పృశిస్తూ మేధావుల్ని ఆకట్టుకొంటాడు. ఆహ్లాదకర దృశ్యాల చిత్రనతో ఆలోచనా ధోరణిని అదుపుచేస్తాడు. 
    

    
      
    

    
      ప్రేమానురాగాల గురించి చక్కని వర్ణనలతో ప్రజల ఆదరాభిమానాల్ని చూరగొంటాడు. ఊహల్ని సమున్నత శిఖరాలకు చేర్చి తద్వారా మనుషుల్ని గర్వంతో మత్తెక్కించి వారు దేవున్ని ద్వేషించేటట్లు చేస్తాడు. లోక రక్షకుణ్ణి ఎతైన పర్వతం మీదకు తీసుకువెళ్లి ఈ లోక రాజ్యాల్ని వాటి ప్రాభవాన్ని ఆయన ముందుకు తేగలిగిన సాతాను దైవశక్తితో పరిరక్షితులు కాని మనుషుల్ని తన శోధనలతో వక్రమార్గం పట్టించగలగటం వాస్తవం. 
    

    
      
    

    
      పొగడ్త ద్వారా, నిషిద్ధ జ్ఞానాన్ని సంపాదించటానికి, ఆశ రగుల్కొల్పటం ద్వారా, ఆత్మ ఔన్నత్యానికి ఆ కాంక్ష పుట్టించటం ద్వారా, ఏదెనులో అలనాడు అవ్వను మభ్యపెట్టినట్లు నేడు సాతాను ప్రజల్ని మోసగిస్తున్నాడు. ఈ దుష్కృతాల పట్ల వాంఛ సాతాను పతనాన్ని కలిగించింది. వీటి ద్వారానే మానవుల నాశనాన్ని సాధించాలన్నది అతని ధ్యేయం. “మీరు మంచి చెడ్డలను ఎరిగినవారై దేవతలవలె ఉందురు” అన్నాడు సాతాను. “మానవుడు ప్రగతిశీల జీవి అని పుట్టిన నాటి నుంచి ప్రగతి సాధనే అతని కర్తవ్యమని త్రిత్వం స్థాయి సాధనకు నిత్యకాలం పొడవునా కృషి సల్పాలని” భూతమతం బోధిస్తుంది. “ప్రతీ మనసు తన్నుతాను విమర్శించుకోవాలి. ఇతరులెవరు కాదు.” “ఆ విమర్శే సవ్యమైంది. ఎందుకంటే అది ఆత్మవిమర్శ... సింహాసనం నీలోనే ఉంది” అని కూడా బోధిస్తుంది. ఆత్మల స్పృహ తనలో మేల్కొన్నప్పుడు ఒక భూతమత ప్రబోధకుడిలా అన్నాడు, “నా తోటిమానవులందరూ పతనంలేని దేవతలు” ఇంకొక ప్రబోధకుడిలా అన్నాడు, “న్యాయవంతుడు పరిపూర్ణుడు అయిన ఏ వ్యక్తి అయినా క్రీస్తే”. 
    

    
      
    

    
      ఇలా పూజార్హుడు నిత్యుడు అయిన దేవుని నీతి పరిపూర్ణతల స్థానే, మానవ క్రియలకు ప్రవర్తనకు యాథార్ధ ప్రమాణమైన పరిపూర్ణ నీతి ధర్మశాస్త్రం స్థానే, పూజనీయమైన ఏకైక వస్తువుగా, విమర్శకు ఏకైక నిబంధనగా లేదా ప్రవర్తనకు ప్రమాణంగా పాప పూరితం, దోషభరితం అయిన మానవ నైజాన్ని సాతాను నిలుపుతున్నాడు. ఇది ప్రగతే- పైకికాదు అధోగతికి. 
    

    
      
    

    
      వీక్షించటం ద్వారా మార్పు చెందుతామన్నది మానసికంగాను, ఆధ్యాత్మికంగాను పనిచేసే నియమం. మనసు ఏ అంశాలపై ధ్యానం నిలుపుతుందో క్రమేణ వాటికి అనుకూలంగా మారుతుంది. దీన్ని ప్రేమించటానికి, గౌరవించటానికి మనసు అలవాటుపడుతుందో దాని మాదిరిగా రూపాంతరం చెందుతుంది. పరిశుద్ధత లేదా మంచితనం లేదా సత్యం విషయంలో మానవుడు తనకున్న ప్రమాణాన్ని అధిగమించి పోలేడు. స్వార్ధం తన అత్యున్నత ఆశయమైతే అంతకన్నా ఉన్నతమైనది ఏమున్నా దాన్ని అతను సాధించలేడు. నిజం చెప్పాలంటే అతను నానాటికీ దిగజారిపోతాడు. మానవుడికి ఔన్నత్యాన్నిచ్చేది దేవుని కృపే. తనకు తానుగా వ్యవహరిస్తే మానవుడి గమనం పతన దిశగా సాగక తప్పదు. 
    

    
      
    

    
      సంస్కారవంతులు, మేధావులకన్నా స్వార్ధ ప్రియులు, వినోద కాముకులు, సుఖభోగలాలసులు భూతమతానికి ఎక్కువ ఆర్షితులవుతారు. దాని వివిధ అశ్లీల రూపాలు తమ రుచులు అభిరుచులకు సానుకూలంగా ఉన్నట్లు వారు కనుగొంటారు. మానవ నైజంలోని ప్రతీ బలహీనత సూచికను సాతాను అధ్యయనం చేస్తాడు. ప్రతీ వ్యక్తి చేయటానికి అవకాశమున్న పాపాల్ని గుర్తిస్తాడు. ఆ తర్వాత కీడు చేయటానికి కావలసిన అవకాశాలు కొరవడకుండా చూస్తాడు. న్యాయసమ్మతమైన కార్యాచరణలో అతిగా వ్యవహరించటానికి మనసుల్ని శోధించి మితానుభవాన్ని పాటించక పోవటం ద్వారా వారు శారీరకంగా, మానసికంగా ఆధ్యాత్మికంగా బలహీనపడేటట్లు చూస్తాడు. ఆవేశ కావేషాలను రెచ్చగొట్టి తద్వారా మానవుడికి క్రూరప్రవృత్తి అలవర్చి, వేలాది మందిని నాశనం చేశాడు, చేస్తున్నాడు. తన పనిని ముగించటానికి “నిజమైన జానం మనిషిని చట్టానికి అతీతుణ్ణి చేస్తుంది” అని దేవుడు “శిక్ష విధించడు” అని “చేసిన పాపాలు అమాయకంగా చేసినవే” అని అతను ఆత్మల ద్వారా ప్రకటిస్తాడు. కోరికే అత్యున్నత చట్టం అని స్వేచ్ఛకు అడ్డు ఆపులు లేవని మనిషి తనకు తానే జవాబుదారి అని మనుషులు నమ్మినప్పుడు అవినీతి దుష్టత్వం అన్నిచోట్లా ప్రబలటంలో ఆశ్చర్యం ఏముంది? తమ పాప హృదయ వాంఛల్ని అనుసరించి నివసించటానికి స్వేచ్ఛ కల్పించే 
    

    
      
    

    
      బోధనలను అంగీకరించటానికి వేలాది ప్రజలు ఆతృతగా ఉన్నారు. ఆత్మ నిగ్రహం పోయి కామేచ్ఛలు పెచ్చరిల్లుతున్నాయి. మానసిక, శారీరక శక్తులు జంతు ప్రవృత్తిని సంతరించుకొంటున్నాయి. క్రీస్తు అనుచరులమని చెప్పుకొంటున్న వేలాది ప్రజలను తన వలలో వేసుకొంటూ సాతాను ఉత్సాహంతో ఉప్పొంగుతున్నాడు. 
    

    
      
    

    
      అయితే భూతమతం చెప్పే అబద్దాల్ని నమ్మి ఎవరూ మోసపోనవసరంలేదు. సాతాను మోసాల్ని గుర్తించటానికి చాలినంత పరిజ్ఞానాన్ని దేవుడు లోకానికిచ్చాడు. ఇంతకు ముందే సూచించినట్లు భూతముతానికి పునాది అనదగిన సిద్ధాంతం సరళ లేఖన సత్యాలకు విరుద్ధంగా ఉన్నది. మరణించినవారు ఏమీ ఎరుగరని, వారి ఆలోచనలు నశిస్తాయని సూర్యుని కింద జరిగేవాటిలో వారికి పాత్రలేదని బైబిలు ప్రకటిస్తున్నది. భూమి మీద నివసిస్తున్న తమ ఆప్తుల సుఖదుఃఖాల గురించి వారికేమీ తెలియదు. 
    

    
      
    

    
      మరణించినవారి ఆత్మలతో కపట ఉత్తర ప్రత్యుత్తరాలు జరపటాన్ని దేవుడు ఖండితంగా నిషేధించాడు. హెబ్రీయుల కాలంలో ఒకతరగతి ప్రజలుండేవారు. నేటి భూతమత వాదుల వలె వారు కూడా మృతులతో ఉత్తర ప్రత్యుత్తరాలు జరుపుతున్నట్లు చెప్పుకొనేవారు. ఇతర లోకాల నుంచి వస్తూ “కర్ణపిశాచులు” అనే ఈ సందర్శకులను బైబిలు “దయ్యముల ఆత్మలు” అంటున్నది. సంఖ్యా 25:13; కీర్తనలు 106:28; 1 కొరింధి 10:20; ప్రకటన 16:14. కర్ణపిశాచాలతో వ్యవహరించటం హేయకార్యంగా ప్రకటించి, దానిని నిషేదించి ఆ నేరానికి మరణ శిక్ష విధించాడు దేవుడు. లేవీకాండం 19:31; 20:27. ఇప్పుడు మంత్రవిద్య అంటేనే ఎవరికీ ఇష్టముండదు. మనుషులు దురాత్మలతో సంబంధం కలిగివుండవచ్చునన్నది చీకటి యుగాల్లోని కట్టుకథ. అయితే వేలు లక్షల కొద్దీ విశ్వాసుల్ని ఆకర్షించి శాస్త్రవేత్తల మధ్యకు సంఘాలలోకి ప్రవేశించి విధాన సభలు, రాజాస్థానాల ఆదరాభిమానాలు సంపాదించిన భూతమతమే ఈ బృహత్తర వంచనకు పూర్వం ఖండన మండనలకు నిషేధానికి గురి అయి కొత్త వేషంలో పునరుజ్జీవం పొందిన నేటి మంత్ర తంత్ర శక్తి. 
    

    
      
    

    
      భూతమతం నిజ స్వరూపాన్ని బయలు పర్చే నిదర్శనం మరేదీ లేకపోతే నీతికి పాపానికి మధ్య, క్రీస్తు పవిత్రమైన, యోగ్యమైన అపొస్తలులకు అతిదుర్మారులైన సాతాను సేవకులకు ఆత్మలకు మధ్య ఏలాటి భేదము ఉండదన్న నిదర్శనమొక్కటే క్రైస్తవుడికి సరిపోవాలి. అతి దుష్టులు పరలోకంలో ఉన్నత స్థలంలో ఉన్నట్లు చిత్రించటం ద్వారా సాతాను ప్రపంచానికి ఈ వర్తమానం అందిస్తున్నాడు: “మీరు ఎంత దుర్మారులైన పర్వాలేదు. దేవున్ని గాని బైబిలునుగాని నమ్మినా నమ్మకపోయిన పోయిందేమీలేదు. మీ ఇష్టం వచ్చినట్లు నివసించండి. పరలోకం మీ గృహం.. భూతమత ప్రబోధకుల బోధ ఇలా ఉంటుంది. “దుర్మారులు యెహోవా దృష్టికి మంచివారు. వారియందు ఆయనకు సంతోషముండును; లేక న్యాయకర్తయగు దేవుడు ఏమాయెను? ” మలాకి 12:17. దైవ వాక్యం ఇలా అంటున్నది, “కీడు మేలనియు మేలు కీడనియు చెప్పుకొని చీకటిని ఎంచుకొనువారికి శ్రమ” యెషయా 5:20. 
    

    
      
    

    
      అబద్ధాలాడే ఈ అపవిత్రాత్మలు అపోస్తలుల వేషం ధరించి వారి వలె ప్రవర్తిస్తూ లోకంలో బతికి ఉన్నప్పుడు పరిశుద్ధాత్మ ప్రేరణ వలన తాము రాసినదంతా అబద్ధమని చెప్పటానికి సాతాను వారిని ఉపయోగిస్తాడు. బైబిలు దేవుని మూలంగా కలిగింది కాదని వారంటారు. ఈ విధంగా వారు క్రైస్తవుడి నిరీక్షణకు పునాదిని కూలదోసి పరలోకరాజ్యానికి మార్గాన్ని చూపే సత్యజ్యోతిని ఆర్పివేస్తారు. బైబిలు కట్టుకథల గ్రంథమని లేదా అది మానవాళి ప్రారంభ దశకు సరిపడే పుస్తకం మాత్రమేనని దాన్ని ఇప్పుడు ప్రముఖ రచనగా పరిగణించరాదని లేదా ఉపయోగంలేని గ్రంథంగా దాన్ని కొట్టి పారేయటం ఉత్తమమని ప్రజల్ని నమ్మించటానికి సాతాను పాటుపడుతోన్నాడు. దైవవాక్యం స్థానాన్ని ఆక్రమించటానికి ఆధ్యాత్మిక ప్రత్యక్షతలను సృష్టించాడు. ఇది పూర్తిగా సాతాను అదుపులో వున్న సాధనం. దీని ద్వారా తాను ఏమనుకొంటే దాన్ని లోకం నమ్మేటట్లు చేయగలడు. తనకు తన అనుచరులకు తీర్పు తీర్చే గ్రంథాన్ని పక్కకు నెట్టి వేస్తాడు. అది అక్కడే ఉండాలన్నది అతని కోరిక. లోక రక్షకుణ్ని అతను సామాన్య మానవుడి స్థాయికి దిగజార్చుతాడు. యేసు సమాధికి కాపలా ఉన్న రోమా భటుడు యాజకులు, పెద్దలు తనకు చెప్పిన మాటల్ని బట్టి పునరుత్థానం వట్టిదని ప్రచారం చేసినట్లే రక్షకుని జీవితంలో అద్భుతాలుగా పరిగణించాల్సిన పరిస్థితులు ఏమీ లేవన్నట్లు చిత్రించటానికి ఆత్మల ప్రత్యక్షతల్ని విశ్వసించే వారు ప్రయత్నిస్తారు. ఈ విధంగా క్రీస్తును నేపథ్యంలో ఉంచటానికి ప్రయత్నించిన మీదట వారు తమ సూచక క్రియలకు ప్రజల దృష్టిని ఆకర్షిస్తూ అవి క్రీస్తు మహత్కార్యాలకన్నా ఎంతో గొప్పవని ప్రచారం చేస్తారు. 
    

    
      
    

    
      ఇప్పుడు భూతమతం రూపురేఖలు మారుతున్నాయి. అభ్యంతరకరమైన కొన్ని అంశాల్ని మరుగుపర్చుతూ అది క్రైస్తవ రూపును దిద్దుకొంటున్నది. అయితే వేదికపై నుంచి, పత్రికాముఖంగా అది పలికే మాటలు ఎన్నో ఏళ్లుగా ప్రజల ముందు ఉంటూనే ఉన్నాయి. వీటిలో దాని యధార్ధ ప్రవర్తన బహిర్గతమవుతున్నది. ఈ బోధనల్ని కాదనలేరు, దాచిపెట్టనూ లేరు. 
    

    
      
    

    
      పూర్వంకంటే అదిప్పుడు ఒకింత సహనానికి నోచుకున్నదంటే ప్రస్తుత రూపంలో అదీలేదు. ఎందుచేతనంటే ఇప్పుడది మరెక్కువ సున్నితమైన మోసంగా రూపాంతరం చెందింది. క్రీస్తుని బైబిలుని క్రితం నిరాకరించగా ఇప్పుడు అంగీకరిస్తున్నట్లు చెప్పుకొంటున్నది. కాకపోతే మారుమనసు పొందని హృదయానికి నచ్చే విధంగా బైబిలుకి భాష్యం చెబుతూ అందులోని ముఖ్యమైన, గంభీరమైన సత్యాలను నిరర్ధకం చేస్తున్నది. ప్రేమే దేవుని ప్రధాన గుణ లక్షణమని నొక్కి చెబుతూ దాన్ని భావోద్రేకం స్థాయికి దిగజార్చి మంచికి చెడుకి మధ్య తేడాలేకుండా చేస్తున్నది. దేవుని న్యాయశీలత, పాపం పట్ల ఆయన ద్వేషం, ఆయన పరిశుద్ధ ధర్మశాస్త్ర విధులు ఎక్కడా కనిపించవు. ధర్మశాస్త్రంలోని పది ఆజ్ఞల చట్టానికి కాలం చెల్లిందని ప్రజలకు బోధిస్తున్నది. ఉల్లాసం పుట్టించి మంత్రముగ్ధుల్ని చేసే కాల్పనిక కథలు మనసును ఆకట్టుకొని బైబిలుని తమ విశ్వాసానికి పునాదిగా అంగీకరించకుండా మనుషుల్ని అపమార్గం పట్టిస్తున్నాయి. క్రితంలోలాగే ఇప్పుడు కూడ క్రీస్తును తృణీకరించటం జరుగుతుంది. కాకపోతే సాతాను మాయవల్ల అంధులైన మనుష్యులు ఆ మోసాన్ని పసికట్టలేని స్థితిలో వున్నారు. వంచించటంలో భూతమతానికున్న శక్తిని, దాని ప్రభావానికి లోనవడం వల్ల ఏర్పడే అపాయాన్ని గుర్తించే వారు బహు కొద్దిమంది. అనేకమంది అందులో ఏముందో తెలుసుకోవాలన్న ఉత్సుకత వల్ల దానితో దోబూచులాడున్నారు. వారికి భూతమతమంటే నమ్మకం ఉండదు. ఆత్మలు తమను అదుపుచేయటమన్న తలంపే వారికి కంపరం పుట్టిస్తుంది. అయినప్పటికీ నిషిద్ధ ప్రదేశంలో సంచరించేందుకు వారు చొరవ తీసుకొంటారు. అప్పుడు తమకు ఇష్టం లేకపోయినా ఆ విధ్వంసకుడు వారిపై తన పట్టును బిగిస్తాడు. ఒకసారి అతని ఆధిపత్యాన్ని అంగీకరించారో అతనికి బానిసలై పోతారు.అతని ప్రచండ మంత్రశక్తి నుంచి తమ సొంత శక్తితో తమ్మును తాము విడిపించుకోటం వారి తరం కాదు. విశ్వాస ప్రార్ధనకు ప్రతిఫలంగా లభించే దైవశక్తి మాత్రమే చెరలో ఉన్న ఈ ఆత్మలను విమోచించగలుగుతుంది. 
    

    
      
    

    
      ఈ గుణదోషాల్ని ప్రోది చేసేవారందరూ లేదా ఇష్టపూర్వకంగా పాపాల్ని ప్రేమించే వారందరూ సాతాను శోధనల్ని ఆహ్వానిస్తున్నారు. అట్టివారు దేవున్ని దూరంచేసుకొని ఆయన దూతల కాపుదలను పోగొట్టుకొంటారు. సాతాను తన శోధనల్ని వారి మీదికి పంపినప్పుడు తమకు సంరక్షణ లేనందువల్ల వారు పడిపోతారు. సాతాను శక్తి పరిధిలో తమ్మును తాము ఇలా ఉంచుకొనేవారు తమ అంతం ఏమిటో గ్రహించరు. వారిని పడగొట్టి వశపర్చుకొన్న మీదట ఇతరుల్ని ఆకర్షించి నాశనం చేయటానికి శోధకుడు వారిని ఉపయోగించుకొంటాడు. 
    

    
      
    

    
      యెషయా ప్రవక్త ఇలా హితవు పలుకుతున్నాడు: “వారు మిమ్మును చూచి - కర్ణపిశాచిగలవారి యొద్దకును కిచకిచలాడి గొణుగు మంత్రజ్ఞుల యొద్దకును వెళ్ళి విచారించుడని చెప్పునప్పుడు జనులు తమ దేవుని యొద్దనే విచారింపవద్దా? ధర్మశాస్త్రమును ప్రమాణవాక్యమును విచారించుడి. ఈ వాక్య ప్రకారము వారు బోధించని యెడల వారికి అరుణోదయము కలుగదు” యెషయా 8:19,20. మానవుడి స్వభావాన్ని గూర్చి, మరణించిన వారి స్థితిని గూర్చి లేఖనాల్లో ఎంతో వివరంగా ఉన్న సత్యాన్ని అంగీకరించటానికి మనుషులు ముందుకు వస్తే భూతమత ప్రబోధాల్లోను ప్రత్యక్షతల్లోను సాతాను శక్తిని అతని మోసపూరిత సూచక క్రియల్ని చూడగలుగుతారు. దుష్టత్వంతో నిండిన హృదయానికి ఎంతో ప్రియమైన స్వేచ్ఛను విడిచిపెట్టేది తాము అమితంగా ప్రేమించే పాపాల్ని విడిచి పెట్టేది పోయి వేలాదిమంది సత్యాన్ని గుర్తించకుండా హెచ్చరికల్ని లెక్కచేయకుండా తమ చుట్టూ సాతాసు అమర్చుతున్న ఉచ్చులోకి తిన్నగా నడిచి వెళ్ళి అతనికి ఎర ఔతున్నారు. “దుర్నీతియందు అభిలాష గలవారందరును శిక్షావిధి పొందుటకై అబద్ధమును నమ్మునట్లు మోసము చేయు శక్తిని దేవుడు వారికి పంపుచున్నాడు” 2 థెస్స 2:10,11. 
    

    
      
    

    
      భూతమత బోధల్ని వ్యతిరేకించేవారు మనుషుల్ని మాత్రమేగాక సాతానుని అతని దూతల్ని విమర్శిస్తున్నారు. వారు ప్రధానులతోను, అధికారులతోను ఉన్నత స్థానాలలో ఉన్న దురాత్మల సమూహాలతోను పోరాటంలో ప్రవేశిస్తున్నారు. పరలోక ప్రతినిధులు అతన్ని వెనక్కి నెట్టివేస్తేతప్ప సాతాను అంగుళం స్థలం కూడా విడిచి పెట్టడు. “అని వ్రాయబడియున్నది” అన్న మాటలతో రక్షకుడు సాతానును ఎదుర్కొన్న రీతిగా దేవుని ప్రజలు అతన్ని ఎదుర్కోవలసి ఉంది. క్రీస్తు దినాల్లో సాతాను లేఖనాల్ని వల్లించిన రీతిగానే ఇప్పుడూ లేఖనాల్ని ఉటంకిస్తాడు. తన మోసాల్ని కొనసాగించేందుకు లేఖన బోధనల్ని వక్రీకరిస్తాడు. ప్రమాదభరితమైన ఈ కాలంలో దేవునికి యధార్ధంగా నిలబడే వారందరూ లేఖనాలిస్తున్న సాక్ష్యాన్ని తమంతట తామే చదివి గ్రహించాలి. 
    

    
      
    

    
      దురాత్మలు మరణించిన ఆప్తులు లేదా మిత్రులవలె మారు వేషం వేసుకొని మిక్కిలి ప్రమాదకరమైన తప్పుడు బోధనల్ని ప్రబోధిస్తూ అనేకులకు కనిపిస్తాయి. ఈ సందర్శకులు తమ కపటనాటకాన్ని సాగించేందుకు సూచక క్రియలు చేస్తూ మన సానుభూతిని పొందుతారు. మృతులు ఏమీ ఎరుగరనీ ఈ రకంగా వచ్చి కనిపించేవారు దయ్యాల ఆత్మలని బోధించే బైబిలు సత్యంతో ఆ దురాత్మల్ని ప్రతిఘటించటానికి మనం సన్నద్ధంగా ఉండాలి. 
    

    
      
    

    
      “భూనివాసులను శోధించుటకు లోకమంతటిమీదికి రాబోవు శోధన కాలము మన ముందే ఉన్నది” ప్రకటన 3:10. ఎవరి విశ్వాసం దైవ వాక్యంపై స్థిరంగా నిలిచి ఉండదో వారందరూ మోసపోయి సాతాను వశమైపోతారు. మనుషులపై పట్టు సాధించటానికి సాతాను “దుర్నీతి పుట్టించు సమస్త మోసముతో ” పని చేస్తాడు. అతని మోసాలు ఏనాటికానాడు ఎక్కువవుతాయి. కాగా మనుషులు అతని శోధనలకు స్వచ్ఛందంగా లోబడ్డప్పుడే అతని కార్యం సఫలమౌతుంది. సత్యాన్ని తెలుసుకోటానికి చిత్తశుద్ధితో లేఖన పరిశోధన చేసేవారు వాక్యానుగుణంగా జీవిస్తూ పరిశుద్ధత సాధించటానికి కృషిసల్పుతూ ఆ విధంగా సంఘర్షణకు సన్నద్ధమౌతున్న వారు దైవ వాక్యం నుంచి బలం పొందుతారు. “నీవు నా ఓర్చు విషయమైన వాక్యమును గైకొంటివి గనుక...నిన్ను కాపాడెదను” (10 వ వచనం) అన్నది రక్షకుని వాగ్దానం. తన ప్రజల్ని కాపాడటానికి పరలోకంలోని ప్రతీ దూతనైన పంపుతాడుగాని తనను నమ్ముకొన్న ఒక్క ఆత్మను కూడా సాతాను వశం కావటానికి దేవుడు విడిచి పెట్టడు. 
    

    
      
    

    
      దుష్టులకు జరుగనున్న భయంకరమైన మోసం గురించి, అది చూసుకొని వారు దేవుని న్యాయ విమర్శల నుంచి తమకు భద్రత ఉన్నదని నమ్మటం గురించి యెషయా ప్రవక్త ఇలా అంటున్నాడు: “మేము మరణముతో నిబంధన చేసికొంటిమి. పాతాళముతో ఏకమైతిమి. ఉపద్రవము ప్రవాహమువలె వడిగా దాటునప్పుడు అది మా యొద్దకు రాదు. అబద్ధములను మాకు ఆశ్రయముగా చేసికొంటిమి. మాయక్రింద దాగి యున్నాము అని మీరు చెప్పుకొనుచున్నారే” యెషయా 28:15. ఈ వచనం వల్లిస్తున్న దుష్టులు పాపికి శిక్ష అంటూ ఏమీ ఉండదని, ఎంతటి పాపాత్ములైనా తన దూతలుగా ఉండేందుకు దేవుడు మానవులందరినీ పరలోకానికి కొనిపోతాడని తమ్మును తాము ఓదార్చుకొంటారు. అయినప్పటికీ శ్రమ కాలంలో నీతి మంతులకు బలం చేకూర్చేందుకు దేవుడు ఏర్పాటు చేసిన సత్యాలను తృణీకరించి వాటి స్థానే సాతాను అందించే మోసకరమైన భూతమతాన్ని అంగీకరిస్తారు. 
    

    
      
    

    
      ఈ తరం ప్రజల గుడ్డితనమే ఎంతో విభ్రాంతి కలిగిస్తుంది. వేలాది ప్రజలు దైవ వాక్యాన్ని నమ్మరుగాని సాతాను మోసాల్ని ఆతృతగా అంగీకరిస్తారు. ప్రవక్తలు అపోస్తలుల విశ్వాసం కోసం పోరాడేవారి మూఢభక్తిని నాస్తికులు అపహాసకులు తప్పుపడ్డారు. క్రీస్తును గూర్చి రక్షణ ప్రణాళికను గూర్చిన సత్యాన్ని గేలిచేయటం వారికి వినోదాన్నిస్తుంది. దేవుని అధికారాన్ని గుర్తించి ఆయన ధర్మశాస్త్ర విధుల్ని ఆచరించేవారి సంకుచిత మనసులు, మూఢనమ్మకాలు దుర్భలతల గురించి ఎంతో జాలి నటిస్తారు. వారు మరణంతో నిబంధనను పాఠాళంతో ఒడంబడికను చేసుకొన్నవారము, దేవుని ఉగ్రతకును, సమస్యకును మధ్య ఎవరూ చొరలేని అడ్డుగోడను నిర్మించుకొన్న వారము అన్న నిశ్చయతను చూపించుకొంటారు. వారికి భయం పుట్టించేది ఏదీ ఉండదు. వారు శోధకుడికి పూర్తిగా లొంగిపోయినవారు. అతనితో ఆత్మీయత పెంచుకొని ఒకటైనవారు. అతని స్వభావంతో నిండిన వారు. వీరు అతనితో వేరు పడలేరు. అతని ఉచ్చుల్లో నుంచి బైటపడలేరు. 
    

    
      
    

    
      లోకాన్ని మోసగించటానికి తన చివరి ప్రయత్నం కోసం సాతాను ఎంతో కాలంగా సన్నద్ధమవుతూ ఉన్నాడు. “మీరు చావనే చావరు, ఏలయనగా మీరు వాటిని తిను దినమున మీ కన్నులు తెరువబడును...మీరు మంచి చెడ్డలు ఎరిగినవారై దేవతలవలె ఉందురు” అంటూ ఏదెనులో తాను అవ్వకిచ్చిన హామియే సాతాను చేస్తున్న పనికి పునాది. ఆదికాండం 3:4,5. వంచన క్రియలో తన ఉత్తమ కళాఖండం అనదగిన భూతమత రూపకల్పనకు అతను క్రమక్రమంగా కొంచెంకొంచెంగా మార్గం సుగమం చేశాడు. అతని ఎత్తుగడలు ఇంకా పూర్తిగా సాఫల్యానికి రాలేదు. ఇక మిగిలి ఉన్న కొద్ది కాలంలోనే అవి సఫలమవుతాయి. ప్రవక్త ఇలా పలుకుతున్నాడు, “కప్పలవంటి మూడు అపవిత్రాత్మలు బయలు వెడలగా చూచితిని. అవి సూచనలు చేయునట్టి దయ్యముల ఆత్మలే. అవి సర్వాధికారియైన దేవుని మహాదినమున జరుగు యుద్ధమునకు లోకమంతట ఉన్న రాజులను పోగుచేయవలెనని వారి యొద్దకు బయలు” వెళ్తాయి. ప్రకటన 16:13,14. దేవుని వాక్యాన్ని విశ్వసించటం ద్వారా దేవుని కాపుదల గలవారు తప్ప ప్రపంచం యావత్తు వరదవలె పెల్లుబికే ఈ వంచనలో మునిగిపోతుంది. మరణానికి దారితీసే భద్రత దిశగా ప్రజలు పరుగులు తీస్తున్నారు. దేవుని ఉగ్రత కుంభవృష్టితో మాత్రమే వారు నిద్రవేస్తారు. 
    

    
      
    

    
      ప్రభువైన దేవుడిలా సెలవిస్తున్నాడు: “నేను న్యాయము కొలనూలుగాను నీతి మట్టపు గుండుగాను పెట్టెదను. వడగండ్లు మీ మాయాశరణ్యమును కొట్టివేయును. దాగియున్న చోటు నీళ్లచేత కొట్టుకొని పోవును. మరణముతో మీరు చేసికొనిన నిబంధన కొట్టివేయబడును. పాతాళముతో మీరు చేసికొనిన ఒడంబడిక నిలువదు. ప్రవాహము వలె ఉపద్రవము మీ మీదుగా దాటునప్పుడు మీరు దానిచేత తొక్కబడిన వారగుదురు” యెషయా 28:17,18
    

    

    
      
    

    
      .అధ్యాయం 35—మనస్సాక్షి స్వేచ్ఛకు బెదరింపు
    

    
      
    

    
      ప్రొటస్టాంటులు రోమను మతం పట్ల క్రితంకన్న ఇప్పుడు ఎక్కువ సుముఖత ప్రదర్శిస్తున్నారు. కథోలిక్కు మతం ఏమంతగా ప్రగతి చెందని కారణంగా పాబల్యం సంపాదించటానికి పోపుమత గురువులు రాజీమార్గాన్ననుసరిస్తున్న దేశాల్లో దిద్దుబాటు సంఘాల్ని పోపుమత తత్వం నుంచి వేరుచేసే సిద్ధాంతాలపట్ల ఉదాసీనత పెరుగుతున్నది. ఏమైనా ముఖ్యమైన అంశాలపై మనమధ్య ఎక్కువ అభిప్రాయ భేదాలు లేవు. కొద్దిపాటి సర్దుబాట్లు చేసుకొన్నట్లయితే రోము మతంతో మనకు మంచి అవగాహన ఏర్పడుతుంది అన్న అభిప్రాయం బలం పుంజుకొంటున్నది. ఎన్నో త్యాగాలు చేసి సంపాదించిన మనస్సాక్షి స్వేచ్ఛకు ప్రొటస్టాంటులు ఒకప్పుడు ఎంతో విలువనిచ్చారు. పోపుల ఆధిపత్యాన్ని తిరస్కరించాలని తమ బిడ్డలకు నేర్పించి రోమును మతంతో సామరస్యాన్ని ఆశించటం దేవునికి ద్రోహం తలపెట్టటమే అని వారు నమ్మారు. అయితే ఇప్పుడు వారి మనోభావాల్లో ఎంత వ్యత్యాసం కనిపిస్తున్నది! 
    

    
      
    

    
      పోపుల మతతత్వాన్ని సమర్ధించే వారు ఆ సంఘం నిందలకు అప్రతిష్ఠకు గురి అయ్యిందని ఆ విషయాన్ని ప్రొటస్టాంటు లోకం ఒప్పుకొంటోందని అంటున్నారు. అజ్ఞాన, అంధకార శతాబ్దాల్లో సంఘంలో చోటుచేసుకొన్న హేయమైన అర్ధరహితమైన కార్యాలను బట్టి ఈనాడు సంఘాన్ని విమర్శించటం సమంజసం కాదని అనేకులు అభిప్రాయపడున్నారు. సంఘం ప్రదర్శించిన భయంకర క్రూరత్వం ఆదినాల్లో ప్రబలిన ఆటవికత్వ పర్యవసానమన్న సాకు చెప్తూ ఆధునిక నాగరికత ప్రభావం సంఘ భావాలను మార్చివేస్తుందంటూ సానుభూతి వ్యక్తం చేస్తున్నారు. 
    

    
      
    

    
      అహంకారంతో విర్రవీగిన ఈ పోపు వ్యవస్థ ఎనిమిది శతాబ్దాల పాటు తనది దోషరహిత నైజమని డప్పుకొట్టుకొన్న సంగతి ఈ వ్యక్తులు మర్చిపోయారా? ఈ అవాంఛనీయ వైఖరిని విడిచి పెట్టటం అటుంచి ఈ దోషరహితత్వ హక్కును క్రితం కన్నా బిగ్గరగా పందొమ్మిదో శతాబ్దిలో గంటాకంఠంగా చాటి చెప్పింది. “సంఘం ఎన్నడూ తప్పుచేయలేదు, లేఖనాల ప్రకారం తప్పుచేయదు కూడా” అని రోమను సంఘం ఉద్ఘాటిస్తుంది. (జాన్ ఎల్ వాన్ మోషేమ్, ఇన్స్టిట్యూంట్స్ ఆఫ్ ఎక్లీసియాస్టికల్ హిస్టరీ, బుక్ 3, సెంచురీ 11, పార్ట్ 2, చేప్టర్ 2, సెక్షన్ 9, నోట్ 17.) గతంలో తన కార్యా లకు ప్రాతిపదిక అయిన సూత్రాలను ఆ సంఘం ఎలా త్యజించగలదు.? 
    

    
      
    

    
      తన దోషరహితత్వ హక్కును పోపుల సంఘం ఎన్నటికీ త్యజించదు. తన పిడివాదాల్ని అంగీకరించని వారందరిని హింసించటంలో తాను చేసిన దుష్కృతాలన్నీ మంచి పనులని తన వాదన. అవకాశం వచ్చినప్పుడు ఆ దుష్కృతాల్ని మళ్లీ చేయకుండా ఉంటుందా? లౌకిక వాద ప్రభుత్వాలు విధించిన ఆంక్షలు ఎత్తివేసి రోమను సంఘానికి యధాపూర్వ అధికారం మళ్లీ వస్తే ఆ సంఘ నిరంకుశపాలన, హింసాప్రవృత్తి పునరుజ్జీవం పొందటం ఖాయం. 
    

    
      
    

    
      మనస్సాక్షి స్వేచ్ఛ గురించి, పోపు వ్యవస్థ విధాన సాఫల్యం వల్ల అమెరికా సంయుక్త రాష్ట్రాలకు ఏర్పడే ప్రమాదాల గురించి పోపులు ప్రదర్శించే వైఖరి విషయమై ఒక ప్రఖ్యాత రచయిత ఇలా అంటున్నాడు: 
    

    
      
    

    
      “అమెరికాలో రోమన్ కథోలిక్ మతం మత మౌడ్యం ప్రదర్శించటం, కుర్రచేష్టలకు దిగటం జరుగదని నమ్మేవారు చాలామందే వున్నారు. మన స్వాతం త్యానికి సంబంధించిన సంస్థలకు వ్యతిరేకమైంది ఏమీ వారికి కనిపించదు. దాని పెరుగుదలలో ప్రమాదమున్నట్లు వారు గుర్తించరు. అందుచేత మన ప్రభుత్వ ప్రాధమిక సూత్రాన్ని కథోలిక్ సంఘ సూత్రాలతో ముందు పోల్చి చూద్దాం. 
    

    
      
    

    
      “అమెరికా సంయుక్త రాష్ట్రాల రాజ్యాంగం మనస్సాక్షి స్వాతంత్ర్యానికి పూచీ ఇస్తున్నది. ఇది ఎంతో ప్రాధమికమైన విలువైన హక్కు. తన ఆగస్టు 15, 1854 ఎన్ సైకికిల్ ఉత్తరంలో పోప్ పియస్ IX ఇలా అన్నాడు: ‘మనస్సాక్షి స్వేచ్ఛకు సంబంధించిన అర్ధరహిత, దోషపూరిత సిద్ధాంతాలు లేదా పిచ్చికేకలు జాడ్యంలా ప్రమాదభరితమైన పొరపాటు, దేశానికి పట్టిన ప్రాణాంతకమైన చీడ. దేశం దీనికి ఎక్కువ భయపడాలి, ఈ పోపే డిసెంబరు 8,1864 ఎన్సైక్షికిల్ ఉత్తరం ద్వారా, మనస్సాక్షి స్వేచ్ఛను ఆరాధన స్వేచ్ఛను ‘కోరేవారిపై సంఘం ఎన్సైక్లికిల్ ఒత్తిడిని ఉపయోగించరాదు అనే వారిని బహిష్కరించాడు.’ 
    

    
      
    

    
      “అమెరికా సంయుక్త రాష్ట్రాల్లో రోమను సంఘం ప్రదర్శిస్తున్న సమాధాన వైఖరి మారిన మనస్సుకు నిదర్శనం కాదు. తనకు బలం లేనిచోట సహనం పాటిస్తుంది... అంతే. బిషప్ ఓకనర్ ఇలా అంటున్నాడు, ‘కథోలిక్ ప్రపంచానికి హాని కలగకుండా ఉండేలా మతపరమైన ఒత్తిడి విధించేంతవరకు మత స్వేచ్ఛను సహించటం జరుగుతుంది. అంతే,...సెంబ్లూయిస్ ఆర్చిబిషప్ ఒకప్పుడు ఇలా అన్నాడు. ‘సంఘ సిద్ధాంత వ్యతిరేకత అవిశ్వాసం నేరాలు. ఉదాహరణకు క్రైస్తవ దేశాల్లో ప్రజలందరూ కథోలిక్ మతావలంబులు. కథోలిక్ మతం తమదేశ చట్టాల్లో ప్రధాన భాగం అయి ఉన్న ఇటలీ, స్పెయిన్ దేశాల్లోలా ఇతర నేరాలమల్లే వేరే మతాలంబన శిక్షార్హమైన నేరం...’ 
    

    
      
    

    
      “కథోలిక్ సంఘంలోని ప్రతీ కార్డినల్, ఆర్చిబిషప్, బిషప్ పోపుకి విశ్వాస పాత్రులమై ఉంటామని ప్రమాణం చేస్తారు. ఆ ప్రమాణంలో ఇలా ప్రమాణం చేస్తారు. ‘సిద్ధాంత వ్యతిరేకులు, మతభేదాలు సృష్టించేవారు, సదరు పోపుపైగాని ఆయన వారసులపైగాని తిరుగుబాటు చేసే వారిని తీవ్రంగా హింసిస్తాను, వ్యతిరేకిస్తాను’. ”- జొషయస్ట్రాంగ్, అవర్ కంట్రీ, అధ్యాయం 5, 2-4 పేరాలు. 
    

    
      
    

    
      రోమన్ కథోలిక్ సంఘంలో యధార్థ క్రైస్తవులున్నారన్నది వాస్తవం. తమకు తెలిసిన సత్యం ప్రకారం జీవిస్తూ దేవునికి సేవచేసేవారు వేలాదిమంది ఆ సంఘంలో ఉన్నారు. దైవ వాక్యం పఠించే అవకాశం వారికి లేదు, అందుచేత వారికి సత్యం తెలియదు. హృదయంలో నుంచి పుట్టుకువచ్చే సేవాస్పూర్తికి, కేవలం ఆచారాలు కర్మకాండకు పరిమితమైన జీవితానికి మధ్య ఉన్న తేడాను వారు ఎన్నడూ చూడలేదు. అలాంటి మోసకరమైన, అసంతృప్తికరమైన విశ్వాసంలో పెరుగుతున్న వారిపట్ల దేవునికి అపారమైన దయ. అట్టి వారిని ఆవరించిన చీకటిని తొలగించి వారిచుట్టూ సత్యకిరణాలు నింపుతాడు. క్రీస్తులో ఉన్న సత్యాన్ని వారికి బయలు పర్చుతాడు. అనేకులు దైవ ప్రజలతో కలిసి సత్యాన్ని స్వీకరిస్తారు. 
    

    
      
    

    
      అయితే కథోలిక్ మతం ఒక వ్యవస్థగా క్రీస్తు సువార్తతో గతంలో ఎన్నడూ ఏకీభవించలేదు. ఇప్పుడూ ఏకీ భవించటం లేదు. ప్రొటస్టాంట్ సంఘాలు గాఢాంధకారంలో ఉన్నాయి. లేకపోతే వారు కాల సూచనల్ని గుర్తించే వారే. రోమను సంఘ ప్రణాళికలు కార్యచరణ పద్ధతులు దీర్ఘకాలికమైనవి. లోకంపై తన అదుపును తిరిగి సాధించటానికి, హింసను పునఃప్రారంభించటానికి, ప్రొటస్టాంట్ షుతం సాధించిన ఫలితాల్ని రద్దు చేయటానికి తాను సల్పనున్న భీకరమైన పోరాటానికి సిద్ధబాటులో భాగంగా తన పలుకుబడిని బలాన్ని పెంచుకోటానికి కథోలిక్ సంఘం, సవాలక్ష కుతంత్రాలు పన్నుతున్నది. ప్రతీ చోటా కథోలిక్ మతం బలం పుంజుకొన్నది. ప్రొటస్టాంట్ దేశాల్లో తామరతంపరగా పెరుగుతున్న సంఘాలు ప్రార్థనాలయాలే ఇందుకు సాక్ష్యం. అమెరికాలో ఆ సంఘ కళాశాలలకు, సెమినరీలకు ప్రొటస్టాంట్ల మధ్య పెరుగుతున్న ఆదరణను పరిశీలించండి. ఇంగ్లండులో ఆచార తతంగాలపట్ల, కర్మకాండల పట్ల మోజు పెరగటం, కథోలిక్ సంఘంలోకి పోటెత్తుతున్న మత మార్పిడులు పరిగణించండి. పవిత్ర సువార్త సిద్ధాంతాలకు విలువనిచ్చే వారందరిలోను ఈ విషయాలు ఆందోళన పుట్టించాలి. 
    

    
      
    

    
      ప్రొటస్టాంట్ లు పోపుల వుతంతో దోబూచులాడున్నారు. ఆ ముతాన్ని అభిమానిస్తున్నారు కూడా. వారు ఆ మతంతో రాజీపడూ దానికి రాయితీలిస్తున్నారు. ఈ వైఖరి పోపుమత వాదుల్ని విస్మయానికి గురిచేస్తున్నది. ఇది వారికే అర్ధం కావటం లేదు. రోమను మత నిజస్వరూపానికి, దాని ప్రాబల్యం వల్ల కలిగే ప్రమాదకర పరిణామాలకు మనుషులు కళ్లు మూసుకుంటున్నారు. పౌరస్వేచ్ఛకు మత స్వేచ్ఛకు ప్రమాదకరమైన ఈ శత్రువు పురోగమనాన్ని నిలువరించేందుకు ప్రజల్ని జాగృతం చేయాల్సిన అవసరం ఎంతైనా ఉంది. కథోలిక్ మతంలో ఆకర్షణలేదని దాని ఆరాధన క్రమం నిర్జీవ నిరుత్సాహ కర్మకాండతో కూడి అర్ధరహితంగా ఉంటుందని చాలా మంది ప్రొటస్టాంటుల భావన. ఇక్కడే వారు పొరపడున్నారు. రోమను మతం మోసం మీద ఆనుకొన్నదైనప్పటికీ అనాగరికమైన వంచన మాత్రం కాదు. రోమన్ కథోలిక్ సంఘ ఆరాధన పద్ధతి ఎంతో ఆకర్షణీయంగా ఉంటుంది. ఇంపైన ప్రదర్శన గంభీరమైన ఆచార విధులు ప్రజలను ఆకట్టుకొని హేతువాద సామర్థ్యాన్ని మనస్సాక్షిని కడతేర్చుతుంది. అవి కంటికి ఎంతో ఇంపుగా ఉంటాయి. వైభవోపేతమైన దేవాలయాలు, బ్రహ్మాండమైన ఊరేగింపులు, చక్కగా అలంకరించబడ్డ పుణ్యసమాధులు, శ్రేష్ఠమైన చిత్రలేఖనాలు, అపురూప శిల్పాలు సౌందర్యపిపాసను తృప్తిపర్చుతాయి. వీనులకు విందుకూడా ఉంటుంది. సంగీతం సుమధురం. ఆ సంఘం బ్రహ్మాండమైన దేవాలయాల్లోని ఎత్తయిన స్తంభాల మధ్య గాయక బృందం గళాలు కలిపి పాడుతుంటే దానికి తోడుగా ఆర్గన్ నుంచి వెలువడే గంభీర సంగీత స్వరాలు కలిసినప్పుడు జాలువారే సంగీతం మనసును భక్తి పారవశ్యంతో నింపటం నిస్సందేహం. 
    

    
      
    

    
      బాహ్యమైన ఈ ఆడంబరం, వైభవం, కర్మకాండ పాప రోగంతో బాధపడున్న ఆత్మ హృదయ వాంఛలను వెక్కిరిస్తుంటాయి. ఇది అంతరంగంలో పేరుకుపోతున్న దుర్నీతికి అద్దం పడుతున్నది. క్రీస్తుమతానికి అలాంటి ఆకర్షణలు అవసరం లేదు. సిలువ నుంచి ప్రకాశిస్తున్న వెలుగు పవిత్రమైంది. సుందరమైనది. బహిర్గత అలంకరణలు దాని విలువను పెంచలేవు. పరిశుద్ధ సౌందర్యం వినయ విధేయతలు గల హృదయానికి దేవుడు విలువనిస్తాడు. 
    

    
      
    

    
      ప్రతిభ, భాషాశైలి, పవిత్ర, ఉదాత్త భావనకు సూచికలు కావు, కానక్కరలేదు. కళాత్మక భావనలు, సున్నితమైన అభిరుచులు, లోకాశలతో నిండిన మనసుల్లో తరచు చోటు చేసుకోటం జరుగుతుంది. వాటిని ఆసరాచేసుకొని ఆత్మ అవసరాలను విస్మరించటం, భవిష్యత్తులోని నిత్యజీవాన్ని పట్టించుకోకపోవటం, తము నిత్యసహాయకుడైన యేసుకు దూరంగా వెళ్లిపోయి కేవలం ఈ లోకానికే పరిమితమై నివసించటం సాతాను తరచు వినియోగించుకొనే సాధనాలు. 
    

    
      
    

    
      మార్పు చెందని మనసును బాహ్యమైన మతం ఎంతగానో ఆకట్టుకొంటుంది. కథోలిక్ ఆరాధనలో ఆడంబరం ఆచారవిధుల్లో వంచించే మంత్రశక్తి ఉన్నవి. అవి అనేకుల్ని మోసపుచ్చు తున్నాయి. వారు రోమను సంఘాన్ని పరలోకానికి ద్వారంగా పరిగణిస్తుంటారు. సత్యమనే పునాదిపై బలంగా నిలిచి ఉండే వారు, పరిశుద్ధాత్మ ప్రభావం వలన సూతన హృదయాలు గలవారు పొందినవారు మాత్రమే దాని ప్రభావానికి ప్రతికూల సాక్ష్యులు కాగలరు. క్రీస్తును గూర్చి ప్రయోగాత్మక జ్ఞానం లేని వారు మాత్రమే శక్తి లోపించిన నామ మాత్రపు మతాన్ని అంగీకరిస్తారు. జనులకు కావలసింది అలాంటి మతమే. 
    

    
      
    

    
      పాపాన్ని క్షమించే హక్కు తనకున్నదని సంఘం చేస్తున్న వాదన రోమను మత విశ్వాసులు పాపం చేయటానికి స్వేచ్ఛ గలవారన్న భావనను పుట్టిస్తుంది. పాపపు ఒప్పుకోలు లేకుండా క్షమాపణ ఉండదు. ఈ ఒప్పుకోలు పాపం చేయటానికి లైసెన్స్ గా పరిణమిస్తుంది. పాపమానవుడి ముందు మోకాళ్ళూని తన హృదయంలోని రహస్యాల్ని, రహస్య తలంపుల్ని ఒప్పుకోటం ద్వారా వ్యక్తి తన వ్యక్తిత్వాన్ని హీనపర్చుకొని తన ఆత్మలోని ప్రతీ సద్గుణాన్ని బలహీన పర్చుకొంటాడు. జీవితంలో తాను చేసిన పాపాల్ని యాజకుడితో ఒప్పుకొన్నప్పుడు వ్యక్తి ప్రవర్తనా ప్రమాణం దిగజారిపోతుంది. పర్యవసానంగా వ్యక్తి అపవిత్రుడవుతాడు. దేవుని గురించి అతని తలంపులు పాపమానవుడి తలంపుల రీతిగానే భ్రష్టమైన తలంపులవుతాయి. ఎందుకంటే యాజకుడు దేవుని ప్రతినిధి. మానవుడు ఇంకొక మానవుడితో ఈ హీనమైన రీతిగా ఒప్పుకోవటం నుంచే ప్రపంచాన్ని అపవిత్రపర్చుతున్న పాపం పుట్టి లోకాన్ని దాని చివరి శాసనానికి సమాయత్త పర్చుతున్నది. శరీరేచ్చల్ని ప్రేమించేవారికి దేవునితోకన్నా తోటి మానవుడితో తమ పాపాలు ఒప్పుకోవటమే ఆనందంగా ఉంటుంది. పాపాల్ని ఒప్పుకోవటంకన్నా ప్రాయశ్చిత్తం చెల్లించుకోవటమే మానవ నైజానికి ఎక్కువ సమ్మతంగా ఉంటుంది. శరీరాశల్ని సిలువవేయటంకన్నా, గోనె పట్టలతో, ముళ్ల గొలుసులతో వాటిని అదుపుచేయటం సులభమౌతుంది. క్రీస్తు కాడికన్నా ఐహిక సుఖాలు కోరే హృదయం మోయటానికి ఇష్టపడే కాడి ఎంతో బరువైనది. క్రీస్తు మొదటి రాక సమయంలో ఉన్న యూదు సంఘానికీ రోమను కథోలిక్ సంఘానికి చాలా దగ్గర పోలికలున్నాయి. యూదులు లోపాయకారిగా దైవ ధర్మశాస్త్ర సూత్రాల్లో ప్రతీదాన్ని కాలరాస్తూనే ధర్మశాస్త్రం బోధించే నీతి విధుల్ని బహిరంగంగా నిష్టగా పాటించే వారు. అలవిమాలిన ఆంక్షలతో దాని అనుసరణను భారభరితం బాధాకరం చేసేవారు. ధర్మశాస్త్రాన్ని భక్తి శ్రద్ధలతో ఆచరిస్తున్నట్లు వారు చెప్పుకొన్నట్లే రోమను మతవాదులు సిలువకు ప్రాధాన్య మిస్తున్నట్లు చెప్పుకొంటున్నారు. క్రీస్తు శ్రమల్ని సూచించే చిహ్నాన్ని గౌరవిస్తారు. కాని తాము జీవించే జీవితం ద్వారా ఆ చిహ్నం ఏ ప్రభువును సూచిస్తుందో ఆయనను ఎరుగమని బొంకుతున్నారు. 
    

    
      
    

    
      పోపు మతవాదులు తమ దేవాలయాలమీద, ప్రసంగ వేదికల మీద, దుస్తుల మీద, సిలువను ప్రతిష్ఠిస్తారు. సిలువ చిహ్నం ప్రతీ చోటా దర్శనమిస్తుంది. అయితే అర్ధం పర్ధంలేని సంప్రదాయాల కింద, తప్పుడు భాష్యాలకింద కఠోర ఆంక్షల కింద క్రీస్తు బోధనల్ని సమాధి చేస్తున్నారు. మతదురభిమానులైన యూదులనుద్దేశించి రక్షకుడన్న ఈ మాటలు రోమును కథోలిక్ నాయకులకు మరెక్కువగా వర్తిస్తాయి: “మోయ శక్యముకాని భారమైన బరువులు కట్టి మనుష్యుల భుజముల మీద వారు పెట్టుదురేగాని తమ వ్రేలితోనైనా వాటిని కదలింప నొల్లరు.” మత్తయి 23:4 తన బిడ్డల తప్పిదాల కారణంగా దేవుడు ఉగ్రుడై ఉన్నాడని బోధిస్తూ మనస్సాక్షిగల భక్తుల్ని నిత్యం భయభ్రాంతుల్ని చేస్తూ సంఘనేతలు మాత్రం విలాసాలు భోగాల్లో మునిగి తేల్తున్నారు. 
    

    
      
    

    
      విగ్రహాల పూజ, మృతుల అవశేషాలపూజ, మరణించిన పరిశుద్ధులకు వేడుకోళ్లు, పోపును అగ్రస్థానంలో ఉంచటం - ఇవన్నీ ప్రజల దృష్టిని దేవునిమీద నుంచి ఆయన కుమారుని మీద నుంచి మళ్లించటానికి సాతాను పన్నే కుయుక్తులు. రక్షణ తాను మాత్రమే ఇవ్వగల క్రీస్తు పై నుంచి ప్రజల గమనాన్ని తిప్పి వారిని నాశనం చేయటానికి అతను కృషి చేస్తున్నాడు. ఈ మాటలు చెప్పిన ప్రభువుకు మారుగా నిలిచే ఏ వ్యక్తిని ఆశ్రయించటానికైనా వారిని నడిపిస్తాడు, “ప్రయాసపడి భారము మోసికొనుచున్న సమస్తజనములారా నా యొద్దకు రండి. నేను మీకు విశ్రాంతి కలుగజేతును” మత్తయి 11:28. 
    

    
      
    

    
      దేవుని శీలాన్ని, పాపం స్వభావ స్వరూపాల్ని, మహా సంఘర్షణలోని ముఖ్య సమస్యల్ని తప్పుగా చిత్రించటానికి సాతాను ప్రతి నిత్యం శ్రమిస్తున్నాడు. అతను బోధించే తత్వం ధర్మశాస్త్ర విధిని తగ్గించి పాపం చేయటానికి మనుషులకు లైసెన్స్ ఇస్తుంది. అదే సమయంలో వారు దేవుని గురించి తప్పుడు అవగాహనను కలిగి ఆయనను ప్రేమించటం కన్నా, ఆయన పట్ల భయాందోళనలు కలిగి ఉండేటట్లు చేస్తాడు. తన సొంత ప్రవర్తనలోని క్రూరత్వాన్ని సృష్టికర్తకు ఆరోపించాడు. అది మత వ్యవస్థలు ఆరాధన పద్ధతుల్లో వ్యక్తమవుతున్నది. ఈ విధంగా మనుషులకు అంధత్వం కలిగించి దేవునికి వ్యతిరేకంగా పోరాడేందుకు వారిని తన ప్రతినిధులుగా ఎంపికచేసుకొంటాడు. దేవుని గుణగణాలను గురించి దురభిప్రాయాలు పుట్టించి ఆయన అనుగ్రహం సంపాదించటానికి నరబలి అవసరమని మనుషుల్ని నమ్మించాడు. ఆయారూపాల్లో ఉన్న విగ్రహారాధన కింద ఘోర క్రూర కృత్యాలు చోటుచేసుకొన్నాయి. 
    

    
      
    

    
      రోమను కథోలిక్ సంఘం అన్యమతాచారాల్ని క్రైస్తవ మత పద్ధతుల్ని అన్యమతం తీరులో కలిపి దేవుని ప్రవర్తనను తప్పుగా చిత్రించటంలో అనుసరించిన మార్గాలు అన్యుల మారాలకు ఏమీ తీసిపోలేదు. రోమనుసంఘం ఉన్నత దశలో ఉన్నప్పుడు తన సిద్ధాంతాలకు అంగీకారాన్ని ఒత్తిడి ద్వారా సంపాదించటానికి హింసా యంత్రాలుండేవి. తన మాట వినని వారికి దహన స్తంభం ఏర్పాటయ్యింది. పెద్ద సంఖ్యలో జనసంహారం జరిగింది. వారి సంఖ్య ఎంతో తీర్పునాడే బహిర్గతమవుతుంది. సాతాను అధినాయకత్వం కింద బాధితుల్ని చంపకుండా అతిభయంకర హింసకు గురిచేసే సాధనాలను రూపొందించటానికి సంఘనేతలు అధ్యయనాలు చేపట్టేవారు. అనేక సందర్భాల్లో పోరాటంలో ప్రకృతే చేతులెత్తేసి బాధితులు మరణమే ఆనందదాయకమైన విడుదలగా భావించేంతగా సహనం నశించేంతవరకు హింసాకాండ కొనసాగింది. 
    

    
      
    

    
      రోమను సంఘ వ్యతిరేకుల దుర్గతి అలాంటిది. తన విశ్వాసులకు ఆ సంఘ క్రమశిక్షణ, కొరడా దెబ్బలు, నిరాహార శిక్ష, పలురకాల శారీరక శ్రమలు, విసుగు పుట్టించే ఆచార కర్మలు. దైవానుగ్రహం పొందటానికి భక్తులు ప్రకృతి చట్టాల్ని అతిక్రమించటం ద్వారా దైవ ధర్మశాస్త్రాన్ని ఉల్లంఘించారు. మానవుడి ఇహలోక యాత్రలో అతడికి సంతోషానందాలు కలిగించే బంధాల్ని తెంచుకోవాలని ఆ సంఘం బోధించింది. స్వాభావిక మమతాను రాగాలు చంపుకొనేందుకు, తోటి మానవులకు సానుభూతి కనపర్చాలన్న ప్రతీ తలంపూ దేవునికి హేయమైనదిగా భావించి దిగమింగేందుకు విఫలయత్నంలో తమ జీవితాలు గడిపిన లక్షలాది మందితో సంఘపు బందీ గృహాలు దొడ్డులు నిండి ఉండేవి. 
    

    
      
    

    
      దేవుని పేరు ఎన్నడూ విని ఎరుగని ప్రజల మధ్యనేగాక క్రైస్తవ లోకం నడిబొడ్డున సువిశాల క్రైస్తవలోకమంతటా వందల సంవత్సరాలుగా ప్రదర్శితమౌతున్న సాతాను క్రూర దురంతాలను అవగాహన చేసుకోవాలని ఆశిస్తే, రోమను మతతత్వ చరిత్రను అవలోకిస్తే సరిపోతుంది. బ్రహ్మాండమైన ఈ వంచన వ్యవస్థ ద్వారా దేవునికి అపకీర్తిని మానవాళికి దుఃఖాలు బాధల్ని తేవాలన్న తన ఉద్దేశాల్ని ఈ దుష్ట ప్రపంచాధినేత నెరవేర్చు కొంటున్నాడు. మారువేషాలు ధరించిన మతనాయకుల ద్వారా తన కార్యాలను సాధించటంలో అతను ఎలా విజయం సాధిస్తున్నాడో కళ్లకు కడుతూ ఉండటంతో అతనికి బైబిలంటే ఎందుకు అంత కంటగింపో మనకు అర్థమవుతుంది. బైబిలు చదివిన వారికి దేవుని కృపావాత్సల్యాలు బయలు పడతాయి. మనుషులపై ఆయన ఎలాంటి భారమూ మోపడని అర్థమవుతుంది. ఆయన కోరిందల్లా విరిగినలిగిన హృదయం, వినయవిధేయతలు గల స్వభావం. 
    

    
      
    

    
      పరలోక నివాసానికి అర్హత సంపాదించటానికి పురుషులు స్త్రీలు సన్యాసి మఠాల్లో తలుపులు మూసుకొని నివసించాలని క్రీస్తు ఎలాంటి సూచన ఇవ్వటం లేదు. ప్రేమను సానుభూతిని అణచివేయాలని ఆయన ఎన్నడూ ప్రబోధించలేదు. క్రీస్తు హృదయం ప్రేమానురాగాలతో పొంగిపొర్లింది. మానవుడు నైతిక పరిపూర్ణత్వానికి ఎంత దగ్గరైతే అతని మానసిక శక్తులకు అంత ఉత్తేజం కలుగుతుంది; తన పాప స్థితి అతనికి అంత స్పష్టమౌతుంది. శ్రమలనుభవించే వారిపట్ల అతని సానుభూతి అంత ప్రగాఢమౌతుంది. తాను క్రీస్తుకు ప్రత్యామ్నాయమని పోపు చెబుతాడు. అయితే రక్షకుడు క్రీస్తుతో పోల్చి చూసినప్పుడు అతని ప్రవర్తన ఎలా ఉంటుంది? పరలోక రాజుగా తనకు శ్రద్ధాంజలి ఘటించని వారిని ఆయన ఖైదులో వేసినట్లుగాని, శిరచ్ఛేదం చేసినట్లుగాని క్రీస్తుకు పేరుందా? తనను అంగీకరించని వారికి ఆయన మరణ దండన విధించటం ఎవరైనా విన్నారా? ఒక సమరయ గ్రామ ప్రజలు యేసును కించపరచటం చూసిన అపోస్తలుడు యోహాను కోపోద్రిక్తుడై “ప్రభువా, ఆకాశమునుండి అగ్ని దిగి వీరిని నాశనము చేయునట్లు మేమజ్ఞాపించుట నీ కిష్టమా?” అన్నప్పుడు యేసు తన శిష్యులపంక జాలిగా చూసి అతనికఠిన స్వభావాన్ని ఖండిస్తూ ఇలా అన్నాడు, “రక్షించుటకేగాని నశింపజేయుటకు రాలేదు” లూకా 9:54. క్రీస్తు ప్రదర్శించిన స్వభావానికి ఆయనకు మారుగా వెలసినట్లు చెప్పుకొంటున్న పోపు ప్రదర్శిస్తున్న స్వభావానికి మధ్య ఎంత వ్యత్యాసముంది! 
    

    
      
    

    
      క్రూరమైన అకృత్యాలతో నిండిన తన చరిత్రను క్షమాపణలతో కప్పిపుచ్చుకొంటూ రోమసు సంఘం లోకానికి ఇప్పుడు నగుమోము చూపిస్తున్నది. క్రీస్తుకు మల్లే దుస్తులు ధరిస్తున్నది. కాని ఆ సంఘంలో మార్పు మాత్రం పూజ్యం. గతించిన యుగాల్లో ఉన్న పోపుమత వాద సిద్ధాంతాలన్నీ ఇప్పుడూ చెక్కు చెదరకుండా వున్నాయి. మిక్కిలి చీకటి యుగాల్లో రూపుదిద్దుకున్న సిద్ధాంతాలే నేడూ ఆచరణలో ఉన్నాయి. ఎవ్వరూ మోసపోవాల్సినపనిలేదు. ప్రొటస్టాంట్లు ఇప్పుడు గౌరవించటానికి సిద్ధంగా ఉన్న పోపుమతం సంస్కరణోద్యమ కాలంలో లోకాన్ని శాసించినమతమే. ఆకాలంలో దైవజనులు తమ సొంత ప్రాణాలకు భయపడకుండా ఆ సంఘ దుర్మారతను బైటపెట్టారు. రాజులను యువరాజులను శాసిస్తూ దేవునికి మాత్రమే ఉన్న ఆధిక్యత తనకున్నట్లు చెప్పుకొన్న పోపు వ్యవస్థ ఇప్పుడు కూడా అదే అహంభావాన్ని దర్పాన్ని ప్రదర్శిస్తున్నది. మానవ స్వేచ్ఛను అణచివేసి మహాన్నతుని భక్తుల్ని వధించినప్పుడున్న క్రూర నిరంకుశ స్వభావమే ఆ సంఘానికి ఇప్పుడూ ఉన్నది. 
    

    
      
    

    
      చివరిదినాల్లో మత భ్రష్టత సంభవిస్తుందని ప్రవచనం చెబుతున్నట్లే పోపు మతం ఉనికిలోకి వచ్చింది. 2 థెస్స 2:3,4. తన ఉద్దేశాల్ని ఏ పాత్ర నెరవేర్చగలదో ఆ పాత్ర పోషించటమే ఆ సంఘ విధానంలో ఒక భాగం. కాగా రంగులు మార్చే ఊసరవెల్లి లాంటి తత్వం వెనుక పాము విషం దాగివుంది. “సిద్దాంత స్యతిరేకుల్నిగాని, వ్యతిరేకులని అనుమానించే వారినిగాని నమ్మకూడదు” (లెస్ట్, సం 1, పుట 516) అంటుంది కథోలిక్ సంఘం. భక్తుల రక్తంతో వెయ్యి సంవత్సరాల చరిత్ర రాసుకొన్న ఈ మతం ఇప్పుడు క్రీస్తు సంఘంలో భాగంగా గుర్తింపు పొందాలా? 
    

    
      
    

    
      ప్రొటస్టాంట్ మతానికి కథోలిక్ మతానికి మధ్య చెప్పుకోదగ్గ వ్యత్యాసం ఇప్పుడు లేదని ప్రొబస్టాంట్ దేశాల్లో వినవస్తున్న వాదనకు కారణం లేకపోలేదు. మార్పు చోటుచేసుకొన్నది. కాని ఆ మార్పు పోపుమతంలో కలిగిన మార్పుకాదు. ఇప్పుడున్న ప్రొబస్టాంట్ మతం దాదాపు కథోలిక్ మతంలాగే ఉన్నది. కారణమేంటంటే సంస్కర్తల కాలం నుంచి ప్రొబస్టాంట్ మతం క్షీణిస్తూ వచ్చింది. 
    

    
      
    

    
      ప్రొటస్టాంట్ సంఘాలు లోకాభిమానం కోసం పాకులాడటంతో తప్పుడు ప్రేమ వాటికి అంధత్వం కలిగిస్తున్నది. చెడు అంతా మంచి అని నమ్మటం సరికాదని వారు గ్రహించారు. ఫలితంగా తుడకు మంచి అంతా చెడు అని నమ్ముతున్నారు. పూర్వం భక్తులకు అప్పగించబడ్డ విశ్వాసాన్ని సమర్థిస్తూ దాన్ని కాపాడే బదులు గతంలో ఆ సంఘం పట్ల తమ సంకుచిత అభిప్రాయాలకు దురభిమానానికి ప్రొటస్టాంట్ సంఘాలు ఇప్పుడు క్షమాపణ చెప్పుకొంటున్నాయి. 
    

    
      
    

    
      రోమను మతమంటే ఏమంత అభిమానం లేని ప్రజాసమూహాలు కూడా ఆ సంఘాధికారం వల్ల దాని ప్రభావం వల్ల ప్రమాదమేమీ లేదని భావిస్తున్నాయి. మధ్య యుగాల్లో ప్రబలిన మానసిక సైతిక అంధకారం రోమను సంఘ సంకుచిత సిద్ధాంతాలకు మూఢ నమ్మకాలకు, హింసాప్రవృత్తికి దోహదపడిందని, నవీన కాలంలోని మేధాసంపత్తి, విజ్ఞాన విస్తరణ, మత పరంగా పెరుగుతున్న ఉదారత మత అసహనం, నిరంకుశత్వం పునరుజ్జీవించకుండ అడ్డుకట్టవేస్తాయని అనేకులు విజ్ఞాపన చేస్తున్నారు. జ్ఞానం అభివృద్ధి చెందుతున్న ఈ యుగంలో అట్టి పరిస్తితులు చోటు చేసుకొంటాయన్న ఆలోచన రాకూడదంటున్నారు కొందరు. ఈ తరం ప్రజలకు మానసికమైన, నైతికమైన, మతపరమైన వెలుగు ఉన్న మాట నిజమే. దేవుని పరిశుద్ధ లేఖనాల్లో పరలోకం నుంచి ప్రకాశిస్తున్న వెలుగు లోకాన్ని నింపుతున్నది. కాని ఎంత వెలుగు ప్రకాశిస్తుంటే దాన్ని వక్రీకరించి విసర్జించే వారి చీకటి అంత దట్టమౌతుంది. ఇది మర్చిపోకూడదు. 
    

    
      
    

    
      ప్రొటస్టాంట్లు ప్రార్ధనపూర్వకంగా బైబిలును అధ్యయనం చేస్తే పోపు మత వాస్తవ స్వరూపం బయలు పడుంది. ఆ మతాన్ని వారు అసహ్యించుకొని విడిచిపెట్టటం ఖాయం. అయితే అనేకులు తవు దృష్టికి తామెంతో వివేకులు! సత్యం తెలుసుకునేందుకు వినయమనసుతో దేవునికి ప్రార్ధించటం అవసరమని వారు గుర్తించరు. విజ్ఞాన వికాసమున్న వారమని విర్రవీగుతున్నప్పటికీ లేఖన పరిజ్ఞానంలోను దైవశక్తి విషయంలోను వారు అజ్ఞానులు. తమ అంతరాత్మల్ని శాంతపర్చటానికి వారికి ఏదోసాధనం కావాలి. అందుకు వారు ఆధ్యాత్మికత లేని దాన్ని గౌరవ భంగం కలిగించే దాన్ని అన్వేషిస్తారు. వారు ఆకాంక్షించేది దేవుని మర్చిపోయే పద్ధతిని, అది దేవున్ని జ్ఞాపకముంచుకొనే పద్ధతిగా వారికి కనిపిస్తుంది. వీటన్నిటినీ ఏర్పాటు చేయటానికి అనువుగా పోపు వ్యవస్థ రూపకల్పన అయ్యింది. దాదాపు లోకమంతా చెదరివున్న రెండు వర్గాల మానవాళికి అది ఏర్పాటయ్యింది. - తమ సత్కియలపల్ల రక్షణ పొందే వారికి, తమ పాపాల్లో రక్షణ పొందే వారికి. దాని ప్రాబల్య రహస్యం ఇదే. 
    

    
      
    

    
      పోపు మత విజయానికి గొప్ప మానసిక అంధకారం అనుకూలంగా ఉండేటట్లు వ్యక్తమౌతుంది. గొప్ప మానసిక వికాసం కూడా దాని విజయానికి దోహదపడుందన్నది ఇంకా తేలవలసివుంది. గతించిన యుగాల్లో మనుషులకు దైవ వాక్యంలోని సత్య జ్ఞానం లేనప్పుడు వారి కళ్లకు గంతలు పడ్డాయి. తమ పాదాలకు ఉచ్చులు అమర్చబడి ఉన్నవన్న సంగతి ఎరుగకుండా వేలాదిమంది ఆ ఉచ్చుల్లో చిక్కుకొన్నారు. “శాస్త్రమని తప్పుగా పేరుపడ్డ ” మానవ ఊహాగానాల తళుకు బెళుకులకు కళ్లు జిగేలుముని ఆకర్షితులవుతున్న వారు ఆ తరంలో అనేకులున్నారు. ఉచ్చు ఉన్న సంగతి గ్రహించకుండా కళ్లకు గంతలున్నట్లు వారు ఉచ్చులోకి నడిచి వెళ్తారు. మానవుడి మానసిక శక్తులు సృష్టికర్త ప్రసాదించిన వరంగా అతను పరిగణించి సత్యాన్ని నీతినీ ప్రకటించే సేవలో వాటిని ఉపయోగించాలన్నది దేవుని సంకల్పం. అయితే దురహంకారం దురాశ చోటుచేసుకొని మనుషులు తమ సొంత సిద్ధాంతాలకు దైవ వాక్యంకన్న ఉన్నత స్థానాన్నిచ్చినప్పుడు జ్ఞానం అజ్ఞానం కన్నా ఎక్కువ హాని కలిగిస్తుంది. జ్ఞానాభివృద్ధిని స్తంభింపచేయటం చీకటి యుగాల్లో పోపు వ్యవస్థ ఔన్నత్యానికి మార్గం ఎలా సుగమం చేసిందో అలాగే బైబిలు పై విశ్వాసాన్ని బలహీనపర్చే నేటి తప్పుడు శాస్త్ర పరిజ్ఞానం ఉత్సాహం కలిగించే ఆచారాలతో నిండిన పోపు వ్యవస్థను అంగీకరించటానికి మార్గం తెరవటంలో విజయం సాధిస్తున్నది. 
    

    
      
    

    
      సంఘ సంస్థలు సేవలకు ప్రభుత్వ మద్దతు కోరుతూ ప్రస్తుతం సాగుతున్న ఉద్యమాలలో ప్రొటస్టాంట్లు పొపుమతవాదుల అడుగుల్లో అడుగులు వేస్తూ సాగుతున్నారు. అంతేకాదు. పాత కాలంలో ప్రొటస్టాంట్ అమెరికాలో ఆ సంఘం కోల్పోయిన ప్రాబల్యాన్ని తిరిగి సంపాదించుకోటానికి వారు పోపు వ్యవస్థల ద్వారాలు తెరుస్తున్నారు. ఈ ఉద్యమానికి మరింత ప్రాధాన్యాన్ని కూర్చేది ఆదివారాచరణను అమలుపర్చాలన్న లక్ష్యం. ఆదివారాచరణను రోమను సంఘం ప్రారంభించి తన అధికారానికి చిహ్నంగా దాన్ని పరిగణిస్తున్నది. పోపు వ్యవస్థ స్ఫూర్తి-లౌకిక ఆచారాలను అనుసరించే స్వభావం, దైవాజ్ఞల కన్నా మానవ సంప్రదాయాలను మిన్నగా భావించి గౌరవించే స్వభావం-ప్రొటస్టాంట్ సంఘాల్లో వ్యాపించి పోపు వ్యవస్థ మాదిరిగా అది ఆదివార ఔన్నత్యానికి కృషి చేసేటట్లు వాటిని నడిపిస్తున్నది. 
    

    
      
    

    
      త్వరలో జరగనున్న పోరాటంలో పాలుపొందబోతున్న శక్తులు ఏవేవో పాఠకుడు తెలుసుకోగోరితే గతంలో అదే లక్ష్యసాధనకు రోమును సంఘం ఉపయోగించిన సాధనాల దాఖలాలు వెలికితీసి పరిశీలిస్తే అర్ధమౌతుంది. తమ హఠవాదాన్ని తోసిపుచ్చే వారితో పోపువుత వాదులు ప్రొటస్టాంట్లు ఏకమై ఎలా వ్యవహరిస్తారో పాఠకుడు తెలుసుకోవాలంటే సబ్బాతు విషయంలో దాన్ని సమర్ధించే వారిపట్ల రోమను సంఘం ప్రదర్శించిన వైఖరిని అతను పరిశీలించటం అవసరం. 
    

    
      
    

    
      రాజుల డికీలు, సభల తీర్మానాలు, లౌకిక ప్రభుత్వాధికారం మద్దత్తుతో జారీ అయిన అత్యవసర ఆదేశాలు మాత్రమే అన్యమత పండుగలకు క్రైస్తవ లోకంలో గౌరవప్రద స్థానాన్ని ఇవ్వగలిగాయి. ఆదివారాచరణ అమలుకు బహిరంగంగా తీసుకొన్న మొట్ట మొదటి చర్య కాన్స్టాంటిన్ చేసిన చట్టం. (క్రీ.శ.321) పట్టణ ప్రజలు “పూజనీయ సూర్యుని దినము” న విశ్రమించాలని ఈ చట్టం ఆదేశించింది. కాని పల్లె ప్రజలు తమ వ్యవసాయ కార్యకార్యకలాపాలు కొనసాగించుకోటానికి ఈ చట్టం అనుమతించింది. నిజానికి అది లౌకిక రాజ్యమైనప్పటికీ చక్రవర్తి నామమాత్రంగా క్రైస్తవ మతాన్ని స్వీకరించాక దీన్ని అతను అమలు పర్చాడు. 
    

    
      
    

    
      దైవాధికారానికి ప్రత్యామ్నాయంగా రాజు జారీ చేసిన చట్టంలో సరిఅయిన సమర్ధన లేనందున యువరాజుల ప్రాపకం కావలసిన వాడు, కాన్ స్టెంటీన్ ప్రత్యేక స్నేహితుడు, వందిమాగదుడు అయిన బిషప్ యుసెబియస్ సబ్బాతును క్రీస్తు ఆదివారానికి మార్చాడన్న సమర్ధనను జారీచేశాడు. ఈ కొత్త సిద్ధాంతానికి ఆధారంగా ఒక్క లేఖనం కూడా చూపించలేక పోయాడు. ఈ సిద్ధాంతం తప్పుడు సిద్ధాంతమని యుసెబియస్ అనాలోచితంగా ఒప్పుకొని ఆ మార్పుకు అసలు కారకుల్ని బయట పెట్టాడు. “సబ్బాతు నాడు ఏవేవి చేయటం మన విధో వాటన్నిటిని మేము ప్రభువు దినానికి మార్పిడి చేశాం” అంటున్నాడతను. - రాబర్ట్ కాక్స్ సీబత్ లాస్ అండ్ సేబత్ డ్యూటీస్, పుట 538. ఆధారాలేవీ లేకపోయినప్పటికినీ మనుషులు ప్రభువు సబ్బాతును కాల రాయటానికి ఆదివార వాధన తోడ్పడింది. లోక ప్రతిష్ఠను ఆశించిన వారందరూ ప్రసిద్ధి కెక్కిన ఈ పండుగ దినాన్ని అంగీకరించారు. పోపు వ్యవస్థ వేళ్లూని స్థిరపడిన కొద్దీ ఆదివార ప్రాధాన్యం కొనసాగింది. కొంత కాలం దాకా ప్రజలు వ్యవసాయ పనులు చేసుకొన్నారు. ఏడో దినం ఇంకా సబ్బాతుగానే పరిగణించబడింది. కాని క్రమేణా ఒక మార్పు వచ్చింది. పరిశుద్ధ హోదాలు అలంకరించి వారు ఆదివారం నాడు పౌరసంబంధ వివాదాల్లో తీర్పులు చెప్పటం నిషిద్ధమయ్యింది. తదనంతరం హోదాలతో నిమిత్తం లేకుండా అందరూ ఆ దినాన పనిచేయకూడదన్నది ఆదేశం. ఈ ఆదేశం అతిక్రమించిన స్వతంత్రులకు జరిమానా, బానిసలకు కొరడా దెబ్బలు చట్టం నిర్దేశించింది. అనంతరం ధనవంతులు తమ ఆస్తుల్లో సగభాగం శిక్షగా కోల్పోవాలన్న చట్టం వచ్చింది. చివరగా ఇంకా మొండిగా ప్రవర్తించేవారు బానిసలవ్వాలని తక్కువ తరగతుల ప్రజలు దేశబహిష్కృతి శిక్ష అనుభవించాలని చట్టం పేర్కొంది. 
    

    
      
    

    
      సూచక క్రియలు కూడా రూపుదిద్దుకొన్నాయి. ఎన్నో అద్భుతాల్లో ఒకటి ఇది ఆదివారం నాడు పొలం దున్నటానికి సిద్ధపడున్న ఒక రైతు ఇనుప ముక్కతో నాగలి శుభ్రం చేసుకుంటున్నప్పుడు ఆ ఇనుపముక్క అరచేతికి అంటుకుపోయింది. రెండేళ్లు అది అలాగే ఉండిపోయి అతనికి “ఎంతో బాధను సిగ్గును కలిగించింది. ” ఫ్రేన్సిస్ వెస్ట్, హిస్టారికల్ అండ్ ప్రేక్టికల్ డిస్కోర్స్ ఆన్ ది లాడ్స్ డె, పుట 174. 
    

    
      
    

    
      పేరిష్ ప్రీస్ట్ ఆదివారాన్ని ఆచరించని వారికి హితవు చెప్పి గుడికి వెళ్లి ప్రార్ధనలు వల్లించి తద్వారా తమకు తమ ఇరుగు పొరుగు వారికి విపత్తులు కలుగకుండా చూసుకోవలసిందిగా వారిని ఉపదేశించుమని పోపు అతనికి సూచించాడు. ఆదివారం నాడు పని చేస్తున్న వ్యక్తుల్ని మెరుపు మొత్తింది గనుక అది సబ్బాతు దినమై ఉండాలి అన్న వాదనను మతగురువుల సభ ప్రతిపాదించింది. నాటి నుంచి ఈ వాదనను ప్రొటస్టాంట్లతో సహా చాలా మంది ఉపయోగిస్తున్నారు. “వారు ఈ దినాన్ని నిర్లక్ష్యం చేసినందువల్ల దేవుని ఆగ్రహం ఎంతగా రేగిందో అర్ధమవుతున్నది.” అన్నారు ప్రిలేటులు. ప్రీస్టులు, ప్రబోధకులు, రాజులు, యువరాజులు, విశ్వాసులు ఈ దినానికున్న గౌరవాన్ని పునరుద్ధరించేందుకు క్రైస్తవ మత ప్రతిష్ఠ పెరిగేందుకు “తమ శక్తి మేరకు కృషి చేస్తూ జాగరూకత వహించి మున్ముందు ఈ దినాన్ని మరెక్కువ భక్తిశ్రద్ధలతో ఆచరించాలి.” అంటూ అనంతరం ఒక విజ్ఞప్తి చేశారు. తామస్ మరర్మ్ డిన్‌కోర్స్ ఆన్ సిక్స్ డయాలాగ్స్ ఆన్ ది నేమ్, నోషన్, అండ్ ఆబ్జర్వేషన్ ఆఫ్ ది లాడ్స్ డె, పుట 271. 
    

    
      
    

    
      మత సభల డికీలకు అధికారం కొరవడినందున ప్రజలకు భయం పుట్టించి వారిని ఆదివారం పనిచేయకుండా నిలిపేసేటట్లు ప్రభుత్వాధికారులు డిక్రీ జారీ చేయాల్సిందిగా విజ్ఞప్తి చేయటం జరిగింది. రోము నగరంలో జరిగిన సినాడ్ లో క్రితం చేసిన తీర్మానాలన్నింటిని ధ్రువీకరించారు. వాటిని మతపరమైన చట్టంలోచేర్చి క్రైస్తవ లోకమంతటా పౌర అధికారుల ద్వారా అమలు పర్చారు. (హేలిన్, హిస్టరీ ఆఫ్ ది సేబత్, పిటి 2, అధ్యా 5, సెక్షన్ 7 చూడండి.) 
    

    
      
    

    
      ఇంకా ఆదివారాచరణకు లేఖనాధికారం లేకపోవటం గొప్ప ఇబ్బంది తెచ్చిపెట్టింది. “” ఏడవ దినము నీ దేవుడైన యెహోవాకు విశ్రాంతి దినము” అంటూ యెహోవా స్పష్టంగా చెప్పిన మాటల్ని సూర్యుడి దినాన్ని గౌరవించేందుకు బోధకులు పక్కన పెట్టటానికి వారికేమి హక్కు ఉన్నదని ప్రజలు ప్రశ్నించారు. కొరవడ్డ లేఖన సాక్ష్యాన్ని చూపటానికి నిజంలా కనిపించే సమాచారం అవసరం. ఆదివారాన్ని గట్టిగా సమర్దించే వ్యక్తి పన్నెండో శతాబ్దం చివరలో ఇంగ్లండులోని సంఘాల్ని సందర్శించగా సత్యానికి నమ్మకంగా నిలిచిన విశ్వాసులు అతన్ని ప్రతిఘటించారు. తన ప్రయత్నాలు ఫలించకపోవటంతో కొంతకాలం ఆదేశం విడిచిపెట్టి తన బోధనల్ని అమలు పర్చటానికి కొరవడ్డ నిధుల్ని సేకరించటం మొదలుపెట్టాడు. అతను తిరిగి వచ్చినప్పుడు ఆ కొరత భర్తీ అయ్యింది. అనంతరం అతను చేసిన కృషి ఫలించింది. అతను తనతో కాగితం చుట్ట ఒకటి తెచ్చాడు. అది నేరుగా దేవుని వద్దనుంచి వచ్చిందని చెప్పాడు. అందులో ఆదివారాచరణకు అవసరమైన ఆజ్ఞ దానితో పాటు, అవిధేయుల్ని భయపెట్టటానికి భయంకరమైన బెదరింపులు ఉన్నాయి. అది సమర్ధిస్తున్న సిద్ధాంతమల్లే ఘోరమైన నకిలీ అయిన ఆ ప్రశస్త పత్రం పరలోకం నుంచి పడిందని, అది యెరూష లేములో గొలౌతాలోని షిమ్యోను బలిపీఠం మీద దొరికిందని ప్రచారమయ్యింది. కాని నిజానికది రోములోని పోపు రాజభవనం నుంచి వచ్చింది. సంఘాధికారాన్ని, సౌభాగ్యాన్ని 
    

    
      
    

    
      పెంచటానికి మోసాలు, ఫోర్జరీలు న్యాయసమ్మతమైన కార్యాలని అన్ని యుగాల్లోను పోపు మత గురువుల నమ్మకం. 
    

    
      
    

    
      శనివారం మధ్యాహ్నం మూడు గంటల నుంచి సోమవారం సూర్యోదయం వరకు పనిచేయటాన్ని ఆ పత్రం నిషేధించింది. సంభవించిన అనేక మహత్కార్యాలు దాని అధికారాన్ని ధ్రువీకరిస్తున్నవని ప్రకటించారు. నిర్దిష్ట సమయానికి మించి పని చేసిన వ్యక్తులకు పక్షవాతం వచ్చినట్లు నివేదించారు. తన జొన్నలు పిండి ఆడుకోటానికి ప్రయత్నించిన పిండిమర యజమాని పిండికి బదులు రక్తం ధారగా పడటం, చక్రాన్ని తిప్పే నీటి ప్రవాహం బలంగా వున్నా మిలు చక్రం నిలిచిపోవటం చూశాడు. కలిపిన పిండి అవన్ లో పెట్టిన మహిళ దాన్ని బయటికి తీసినప్పుడు అవన్ వేడిగా ఉన్నప్పటికీ ఆ పిండి తడిగానే ఉంది. ఇంకొక మహిళ తొమ్మిదో గడియలో రొట్టె కాల్చటానికి కలిపిన పిండిని మరుసటిరోజు సోమవారం వరకు కాల్చకుండా ఉంచితే అది దైవశక్తి వల్ల కాల్చిన రొట్టెలయ్యింది. శనివారం తొమ్మిదో గడియ తర్వాత అవలో రొట్టె కాల్చిన ఒకవ్యక్తి మరుసటి ఉదయం దాన్ని విరచినప్పుడు అందులో నుంచి రక్తం వచ్చింది. అలాంటి అర్ధరహితమైన మూఢనమ్మకాలతో కూడిన కల్పనలతో ఆదివార ప్రబోధకులు ఆ దినం పరిశుద్ధతను నిరూపించ పూసుకొన్నారు.(రోజర్ డి హవెన్, ఏనల్స్, సం.2, పుటలు 528-530 చూడండి.) 
    

    
      
    

    
      ఆదివారానికి ప్రాచీన సబ్బాతులోని కొంత భాగాన్ని కలపటం ద్వారా ఇంగ్లండులో మల్లే స్కాట్ లేండ్ లోనూ ఆదివారానికి గౌరవం పెరిగింది. కాని పరిశుద్ధంగా ఆచరించాల్సిన సమయంలో తేడాలున్నాయి. “శనివారం మధ్యాహ్నం పన్నెండు గంటల నుంచి పరిశుద్ధ సమయంగా ఎంచాలి” అని అప్పటి నుంచి సోమవారం ఉదయం వరకూ ఎవరూ లౌకిక వ్యాపారాలు చేపట్టకూడదని స్కాబ్లండ్ రాజు ఆజ్ఞ ఇచ్చాడు.. మరర్, పుటలు 290,291. 
    

    
      
    

    
      ఆదివార పరిశుద్ధతను నిరూపించటానికి ఎన్నో ప్రయత్నాలు జరిగినప్పటికీ సబ్బాతు దేవుడు స్థాపించినదని దాని స్థానంలో ఏర్పాటైనది మానవ కల్పితమని పోపుమత వాదులే బహిరంగంగా ఒప్పుకొన్నారు. పదహారో శతాబ్దంలో పోపుమత సభ ఇలా స్పష్టంగా ప్రకటించింది: “క్రైస్తవులంతా జ్ఞాపకముంచుకోవాల్సింది ఏమిటంటే వారి సబ్బాతును క్రైస్తవులమైన మేము ప్రభువు దినంగా మార్చినప్పటికీ ఏడో దినం దేవుడు పరిశుద్ధపర్చిన దినమని దానిని యూదులు మాత్రమేగాక దేవుని ఆరాధిస్తున్నట్లు చెప్పుకొనే ఇతరులంతా అంగీకరించి ఆచరిస్తున్నారు.” అదే పుస్తకం, పుటలు 281,282. దైవ ధర్మశాస్త్రంతో ఆటలాడుతున్న వారు తాము చేస్తున్న పని ఏంటో ఎరుగకుండా చేయటం లేదు. వారు ఉద్దేశపూర్వకంగానే దేవుని కన్నా తమ్ముని తాము హెచ్చించుకొంటున్నారు. 
    

    
      
    

    
      రోమును సంఘంతో ఏకీభవించని వారి పట్ల అది అనుసరించే విధానానికి వాల్డెన్ సీయుల సుదీర్ఘ రక్తసిక హింసాకాండ ఒక మచ్చుతునక. వారిలో కొందరు సబ్బాతును ఆచరించేవారు. నాల్గో ఆజ్ఞను నమ్మకంగా ఆచరించినందుకు ఇతరులు ఇలాగే శ్రమలను భరించారు. ఈ తియోపియ, అబిసీనియా చరిత్ర ప్రాధాన్యం సంతరించుకొన్నది. చీకటి యుగాల్లోని అంధకారంలో మధ్య ఆఫ్రికాలోని క్రైస్తవుల్ని ప్రపంచం మర్చిపోయింది. వారు అనేక శతాబ్దాలపాటు తమ విశ్వాసం విషయంలో స్వేచ్ఛనసుభవించారు. చివరికి వారి ఉనికిని గూర్చి రోమును గురువులకు తెలిసింది. అట్టే కాలం గడవకముందే అబిసినియా చక్రవర్తి పోపు మాయలో పడటం పోపును క్రీస్తు ప్రత్యామ్నాయంగా అంగీకరించటం జరిగింది. రాయితీలు ప్రారంభమయ్యాయి. కఠినాతి కఠిన శిక్షలతో సబ్బాతు ఆచరణను నిషేధిస్తూ రాజాజ్ఞ జారీ అయ్యింది. (మైకల్ గెడ్డీస్, చర్చ్ హిసలురి ఆఫ్ తియోపియ, పుటలు 311,312 చూడండి.) అయితే పోపు వ్యవస్థ నియంతృత్వం భారమైన కాడిగా తయారవ్వటంతో దాన్ని విడిపించు కోటానికి అబిసీనియనులు కృతనిశ్చయంతో ఉన్నారు. భయంకర పోరాటం అనంతరం రోమను తమ వాదులు ఆ రాజ్యం నుంచి బహిష్కుృతులయ్యారు. ప్రజలు తమ సనాతన విశ్వాసాన్ని తిరిగి సంపాదించుకొన్నారు. ఆ సంఘాలు తమ స్వాతంత్ర్యాన్ని అనుభవిస్తూ ఆనందించాయి. రోమను సంఘం మోసాన్ని మత దురభిమాన్ని నిరంకుశాధికారాన్ని గురించి నేర్చుకొన్న పాఠాల్ని వారు ఎన్నడూ మర్చిపోలేదు. తమ ఒంటరి ప్రపంచంలో తక్కిన క్రైస్తవలోకానికి తెలియకుండా మిగిలి జీవించటంలోనే వారికి ఎంతో తృప్తి లభించింది. 
    

    
      
    

    
      భ్రష్టతకు ముందు పోపు సంఘం సబ్బాతును ఆచరించిన రీతిగానే ఆఫ్రికా సంఘాలు సబ్బాతును ఆచరించాయి. దేవుని ఆజ్ఞాను సారంగా ఏడోదినాన్ని ఆచరిస్తూ సంఘాచారానికి అనుగుణంగా ఆదివారం పని నుంచి విశ్రమించాయి. సర్వాధికారం లభించిన తర్వాత రోమును మతం ఆదివారాన్ని ఘనపర్చేందుకు దేవుని సబ్బాతును కాళ్ల కింద తొక్కింది. అయితే, దాదాపు వెయ్యి సంవత్సరాలు మరుగున పడి ఉన్న ఆఫ్రికా సంఘాలు ఈ భ్రష్టతలోపాలు పంచుకోలేదు. రోమను సంఘ ప్రాబల్యానికి లోనైనప్పుడు యధార్ధ సబ్బాతును పక్కన పెట్టి నకిలీని ఘనపర్చటానికి ఒత్తిడి వచ్చింది. స్వాతంత్యం తిరిగి సంపాదించుకొన్న వెంటనే సబ్బాతు ఆచరణను పునఃప్రారంభించాయి. 
    

    
      
    

    
      గతాన్ని గూర్చిన ఈ దాఖలాలు సబ్బాతుపట్ల దానికి మద్దతు పలికేవారిపట్ల రోమును సంఘ తీవ్ర వ్యతిరేకతను తాను సృష్టించిన సంస్థను ఘనపర్చేందుకు అది ఉపయోగిస్తున్న సాధనాలను స్పష్టంగా కనపర్చుతున్నాయి. ఆదివారాన్ని ఘనపర్చటానికి రోమను కథోలికు ప్రొటస్టాంట్లు చేతులు కలిపినప్పుడు, ఈ సన్నివేశాలు పునరావృ త్తం కావలసి ఉన్నాయని దైవ వాక్యం బోధిస్తున్నది. 
    

    
      
    

    
      గొర్రెపిల్ల కొమ్మువంటి కొమ్ములుగల మృగం సూచిస్తున్న రాజ్యం “భూమియు దానిలో నివసించు వారుసు” “చిరుతపులిని పోలియున్న” మృగం సూచిస్తున్న పోపు మతాన్ని అవలంబించేటట్లు చేస్తుందని ప్రకటన 13వ అధ్యాయంలోని ప్రవచనం వ్యక్తం చేస్తున్నది. రెండు కొమ్ములు గల మృగం “యీ క్రూరమృగమునకు ప్రతిమను చేయవలెనని అది భూనివాసులతో” చెప్పవలసి వుంది. అది ఇంకా “కొద్దివారుగాని, గొప్పవారుగాని, ధనికులుగాని దరిద్రులుగాని, స్వతంత్రులుగాని దాసులుగాని” అందరూ మృగం ముద్ర వేయించుకోవాలని బలవంతం చేస్తుందని చెబుతుంది. ప్రకటన 13:1116. గొర్రెపిల్ల కొమ్ము వంటి కొమ్ములుగల క్రూరమృగం అమెరికా సంయుక్త రాష్ట్రాల్ని సూచిస్తుందని, తన సర్వాధికారం అంగీకారానికి చిహ్నంగా రోమను సంఘం పరిగణిస్తున్న ఆదివారాచరణనను అమెరికా అమలు పర్చినప్పుడు ఈ ప్రవచనం నెరవేరుతుందని వ్యక్తమౌతున్నది. పోపు మతానికి శ్రద్ధాంజలి ఘటించటంలో అమెరికా ఒక్కటే ఒంటరిగా నిలువదు. రోమను సంఘం ఆధిపత్యాన్ని ఒకప్పుడు అంగీకరించిన దేశాల్లో దాని ప్రభావం పూర్తిగా అంతమవ్వలేదు. దాని అధికారం పునరుద్ధరణ పొందుతుందని ప్రవచనం చెబుతున్నది. “దాని తలలలో ఒకదానికి చావు దెబ్బ తగిలినట్టుండెను. అయితే ఆ చావుదెబ్బ మానిపోయెను గసుక భూజనులందరు మృగము వెంట వెళ్లుచు ఆశ్చర్యపడుచుండిరి” 3వ వచనం. చావుదెబ్బ 1798 లో పోపు అధికారం పడిపోవటాన్ని సూచిస్తుంది. దీని తర్వాత “ఆ చావుదెబ్బ మానిపోయెను గనుక భూజనులందరు మృగము వెంట వెళ్లుచు ఆశ్చర్యపడుచుండిరి” అంటున్నాడు ప్రవక్త. రెండో రాకడ వరకూ “పాపపురుషుడు” కొనసాగుతాడని పౌలు స్పష్టంగా చెబుతున్నాడు. 2 థెస్స 2:38. కాలం చివర వరకూ అతని వంచన కొనసాగుతూనే ఉంటుంది. ప్రకటన రచయిత అంటున్న ఈ మాటలు పోపు మతానికి కూడా వర్తిస్తాయి. “భూనివాసులందరు...జీవగ్రంధమందు ఎవరిపేరు వ్రాయబడలేదో వారు ఆ మృగమునకు నమస్కారము చేయుదురు” ప్రకటన 13:8. కేవలం రోమను సంఘాధికారం మీదే ఆధారితమై ఉన్న ఆదివార వ్యవస్థకు పాత ప్రపంచం నూతన ప్రపంచం రెండూ అర్పించే నివాళిలో పోపు మతానికి నివాళి అర్పించటం జరుగుతుంది. 
    

    
      
    

    
      పందొమ్మిదో శతాబ్ది మధ్యకాలం నుంచి అమెరికా సంయుక్త రాష్ట్రాల్లోని ప్రవచన విద్యార్ధులు లోకానికి అందిస్తున్న సాక్ష్యం ఇది. ఇప్పుడు చోటుచేసుకొంటున్న ఘటనల్లో మనకు కనిపిస్తున్న ప్రవచన నెరవేర్పు దిశగా పుంజుకొంటున్న వేగం ప్రొటస్టాంట్ బోధకులుకూడా ఆదివారాచరణకు దైవాధికార మంత్రాన్ని జపిస్తున్నారుగాని దేవుని ఆజ్ఞ స్థానాన్ని భర్తీ చేయటానికి అద్భుత కార్యాలను సృష్టించిన పోపు నేతలమల్లే లేఖన నిదర్శనం చూపించలేక పోతున్నారు. ఈ ఆదివార సబ్బాతాజ్ఞను మీరిన ప్రజలు దేవుని తీర్పులకు గురి అవుతారన్న మాటలు మళ్లీ మళ్లీ వినిపిస్తాయి. వినిపించటం ఇప్పుడే మొదలయ్యింది. ఆదివారాచరణ అమలుకు ఉద్యమం ఉదృతి వేగవంతం అవుతున్నది. 
    

    
      
    

    
      రోమను సంఘం చతురత జిత్తుల మారితనం అమోఘం. ఏమి జరగబోతున్నదో దానికి బాగా తెలుసు. తప్పుడు సబ్బాతును అంగీకరించటంలో గతంలో దాని అమలుకు రోమన్ సంఘం ఏ సాధనాల్ని ఉపయోగించిందో వాటినే దాని అమలుకు ఉపయోగింటానికి ప్రొటస్టాంట్ సంఘాలు ప్రయత్నిస్తూ తనకు బ్రహ్మరధం పట్టటం చూస్తూ అనుకూల సమయం కోసం వేచి ఉన్నది. ప్రకాశిస్తున్న సత్యాన్ని తోసిపుచ్చే వారు ఈ స్వయం ప్రకటిత దోషరహిత సంఘ సహాయంతో అదే సృష్టించిన సంస్థను ఘనపర్చటానికి పూనుకొంటారు. ఈ కార్యాచరణలో ప్రొటస్టాంట్లకు చేయూత నివ్వటానికి అది ఎంత ఉత్సాహంగా ముందుకు వస్తుందో ఊహించటం కష్టం కాదు. రోమను సంఘానికి విధేయులుకాని వారితో వ్యవహరించటం ఏలాగో పోపు నేతలకు బాగా తెలుసు. 
    

    
      
    

    
      శాఖోప శాఖలుగా లోకమంతా విస్తరించి ఉన్న రోవును కథోలిక్ సంఘం బ్రహ్మాండమైన వ్యవస్థగా ఏర్పడి పోపు నియంత్రణ కింద అతని ఆసక్తుల కనుగుణంగా నడుస్తుంటుంది. ప్రపంచ దేశాల్లో లక్షల కొద్దీ ఉన్న ఆ సంఘ ప్రతినిధులు పోపుకి నమ్మకంగా ఉంటాము అన్న వాగ్దానంపై పని చేస్తారు. తమ జాతీయత ప్రభుత్వం ఏవైనప్పటికీ తమ సంఘాధికారం అన్ని అధికారాలకన్న మిన్న అని వారు పరిగణించాల్సి ఉంది. తమ దేశానికి నమ్మకంగా ఉంటామన్న ప్రమాణం చేసినప్పటికీ దాని వెనుక రోమను సంఘానికి నమ్మకంగా ఉండటమన్న వాగ్దానం నిలిచి ఆ సంఘాసక్తులకు హానికరమైన ఏ వాగ్దాన్నాన్నైనా రద్దు పర్చుతుంది. 
    

    
      
    

    
      ఆయా దేశాల ఆంతరంగిక వ్యవహారాల్లో వేలు పెట్టటానికి రోమును సంఘం చతురతలో పట్టువిడువకుండా కృషి చేస్తుందని అలా స్థానం సంపాదించి ప్రజలకూ పాలకులకూ హాని కలిగించినప్పటికీ తన పనులు చక్కపెటుకోటానికి పాటుపడుతుందని చరిత్ర సాక్ష్యమిస్తున్నది. 1204లో పోపు పయస్ III ఆరగన్ రాజు పీటర్ II తో ఈ ప్రమాణం చేయించుకొన్నాడు: “ఆరగోనియన్ల రాజునైన పీటర్ II అనే నేను నా ప్రభువైన పోపు ఇన్నోసెంట్ , ఆయన కథోలిక్ వారసులకు, రోమను కథోలిక్ సంఘానికి సర్వదా నమ్మకంగాను విధేయంగాను ఉంటానని, ఆయనకు విధేయుడిగా మెలగుతూ, నా రాజ్యాన్ని పరిరక్షించుకొంటూ, కథోలిక్ విశ్వాసాన్ని కాపాడుతూ సంఘ సిద్ధాంత వ్యతిరేకుల్ని హింసిస్తానని ప్రమాణం చేస్తున్నాను.” జాన్ డేలింగ్, ది హిస్టరి ఆఫ్ రోమనిజమ్, బుక్ 5, అధ్యా 6, సెక్షన్ 55. “తాను చక్రవర్తుల్ని తొలగించటం న్యాయసమ్మతమని” ‘నీతి బాహ్యులైన రాజుల్ని, పాలకులకు నమ్మకంగా లేని పౌరుల్ని క్షమించే హక్కు తనకున్నదని రోమను మతగురువు పోపు అంటున్న మాటలకూ దీనికీ పొంతన ఉన్నది.” — మోషేమ్, బిస 3, సెస్ట్ 11, పిటి 2 చా 2, సెక్ 9, నోట్ 17. 
    

    
      
    

    
      తనలో ఎన్నటికీ మార్పు ఉండదన్నది రోమను సంఘ ప్రగల్భం. ఇది జ్ఞాపకముంచు కోవాలి. గ్రెగరీ VII ఇన్నోసెంట్ III ప్రవేశ పెట్టిన నియమాలే రోమను కథోలిక్ సంఘనియమాలు. గత శతాబ్దాల్లో ఎంత కఠినంగా అమలు పర్చిందో తనకు తగిన అధికారం ఉంటే ఈనాడూ వాటిని అంత కఠినంగా అమలు పర్చేదే. ఆదివార సన్మాన ప్రక్రియలో రోమను సంఘ సహాయ సహకారాల్ని అంగీకరించటానికి సిద్ధపడున్న ప్రొటస్టాంట్లు తాము చేస్తున్న పనేమిటో గ్రహించలేక పోతున్నారు. తాము ఉద్దేశించిన కార్యాన్ని సాధించటంలో ప్రొటస్టాంట్లు తల మునకలై ఉండగా తన అధికారాన్ని ఆధిపత్యాన్ని పునరుద్ధరించుకోవాలని కథోలిక సంఘం ఆపసోపాలు పడున్నది. సంఘం ప్రభుత్వాధికారాన్ని ఉపయోగించుకోవచ్చునని లేదా పరిస్థితుల్ని అదుపు చేయవచ్చునని, ప్రభుత్వ చట్టం ద్వారా మత పరమైన ఆచారాలు అమలు పర్చవచ్చునని రోమను మతం అభిప్రాయం. సూక్ష్మంగా చెప్పాలంటే, అమెరికాలో సంఘాధికారమూ, దేశ రాజకీయాధికారమూ కలిసి మనస్సాక్షిని శాసించనివ్యండి. అప్పుడు ఈ దేశం (అమెరికా)లో రోమను సంఘ విజయం ఖాయం. 
    

    
      
    

    
      పొంచి ఉన్న అపాయం గురించి దైవవాక్యం హెచ్చరిస్తున్నది. దీన్ని పట్టించుకోకపోతే రోము నిజమైన ఉద్దేశాలేంటో ఉచ్చులో నుంచి తప్పించుకోటానికి సమయంలేని పరిస్థితిల్లోనే ప్రొటస్టాంట్ లోకం తెలుసు కొంటుంది. సదరు సంఘం నిశబ్దంగా అధికారం సంపాదించు కొంటుంది. చట్ట సభల్లో, సంఘాల్లో మనుషుల హృదయాల్లో దాని సిద్ధాంతాలు వాటి ప్రభావం చూపుతున్నాయి. అది బ్రహ్మాండమైన కట్టడాలు నిర్మిస్తున్నది. వాటి రహస్య మందిరాల్లో గతంలో తాను పాల్పడ్డ హింసాకాండకు తిరిగి పాల్పడు తున్నది. చడీచప్పుడు లేకుండా ఎవరికీ అనుమానం రాకుండా సమయం వచ్చినప్పుడు దెబ్బతీయటానికి అది తన వనరుల్ని పటిష్ఠపర్చుకుంటుంది. తాను కోరుకుంటున్నదల్లా నిలబడటానికి స్థలం. దాన్ని సంపాదిస్తూనే ఉంది. రోమను సంఘ స్వభావమేంటో, ఉద్దేశాలేంటో మనం త్వరలోనే చూస్తాం. అనుభవ పూర్వకంగా తెలుసుకొంటాం. ఎవరైతే దైవవాక్యాన్ని నమ్మి ఆచరణలో పెడ్తారో ఆ కారణంగా వారు నిందకు హింసకు గురి అవుతారు. 
    

    
      
    

    

    
      
    

    
      అధ్యాయం 36—సమీపిస్తున్న సంఘర్షణ
    

    
      
    

    
      పరలోకంలోని మహా సంఘర్షణ ఆరంభం నుంచి దేవుని ధర్మశాస్త్రాన్ని కూలదోయాలన్నదే సాతాను ఉద్దేశం. దీన్ని సాధించటానికే సృష్టికర్తకు వ్యతిరేకంగా తిరుగుబాటు ప్రారంబించాడు. పరలోకం నుంచి బహిష్కృతుడైనా అదే సంఘర్షణను భూమిమీద కొనసాగిస్తున్నాడు. మనుషుల్ని వంచించి దైవధర్మశాస్త్రం అతిక్రమించటానికి వారిని నడిపించటమే అతని ధ్యేయం. దాన్ని అతను నమ్మకంగా అనుసరిస్తున్నాడు. ధర్మశాస్త్రాన్ని సొంతంగా తోసిపుచ్చినా లేదా అందులోని ఒక సూత్రాన్ని తోసిపుచ్చినా చివరికి ఫలితం ఒక్కటే. ఎవరైన “ఒక ఆజ్ఞ విషయంలో” తప్పిపోతే అతను ధర్మశాస్త్రమంతటి విషయంలోను ధిక్కార స్వభావం కనపర్చినట్లే. అతను ధర్మశాస్త్రమంతటి విషయంలోను “అపరాధి” అవుతాడు. యాకోబు 2:10. 
    

    
      
    

    
      దైవ నిబంధనల పట్ల ధిక్కార స్వభావాన్ని కలుగజేసే కృషిలో సాతాను బైబిలు సిద్ధాంతాలను వక్రీకరించాడు. లేఖనాల్ని విశ్వసిస్తున్నామని చెప్పుకొనేవారి విశ్వాసంలోకి తప్పుడు అభిప్రాయాలు ఇలా ప్రవేశించాయి. సత్యం అసత్యం మధ్య జరిగే సుదీర్ఘ సంఘర్షణలో చివరి పోరాటం దైవ ధర్మశాస్త్రంపై జరుగుతుంది. ఈ పోరాటం మానవ చట్టాలకు యెహోవా విధులకు, బైబిలు మతానికి కట్టుకథలు సంప్రదాయాలకు మధ్య జరిగే పోరాటం. ఈ పోరాటంలో మనం ప్రవేశిస్తున్నాం. 
    

    
      
    

    
      ఈ పోరాటంలో సత్యానికి నీతికి వ్యతిరేకంగా సంఘటితమై పోరాడే శక్తులు ఇప్పుడు చురుకుగా పని చేస్తున్నాయి. భక్తులు శ్రమలు భరించి రక్తం చిందించి వారసత్వంగా పొందిన దైవవాక్యం విలువను లెక్కచేయటంలేదు. బైబిలు అందరికి అందుబాటులో ఉంది. కాని తమ జీవిత మార్గదర్శిగా దాన్ని అంగీకరించేవారు తక్కువ మంది. లోకంలోనేగాక సంఘంలో కూడా అవిశ్వాసం పెచ్చుపెరుగుతున్నది. క్రైస్తవ విశ్వాస మూల సిద్ధాంతాలనే అనేకులు నమ్మటం లేదు. ఆవేశపూరిత రచయితలు అందిస్తున్న సృష్టి సత్యాల్ని మానవుడు పాపంలో పడటాన్ని ప్రాయశ్చిత్తాన్ని దైవ ధర్మశాస్త్ర నిత్యత్వాన్ని క్రైస్తవ లోకంలో క్రైస్తవులమని చెప్పుకొంటున్న వారిలో ఎక్కువ మంది తోసిపుచ్చుతున్నారు. మేధావులమని స్వతంత్రులమని గర్వంగా చెప్పుకొనే వేలాది మంది బైబిలుని విశ్వసించటం బలహీనతా చిహ్నమని భావిస్తున్నారు. లేఖనాల్ని తప్పుపట్టటం, ప్రాముఖ్యమైన బైబిలు సత్యాలకు అధ్యాత్మిక రూపమిచ్చి వాఖ్యానించటం ప్రతిభకు జ్ఞానానికి నిదర్శనమని వారి భావన. ఆజ్ఞలకు మార్పులు జరిగాయని లేదా అవి రద్దయ్యాయని అనేకమంది బోధకులు ప్రజలకు బోధిస్తున్నారు. అధ్యాపకులు తమ విద్యార్థులకు ఉపదేశమిస్తున్నారు. దాని సూత్రాలు ఇంకా ఆచరణీయాలని వాటిని విధిగా ఆచరించాలని భావించేవారిని ఎగతాళి చేసి ద్వేషిస్తున్నారు. 
    

    
      
    

    
      సత్యాన్ని నిరాకరించటంలో మనుషులు దానినిచ్చిన దేవునినే నిరాకరిస్తున్నారు. దైవధర్మశాస్త్రాన్ని కాలరాయటం ద్వారా ధర్మశాస్త్రాన్నిచ్చిన దేవుని అధికారాన్నే వారు తోసిపుచ్చుతున్నారు. చెక్కను రాతిని విగ్రహాలుగా మలచటం ఎంత తేలికో సిద్ధాంతాల్ని సూత్రాల్ని విగ్రహాలు చేయటం అంతే తేలికయ్యింది. దేవుని గుణగణాల్ని తప్పుగా చిత్రించటం ద్వారా ఆయన శీలాన్ని తప్పుగా అర్ధం చేసుకొనేటట్లు సాతాను ప్రజల్ని నడిపిస్తున్నాడు. అనేకుల విషయాని కొచ్చేసరికి యెహోవా అంటే ఒక తాత్విక విగ్రహంగా చూస్తారు. పోతే తన వాక్యంలోను, క్రీస్తులోను, ఆయన సృష్టికార్యాల్లోను జీవంగల దేవుడుగా ప్రత్యక్షమైన ఆ ప్రభువును బహుకొద్ది మంది మాత్రమే ఆరాధిస్తారు. వేలాదిమంది ప్రకృతిని దేవుడని పూజిస్తారు. ప్రకృతి దేవుణ్ణి విస్మరిస్తారు. ఏలీయా రోజుల్లో ఇశ్రాయేలీయుల్లో విగ్రహారాధన ఉన్నట్లు నేడు క్రైస్తవ లోకంలో విగ్రహారాధన వేరే రూపంలో ఉంది. జ్ఞానులమని చెప్పుకొంటున్న అనేకమంది మేధావులకు తత్వవేత్తలకు, కవులకు, రాజకీయులకు, పాత్రికేయులకు, కళాశాలలకు, విశ్వవిద్యాలయాలకు, కొన్ని వేదాంత విద్యాసంస్థలకు కూడా బయలుకన్నా కాస్త మెరుగైన ఫోనీషియా సూర్యదేవుడే దేవుడు. 
    

    
      
    

    
      ఎక్కువగా ఆదరణ పొందుతున్న సిద్ధాంతం మానవులు ధర్మశాస్త్రాన్ని ఆచరించాల్సిన విధి లేదు అన్నది. దేవుని అధికారాన్ని, ధైర్యంగా దెబ్బతీస్తూ క్రైస్తవ ప్రపంచం ఆమోదం పొందుతున్న హేతువాదానికి విరుద్ధమైన ప్రమాదకరమైన పరిణామాలకు దారితీస్తున్న ఘోరమైన తప్పు వంటిది మరొకటి లేదు. ప్రతీ దేశానికీ చట్టాలుంటాయి. వాటిని ఆ దేశ ప్రజలు గౌరవించి ఆచరిస్తారు. చట్టాలు లేకుండా ఏ ప్రభుత్వమూ కొనసాగలేదు. భూమిని ఆకాశాన్ని సృజించిన సృష్టికర్త తాను సృజించిన ప్రజల్ని పాలించటానికి చట్టాలు లేకపోవటం అనూహ్యం. దేశ పాలనకు ప్రజాసంరక్షణకు ఉద్దేశించిన చట్టాలు ప్రజల స్వేచ్ఛను నియంత్రిస్తున్నందున వాటిని ప్రజలు అనుసరించాల్సిన విధిలేదని ప్రసిద్ధిగాంచిన బోధకులు ప్రబోధిస్తుంటే వారు ప్రసంగ వేదికలపై ఎంతకాలం పరిచర్యచేయ గలుగుతారు.? అన్ని ప్రభుత్వ చట్టాలకు పునాది అయిన దేవుని నియమాల్ని కాలికిందవేసి తొక్కటంకన్నా రాష్ట్రాలు దేశాల చట్టాల్ని అతిక్రమించటం పెద్ద తప్పా ? 
    

    
      
    

    
      అపరాధుల్ని శిక్షించటానికి విశ్వపరిపాలకుడైన దేవుడు తన ధర్మశాస్త్రాన్ని రద్దుచేసి చట్టాలకు విధేయులై నివసించే ప్రజలను సమర్ధించటానికి లోకానికి ఒక ప్రమాణం లేకుండా చేయటంకన్నా, దేశాలు తమతమ చట్టాల్ని రద్దుచేసి ప్రజల్ని తమ చిత్తానుసారంగా ప్రవర్తించ నీయటం ఎంతో మెరుగ్గా ఉంటుంది. దైవధర్మశాస్త్రాన్ని రద్దు పర్చటం వల్ల సంభవించే పరిణామాలు ఎలాగుంటాయో తెలుసా? ఈ ప్రయోగం చేసిచూశారు. స్టోన్స్ లో నాస్తికాధికారం అధికారం చేపట్టినప్పుడు భయంకర పరిణామాలు చోటుచేసుకొన్నాయి. దేవుడు విధించిన ఆంక్షలను తోసిపుచ్చటం అతికఠినమైన నిరంకుశ పాలకుల పరిపాలనను అంగీకరించటమే. ప్రజల నీతి ప్రమాణాన్ని పక్కన పెట్టినప్పుడు చీకటి ప్రభువు ఈ లోకంలో తన అధికారాన్ని స్థాపించటానికి మార్గం సరాళమయ్యింది. 
    

    
      
    

    
      దైవ విధుల్ని తృణీకరించటం ఎక్కడ జరుగుతుందో అక్కడ పాపం పాపంగా కనిపించదు. నీతి వాంఛనీయ మనిపించదు. దైవ పరిపాలనకు ఎవరు తమ్ముతాము అప్పగించుకోరో వారు తమ్మును తాము అదుపుచేసుకోటానికి పూర్తిగా అసమర్దులవుతారు. వారి దుష్టబోధలవల్ల స్వాభావికంగా నియంత్రణ పట్ల అపహాసం కనపర్చే చిన్నారులలోను యువతలోను తిరుగుబాటు స్వభావం చోటుచేసుకొంటుంది. ఫలితంగా సమాజం చట్టరహితంగా విచ్చల విడిగా తయారవుతుంది. దేవుని ఆజ్ఞల్ని గైకొంటున్న వారు వెర్రి వెంగళాలని ఎగతాళి చేస్తూ జన సమూహాలు సాతాను మోసాలకు ఎర అవుతారు. శరీర క్రియలకు దాసులై అన్యుల మీదికి దేవుని తీర్పులు తెచ్చిన పాపాల్ని చేస్తూ పోతారు. 
    

    
      
    

    
      దేవుని ఆజ్ఞల్ని చులకనగా చూడుమని ప్రజలకు బోధించే వారు అవిధేయత పంటకోయటానికి అవిధేయతను విత్తుతారు. దైవధర్మశాస్త్రం విధించే అదుపును పూర్తిగా ఉపసంహరించి వేస్తే కొద్ది కాలంలోనే మానవ చట్టాలకు విధేయత కొరవడుంది. అపనమ్మకపు కార్యాల్ని, దురాశను, అబద్దాల్ని, మోసాల్ని దేవుడు నిషేధిస్తున్నాడు. గనుక తమ లౌకిక పురోభివృద్ధికి దైవ నియమాలు ప్రతిబంధకాలుగా నిలుస్తున్నట్లు భావించి వాటిని కాలరాయటానికి ప్రజలు సిద్ధమవుతున్నారు. కాని ఈ సూత్రాల బహిష్కరణ ఫలితాలు వారు అనుకోని విధంగా ఉంటాయి. చట్ట విధేయత తప్పని సరి కాకపోతే అతిక్రమ భీతి ఎందుకు కలగాలి? ఆస్తికి భద్రత ఉండదు. మనుషులు పొరుగువారి ఆస్తుల్ని దౌర్జన్యంగా సొంతం చేసుకొంటారు. బలవంతుడే ధనవంతుడవుతాడు. ప్రాణానికి విలువ ఉండదు. పెండ్లి వాగ్దానం కుటుంబాన్ని పరిరక్షించే పవిత్ర దుర్గంగా ఇక ఎంతమాత్రమూ నిలువలేదు. బలమున్న వాడు కావాలనుకొంటే తన పొరుగున ఉన్న వ్యక్తి భార్యను బలవంతంగా తీసుకోవచ్చు. నాల్గో ఆజ్ఞతో పాటు అయిదో ఆజ్ఞను కూడా పక్కన పెట్టటం జరుగుతుంది. పిల్లలు తమ తల్లిదండ్రుల ప్రాణాలు తీయటం వల్ల తమ హృదయ వాంఛలు తీరతాయంటే ఆ పని చేయటానికి వెనుకాడరు. నాగరిక ప్రపంచం దొంగలు హంతకుల దళంగా మారుతుంది. శాంతి, సమాధానం, విశ్రాంతి, ఆనందం ఇక లోకంలో ఉండవు. 
    

    
      
    

    
      దేవుని ధర్మసూత్రాలకు మానవులు విధేయులు కానవసరం లేదన్న సిద్ధాంతం నైతిక విధిని బలహీనపర్చి దుర్నీతి ఉప్పెన ప్రపంచం మీద విరుచుకు పడేందుకు ఇప్పటికే వరద ద్వారాలు తెరచి ఉంచింది. అరాచకత్వం, విధ్వంసం, అవినీతి వరదవలె మన మీదికి వస్తున్నాయి. కుటుంబంలోనూ, సాతాను పని చేస్తున్నాడు. క్రైస్తవుల మని చెప్పుకొంటున్న వారి గృహాల్లో సైతం అతని పతాకం ఎగురుతున్నది. అసూయ, దురాలోచన, కపటవర్తన, వైమనస్యం, అనుకరణ, కలహం, పరిశుద్ధ విషయాల సందర్భంగా విద్రోహం, శరీర క్రియలు ప్రబలంగా వున్నాయి. సాంఘిక జీవితానికి పునాది ఆకారం కావలసిన మత సూత్రాలు సిద్ధాంతాల వ్యవస్థ యావత్తూ దడదడలాడుతూ పడిపోవటానికి సిద్ధంగా ఉన్నట్లు కనిపిస్తుంది. తమ నేరాలకు ఖైదుకు వెళ్లిన అతి నికృష్ట నేరగాళ్లు ఏవో గొప్ప కార్యాలు సాధించినట్లు తరచు పారితోషికాలు సత్కారాలు అందుకొంటారు. వారి ప్రవర్తనకు నేరాలకు గొప్ప ప్రచార విలువ నిస్తారు. పత్రికలు కూడా దుర్మార్హతకు సంబంధించిన జుగుప్సాకరమైన వివరాల్ని ప్రచురించి తద్వారా ఇతరులు మోసాలకు, దోపిడీలకు, హత్యలకు పాల్పడే టట్లు ప్రోత్సహిస్తున్నాయి. తన పథకాలు విజయవంత మవ్వటం చూసి సాతాను మురిసిపోతాడు. దుష్టత్వం పట్ల మోజు, కావాలని ప్రాణాలు తీసే తత్వం, పెరుగుతున్న మితరాహిత్యం , నానారకాల దుష్టత్వం - ఇవి దైవ భక్తుల్ని నిద్రలేపి, పొంగిపారుతున్న దుర్మార్గతకు అడ్డుకట్ట వేయటానికి చేయాల్సిందేమిటో ఆలోచింప చేయాలి. 
    

    
      
    

    
      న్యాయస్థానాలకు అవినీతి చీడ పట్టింది. పరిపాలకులు ధనాపేక్షతో శరీరేచ్ఛలతో తపించిపోతున్నారు. హదులు రద్దయిన సుఖానుభవం వల్ల అనేకమంది మానసిక శక్తులు మసకబారాయి. వారు దాదాపు పూర్తిగా సాతాను అదుపులో ఉన్నారు. లంచాలు, మోసాలు, జూరీ సభ్యుల్ని వక్రమార్గాలు పట్టిస్తున్నాయి. తాగుడు, వినోదాలు, ఉద్రేకం ఈర్ష్య, నిజాయితీలేమి, న్యాయపరిపాలకుల్ని పట్టి పీడిస్తున్న రోగాలు. “న్యాయమునకు ఆటంకము కలుగుచున్నది. నీతి దూరమున నిలుచున్నది. సత్యము సంతవీధిలో పడి ఉన్నది, ధర్మం లోపల ప్రవేశింపనేరదు” యెషయా 59:14. 
    

    
      
    

    
      రోమను సంఘ ఆధిపత్య కాలంలో పెచ్చరిల్లిన అధర్మం ఆధ్యాత్మికాంధకారం ఆ సంఘం లేఖనాల్ని అణచివేసినందువల్ల ఉత్పన్నమైన పరిణామాలే. అయితే మత స్వాతంత్ర్యమున్న యుగంలో సువార్త జ్యోతి దేదీప్యమానమైన వెలుగులో పురివిప్పిన అవిశ్వాసానికీ, దైవ ధర్మశాస్త్ర సూత్రాల నిరాకరణకు కారణం ఎక్కడ దొరుకుతుంది? లేఖనాల్ని తొక్కిపట్టి ఉంచటం ద్వారా లోకాన్ని ఇక ఎంత మాత్రం తన చేతిలో పెట్టుకోలేడు గనుక తన గురిని నెరవేర్చుకోటానికి అతను ఇతర సాధనాల్ని ఉపయోగించాలి. బైబిలు మీద విశ్వాసాన్ని నాశనం చేయటం ద్వారా తాను ఉద్దేశించింది సాధించటమేగాక బైబిలునే నాశనం చేయవచ్చు. దేవుని ఆజ్ఞల్ని అనుసరించనవసరం లేదన్న నమ్మకాన్ని ప్రచారం చేయటం ద్వారా బైబిలు గురించి ఏమీ తెలియని వారు వాటిని అతిక్రమించటానికి ఎంత కట్టుదిట్టంగా వారిని నడిపించగలడో అంత కట్టుదిట్టంగా వాటిని అతిక్రమించటానికి ప్రజల్ని నడిపిస్తాడు. గత యుగాలలో వలే ఇప్పుడూ తన కార్యాలు చక్కబెట్టుకోటానికి సంఘం ద్వారా పని చేస్తున్నాడు. నేటి మత సంస్థలు లేఖనాల్లో విపులంగా కనిపిస్తున్న అప్రియమైన సత్యాల్ని పరిశీలించటానికి నిరాకరిస్తున్నాయి. వాటిని ప్రతిఘటించటానికి గాను వింత వ్యాఖ్యానాల్ని బోధిస్తూ అవిశ్వాసపు విత్తనాలు వెదజల్లుతున్నాయి. స్వాభావిక అమర్యత, మరణంలో స్పృహ అంటూ పోపు మతం బోధించిన తప్పుడు బోధల్ని నమ్మి భూతమత మోసాల నుంచి తమను పరిరక్షించగల ఒకే ఒక అండను అవి తిరస్కరించాయి. నిత్యనరకాగ్ని శ్రమ అన్న సిద్ధాంతం అనేకులు బైబిలుని విశ్వసించక పోవటానికి హేతువయ్యింది. ప్రజల్ని నాల్గో ఆజ్ఞ ఆదేశిస్తున్నది ఏడోదిన సబ్బాతును ఆచరించాలని. నెరవేర్చటానికి తమకు సుతరామూ ఇష్టం లేని విధిని తప్పించుకోగల ఒకే ఒక మార్గంగా అనేకమంది బోధకులు దైవధర్మశాస్త్ర విధుల్ని ఆచరించ నవసరం లేదని ప్రబోధిస్తున్నారు. ఈ విధంగా వారు ధర్మశాస్త్రాన్ని సబ్బాతుని ఒక్క ఉదుట్ని తోసిపుచ్చుతున్నారు. సబ్బాతు సంస్కరణ విస్తరించే కొద్దీ నాలో ఆజ్ఞ ఆదేశాన్ని తప్పించటానికి ధర్మశాస్త్రాన్నే తోసిపుచ్చటం దాదాపు ప్రపంచ వ్యాప్తమౌతుంది. మత నాయకుల బోధనలు, అవిశ్వాసానికి, భూతమతానికి, దైవధర్మశాస్త్ర తిరస్కృతికి ద్వారం తెరిచాయి. క్రైస్తవలోకంలో చోటుచేసుకొన్న దుర్మార్ధతకు బాధ్యత ఈ నాయకులే వహించాలి. 
    

    
      
    

    
      వేగంగా విస్తరిస్తున్న దుర్మార్తతకు “క్రైస్తవ సబ్బాతు” పేరుతో జరుగుతున్న అపవిత్ర కార్యకలాపాలే కారణమని ఆదివారాచరణ అమలు జరిగిననాడు సమాజ నీతి ప్రమాణం ఎంతో మెరుగౌతుందని ఈ తరగతి నేతలే సెలవిస్తున్నారు. యధార్ధ సబ్బాతు సిద్ధాంతం ప్రబలంగా ప్రకటిత మవుతున్న అమెరికాలో ప్రత్యేకించి ఈ దుర్బోద జరుగుతున్నది. ఇక్కడ మితానుభవం ప్రధానమైన నైతిక సంస్కరణలలో ఒకటి. దాన్ని తరచు ఆదివారోద్యమంతో జోడించటం జరుగుతుంది. ఆదివారాచరణ ప్రబోధకులు తాము సమాజానికి దోహదపడే ఆసక్తుల్ని ప్రోదిచేయటానికి పాటుపడున్నామని ఈ కృషిలో తమకు సహకరించని వారు మితానుభవ ఉద్యమానికి మితానుభవానికి శత్రువులని ప్రబోధించారు. తప్పును స్థాపించటానికి ప్రారంభించిన ఉద్యమం ఒక మంచి పనితో సంబంధం పెట్టుకొన్నంత మాత్రాన అది ఆ తప్పును సమర్థిస్తున్నట్లు కాదు. మంచి భోజనంలో విషం కలిపి దాన్ని దాచవచ్చు. కాని దాని స్వభావాన్ని మార్చలేం. ఆ మాటకొస్తే దాన్ని తెలియకుండా తినే అవకాశమున్నందున అది మరింత ప్రమాద భరితం. ప్రజల్ని నమ్మించటానికి అబద్ధంతో తగినంత సత్యం కలపటం సాతాను మాయోపాయాలలో ఒకటి. ఆదివారోద్యమ నాయకులు ప్రజలకు అవసరమైన సంస్కరణలు, బైబిలుతో ఏకీభవించే సూత్రాలను ప్రభోధించవచ్చు. అయినా దేవుని ధర్మశాస్త్రానికి విరుద్ధమైన ఒక్క అంశం వారు ప్రబోధిస్తుంటే దైవ సేవకులు వారితో చేతులు కలుపకూడదు. మానవ నియమాల్ని అంగీకరిస్తూ దైవాజ్ఞల్ని పక్కన పెట్టే వారిని ఏదీ సమర్ధించదు. 
    

    
      
    

    
      ఆత్మకు చావులేదు, ఆదివార పరిశుద్ధత అన్న ఈ రెండు అబద్ధ బోధల ద్వారా సాతాను ప్రజల్ని మోసగిస్తున్నాడు. మొదటిది భూతమతానికి పునాది వేస్తే రెండోది రోవును సంఘంతో సత్సంబంధాలు నెలకొల్పుతుంది. భూతవుతాన్ని 
    

    
      
    

    
      అంగీకరించటానికి అమెరికాలోని ప్రొటస్టాంట్లు చేయిచాపటంలో ముందున్నారు. రోమను కథోలిక్ సంఘం చేయి పట్టుకోటానికి అగాధం మీదుగా తమ చేయి అందిస్తున్నారు. ఈ మూడు శక్తులు సంయుక్త మవ్వటంతో ఈ దేశం (అమెరికా) మనస్సాక్షి హక్కుల్ని కాల రాయటంలో రోమను సంఘం అడుగుజాడల్లో నడుస్తున్నది. 
    

    
      
    

    
      భూతమతానికి నేటి నామమాత్రపు క్రైస్తవ మతంతో దగ్గర పోలికలుండటం వల్ల మోసగించటానికి, తన ఉచ్చులో బంధించటానికి భూతమతానికి ఎంతో శక్తి ఉంది. స్వయాన సాతానే ఈ నూతన మతాన్ని స్వీకరించాడు. అతను వెలుగుదూత వలే కనిపిస్తాడు. భూతమతం ద్వారా అద్భుత కార్యాలు చేస్తాడు. రోగుల్ని బాగుచేస్తాడు. అనేకమైన అద్భుత కార్యాలు చేస్తాడు. దురాత్మలు బైబిలుని విశ్వసిస్తున్నట్లు చెప్పుతాయి. సంఘ వ్యవస్థ పట్ల విశ్వాసమున్నట్లు ప్రకటిస్తాయి. దురాత్మల పనిని దైవ శక్తి ప్రదర్శనగా ప్రజలు అంగీకరిస్తారు. 
    

    
      
    

    
      నామమాత్రపు క్రైస్తవులకు దుర్మారులకు మధ్య ఉన్న తేడా ఇప్పుడు అసలు కనిపించటం లేదు. లోకం ప్రేమించే వాటినే సంఘ సభ్యులు ప్రేమిస్తూ వారితో కలిసి ఉండటానికి సిద్ధంగా ఉన్నారు. వారందరిని ఒక వర్గంగా సంఘటిత పర్చి భూతమతంలో చేర్చటం ద్వారా తన పనిని పటిష్ట పర్చుకోవాలని సాతాను చూస్తున్నాడు. నిజమైన సంఘానికి సూచకక్రియలు కచ్చితమైన సూచన అని ప్రగల్భాలు పలికే పోపు మతవాదులు సూచక క్రియలు చేసే ఈ శక్తిని చూసి మోసపోతారు. సత్యమనే డాలును పారవేసిన ప్రొటస్టాంట్లు కూడా మోసంలో పడ్డారు. పోపు మతవాదులు ప్రొటస్టాంట్లు లోకప్రియులు శక్తిలేని దైవభక్తిని అంగీకరిస్తారు. లోకం క్రైస్తవ మతాన్ని స్వీకరించటానికి దీర్ఘకాలంగా ప్రజలు ఎదురుచూస్తున్న వెయ్యేండ్ల పాలన ప్రారంభానికి ఈ కూటమి ఉద్యమిస్తుందని వారి ఆశాభావం. 
    

    
      
    

    
      భూతమతం ద్వారా మానవాళికి సాతాను ఉపకారిగా కనిపిస్తాడు. ప్రజల వ్యాధుల్ని నయం చేస్తాడు. ఒక నూతన, ఉన్నత మత వ్యవస్థను స్థాపిస్తున్నట్లు చెప్పుకొంటాడు. అయితే అతను వినాశకుడుగానే పని చేస్తాడు. అతని శోధనలు వేలాది ప్రజల్ని నాశనానికి నడుపుతాయి. ఆత్మ నిగ్రహం లేకపోవటం బుద్ది బలాన్ని నిర్వీర్యం చేస్తుంది. శరీరేచ్ఛల అతిలాలసత్వం, సంఘర్షణ, రక్తపాతం దాని పర్యవసానాలు. యుద్ధమంటే సాతానుకి అమితాసక్తి. ఎందుకంటే యుద్ధం మనిషిలోని నికృష్ణ ఉద్రేకాన్ని రేపి బాధితుల్ని నేరాల్లోకి రక్తపాతానికి దింపుతుంది. రాజ్యాల్ని ఒకదానితో ఒకటి యుద్ధానికి దిగేటట్లు రెచ్చగొట్టటం అతని అభిమతం. ఎందుచేతనంటే దేవుని మహాదినానికి మనుషులు సిద్ధపడకుండా వారిని అపమార్గం పట్టించటం అతని ధ్యేయం. 
    

    
      
    

    
      తాను సిద్ధం చేయని ఆత్మల పంటను పోగుచేసుకొనేందుకోసం సాతాను ప్రకృతి శక్తుల ద్వారా పని చేస్తాడు. ప్రకృతి ప్రయోగశాలల మర్మాల్ని అతను అధ్యయనం చేసి ఆ శక్తుల్ని నియంత్రించటానికి దేవుడు అనుమతించే హద్దుల మేరకు తన సర్వశక్తినీ ఉపయోగిస్తాడు. యోబుకు శ్రమలు కలిగించటానికి అనుమతి లభించినప్పుడు మందలు, ఇండ్లు తుడుచుకు పోయాయి. సేవకులు, పిల్లలు మరణించారు. ఒకదాని వెంట ఒకటిగా శ్రమలు ఎంతో వేగంగా వచ్చాయి. విధ్వంసకుడి శక్తి నుంచి తన ప్రజల ప్రాణాల్ని చుట్టూ కంచెవేసి కాపాడేవాడు దేవుడే. అయితే క్రైస్తవలోకం యెహోవా ధర్మసూత్రాలపట్ల తిరస్కార వైఖరి అవలంబిస్తున్నది. కనుక తాను ఏమి చేస్తానని ప్రభువు ప్రకటించాడో అది ఆయన చేస్తాడు- లోకంపై తాను కుమ్మరిస్తున్న దీవెనలను ఉపసంహరించుకొని తన ధర్మశాస్త్రంపై తిరుగుబాటు చేసి ఇతరుల్ని తిరుగుబాటు చేయటానికి ప్రోత్సహిస్తూ ఒత్తిడి చేస్తున్న వారి నుంచి తన సంరక్షక వలయాన్ని తొలగిస్తాడు. దేవుడు ఎవరినైతే ప్రత్యేకంగా సంరక్షించడో వారందరిని సాతాను అదుపుచేస్తాడు. తన పథకాల్ని కొనసాగించేందుకు గాను అతను కొందరిని అభిమానించి వర్ధిల్లజేస్తాడు. కొందరికి కష్టాలు శ్రమలు కలిగించి తమను శ్రమల పాల్గేస్తున్నది దేవుడేనని వారిని నమ్మింపజూస్తాడు. 
    

    
      
    

    
      తమ వ్యాధులన్నింటిని బాగుచేయగల మహా వైద్యుడిగా ప్రజలకు కనిపిస్తూ అతను వ్యాధిని విపత్తును కలిగించి, నగరాల్ని పట్టణాల్ని నాశనం చేసి వాటిని నిర్జన ప్రదేశాలుగా మార్చుతాడు. ఇప్పుడు సైతం అతను పనిచేస్తూనే ఉన్నాడు. ప్రమాదాల్లోను, సముద్రాల్లోను, భూమిపై ప్రమాదాల్లోను, భయంకర తుఫాన్లలోను, వడగండ్ల వానల్లోను, గాలి వానల్లోను, వరదల్లోను, ఉప్పెనల్లోను, భూకంపాల్లోను ప్రతీ చోటా వెయ్యి రూపాల్లో సాతాను తన శక్తిని ప్రదర్శిస్తున్నాడు. అతను పండుతున్న పంటల్ని ధ్వంసం చేస్తాడు. దానివెంట కరవు, దుఃఖం వస్తాయి. గాలిలో ప్రాణాంతకమైన రంగు విడిచి పెడ్తాడు. పర్యవసానంగా విరుచుకుపడే తెగుళ్లకు వేలాదిమంది బలి అవుతారు. ఈ విపత్తులు తరచుగా వచ్చి మరింత ప్రమాద భరిత మవుతాయి. ఈ ప్రమాదాలకు మనుషులు గురి అవుతారు. మూగప్రాణులూ గురి అవుతాయి. “లోకము దుఃఖముచేత క్షీణించి పోవుచున్నది.” “గొప్పవారు క్షీణించి పోవుచున్నారు... లోక నివాసులు ధర్మశాసనములను అతిక్రమించియున్నారు. కట్టడను మార్చి నిత్యనిబంధనను మీరియున్నారు. దాని నివాసులచేత లోకము అపవిత్రమాయెను” యెషయా 24:4,5. 
    

    
      
    

    
      అనంతరం ఈ నయవంచకుడు ఈ బాధలు వ్యాధులన్నింటికీ కారకులు దేవుని సేవించే ప్రజలే అని జనుల్ని నమ్మిస్తాడు. తమ అవిధేయతవల్ల దేవుని కోపాన్ని రేపుతున్న ప్రజలు, దేవుని ఆజ్ఞలు కాపాడూ అవిధేయులకు నిత్యనిదర్శనంగా నివసిస్తున్న దైవ ప్రజలే తమ బాధలకు కారకులని నిందమోపుతారు. ఆదివార సబ్బాతును మీరటం ద్వారా మనుషులు దేవుని కోపం రేపుతున్నారని ఆదివారాచరణను పూర్తిగా పునరుద్ధరించే దాకా ఈ పాపం ఫలితంగా సంభవిస్తున్న విపత్తులు ఆగవని నాల్గో ఆజ్ఞ విధుల్ని ప్రబోధిస్తూ ఆదివార పరిశుద్ధతను నాశనం చేస్తున్న వారు ప్రజల్ని దేవుని ప్రసన్నతకు, లౌకికాభ్యున్నతికి దూరం చేస్తున్న కంటకులనీ ప్రచారం చేస్తారు. పూర్వం దైవసేవకుడిపై మోపిన నింద అదే రకమైన ఆధారాలతో పునరావృతం కానుంది. “ఆహాబు ఏలీయాను చూచి ఇశ్రాయేలు వారిని శ్రమపెట్టువాడవు నీవే కావాయని అతనితో అనగా అతడు- నేనుకాను, యెహోవా ఆజ్ఞలను గైకొనక బయలు దేవత ననుసరించు నీవును, నీ తండ్రియింటి వారును ఇశ్రాయేలు వారిని శ్రమపెట్టు వారైయున్నారు.” అన్నాడు ప్రవక్త 1 రాజులు 18:17, 18. తప్పుడు అభియోగాలపై ప్రజలు కోపోద్రిక్తులై ఏలీయా విషయంలో భ్రష్ట ఇశ్రాయేలు ప్రజలు వ్యవహరించిన రీతిగా దైవ సేవకుల పట్ల ప్రజలు వ్యవహరిస్తారు. 
    

    
      
    

    
      భూతమతం ద్వారా ప్రదర్శితమయ్యే సూచక క్రియల శక్తి మనుషులకు కాక దేవునికి విధేయులవటానికి ఎంపిక చేసుకొనే వారిపై వ్యతిరేకంగా ప్రతికూల ప్రభావం చూపుతుంది. ఆదివారాన్ని తిరస్కరించే వారు తాము చేస్తున్న తప్పును తెలుసుకొని, దైవ ధర్మశాసనాల్ని ఎలా ఆచరిస్తారో అలాగే దేశ శాసనాల్ని ఆచరించటానికి ప్రజల్ని ఒప్పించటానికి దేవుడు తమను పంపాడని దురాత్మల వర్తమానాలు ప్రకటిస్తున్నాయి. లోకంలో పెరిగిపోతున్న దుర్మార్గత నిమిత్తం వారు సంతాపం వ్యక్తం చేస్తారు. నైతిక ప్రమాణాలు పడిపోవటానికి ఆదివారాన్ని అపవిత్ర పర్చటమే కారణం అంటూ మత గురువులు ఇస్తున్న సాక్ష్యాన్ని వారు బలపర్పుతారు. వారి సాక్ష్యాన్ని తిరస్కరించే వారందరిపట్ల తీవ్ర ఆగ్రహాన్ని రెచ్చగొడ్తారు. 
    

    
      
    

    
      పరలోకంలో ప్రారంభమైన మహా సంఘర్షణలో సాతాను అనుసరించిన విధానాన్నే దైవ ప్రజలతో ఈ అంతిమ సంఘర్షణలో అతను అవలంబిస్తాడు. దైవ ప్రభుత్వాన్ని కూలదోయటానికి చడీచప్పుడు లేకుండా శాయశక్తులా కృషిచేస్తూ పైకి మాత్రం దైవప్రభుత్వ స్థిరత్వానికి పాటుపడున్నట్లు చెప్పుకొంటాడు. ఇలా తాను చేయటానికి శ్రమిస్తున్న దుష్కృతాల్ని దేవునికి నమ్మకంగా నిలిచిన దేవదూతలు చేస్తున్నట్లు నిందిస్తాడు. రోమను సంఘం కూడా ఇదే వంచన విధానాన్ని అనుసరించినట్లు చరిత్ర చెబుతున్నది. తాను దేవుని ప్రతినిధినని ఆ సంఘం చెప్పుకొంటూ దేవునికి పైగా తన్నుతాను హెచ్చించుకొని ఆయన ధర్మశాసనాన్ని మార్చటానికి చూస్తున్నది. సువార్తను నమ్మకంగా అనుసరించినందుకు రోమును సంఘ నిబంధన ప్రకారం మరణ శిక్షపొందిన వారు దుష్టులు దుర్మార్గులన్న ఖండనకు గురి అయ్యారు. వారు సాతానుతో చేతులు కలిపారన్నారు. వారిని నిందలపాలు చేయటానికి సాధ్యమైన ప్రతీ సాధనాన్ని ఉపయోగించు కొన్నారు. ప్రజల దృష్టికి తమ దృష్టికివారు నికృష్ణ నేరగాళ్లుగా కనిపించేటట్లు చేశారు. అదే ఇప్పుడూ జరుగనుంది. దైవ ధర్మశాస్త్రాన్ని ఆచరించే వారిని నాశనం చేయటానికి వారు న్యాయ విరోధులని దేవుని అగౌరవ పర్చేవారని ఆ కారణంగా లోకం మీదికి దేవుని తీర్పులు తెచ్చేవారని నిందిస్తారు. 
    

    
      
    

    
      చిత్తాన్ని లేదా మనస్సాక్షిని దేవుడు ఎన్నడూ ఒత్తిడి చేయడు. కాని తాను మోసగించలేని వారిపై అదుపు సాధించేందుకుగాను సాతాను ఎల్లప్పుడూ దౌర్జన్యంతో కూడిన ఒత్తిడికి దిగుతాడు. భయపెట్టి లేదా ఒత్తిడి ఉపయోగించి మనస్సాక్షిని అదుపుచేయటానికి నివాళులందుకోటానికి ప్రయత్నిస్తాడు. ఈ కార్యాన్ని సాధించటానికి మతాధికారం రాజకీయాధికారం రెండింటి ద్వారా కృషి చేస్తాడు. దైవ ధర్మశాస్త్రానికి విరుద్ధంగా మానవ చట్టాల్ని అమలుపర్చటానికి అధికారాల్ని ఉపయోగించుకొంటాడు. 
    

    
      
    

    
      బైబిలు సబ్బాతును ఆచరించే ప్రజలు సంఘవ్యతిరేకులు, వారు సమాజ నైతిక ఆంక్షల్ని అతిక్రమిస్తూ అరాచకత్వాన్ని అవినీతిని పెంచుతూ భూమిపై దేవుని తీర్పులకు కారకులువుతున్నారు అన్న ఖండనకు గురి అవుతారు. వారు చిత్తశుద్ధితో అనుసరించే ధర్మశాస్త్ర సూత్రాలు మూర్ఖత్వాన్ని, మొండితనాన్ని, అధికార ధిక్కారాన్ని ప్రోత్సహించేవని ప్రచారం జరుగుతుంది. వారి మీదికి రాజ్య విద్రోహులన్న ఆరోపణలు తెస్తున్నారు. దైవధర్మశాసనాల్ని నిరాకరించే మతబోధకులు ప్రభుత్వాధికారాన్ని గౌరవించి ఆచరించటం దేవుడు నిర్దేశించిన విధి అని ప్రసంగ వేదికల నుంచి ధర్మోపన్యాసాలు చేస్తారు. ఆజ్ఞలు కాపాడే ప్రజల్ని చట్టసభల్లోను, న్యాయస్థానాల్లోను అన్యాయంగా నిందించి శిక్షకు గురిచేస్తున్నారు. వారి మాటలకు అపార్థాలు తీస్తారు. వారి ఉద్దేశాల్ని తప్పుగా విశ్లేషిస్తారు. 
    

    
      
    

    
      దైవ ధర్మశాస్త్ర పక్షంగా స్పష్టమైన లేఖన వాదాన్ని ప్రొటస్టాంట్ సంఘాలు తిరస్కరిస్తున్నాయి గనుక బైబిలు ప్రకారం వారి విశ్వాసాన్ని తప్పుపట్టలేక పోయినా ప్రొటస్టాంట్లు వారి గొంతునులుమటానికి చూస్తారు. ఈ సత్యాన్ని వారు అంగీకరించక పోయినప్పటికీ తక్కిన క్రైస్తవ లోకమంతా ఆచరిస్తున్నట్లు ఆచరించటానికి, పోపు సబ్బాతును గుర్తించటానికి చిత్తశుద్ధితో నిరాకరించేవారిని హింసించటానికి దారితీసే కార్యాచరణ విధానాన్ని ఇప్పుడు ప్రొటస్టాంట్లు అవలంభిస్తున్నారు. 
    

    
      
    

    
      అన్ని తరగతుల ప్రజలు ఆదివారాన్ని గౌరవించేందుకు సంఘ, ప్రభుత్వ ఉన్నతాధికారులు ఏకమై లంచాలతో మెత్తని మాటలతో లేదా ఒత్తిడితో ప్రజల్ని ఒప్పించటానికి ప్రయత్నిస్తారు. దైవాధికారం లేని లోటును కఠిన శాసనాల ద్వారా భర్తీ చేస్తారు. రాజకీయ అవినీతి న్యాయదృష్టిని సత్యాసక్తిని నాశనం చేస్తుంది. స్వతంత్ర అమెరికాలో సైతం పరిపాలకులు శాసన సభల సభ్యులు ప్రజాదరణ దృష్టితో ఆదివారాచరణకు ప్రజలు చేసే డిమాండుకు తలవంచుతారు. గొప్ప త్యాగంతో సాధించిన మనస్సాక్షి స్వతంత్రను ఇక ఎంత మాత్రం గౌరవించరు. త్వరలో సంభవించనున్న ంఘర్షణలో ప్రవక్త పలికిన ఈ మాటలు నిజం కావటం మనం చూస్తాం, “ఆ ఘట సర్పము ఆగ్రహము తెచ్చుకొని దేవుని ఆజ్ఞలు గైకొనుచు యేసును గూర్చిన సాక్ష్యమిచ్చుచున్న వారైన ఆమె సంతానములో శేషించిన వారితో యుద్ధము చేయుటకై బయలు వెడలి సముద్ర తీరమున నిలిచెను. ” ప్రకటన 12:17.
    

    

    
      
    

    
      అధ్యాయం 37—లేఖనాలే రక్ష
    

    
      
    

    
      “ధర్మశాస్త్రమును ప్రమాణ వాక్యమును విచారించుడి. ఈ వాక్య ప్రకారము వారు బోధించని యెడల వారికి అరుణోదయము కలుగదు.” యెషయా 8:20. అబద్ధ బోధకులు, మోసపుచ్చే అంధకార దురాత్మల ప్రభావం నుంచి దైవ ప్రజల్ని పరిరక్షించ గలిగేవి లేఖనాలే. మనుషులు బైబిలు చదివి అందులోని జ్ఞానాన్ని సంపాదించకుండా అడ్డుకోటానికి సాతాను అన్నియుక్తుల్ని ఉపయోగిస్తాడు. కారణమేమిటంటే ఆ గ్రంథంలోని స్పష్టమైన మాటలు అతని మోసాల్ని బట్టబయలు చేస్తాయి. దేవుని పని పుంజుకొంటున్న ప్రతి సందర్భంలోను సాతాను ఉద్వేగభరితుడై మరింత చురుకుగా పనిచేస్తాడు. ఇప్పుడు అతను క్రీస్తుకు ఆయన అనుచరులకు వ్యతిరేకంగా తన చివరి పోరాటానికి సిద్ధమవుతున్నాడు. అతని చివరి గొప్ప వంచన మనకు త్వరలోనే కనిపిస్తుంది. క్రీస్తు విరోధి మన ముందే తన ఆశ్చర్యకార్యాల్ని చేయనున్నాడు. నకిలీ అసలుకు ఎంతో దగ్గరగా వుంటుంది గనుక లేఖనాల ద్వారా తప్ప నిజమేదో అబద్దమేదో తెలుసుకోవటం అసాధ్యం . లేఖనాల సాక్ష్యాన్ని బట్టి ప్రతీ అంశం ప్రతీ సూచకక్రియ నిజానిజాలు నిర్ధారించాల్సి ఉన్నది. 
    

    
      
    

    
      దైవాజ్ఞల్ని ఆచరించటానికి ప్రయత్నించే వారికి ప్రతిఘటన ఎగతాళి ఎదురవుతాయి. దేవుని సహాయంతో మాత్రమే వారు నిలువగలుగుతారు. తమ ముందున్న శ్రమలను భరించటానికి వాక్యంలో ప్రకటితమైన దైవ చిత్రాన్ని వారు అవగాహన చేసుకోవాల్సి ఉంది. ఆయన ప్రవర్తనను, ప్రభుత్వాన్ని, ఉద్దేశాల్ని గూర్చి సరియైన అవగాహన కలిగి వాటికి అనుగుణంగా జీవిస్తున్నప్పుడే వారు ఆయనను గౌరవించగలుగుతారు. బైబిలు సత్యాలతో ఎవరు తమ మనసుల్ని పటిష్ఠపర్చుకొంటారో వారు తప్ప ఇంకెవరూ ఆ మహా సంఘర్షణలో నిలువలేరు. ప్రతీ ఆత్మకు రానున్న పరీక్ష- విధేయత చూపటం ఎవరికి దేవునికా? మనుషులకా? అన్నది. ఆ నిర్ణయం తీసుకోవలసిన గడియ దగ్గరలో ఉన్నది. మార్పులేని దేవుని వాక్యం అనే బండపై మన పాదాలు స్థిరంగా ఉన్నాయా? దేవుని ఆజ్ఞలు యేసును గూర్చిన విశ్వాసానికి మద్దతునిస్తూ నిలువటానికి మనం సంసిద్ధంగా ఉన్నామా? 
    

    
      
    

    
      తనను చంపుతారని, తాను సమాధి నుంచి తిరిగి లేస్తానని రక్షకుడు సిలువ మరణానికి ముందు తన శిష్యులికి చెప్పాడు. ఆయన మాటల్ని శిష్యుల మనసుల్లో నాటింపజేయటానికి దేవదూతలు అక్కడే ఉన్నారు. కాని శిష్యులు రోము దాస్యం నుంచి లౌకికమైన విడుదల కోసం చూస్తున్నారు. తమ ఆశలన్నీ ఎవరిమీద పెట్టుకొని ఉన్నారో ఆ ప్రభువు శ్రమలు పొంది అవమానకరమైన మరణం మరణించటమన్నది శిష్యులు సహించలేని ఆలోచన. తాము జ్ఞాపకముంచుకోవలసిన మాటలు వారి మనసుల్లో నుంచి మాయమైపోయాయి. పరీక్షా సమయం వచ్చేసరికి వారు సిద్ధంగా లేనట్లు తేలింది. యేసు మరణం ముందు హెచ్చరిక లేకుండా వచ్చిన దానిలా శిష్యుల్ని అతలాకుతలం చేసింది. యేసు మాటలు శిష్యులకు భవిష్యత్తును విశదపర్చినట్లే ప్రవచనాలు భవిష్యత్తును మన ముందుంచుతున్నాయి. కృపకాల సమాప్తికి, శ్రమకాలానికి మనల్ని సన్నద్ధపర్చే పనికి సంబంధించిన ఘటనలను గూర్చి ప్రవచనాలు స్పష్టంగా ప్రస్తావిస్తున్నాయి. ప్రాముఖ్యమైన ఈ సత్యాలను గూర్చి వేలాది మందికి బొత్తిగా అవగాహన లేదు. వారికి అవి లేనట్లే లెక్క. రక్షణ జ్ఞానం కలిగించే ప్రతీ భావాన్ని భక్తులకు అందకుండా చేయటానికి సాతాను అప్రమత్తంగా ఉంటాడు. శ్రమకాలం వచ్చినప్పుడు వారు సిద్ధబాటు లేకుండా ఉంటారు. 
    

    
      
    

    
      మధ్యాకాశంలో ఎగురుతున్న దూతలు ప్రకటిస్తున్నట్లు చిత్రించేంత ప్రాముఖ్యమైన వర్తమానాన్ని దేవుడు మనుషులకు పంపుతున్నప్పుడు ఆలోచించగల ప్రతీ వ్యక్తి ఆ వర్తమానాన్ని శ్రద్ధగా ఆలకించాలని ఆయన కోరిక. మృగానికి దాని ప్రతివుకు నమస్కరించటాన్ని గురించి వెలువరించిన భయంకర తీర్పులవి (ప్రకటన 14:9 11). మృగం ముద్ర అంటే ఎంటో దాన్ని పొందకుండా ఎలా తప్పించుకోగలమో తెలుసుకొనేందుకు తోడ్పడే అధ్యయనానికి అవి అందరినీ నడిపించాలి. అయితే ప్రజానీకం సత్యం వినకుండా తమ చెవులు మూసుకొంటున్నారు. ప్రజలు కట్టుకథలకు చెవినిస్తున్నారు. చివరి దినాల్ని దృష్టిలో ఉంచుకొని అపోస్తలుడు పౌలు ఇలా అంటున్నాడు, “జనులు హితబోధను సహింపక...కల్పనా కథలవైపుకు తిరుగు కాలము వచ్చును” 2 తిమోతి 4:3,4. ఆ కాలం వచ్చేసింది. జనులు బైబిలు సత్యాన్ని కోరటం లేదు. ఎందుకంటే అది వారి పాపేచ్ఛలకు, లోకాశలకు అడ్డు తగులుతున్నది. వారు కోరుకొంటున్న మోసాల్ని సాతాను సరఫరా చేస్తున్నాడు. 
    

    
      
    

    
      అన్ని సిద్ధాంతాలకు సకల సంస్కరణలకు ప్రామాణికంగా బైబిలుని మాత్రమే ఉపయోగించే ప్రజలు దేవునికి భూమిపై ఉంటారు. మేధావుల అభిప్రాయాలు, శాస్త్రజ్ఞుల అంచనాలు, మత విశ్వాసాలు, మత సభల తీర్మానాలు, అధిక సంఖ్యాకుల స్వరంఇందులో ఏ ఒక్కదాన్ని లేదా వీటన్నిటినీ మత విశ్వాసానికి అనుకూలంగానే ప్రతి కూలంగానే పరిగణించటానికి లేదు. ఏదైనా సిద్ధాంతాన్నిగాని, సూత్రాన్నిగాని అంగీకరించక ముందు దానికి ఆధారంగా “అని ప్రభువు సెలవిచ్చుచున్నాడు.” అన్న ప్రమాణ వాక్యాన్ని చూపించుమని డిమాండు చేయాలి. 
    

    
      
    

    
      దేవునికి గాక మానవుడికి ప్రాధాన్యాన్ని ఆకర్షించటానికి సాతాను సర్వదా కృషి చేస్తాడు. తమ విధి ఏమిటో తెలుసుకోటానికి లేఖనాల్ని పరిశోధించే బదులు తమకు మార్గ నిర్దేశం చేసేందుకు మనుషులు బిషప్పుల్ని, పాదురుల్నీ వేదాంత ఆచార్యుల్ని ఆశ్రయించేటట్లు వారిని సాతాను నడిపిస్తాడు. అనంతరం ఈ నేతల మనసుల్ని అదుపుచేయటం ద్వారా తనకు నచ్చిన విధంగా ప్రజల్ని ప్రభావితం చేస్తాడు. 
    

    
      
    

    
      క్రీస్తు జీవపు మాటలు మాట్లాడటానికి వచ్చినప్పుడు సామాన్య ప్రజలు ఆ మాటలు విని సంతోషించారు. అనేకమంది యాజకులు, పరిపాలకులు సహా ఆయనను విశ్వసించారు. కాని యాజకుల ప్రధాని ప్రజాప్రముఖులు ఆయనను ఖండించి ఆయన బోధలను నిరాకరించటానికి కృత నిశ్చయులయ్యారు. ఆయన మీదికి ఏమి ఆరోపణలు తేవాలా అన్న విషయమై దిక్కుతోచకపోయినా, దైవశక్తి ప్రభావాన్ని ఆయన మాటల్లోని వివేకాన్ని గుర్తించకుండా ఉండలేకపోయినా వారిలో ద్వేషం గూడుకట్టుకొన్నది. ఆయన మెస్సీయ అని చూపించే స్పష్టమైన నిదర్శనాన్ని ఆయన శిష్యులివ్వవలసివస్తుందని వారు తోసిపుచ్చారు. యేసుని వ్యతిరేకిస్తున్న ఈ పెద్దమనుష్యుల్ని ప్రజలు తమ చిన్ననాటించి గౌరవించటానికి, వారి అధికారానికి తలవంచటానికి నేర్చుకొన్నవారే. “మన పాలకులు, పండితులైన మన శాస్త్రులు యేసును ఎందుకు విశ్వసించటంలేదు? ఆయన క్రీస్తే అయి ఉంటే ఈ భక్తాగ్ర గణ్యులు ఆయనను అంగీకరించి ఉండరా?” అని వారు ప్రశ్నించారు. అలాంటి బోధకుల ప్రభావమే యూదు ప్రజలు తమ విమోచకుణ్ని నిరాకరించటానికి దారి తీసింది. 
    

    
      
    

    
      ఆ యాజకుల్ని అధికారుల్ని ముందుకు నడిపిన స్వభావాన్నే ఎంతో భక్తిపరులుగా పైకి కనిపించే అనేకమంది ప్రదర్శిస్తున్నారు. ఈ దినాలకు వర్తించే సత్యాలను గూర్చిన లేఖన సాక్ష్యాన్ని పరిశీలించటానికి వారు నిరాకరిస్తారు. తమ పెద్ద సంఖ్యను భాగ్యాన్ని పలుకుబడిని గూర్చి చెప్పుకొంటూ వారు సత్యాన్ని ప్రబోధించేవారిని, కొద్దిమంది, బీదలు, ఊరూ పేరూలేని వారు, లోకంలో ఎవరికీ లేని నమ్మకాలు కలవాళ్లు అంటూ ద్వేషం వెళ్లగక్కుతారు. 
    

    
      
    

    
      శాస్త్రులు పరిసయ్యులు చూపిస్తున్న అధికార దర్పం యూదులు చెదిరిపోవటంతో ఆగదని క్రీస్తు ముందే గ్రహించాడు. మనస్సాక్షిని శాసించే మానవాధికారాన్ని అందలం ఎక్కించటాన్ని గురించి ఆయన ప్రవచన దృష్టితో చూశాడు. అది అన్ని యుగాల్లోనూ సంఘానికి శాపంగా ఉంటూ వచ్చింది. శాస్త్రులు పరిసయ్యుల మీద ఆయన సంధించిన విమర్శనాస్త్రాలు, ఈ గుడ్డినాయకుల్ని వెంబడించవద్దంటూ ప్రజలకు ఆయన చేసిన హెచ్చరికలు భావి తరాల వారికి హితబోధగా దాఖలై ఉన్నాయి. 
    

    
      
    

    
      లేఖనాలకు అర్థం చెప్పే హక్కు ప్రబోధక వర్గానికి రోమను సంఘం దఖలుపర్చింది. డైవ వాక్యాన్ని వివరించే హక్కు ప్రబోధకులకే ఉన్నదన్న నెపంతో బైబిలుని సామాన్య ప్రజల అందుబాటులో లేకుండా ఉంచారు. సంస్కరణోద్యమం లేఖనాల్ని ప్రజలందరికి అనుగ్రహించగా, రోమను సంఘం అనుసరిస్తున్న అదే సూత్రం ప్రొటస్టాంట్ సంఘాల్లో ఉన్న జన సమూహాల్ని బైబిలుని సొంతంగా పరిశోధించకుండా ఆటంకపర్చుతున్నది. బైబిలు బోధనలకు సంఘం చెప్పే అర్ధాన్ని మాత్రమే అంగీకరించాల్సిందిగా సభ్యులకు బోధించటం జరుగుతుంది. లేఖన బోధ ఎంత విస్పష్టంగా ఉన్నా సంఘ బోధనలకుగాని సంఘ విశ్వాసానికి గాని విరుద్ధమైన ఏ అంశాన్ని ససేమిరా అంగీకరించని సభ్యులు వేలకొద్దీ ఉన్నారు. 
    

    
      
    

    
      అబద్ధ బోధకుల గురించి బైబిలు నిండా హెచ్చరికలు ఉన్నప్పటికీ అనేకులు తమ ఆత్మల్ని బోధకులకు అప్పగించటానికి సిద్ధంగా ఉన్నారు. విశ్వాసులమని చెప్పుకొనే వారిలో అనేకమంది తమ విశ్వాసానికి హేతువు చెప్పమంటే తమ పాదిరి ఉపదేశించింది. నమ్ముతున్నామంటారే తప్ప కారణమేమీ ఇవ్వలేరు. రక్షకుని బోధనల్ని విడిచిపెట్టి బోధకుల మాటల్ని పూర్తిగా విశ్వసిస్తారు. అయితే బోధకులు దోషరహితులా? వారు దైవ వాక్యాన్ని ప్రచురించే వారని దేవుని వాక్యం నుంచి తెలుసుకుంటే తప్ప వారి మార్గదర్శకత్వానికి మన ఆత్మల్ని ఎలా అప్పగించుకోగలం? ప్రపంచ మార్గాలనుంచి పక్కకు తప్పుకోవటానికి చొరవ తీసుకోకపోవటం మేధావులను వెంబడించటానికి అనేకుల్ని నడిపిస్తుంది. తమంతట తాము పరిశోధించటానికి వారు కనుపర్చుతున్న అయిష్టత వల్ల వారు పొరపాటు బంధాల్లో చిక్కుకు పోతున్నారు. ఈ దినాలకు అవసరమైన సత్యాల్ని బైబిలు మన దృష్టికి తెస్తున్నది. సత్యాన్ని ప్రకటించటంలో సహకరిస్తున్న పరిశుద్ధాత్మ శక్తిని వారు గుర్తిస్తారు. అయినా బోధక వర్గం వ్యతిరేకత సత్యం నుంచి తమను మళ్లించటానికి వారు సమ్మతిస్తారు. మేధ మనస్సాక్షి వాస్తవాన్ని గ్రహించినా వంచనకు గురి అయిన ఈ వ్యక్తులు వారి బోధను కాదని వేరుగా తలంచరు. వారి వ్యక్తిగత పరిశీలన, వారి నిత్యాసక్తులు ఇంకొకరి అవిశ్వాసానికి, అహంకారానికి, ద్వేషానికి బలి అవుతాయి. 
    

    
      
    

    
      తన బానిసల్ని మానవ ప్రభావంతో బంధించటానికి సాతానుకి సవాలక్ష మార్గాలున్నాయి. క్రీస్తు శత్రువులతో ప్రేమానుబంధాలు పెంచుకోనేటట్లు ప్రభావితం చేయటం ద్వారా జనుల్ని తనకు దగ్గర చేసుకొంటాడు. ఈ సాన్నిహిత్యం తల్లిదండ్రులు, పిల్లలు, భార్యభర్తలు వంటిదేదైనాకావచ్చు. కాని దాని ఫలితం ఒక్కటే. సత్యాన్ని వ్యతిరేకించేవారు మనస్సాక్షిని అదుపుచేయటానికి ప్రయత్నిస్తారు. వారి ఆధీనంలో ఉన్న ఆత్మలకు విధి విషయంలో తమ నమ్మకాలను అనుసరించే ధైర్యంగాని స్వతంత్రతగాని ఉండదు. 
    

    
      
    

    
      దేవుని సత్యం మహిము కలిసే ఉంటాయి, వాటిని విడదీయలేం. బైబిలు అందుబాటులో ఉండగా తప్పుడు అభిప్రాయాలతో దేవుని మహిమ పర్చటం అసాధ్యం. జీవితం సవ్యంగా వుంటే చాలు, వ్యక్తి ఏమి నమ్ముతున్నాడన్నది ఏమంత ప్రాముఖ్యం కాదని అనేకుల వాదన. కాని విశ్వాసమే జీవితాన్ని తీర్చి దిద్దుతుంది. సత్యమూ వెలుగూ అందుబాటులో ఉండి కూడా వినటానికి చూడటానికి ఉన్న అవకాశాన్ని సద్వినియోగపర్చుకోకపోతే వాటిని మనం నిరాకరిస్తున్నట్లు లెక్క. వెలుగును విసర్జించి చీకటిని ఎంపిక చేసుకొంటున్నట్లే. 
    

    
      
    

    
      “ఒకని మార్గము వాని దృష్టికి యథార్థముగా కనబడును. అయినను తుదకు అది మరణమునకు చేరును.” సామెతలు 16:25. దేవుని చిత్తం తెలుసుకొనే అవకాశం ఉన్నప్పుడు పాపం చేయటానికి ఎలాంటి సాకూ లేదు. అజ్ఞానం సాకు కానేకాదు. ప్రయాణం చేస్తున్న ఒక వ్యక్తి అనేక మార్గాలు కలిసే స్థలానికి వస్తాడు. ఆయామార్గాలు ఎక్కడెక్కడికి వెళ్తాయో సూచించే బోర్డు అక్కడ ఉంటుంది. అతను ఆ గమనిక బోర్డును పట్టించుకోకుండా తనకు సరైందిగా తోచే మార్గాన్ని అనుసరిస్తే తాను ఎంత నిజాయితీపరుడైనా అతను అనుసరిస్తున్నది తప్పుదారి కావచ్చు. 
    

    
      
    

    
      బైబిలు బోధించే సత్యాన్ని చదివి తెలుసుకొని దాని ప్రకారం జీవించాలని ఉద్దేశించి దేవుడు మనకు దాన్నిచ్చాడు. “నిత్యజీవమునకు వారసుడనగుటకు నేనేమి చేయవలెను” అని అడిగిన న్యాయవాదితో లేఖనాల్ని ప్రస్తావిస్తూ రక్షకుడిలా అన్నాడు, “ధర్మశాస్త్రమందేమి వ్రాయబడియున్నది? నీవేమి చదువుచున్నావు?” అజ్ఞానం క్షంతవ్యం కాదు. అది వృద్ధులందేగాని యువజనులందేగాని, ధర్మశాస్త్ర అతిక్రమానికి కలిగే శిక్ష నుంచి” వారికి విముక్తి ఉండదుకూడా. కారణమేమంటే ఆ ధర్మశాస్త్రం, దాని నియమాలు విధుల విశదీకరణ వారి చేతుల్లోనే ఉన్నవి. సదుద్దేశాలు మాత్రమే చాలవు. ఒకవ్యక్తికి సవ్యంగా కనిపించేదిగాని లేదా సత్యమని బోధకుడు చెప్పింది కాని చాలదు. అతని రక్షణకు సంబంధించిన విషయం అది. అతను తనకైతానే లేఖనాలు పరిశోధించాల్సి ఉంది. బోధకుడికి సత్యం బాగా తెలుసు అని విశ్వాసి ఎంత బలంగా నమ్మినప్పటికీ అతని విశ్వాసానికి పునాది ఇదికాదు. పరలోకం దిశగా సాగుతున్న ప్రయాణంలో మార్గ సూచనల పట్టిక అతని వద్ద ఉన్నది. అతను ఊహించుకోవలసిన పనిలేదు. సత్యం ఏమిటో లేఖనాలు చదివి తెలుసుకొని ఆ వాక్యకాంతిలో సడుస్తూ తన మాదిరిని అనుసరించాల్సిందిగా ఇతరుల్ని ప్రోత్సహించటం విజ్ఞత గలవారి ప్రధమ కర్తవ్యం. మనం బైబిలుని అనుదినం శ్రద్ధగా పఠించాలి. లేఖనంతో లేఖనం పోల్చుతూ ప్రతీ భావాన్ని లోతుగా పరిశీలించాలి. దేవునికి మనం జవాబుదారులం గనుక దేవుని సహాయంతో మన అభిప్రాయాన్ని మనమే ఏర్పర్చుకోవాలి. 
    

    
      
    

    
      బైబిలు స్పష్టంగా బయలు పర్చుతున్న సత్యాల్ని విద్వాంసులు సందేహాలు అనుమానాలతో నింపి గొప్ప వివేకవంతులుగా నటిస్తూ లేఖనాలకు మర్మమైన అధ్యాత్మికమైన అర్ధం ఉన్నదని అది ప్రస్తుతం వాడిన భాషలో కనిపించటం లేదని బోధిస్తారు. ఈ పెద్దమనుషులు అబద్ధ బోధకులు. అలాంటి వారిని దృష్టిలో ఉంచుకొనే యేసు ఇలా అన్నాడు, “మీరు లేఖనములనుగాని దేవుని శక్తినిగాని యెరుగకపోవుట వలననే పొరబడుచున్నారు.” మార్కు 12:24. చిహ్నం లేదా ఛాయారూపం ఉపయుక్తమైతే తప్ప బైబిలు భాషకు ప్రత్యక్ష భావం చెప్పుకోవాలి. క్రీస్తు ఈ వాగ్దానం చేశాడు, “ఎవడైనను ఆయన చిత్తము చొప్పున చేయనిశ్చయించు కొనిన యెడల ఆ బోధ... తెలిసికొనును” యోహాను 7:17. మనుషులు బైబిలుని యథాతథంగా అంగీకరిస్తే, వారి మనసుల్ని గజిబిజి పర్చటానికీ, తప్పుదారి పట్టించటానికి అబద్ధ బోధకులు లేకపోతే ఫలితంగా జరిగే పని దేవదూతలకు ఆనందం కలిగించి ప్రస్తుతం తప్పుడు సిద్ధాంతాల్లో కొట్టుమిట్టాడుతున్న వేవేల ప్రజల్ని క్రీస్తు సంఘంలోకి తీసుకువస్తుంది. 
    

    
      
    

    
      మన మానసిక శక్తులన్నింటినీ ధారపోసి లేఖన పఠనం చేసి, మన అవగాహనా శక్తిని కేంద్రీకరించి, మానవులకు దేవుని గాఢమైన విషయాల్ని సాధ్యమైనంత మేరకు గ్రహించాలి. నేర్చుకోగోరే వ్యక్తికి చిన్న పిల్లలకుండే సాధుగుణం వినమ్ర స్వభావం ఉండాలని మరవరాదు. తత్వసంబంధిత సమస్యల్ని గ్రహించే పద్ధతుల్లో లేఖన సమస్యల్ని పరిష్కరించటం సాధ్యం కాదు. విజ్ఞాన శాస్త్రాన్ని అవగాహన చేసుకోవటంలో అనేకులు ప్రదర్శించే ఆత్మవిశ్వాసంతో ఎన్నడూ బైబిలు అధ్యయనానికి పూనుకో కూడదు. ప్రార్ధన పూర్వకంగా దేవునిపై ఆధారపడి ఆయన చిత్రాన్ని తెలుసుకోవాలన్న కోరికతో బైబిలు పఠించాలి. నేను ఉన్నాను అనే గొప్ప దేవుని వద్ద నుంచి జ్ఞానం పొందటానికి మనం వినయులమై సిద్ధమనసు కలిగి ఉండాలి. లేకపోతే దుష్ట దూతలు మనకు అంధత్వం కలిగించి సత్యాన్ని గ్రహించకుండా మన మనసుల్ని కఠినపర్చుతారు. 
    

    
      
    

    
      జ్ఞానులు మర్మాలుగా భావించే లేదా ప్రాముఖ్యం కానివిగా తలంచి విడిచి పెట్టే అనేక లేఖన భాగాలు క్రీస్తు ఉపదేశాన్ననుసరించే భక్తుడికి ఎంతో ఆదరణను జ్ఞానాన్ని అందిస్తాయి. దైవ వాక్యం గురించి ధర్మశాస్త్ర వేత్తలు అనేకమందికి స్పష్టమైన అవగాహన లేక పోవటానికి ఒక కారణం తాము ఆచరించటానికి ఇష్టపడని బైబిలు సత్యాల్ని చూడకుండా కళ్లు మూసుకోకుండటానికి వాటిని అర్ధం చేసుకోటానికి మేధ కన్నా ఏకాగ్రతను నీతిని కాంక్షించే చిత్తశుద్ధి అవసరం. 
    

    
      
    

    
      ప్రార్ధన చేసుకోకుండా బైబిలుని ఎన్నడూ పఠించకూడదు. అవగాహనకు సులభమైన అంశాల ప్రాముఖ్యాన్ని గుర్తించటానికి లేదా గ్రహించటం కష్టమైన విషయాలతో సతమతం కాకుండా మనల్ని తప్పించటానికి పరిశుద్ధాత్మ మాత్రమే సమరుడు. దైవవాక్య సౌందర్యానికి ముగ్గులం కావటానికి, దాని హెచ్చరికల నుంచి ఉపదేశం పొందటానికి లేదా దానిలోని వాగ్దానాల నుంచి ఉద్రేకాన్ని శక్తిని పొందటానికి మన హృదయాల్ని సన్నద్ధ పర్చటం పరలోక దూతల కర్తవ్యం. కీర్తన కారుడి ఈ విజ్ఞాపన మనది కావాలి, “నేను నీ ధర్మశాస్త్రమునందు ఆశ్చర్యమైన సంగతులను చూచునట్లు నా కన్నులు తెరువుము” కీర్తనలు 119:18. శోధనలు తరచు జయించరానివిగా కనిపిస్తాయి. ప్రార్ధనసు బైబిలు పఠనాన్ని అశ్రద్ధ చేయటం దేవుని వాగ్దానాల్ని గుర్తుచేసుకొని వాక్య ఆయుధంతో సాతాన్ని ఎదుర్కోలేక పోటమే అందుకు కారణం. కాగా దైవ సంగతులు నేర్చుకోవటానికి ఆశించే వ్యక్తుల చుట్టూ దేవదూతలుంటారు. గొప్ప అవసరం ఏర్పడ్డప్పుడు వారికి అగత్యమైన సత్యాన్ని వారి స్పురణకు తెస్తారు. “సూర్యోదయ దిక్కునున్న వారు ఆయన మహిమకు భయపడుదురు” యెషయ 59:19. 
    

    
      
    

    
      “ఆదరణకర్త అనగా తండ్రి నా నామమున పంపబోవు పరిశుద్ధాత్మ సమస్తమును మీకు బోధించి నేను మీతో చెప్పిన సంగతులన్నింటిని మీకు జ్ఞాపకము చేయును” అని యేసు తన శిష్యులికి వాగ్దానం చేశాడు. యోహాను 14:26 అయితే కష్ట సమయంలో పరిశుద్ధాత్మ మనకు జ్ఞాపకం చేయటానికిగాను క్రీస్తు బోధనల్ని ముందే మనం మన మనసుల్లో దాచుకోటం జరగాలి. “నీ యెదుట నేను పాపము చేయకుండునట్లు నా హృదయములో నీ వాక్యము ఉంచుకొని యున్నాను” అంటున్నాడు దావీదు. కీర్తనలు 119:11 
    

    
      
    

    
      నిత్య జీవాన్ని విలువగలదిగా పరిగణించేవారందరూ అవిశ్వాసానికి లోను కాకుండా చూసుకోవాలి. సత్యానికాధారమైన స్తంభాలనే కూలదోయటానికి ప్రయత్నాలు జరుగుతాయి. నవీన నాస్తిక తత్వ బోధనలకు అతీతంగా ఉండటం సాధ్యంకాదు. అన్ని వర్గాల ప్రజలకు సరిపడే విధంగా సాతాను తన శోధనల్ని మలుచు కొంటాడు. చదువులేని వాళ్లలో అపహాస్యంతో లేదా ఎగతాళితో, విద్య ఉన్నవారితో శాస్త్ర సంబంధిత అభ్యంతరాలు, తాత్విక హేతువాదాలతో లేఖనాలపట్ల అవిశ్వాసం లేదా వ్యతిరేకత పుట్టించటానికి అతను ప్రయత్నిస్తాడు. అనుభవం ఏమంత లేని యువత కూడా క్రైస్తన మత ప్రాధమిక సూత్రాల విషయంలో సందేహాలు సంశయాలు వ్యక్తంచేస్తూ వ్యంగ్యదూషణలకు దిగుతారు. యువతలోని నాస్తికత ఎంత స్వల్పమైన దైనా దాని ప్రభావం ఉంటుంది. ఈ విధంగా అనేకులు తమ తండ్రుల విశ్వాసాన్ని ఎగతాళి చేయటం కృపకు మూలమైన ఆత్మను తిరస్కరించటం జరుగుతున్నది. హెబ్రీ 10:29. దేవునికి మహిమకరంగాను, లోకానికి దీవెనకరంగాను ఉండగలిగే అనేకమంది జీవితాలు నాస్తిక భావాల దుర్గంధం వల్ల హేయమైపోతున్నాయి. మానవ జ్ఞానం ఆధారంగా జరిగే తీర్మానాల్ని నమ్ముకొని దైవ మర్మాల్ని వివరించి దేవుని జ్ఞానం సహాయం లేకుండా సత్యాల్ని గ్రహించగలమని డంబాలు పలికేవారందరూ సాతాను ఉచ్చుల్లో చిక్కుకొన్న వారే. 
    

    
      
    

    
      లోక చరిత్రలో అతి గంభీర కాలంలో మనం నివసిస్తున్నాం. లోకంలోని అసంఖ్యాక ప్రజానీకం భవిష్యత్తు నిర్ణయం కాబోతున్నది. భవిష్యత్తులో మన క్షేమం ఇంకా ఇతరుల రక్షణ ఇప్పుడు మనం అనుసరిస్తున్న జీవన విధానం మీద ఆధారపడి ఉంటుంది. సత్యస్వరూపి అయిన ఆత్మ మనకు మార్గదర్శకుడు కావాలి. క్రీస్తును విశ్వసించే ప్రతి వ్యక్తి “ప్రభువా, నేనేం చేయాలని కోరుతున్నావు.?”అని ఆయన్ని అడగాలి. ప్రభువు ముందు ఉపవాసంతోను ప్రార్ధనతోను మనల్ని మనం తగ్గించుకొని ఆయన వాక్యంపై మరీ ముఖ్యంగా తీర్పు సన్ని వేశాలపై ధ్యానం చేయటం అవసరం. దైవ సంగతుల్లో ఇప్పుడు మనం వాస్తవానుభవం సంపాదించాలి. ఒక్క నిముషం కూడా ఆలస్యం చేయటానికి లేదు. ప్రాముఖ్యంగల ఘటనలు మన చుట్టూ సంభవిస్తున్నాయి. మనం సాతాను వశంలోని భూమిపై నివసిస్తున్నాం. దేవుడు నియమించిన కావలివారలారా నిద్రపోకండి. ఏ నిముషంలోనైనా మీరు అజాగరూకులై కునికి నిద్రిస్తే మీదపడి మిమ్మల్ని కబళించటానికి విరోధి సిద్ధంగా ఉన్నాడు. 
    

    
      
    

    
      దేవుని పరిగణనలో తమ యధార్ధ పరిస్థితి విషయంలో అనేకులు మోసపోతున్నారు. తప్పుడు పనులేమీ చేయనందుకు తమ్మును తాము అభినందించుకొంటారు. కాని తాము చేయాలని దేవుడు కోరుతున్న మంచి పనుల గురించి వాటిని తాము చేయక పోవటాన్ని గురించి చెప్పటం వారు మర్చిపోతారు. వారు దేవుని తోటలో చెట్లయి ఉండటమే చాలదు. ఫలాలు ఫలించటం ద్వారా ఆయన ఆశించిన దాన్ని అందిస్తున్నది. తన కృప సమకూర్చుతున్న శక్తితో తాము చేయగలిగిన మేలు చేయనందుకు వారిని ఆయన జవాబు దారులు చేస్తాడు. పరలోక గ్రంథాల్లో వారు నేలకు భారమైన వ్యక్తులుగా దాఖలవుతారు. అయినా ఈ తరగతి ప్రజలు కూడా పూర్తిగా నిరీక్షణ లేని వారు కాదు. దేవుని కృపను తృణీకరించి ఆయన దయను దుర్వినియోగ పర్చిన వారి కోసం దీర్ఘశాంతం గల ఆ ప్రేమా హృదయం విజ్ఞాపన చేస్తుంది. “అందుచేత నిద్రించుచున్న నీవు మేల్కొని మృతులలో నుండి లెమ్ము, క్రీస్తు నీ మీద ప్రకాశించును... దినములు చెడ్డవి గనుక సమయమును పోనియ్యక సద్వినియోగము చేసికొనుము... జ్ఞానులవలె నడుచుకొనునట్లు జాగ్రత్తగా చూచుకొనుడి. ” ఎఫెసీ 5:1416. 
    

    
      
    

    
      పరీక్షా సమయం వచ్చినప్పుడు తమ జీవితానికి దైవ వాక్యాన్ని ఒరవడిగా గైకొన్న వారు ఎవరో తెలిసిపోతుంది. గ్రీష్మ రుతువులో ఎవర్ గ్రీన్ వృక్షాలకు తక్కిన వృక్షాలకు మధ్య చెప్పుకోదగ్గ తేడా ఉండదు. అయితే శీతాకాలం రాగానే ఎవర్ గ్రీన్ చెట్లలో మార్పేమీ ఉండదు. తక్కిన చెట్ల ఆకులు రాలిపోతాయి. అలాగే కపట క్రైస్తవుడికి యధార్థ క్రైస్తవుడికి మధ్య ఇప్పుడు తేడా ఏమీ కనిపించక పోవచ్చు. అయితే తేడా కనిపించే సమయం వస్తున్నది. వ్యతిరేకత, మత దురభిమానం, అసహనం మళ్లీ తల ఎత్తనివ్వండి. హింసాగ్నులు రాజుకోనివ్వండి. సత్యం విషయంలో అర్ధాంగీకారం గల వారు కపట క్రైస్తవులు ఊగిసలాడి తమ విశ్వాసాన్ని వదులుకొంటారు. యాధార్థ క్రైస్తవులు బండవలె స్థిరంగా నిలబడ్డారు. సుఖసంపదలున్న దినాలకన్నా ఇప్పుడు వారి విశ్వాసం మరింత బలంగాను, వారి నిరీక్షణ మరింత ప్రకాశవంతంగాను ఉంటాయి. 
    

    
      
    

    
      కీర్తన కారుడు అంటున్నాడు. “నీ శాసనములను నేను ధ్యానించుచున్నాను.” “నేను నీ వాక్యము ననుసరించునట్లు దుష్ట మార్గము లన్నింటిలో నుండి నా పాదములు తొలగించుకొనుచున్నాను.”కీర్తనలు 119:99,104. 
    

    
      
    

    
      “జ్ఞానము సంపాదించువాడు ధన్యుడు” “వాడు జలముల యొద్ద నాటబడిన చెట్టువలె నుండును, అది కాలువల ఓరను దాని వేళ్లు తన్నును. వెట్ట కలిగినను దానికి భయపడదు. దాని ఆకు పచ్చగా ఉండును, వర్షములేని సంవత్సరమున చింతనొందదు కాపుమానదు.” సామెతలు 3:13; యిర్మీయా 17:8.

      “అటు తరువాత మహాధికారము గల వేరొక దూత పరలోకమునుండి దిగి వచ్చుట చూచితిని. అతని మహిమ చేత భూమి ప్రకాశించెను. అతడు గొప్ప స్వరముతో ఆర్భటించి యిట్లనెను-- మహాబబులోను కూలిపోయెను, కూలిపోయెను. అది దయ్యములకు నివాస స్థలమును ప్రతి అపవిత్రాత్మకు ఉనికిపట్టును అపవిత్రమును అసహ్యమునైన ప్రతి పక్షికి ఉనికి పట్టును ఆయెను” “మరియు ఇంకొక స్వరము పరలోకమునుండి ఈ లాగు చెప్పగా వింటిని-- నా ప్రజలారా, మీరు దాని పాపములో పాలివారు కాకుండునట్లు, దాని తెగుళ్లలో ఏదియు మీకు ప్రాప్తింపకుండునట్లు దాని విడచి రండి.” ప్రకటన 18:1,2,4. బబులోను కూలటాన్ని గూర్చిన ప్రకటన 14:8 లో రెండో దూత ప్రకటన మొదటగా 1844 గ్రీష్మ కాలంలో వెలువడినప్పటి నుంచి బబులోనులో భాగంగా మారుతున్న వివిధ వ్యవస్థలు సంస్థల దుష్కృతాల్ని అదనంగా పేర్కొంటూ మళ్లీ ఇదే ప్రకటన భవిష్యత్తులో పునరావృతం కావలసి ఉన్న కాలాన్ని ఈ లేఖనం సూచిస్తున్నది. మత ప్రపంచంలో చోటుచేసుకొన్న భయంకర పరిస్థితిని కూడా ఇక్కడ వర్ణించటం జరిగింది. ప్రజలు సత్యాన్ని నిరాకరించినప్పుడల్లా వారి మనసుల్ని చీకటి కమ్ముతుంది. అవి బండ బారాయి. చివరకి వారు కరడు గట్టిన నాస్తికత్వంలో కూరుకుపోతారు. దేవుడు పంపిన హెచ్చరికల్ని లెక్కచేయకుండా పది ఆజ్ఞల ధర్మసూత్రాల్ని కొలరాస్తూ తుదకు ఆ సూత్రాల్ని భక్తిగా ఆచరించే వారిని హింసించటం మొదలు పెట్టారు. దేవుని వాక్యాన్ని ఆయన ప్రజల్ని ధిక్కరించి తిరస్కరించటం ద్వారా వారు క్రీస్తుని పక్కన పెడ్తారు. సంఘాలు భూత మత బోధనల్ని స్వీకరించే కొద్దీ ఐహిక హృదయంపై ఉంచిన నియంత్రణ ఉప సంహరించుకోటం జరుగుతుంది. మతవిశ్వాసం అతిఘోర దుష్కృతాల్ని కప్పిపుచ్చే వస్త్రంగా తయారవుతుంది. ఆధ్యాత్మిక ప్రదర్శనలపై నమ్మిక మోసపుచ్చే అపవిత్రాత్మలకు భూతమత సిద్ధాంతాలకు ద్వారం తెరుస్తుంది. ఈ రకంగా దుష్టదూతల ప్రభావం సంఘాల్లో కనిపిస్తుంది. 
    

    
      
    

    
      ప్రవచనం ప్రస్తావిస్తున్న బబులోను గురించి ఇలా ఉంది: “దాని పాపము ఆకాశము నంటుచున్నది. దాని నేరములను దేవుడు జ్ఞాపకము చేసికొనియున్నాడు.” ప్రకటన 18:5 దాని నేరాల గిన్నె నిండింది. అది నశించటానికి సిద్ధంగా వుంది. అయితే బబులోనులో దేవుని ప్రజలున్నారు. దేవుని తీర్పులు దానిపై పడక పూర్వం ఆయనకు నమ్మకంగా ఉన్న ప్రజలు దాని పాపాల్లో పాలివారు కాకుండేందుకు దాని తెగుళ్లలో పాల్గొనకుండేందుకు” దాన్ని విడిచి బైటికి రావాల్సి ఉన్నారు. అందుకే పరలోకం నుంచి దూత వచ్చి తన మహిమతో భూమిని నింపి గొప్ప స్వరంతో బబులోను పాపాల్ని తెలియజేస్తున్నాడు. సంకేతాత్మక ఉద్యమం వచ్చింది. దూత వర్తమానం “నా ప్రజలారా... దానిని విడిచి రండి” అన్న పిలుపు నిస్తుంది. ఈ వర్తమానం మూడో దూత వర్తమానం రెండూ కలిసి లోక ప్రజలకు చివరి హెచ్చరికగా వస్తున్నది. 
    

    
      
    

    
      ప్రపంచం అతిభయంకరమైన సమస్యను ఎదుర్కోవలసి ఉంది. ఈ లోక పరిపాలకులు దేవుని ఆజ్ఞలకు వ్యతిరేకంగా పోరాడటానికి ఏకమై “కొద్దివారుగాని గొప్పవారుగాని, ధనికులుగాని దరిద్రులుగాని స్వతంత్రులుగాని దాసులుగాని 
    

    
      
    

    
      అందరును” (ప్రకటన 13:16.) తప్పుడు సబ్బాతు ఆచరణలో సంఘంతో కలసి రావాలని శాసనం జారీచేస్తారు. ఈ శాసనానికి విధేయులు కాని వారందరికి జరిమానాలు చివరికి మరణదండన విధిస్తారు. మరో పక్క సృష్టి కర్త విశ్రాంతి దినాచరణను కోరుతూ, దాన్ని అతిక్రమించేవారిపై దేవుని ఉగ్రత పడుతుందని దైవ ధర్మశాసనం ప్రకటిస్తున్నది. 
    

    
      
    

    
      సమస్య ఈ రీతిగా తేటతెల్ల మవటంతో మానవ శాసనాన్ని ఆచరించే నిమిత్తం దైవధర్మశాసనాన్ని ఎవరైతే కాళ్లతో తొక్కుతారో వారు మృగం ముద్ర వేయించుకొంటారు. దేవునికి మారుగా ఏ అధికారానికి భక్తి శ్రద్దలు చూపుతారో ఆ అధికారానికి విశ్వసనీయత సూచక చిహ్నాన్ని పొందుతారు. దేవుని వద్ద నుంచి ఈ హెచ్చరిక వస్తున్నది, “ఆ క్రూరమృగమునకుగాని దాని ప్రతిమకుగాని యెవడైనను నమస్కారము చేసి తన నొసటియందేమి చేతిమీదనేమి ఆ ముద్ర వేయించుకొనిన యెడల ఏమియు కలుపకుండ దేవుని ఉగ్రత పాత్రలో పోయబడిన దేవుని కోపమను మద్యమును వాడు త్రాగును.” ప్రకటన 14:9,10. 
    

    
      
    

    
      తనకు సత్యం లభించి దాన్ని గ్రహించి విసర్జించేంత వరకూ ఏ ఒక్క వ్యక్తి కూడా దేవుని ఉగ్రతకు లోనుకాడు. ఈ కాలానికి దేవుడు ఏర్పాటు చేసిన ప్రత్యేక సత్యాల్ని వినే అవకాశం దొరుకని వారు ఎందరో ఉన్నారు. నాల్గో ఆజ్ఞను విధిగా ఆచరించాలి అన్నది ఉచిత రీతిలో వారి దృష్టికి ఎన్నడూ రాలేదు. ప్రతీ హృదయాన్ని ఎరిగిన వాడు ప్రతీ ఉద్దేశాన్ని పరీక్షించే వాడు అయిన ప్రభువు సత్యాన్ని గ్రహించాలని కాంక్షించే ఏ వ్యక్తినీ ఈ మహా సంఘర్షణ సమస్యల సందర్భంగా మోసంలో పడటానికి విడిచిపెట్టడు. ప్రజలకు ఏమీ తెలియకుండా ఈ శాసనం రాకూడదు. ప్రతివారూ తమతమ తీర్మానాన్ని జ్ఞాన యుక్తంగా చేసుకొనేందుకోసం వారికి చాలినంత లేఖన కాంతి లభ్యమవ్వాలి. 
    

    
      
    

    
      సబ్బాతు విశ్వసనీయతను నిగ్గుతేల్చే పరీక్ష, సంఘర్షణకు ముఖ్య కారణం సబ్బాతు సత్యమే అని తేలుతుంది. మనుషులకు ఈ చివరి పరీక్ష వచ్చినప్పుడు దేవుని సేవించే వారికి, సేవించని వారికి మధ్య భేదం కొట్టవచ్చినట్లు కనిపిస్తుంది. నాల్గో ఆజ్ఞకు విరుద్ధంగా దేశ శాసనాన్ననుసరించి జరిగే తప్పుడు సబ్బాతు ఆచరణ దైవ వ్యతిరేక అధికారానికి నమ్మకంగా ఉండటానికి సూచన అయితే, దైవ ధర్మశాస్త్రాను సారంగా నిజమైన సబ్బాతును ఆచరించటం సృష్టికర్త పట్ల విశ్వసనీయతకు సూచన. లౌకిక అధికారానికి లొంగుబాటును సూచించే చిహ్నాన్ని అంగీకరించటం ద్వారా ఒక తరగతి ప్రజలు మృగం ముద్రను పొందితే దైవాధికారాన్ని సూచించే చిహ్నాన్ని అంగీకరించే తక్కిన తరగతి ప్రజలు దేవుని ముద్రను పొందుతారు. 
    

    
      
    

    
      మూడోదూత వర్తమాన సత్యాల్ని ప్రచారంచేసే బోధకుల్ని కేవలం భయవాదులుగా తరచు పరిగణించటం జరిగేది. అమెరికాలో మత అసహనం పెరుగుతుందని, సంఘం రాజ్యాధికారం ఏకమై దేవుని ఆజ్ఞలు కాపాడే ప్రజల్ని హింసిస్తారంటూ ముందుగా పలికిన మాటలు ఆధారం లేని మాటలు, అర్థంలేని మాటలు అన్నారు. ఈ దేశం ప్రస్తుతమున్నట్లే కొనసాగుతుంది తప్ప- మత స్వాంతంత్ర్యాన్ని కాపాడే దేశంగానే తప్ప - వేరే విధంగా మారదని ధీమా వ్యక్తం చేయటం జరుగుతుంది. కాగా ఆదివారాచరణ అమలు అంశం ప్రస్తుతం ప్రబలంగా ప్రస్తావనకు వస్తుండటంతో ఇంత కాలంగా సందిగ్ధంలోను అపనమ్మకంలోసు పడ్డ విషయం నెరవేర్పుకు దగ్గరలో ఉన్నట్లు ఈ మూడో దూత వర్తమానం ముందెన్నడూలేని ఫలితాన్ని కలిగించేటట్లు కనిపిస్తుంది. 
    

    
      
    

    
      ప్రతీ తరంలోను పాపాన్ని గద్దించటానికి - అది లోకంలోనేగాని సంఘంలోనేగాని - దేవుడు తన సేవకుల్ని, పంపించాడు. అయితే ప్రజలకు కావలసింది మెత్తని మాటలు, పవిత్రమైన, కటువైన సత్యం కాదు. తమ కృషి ప్రారంభంలో అనేకమంది సంస్కర్తలు సంఘంలోని దేశంలోని పాపాల్ని వ్యతిరేకించేటప్పుడు ఎంతో విజ్ఞతను ఉపయోగించటానికి ప్రయత్నించారు. పరిశుద్ధ క్రైస్తవ జీవితాదర్శం ద్వారా ప్రజల్ని తిరిగి బైబిలు సిద్ధాంతాలకు నడిపించాలని ఆశించారు. అయితే దేవుని ఆత్మ ఏలీయా మీదికి వచ్చి దుర్మార్గపురాజు పాపాల్ని, భ్రష్ట ప్రజల పాపాల్ని గద్దించటానికి ఆయనను ప్రేరేపించిన రీతిగా వారిని దైవాత్మ ప్రేరేపించాడు. అప్పుడు తాము బోధించటానికి సందేహిస్తున్న సరళ బైబిలు సిద్ధాంతాల్ని బోధించకుండా వారు ఉండలేకపోయారు. సత్యాన్ని ఉద్రేకంతో ప్రకటించి ఆత్మల పరంగా పొంచి ఉన్న అపాయం గురించి హెచ్చరించారు. పర్యవసానాలకు భయపడకుండా ప్రభువిచ్చిన మాటలు పలికారు. ప్రజలు ఆ హెచ్చరికల్ని విన్నారు. 
    

    
      
    

    
      మూడోదూత వర్తమానం అదే విధంగా ప్రకటితం కావాలి. వర్తమానాన్ని గొప్ప శక్తితో ప్రకటించటానికి సమయం వచ్చినప్పుడు దేవుడు సామాన్యుల ద్వారా పని చేస్తూ తన సేవకు తమ్మును తాము అంకితం చేసుకొన్న వారిని నడిపిస్తాడు. పని వారు సాహిత్య సంస్థల వలన గాక దైవాత్మ ప్రోక్షణ వల్ల అర్హత పొందుతారు. విశ్వాసం గల మనుషులు, ప్రార్థించే మనుషులు దేవుడు తమ కిచ్చిన మాటల్ని శుద్ధమైన ఉద్దేశంతో ప్రకటించటానికి ముందుకు వస్తారు. బబులోను పాపాల్ని బహిర్గతం చేస్తారు. ప్రభుత్వాధికారంతో సంఘాచారాల్ని అమలు పర్చటంవల్ల కలిగే దుష్పరిణామాల్ని, భూతమత విజృంభణను వేగం పుంజుకొంటున్న పోపుమత వ్యాప్తిని బట్టబయలు చేయటం జరుగుతుంది. ఈ గంభీర హెచ్చరికలు ప్రజలకు కనువిప్పు కలిగిస్తాయి. వేవేల ప్రజలు ఇంతకు ముందు వినిపించని ఈ మాటలు వింటారు. దేవుడు పంపిన సత్యాన్ని నిరాకరించినందుకు తన అపరాధాలు పాపాల కారణంగా కూలిన బబులోను ఎవరో కాదు సంఘమే అన్న సాక్ష్యాన్ని వారు విస్మయంతో వింటారు. ఈ సంగతులు నిజమా? అంటూ ప్రజలు తమ మాజీ బోధకుల్ని ప్రశ్నించినప్పుడు వారు కట్టుకథలు చెబుతూ వారి భయాల్ని, ఆందోళల్ని తొలగించటానికి తమ భవిష్యత్తుకు ధోకాలేదని నమ్మబలుకుతారు. కాని కేవలం మనుషుల అధికారాన్ని అంగీకరించకుండా “అని ప్రభువు సెలవిస్తున్నాడు” చూపించుమని చాలామంది కోరినప్పుడు పూర్వం పరిసయ్యులమల్లే ఆ ప్రఖ్యాత బోధకులు తమ అధికారాన్ని ప్రశ్నిస్తున్నందుకు ఆగ్రహిస్తూ ఆ వర్తమానం సాతాను వద్ద నుంచి వస్తుందని ఖండన మండనలకు దిగుతూ ఆ సత్యాన్ని ప్రకటించే బోధకుల్ని నిందించి హింసించటానికి, పాప ప్రజాసమూహాల్ని రెచ్చగొడ్తారు. సంఘర్షణ నూతన రంగాలకు విస్తరించి ఉదాసీనతకు గురి అయిన ప్రజల మనసులు ధర్మశాస్త్రంపై దృష్టి నిలుపుతుంటే సాతాను ఆందోళన చెందుతాడు. వర్తమానం బలోపేతం కావటం దాన్ని వ్యతిరేకించే వారిని కోపోద్రిక్తుల్ని చేస్తుంది. సత్యజ్యోతి వెలుగు తమ సభ్యులపై పడకుండేందుకుగాను దాన్ని దాచి పెట్టటానికి బోధకులు శాయశక్తుల కృషిచేస్తారు. ముఖ్యమైన ఈ అంశాలపై చర్చ జరగకుండా చూడటానికి తాము చేయగలిగినదంతా వారు చేస్తారు. సంఘం ప్రభుత్వాధికార సహాయాన్ని అర్ధిస్తుంది. ఈ విషయంలో పోపు మత వాదులు ప్రొటస్టాంట్లు ఏకమవుతారు. ఆదివారాచరణకు ఉద్యమం బలం పుంజుకొనే కొద్దీ ఆజ్ఞలు గైకొనే ప్రజలకు వ్యతిరేకంగా శాసనం అమలు చేస్తారు. వారిని జరిమానాలుతో, ఖైదుశిక్షలతో భయపెడ్తారు. కొందరికి హోదాలు, ఇతరులకు బహుమానాల ప్రలోభాలు వాగ్దానం చేసి తమ విశ్వాసాన్ని విడిచి పెట్టుమంటారు. కాని వారి సమాధానం ఎప్పుడూ ఇదే: “మా పొరపాటేంటో దైవ వాక్యం నుంచి చూపించండి. ” అవే పరిస్థితుల్లో లూథర్ చేసిన విజ్ఞప్తి కూడా ఇదే. తమ విశ్వాసం విషయమై న్యాయ స్థానాల ముందు సాక్ష్యమిచ్చేవారు సత్యం పక్షంగా బలమైన నిదర్శనం ఇస్తారు. వారి సాక్ష్యం వినే కొందరు ఆజల్ని గైకోటానికి తీర్మానించుకొంటారు. ఈ విధంగా వేలాదిమందికి సత్యం అందుతుంది. వీరికి వేరేవిధంగా సత్యం అందక పోవచ్చు. 
    

    
      
    

    
      దేవుని వాక్యాన్ని మనస్సాక్షితో పాటిస్తే దాన్ని తిరుగుబాటుగా పరిగణిస్తారు. సాతాను కలుగజేసిన గుడ్డితనంలో తల్లిదండ్రులు నమ్ముతున్న బిడ్డల పట్ల కఠినంగా, నిర్దయగా వ్యవహరిస్తారు. యజమాని లేదా యజమానురాలు ఆజ్ఞల్ని గైకొంటున్న సేవకుణ్ణి హింసించటం జరుగుతుంది. ప్రజలు ప్రేమానురాగాల్ని మరచిపోతారు. పిల్లల్ని ఇంటిలో నుంచి తరిమివేస్తారు. పౌలు పలికిన ఈ మాటలు అక్షరాలా నెరవేరాయి, “క్రీస్తుయేసునందు సద్భక్తితో బ్రతుకనుద్దేశించు వారందరు హింస పొందుదురు” 2 థిమోతి 3:12. సత్యాన్ని సమర్ధించే వారు ఆదివార సబ్బాతును ఆచరించటానికి నిరాకరించగా కొందరిని ఖైదులో వేస్తారు. కొందరిని దేశం నుంచి బహిష్కరిస్తారు. కొందరిని బానిసలుగా మార్చుతారు. మానవ జానానికి ఇవన్నీ అసాధ్యమైన విషయాలుగా ఇప్పుడు కనిపించవచ్చు. కాని అదుపుచేసే తన ఆత్మను మనుషుల నుంచి దేవుడు ఉపసంహరించుకోవటం, దైవ నీతి విధులంటే కిట్టని సాతాను నియంత్రణ కిందికివారు వెళ్లటం, జరిగినప్పుడు విపరీత పరిణామాలు చోటుచేసుకొంటాయి. దైవభీతి, ప్రేమ హృదయంలో లేనప్పుడు హృదయం క్రూరంగా తయారవుతుంది. 
    

    
      
    

    
      తుఫాను దగ్గరకు వచ్చే కొద్దీ మూడో దూత వర్తమానంపై విశ్వాసం ప్రకటించుకొన్నా ఆ సత్యానికి విధేయులై జీవించని వారు ఎందరో దాన్ని విడిచిపెట్టి వైరి పక్షంలో చేరారు. లోకంతో చేయి కలిపి లౌకిక స్వభావాన్ని కలిగి ఆ దృష్టితోనే సమస్త విషయాల్ని పరిగణిస్తారు. పరీక్ష వచ్చినప్పుడు వారు సులువైన ప్రజాసమ్మతమైన, పక్షాన్ని ఎంపిక చేసుకొంటారు. ఒకప్పుడు సత్యంలో ఉండి ఆనందించిన ప్రతిభావంతులు, వక్తలు అయిన వ్యక్తులు ఇప్పుడు ప్రజల్ని మోసగించి తప్పుడు దారి పట్టించటానికి తమ ప్రతిభాపాటవాల్ని ఉపయోగిస్తారు. తమ పూర్వ స్నేహితులు ఇప్పుడు వారికి బద్ధ శత్రువులవుతారు. సబ్బాతును ఆచరించే వారిని తమ విశ్వాసం విషయం ప్రశ్నించేందుకు న్యాయస్థానాల్లో హాజరు పరిచినప్పుడు ఈ భ్రష్ట విశ్వాసులు సాతాసుకు నమ్మిన బంటులుగా వ్యవహరిస్తూ తప్పుడు నివేదికలు నిందలు సృషించి అధికారుల్ని వారి మీదికి ఉసికొలుపుతారు. 
    

    
      
    

    
      ఈ హింసాకాలంలో దైవ సేవకుల విశ్వాసం పరీక్షించబడుతుంది. దేవుని వంక చూస్తూ దైవ వాక్యాన్ని దృష్టిలో ఉంచుకొని వారు నమ్మకంగా హెచ్చరిక చేస్తారు. దేవుని ఆత్మ వారి హృదయాల్లో పనిచేసి మాట్లాడటానికి వారిని బలవంతం చేస్తాడు. దేవుడు తమ కిచ్చిన వాక్యాన్ని ప్రజలకు అందించటం వల్ల కలిగే పర్యవసానాల్ని లెక్క చేయకుండా వారు తమ సత్య ప్రచారసేవను పరిశుద్ధ ఉద్వేగంతో ప్రారంభించారు. తమ లౌకిక పురోగతిని పరిగణనలోకి తీసుకోలేదు. తమ పలుకుబడిని కాపాడుకోటానికి-- ఆ మాటకొస్తే తమ ప్రాణాల్ని కాపాడుకోటానికి--ప్రయత్నించలేదు. అయినా వ్యతిరేకత, నింద తుపానువలె తమపై విరుచుకు పడ్డప్పుడు విస్మయంతో కొంతమంది “మా మాటలు ఇంత ప్రమాదం కలిగిస్తాయని ముందే తెలిసివుంటే మేము మాట్లాడే వాళ్లం కాదు” అంటూ సంతాపపడ్డారు. కష్టాలు వారిని చుట్టుముడతాయి. సాతాను వారిపై దుర్భర శోధనలతో దాడి చేస్తాడు. తాము చేపట్టిన కార్యం అసాధ్య కార్యంగా వారికి తోస్తుంది. నాశనం తథ్యం అన్న బెదరింపులు వారికి ఎదురవుతాయి. ఆదిలో వారికున్న ఉద్రేకం మాయమవుతుంది. అయినా వారు వెనక్కు తిరగలేరు. అప్పుడు వారు తపు బలము ఆశ్రయము అయిన ప్రభువు వద్దకు పరుగు పరుగున వెళ్లారు. తాము పలికిన మాటలు తమ మాటలు కావని అవి ఆయన పలుకమన్న హెచ్చరిక మాటలని వారు గుర్తుచేసుకొన్నారు. సత్యాన్ని దేవుడే తమ హృదయాల్లో పెట్టాడు. దాన్ని వారు ప్రకటించకుండా ఉండలేకపోయారు. 
    

    
      
    

    
      గతించిన యుగాల్లో దైవ భక్తులు ఇవే శ్రమల్ని అనుభవించారు. బైబిలు గీటురాయిపై అన్ని సిద్ధాంతాన్ని పరీక్షించాలని బైబిలు ఖండించే సమస్తాన్ని తాము విసర్జిస్తామని విక్లిఫ్, హస్, లూథర్, టిండేల్, బాస్టర్ , వెస్టీలు ప్రబోధించారు. ఈ భక్తులు భయంకర హింసకు గురి అయ్యారు. అయినా సత్యాన్ని ప్రకటించటం మానలేదు. సంఘ చరిత్రలో వివిధ కాలాల్లో ఏదో ప్రత్యేకమైన సత్యం ఆ కాలంలోని దైవ ప్రజల అవసరాలను తీర్చటానికి బయలు పడటం జరిగింది. బయలు పడ్డ ప్రతీ నూతన సత్యం ద్వేషాన్నీ వైరుధ్యాన్ని వ్యతిరేకించింది. అ సత్యవికాసాన్ని పొందినవారు శోధనకు పరీక్షకు గురి అయ్యారు. అత్యవసర పరిస్థితిలో ప్రభువు తన ప్రజలకు ప్రత్యేక సత్యాన్ని అందిస్తాడు. దాన్ని ప్రకటించటానికి ఎవరు నిరాకరించటానికి సాహసిస్తారు? తన కృప చివరి ఆహ్వానాన్ని ప్రపంచానికి అందించుడంటూ ప్రభువు తన ప్రజల్ని ఆదేశిస్తున్నాడు. వారు నిష్కియాపరులై కూర్చొని ఉండరాదు. అదివారి ఆత్మలకు ముప్పు. క్రీస్తు రాయబారులకు పర్యవసానాలతో పనిలేదు. వారు తమ విధిని నిర్వహించి ఫలితాన్ని దేవునికి విడిచిపెట్టాల్సి ఉన్నారు. 
    

    
      
    

    
      వ్యతిరేకత ఉద్ధృతమయ్యేకొద్దీ దైవ సేవకులు కంగారు పడ్డారు. దానికి తామే కారకులమని ఆందోళన చెందుతారు. తామవలంబిస్తున్న మార్గం సరైనదేనని తమ అంతరాత్మ ప్రబోధమూ దైవ వాక్యమూ వారికి సాంత్వన కలిగిస్తాయి. శ్రమలు కొనసాగినా వాటిని భరించటానికి అవసరమైన శక్తిని వారు పొందుతారు. సంఘర్షణ ఉదృతమౌతుంది. దానితోపాటు వారి విశ్వాసం ధైర్యం పెరుగుతాయి. వారు ఈ విధంగా సాక్ష్యమిస్తారు, “దైవధర్మశాస్త్రాన్ని విభజించి దానికి మార్పులు చేయం, లోకం మద్దతు కూడగట్టుకునేందుకు అందులో కొంత భాగం ప్రాముఖ్యమని కొంత భాగం ప్రాముఖ్యం లేనిదని నిర్దేశించం. మేము సేవిస్తున్న ప్రభువు మమ్మల్ని కాపాడాడు. క్రీస్తు లోకంలోని అధికారాన్ని జయించాడు. ఓడిపోయిన లోకానికి మేము భయపడాలా?” 
    

    
      
    

    
      సాతాను ఉనికిలో ఉన్నంతకాలం క్రైస్తవ మతానికి ప్రాబల్యం ఉన్నంతకాలం నానా రూపాల్లోని హింసా సూత్రం కొనసాగుతుంది. అంధకార శక్తులకు వ్యతిరేకంగా పోరాడకుండా ఏ వ్యక్తి దేవునికి సేవలందించలేడు. తమకు దక్కాల్సిన పాపి అతని ప్రభావం వల్ల చేజారిపోతున్నాడన్న దుగ్ధతో ధూర్త దూతలు అతనిపై దాడి చేస్తారు. అతని ఆదర్శ జీవితం దుష్టులకు చెంప పెట్టుగా ఉంటుంది. ఆకర్షణీయమైన శోధనల ద్వారా అతన్ని దేవునికి దూరం చేయటానికి దుష్టులు ఏకమౌతారు. ఇవి విఫలమైనప్పుడు మనస్సాక్షిని ఒత్తిడి చేయటానికి నిర్బంధనాధికారాన్ని ప్రయోగిస్తారు. 
    

    
      
    

    
      అయితే పరలోక గుడారంలో యేసు మానవుడి ఉత్తరవాదిగా ఉన్నంతకాలం పరిశుద్ధాత్మ నిరోధించే ప్రభావం పాలకులపైన ప్రజలపైన ప్రసరిస్తుంది. ఆ ప్రభావం కొంతవరకు దేశశాసనాల్ని ఇంకా అదుపుచేస్తూనే ఉన్నది. ఈ శాసన నియంత్రణే లేకపోతే ప్రపంచ పరిస్థితి ఇంకా ఎంతో దిగజారి పోయేది. మన పరిపాలకుల్లో చాలా మంది సాతాను ప్రతినిధులు కాగా దేశ అగ్రనాయకుల్లో దేవునికి కూడా ప్రతినిధులున్నారు. సాతాను తన అనుచరుల ద్వారా దేవుని పనికి అంతరాయం కలిగించటానికి కృషి చేస్తాడు. దేవునికి భయపడే రాజనీతిజ్ఞులు పరిశుద్ధ దూతల వల్ల ప్రభావితులై అలాంటి ప్రతిపాదనలను తిరుగులేని వాదనలతో వ్యతిరేకిస్తారు. ఈ రకంగా కొంతమంది వ్యక్తులు బలీయమైన దుర్మార్గతను అదుపులో ఉంచుతారు. మూడోదూత వర్తమానం ప్రకటితమయ్యేందుకుగాను సత్యవిరోధుల వ్యతిరేకత అదుపులో ఉంచటం జరుగుతుంది. చివరి హెచ్చరిక ప్రకటితమైనప్పుడు ప్రభువు ఇప్పుడు ఎవరి ద్వారా పని చేస్తున్నాడో ఆ రాజనీతిజ్ఞుల గమనాన్ని అది ఆకర్షిస్తుంది. వారిలో కొందరు ఆ హెచ్చరికను అంగీకరించి శ్రమలు కలిగే సమయంలో దైవ ప్రజలతో నిలబడ్డారు. 
    

    
      
    

    
      మూడో దూత వర్తమానాన్ని ప్రకటించే దూత తన మహిమతోను వెలుగుతోను లోకాన్ని నింపవలసి ఉన్నాడు. ఈ వర్తమానంలో ప్రపంచవ్యాప్త సేవా పరిధి, అపూర్వ శక్తి ప్రవచితమయ్యా యి. 1840-44 లోని ఆగమన వర్తమాన ప్రకటన దేవుని మహాశక్తిని ప్రదర్శించింది. మొదటి దూత వర్తమానం లోకంలో ప్రతీ సువార్త కేంద్రానికీ చేరింది. కొన్ని దేశాల్లో గొప్ప మతాసక్తి రేకెత్తింది. సంస్కరణోద్యమం తర్వాత ఇలాంటి మతాసక్తి మరెన్నడూ కనిపించలేదు. కాగా మూడో దూత హెచ్చరికా వర్తమాన ఫలితంగా లేచే ఉద్యమం వీటన్నిటినీ మించిపోతుంది. 
    

    
      
    

    
      ఈ కార్యం పెంతెకొస్తునాడు జరిగిన కార్యాన్ని పోలి ఉంటుంది. ఎంతో విలువైన విత్తనాలు మొలకెత్తేందుకు సువార్త ఆరంభంలో “తొలకరి వర్షము” వచ్చినట్లు, సువార్త పరిసమాప్తి తరుణంలో పంటను కోతకు సిద్ధపర్చేందుకు “కడవరి వర్షము” వస్తుంది. “యెహోవాను గూర్చిన జ్ఞానము సంపాదించుకొనుటకు ఆయనను అనుసరించుదము రండి. ఉదయము తప్పక వచ్చు రీతిని ఆయన ఉదయించును. వర్షము వలె ఆయన మన యొద్దకు వచ్చును. భూమిని తడుపునట్టి తొలకరి వర్షము కడవరి వర్షము వలె ఆయన మన యొద్దకు వచ్చును. ” హోషేయ 6:3. “సీయోను జనులారా, ఉత్సహించి మీ దేవుడైన యెహోవాయందు సంతోషించుడి. తన నీతిని బట్టి ఆయన తొలకరి వర్షమును అనుగ్రహించును. వాన కురిపించి పూర్వమందువలె తొలకరి వర్షమును కడవరి వరమును మీకనుగ్రహించును” యోవేలు 2:23. “అంత్యదినముల యందు నేను మనుష్యులందరిమీద నా ఆత్మను కుమ్మరించెదను” “అప్పుడు ప్రభువు నామమునుబట్టి ప్రార్ధన చేయు వారందరును రక్షణ పొందుదురు” అ.కా. 2:17-21. 
    

    
      
    

    
      సువార్తసేవ ఆరంభంలో ఎంత బ్రహ్మాండంగా దైవశక్తి ప్రదర్శితమయ్యిందో దాని అంతంలోనూ అంత బ్రహ్మాండంగా అది ప్రదర్శితం కానుంది. సువార్త సేవ ఆరంభంలో తొలకరి వర్షంతో నెరవేరిన ప్రవచనాలు సువార్త సమాప్తిలో కడవరి వర్షంతో మళ్లీ నెరవేరాయి. “ప్రభువు సముఖము నుండి విశ్రాంతి కాలములు వచ్చునట్లు మీ కొరకు నియమించిన క్రీస్తు యేసును ఆయన పంపునట్లును మీ పాపములు తుడిచివేయబడు నిమిత్తమును మారు మనస్సునొంది తిరుగుడి” అంటూ పేతురు ప్రస్తావిస్తున్న “విశ్రాంతి కాలములు” ఇవే. అ.కా. 3:19, 20. పరిశుద్ధ సమర్పణతో ప్రకాశిస్తున్న ముఖాలతో దేవుని వంక చూస్తూ దేవుడు తమ కిచ్చిన వర్తమానాన్ని ప్రకటిస్తూ దైవ సేవకులు గ్రామాలు, పట్టణాలు తిరుగుతారు. భూమండలమంతా వేలాది గళాలు హెచ్చరికా వర్తమానం ప్రకటిస్తాయి. అద్భుతాలు చోటుచేసుకొంటాయి. రోగులు స్వస్తత పొందుతారు. ఎక్కడకు వెళ్లినా విశ్వాసులు సూచనలు అద్భుతాలు చూస్తారు. సాతాను కూడా మోసపూరితమైన గొప్ప అద్భుతాలు చేస్తాడు. మనుషులు చూస్తుండగా ఆకాశం నుంచి అగ్ని కురిపిస్తాడు. ప్రకటన 13:13. ఈ విధంగా భూనివాసులు తమ నిర్ణయం ఏమిటో తెల్సుకోవాల్సి ఉంది. 
    

    
      
    

    
      ఈ వర్తమాన సాఫల్యం వాదన ద్వారా కాక దేవుని ఆత్మ పనిద్వారా కలిగే ప్రగాఢ విశ్వాసం ద్వారానే సాధ్యమౌతుంది. వాదనల వ్యక్తీకరణ జరిగింది. విత్తనం నాటటం జరిగింది. ఇప్పుడది మొలిచింది. ఫలాలు ఫలించాల్సి ఉంది. మిషనెరీ సేవలందించే పనివారు తమ ప్రభావాన్ని ప్రసరించారు. అయినా సత్యాన్ని విశ్వసించిన వారిలో చాలా మంది సత్యాన్ని అవగాహన చేసుకొని ఆచరించటానికి వచ్చే సరికి ఆటంకాలు అభ్యంతరాలు ఏర్పడుతున్నాయి. ఇప్పుడు సత్యకిరణాలు అన్నిచోట్లకు చొచ్చుకు పోతున్నాయి. సత్యం ప్రస్ఫుటంగా కనిపిస్తున్నది. నిజాయితీ పరులైన దేవుని బిడ్డలు తమ చేతుల్ని బంధిస్తున్న శృంఖలాల్ని బద్దలు కొడారు. కుటుంబ బంధాలు, సంఘ సంబంధాలు వారిని ఇక ఆపలేవు. సత్యం అన్నిటికన్నా ప్రశస్తమవుతుంది. సత్యాన్ని వ్యతిరేకిస్తున్న శక్తులు సంఘటితమైనప్పటికీ పెద్ద సంఖ్యలో ప్రజలు దేవుని పక్క నిలబడటానికి నిశ్చయించుకొంటారు.
    

    

    
      
    

    
      అధ్యాయం 39—ఆపత్కాలం
    

    
      
    

    
      “ఆకాలమందు నీ జనుల పక్షమున నిలుచునట్టి మహా అధిపతియగు మిఖాయేలు వచ్చును. అప్పుడు నీ జనులు రాజ్యముగా కూడిన కాలము మొదలుకొని యీ కాలము వరకు ఎన్నటికిని కలుగనంత ఆపద కలుగును, అయితే నీ జనులలో గ్రంథమునందు దాఖలైన వారెవరో వారు తప్పించుకొందురు” దానియేలు 12:1. 
    

    
      
    

    
      మూడో దూత వర్తమానం సమాప్తమైనప్పుడు పాప భూనివాసుల పక్షంగా ఇక కృపా విజ్ఞాపన ఉండదు. దైవ ప్రజలు తమ కర్తవ్యాన్ని ముగిస్తారు. వారు “కడవరి వర్షము” “ప్రభువు సముఖము నుండి విశ్రాంతి కాలములు ” పొందుతారు. తమ ముందున్న ఆపత్కాలానికి వారు సంసిద్ధంగా ఉంటారు. పరలోకంలో దేవదూతలు ఇటూ అటూ పరుగెడుతున్నారు. భూలోకం నుంచి పరలోకానికి తిరిగి వచ్చిన ఒకదూత తన కర్తవ్యాన్ని నెరవేర్చినట్లు, లోకానికి చివరి పరీక్ష జరిగినట్లు, దేవుని ధర్మశాసనాలకు విధేయులై నివసించిన వారందరూ “సజీవుడగు దేవుని ముద్ర” ను పొందినట్లు ప్రకటిస్తాడు. అప్పుడు పరలోక గుడారంలో యేసు చేస్తున్న విజ్ఞాపన పరిచర్య ఆగిపోతుంది. చేతులు పై కెత్తి “సమాప్తమైనది” అని గొప్ప స్వరంతో పలుకుతాడు. గంభీరమైన ఈ ప్రకటన ఆయన చేసేటప్పుడు పరలోక దూతగణాలు తమతమ కిరీటాలు తీసి పక్కన పెద్దారు. “అన్యాయము చేయువాడు ఇంకను అన్యాయమే చేయనిమ్ము, అపవిత్రుడైన వాడు ఇంకను అపవిత్రుడుగానే యుండనిమ్ము, నీతిమంతుడు ఇంకను నీతిమంతుడుగానే యుండనిమ్ము, పరిశుదుడు ఇంకను పరిశుద్ధుడుగానే యుండనిమ్ము” ప్రకటన 22:11. ప్రతీ కేసు జీవానికో మరణానికో నిర్ధారించటం జరుగుతుంది. క్రీస్తు తన ప్రజల నిమిత్తం ప్రాయశ్చిత్తం చేసి వారి పాపాలు తుడిచివేశాడు. ఆయన రాజ్యపౌరుల సంఖ్యను కూడా నిర్ధారించటం జరిగింది. “ఆకాశమంతటి క్రిందనున్న రాజ్యమును అధికారమును రాజ్య మహాత్మ్యమును ” రక్షణకు అర్హులైన భక్తులకు ఇచ్చేందుకు సిద్ధంగా ఉంది. యేసు రాజులకు రాజుగా ప్రభువులకు ప్రభువుగా పరిపాలన చేయనున్నాడు. 
    

    
      
    

    
      ఆయన గుడారాన్ని విడిచి పెట్టినప్పుడు భూనివాసుల్ని అంధకారం అలము కొంటుంది. ఆ భయంకర సమయంలో నీతిమంతులు పరిశుద్ధ దేవుని సముఖంలో విజ్ఞాపకుడు లేకుండా నివసించాలి. దుర్మార్గులపై ఉన్న అదుపు తొలగిపోతుంది. పశ్చాత్తాపం లేని దుష్టులపై సాతానుకు సంపూర్ణ నియంత్రణ లభిస్తుంది. దేవుని దీర్ఘశాంతం అంతమొందుతుంది. ప్రపంచం ఆయన కృపను విసర్జించి ఆయన ప్రేమను తోసిపుచ్చి ఆయన ధర్మశాస్త్రాన్ని కాళ్లతో తొక్కుతుంది. దుష్ట జనులు కృప అవధుల్ని దాటిపోతారు. పదే పదే తృణీకరించబడ్డ దైవాత్మ చివరికి ఉపసంహరించబడుంది. దైవ కృప నీడలేనందున వారికి సాతాను నుంచి పరిరక్షణ ఉండదు. అప్పుడు సాతాను ప్రపంచ ప్రజలకు ఆఖరి శ్రమలు కలిగిస్తాడు. దేవదూతలు మనుషుల ఆగ్రహావేశాల్ని అదుపులో ఉంచటం మానేస్తారు గనుక సంఘర్షణకు అవసరమైన పరిస్థితులు ఏర్పడ్డాయి. ప్రపంచ మంతా నాశనానికి సిద్ధమవుతుంది. అది యెరూషలేముకు వాటిల్లిన నాశనంకన్నా మిక్కిలి భయంకరంగా ఉంటుంది. 
    

    
      
    

    
      ఒక దేవదూత ఐగుప్తీయుల మొదటి సంతానాన్ని నాశనం చేసి ప్రజల్ని దుఃఖంలో ముంచగలిగాడు. దావీదు ప్రజల్ని లెక్కించి దేవుని కోపం రేపినప్పుడు ఆ పాపానికి ప్రాయశ్చిత్తంగా ఒక దేవదూత గొప్ప నాశనం కలిగించాడు. దేవుడు ఆదేశించగా పరిశుద్ధ దూతలు కలిగించిన నాశనం వంటి నాశనాన్నే దేవుడు అనుమతించినప్పుడు దుష్ట దూతలు కలిగిస్తారు. నేడు అన్ని చోట్లా విధ్వంసాన్ని సృష్టించడానికి సిద్ధంగా ఉన్న శక్తులున్నాయి. అవి దేవుని అనుమతి కోసం వేచి వున్నాయి. 
    

    
      
    

    
      దైవ ధర్మశాస్త్రాన్ని గౌరవించే ప్రజల్ని ప్రపంచం మీదికి దేవుని తీర్పులు తెచ్చే ప్రజలని నిందిస్తారు. లోకంలో ఎంతో దుఃఖానికి హేతువవుతున్న ప్రకృతి వైపరీత్యాలకు, సంఘర్షణలకు, రక్తపాతాలకు వారే కారణమని పరిగణిస్తారు. చివరి హెచ్చరికా వర్తమానాన్ననుసరించే మహా శక్తి దుర్మార్గులకు ఎంతో ఆగ్రహం పుట్టిస్తుంది. ఆ వర్తమానాన్నందుకొన్న వారందరిపట్ల వారి కోపం రగులుతుంది. సాతాను వారి ద్వేషాన్ని, హింసాప్రవృత్తిని ఉదృతం చేస్తాడు. 
    

    
      
    

    
      యూదు జాతి నుంచి దేవుని సముఖం చివరగా ఉపసంహరించటం జరిగినప్పుడు అది యాజకులకు ప్రజలకు తెలియలేదు. సాతాను నియంత్రణ కింద ఉన్నప్పటికీ, తీవ్రమైన ఉద్రేకాలకు బానిసలై ఉన్నప్పటికీ తామింకా దేవుడు ఎన్నుకొన్న ప్రజలమే అని ఆ ప్రజలు భావించారు. గుడార పరిచర్య కొనసాగుతూనే ఉన్నది. అపవిత్ర బలిపీఠాలపై బలులర్పించటం సాగుతూనే ఉంది. దేవుని ప్రియకుమారుని రక్తాన్ని చిందించటానికి బాధ్యులైన వారిమీద, దైవ సేవకుల్ని అపోస్తలుల్ని చంపటానికి చూస్తున్న ప్రజల మీద దైవ దీవెనల కుమ్మరింపును కోరటం ప్రతీ దినం జరుగుతూనే ఉంది. అలాగే మార్పులేని పరలోక గుడారపు తీర్మానం వెలుపడటం, లోక ప్రజల భవితవ్యం నిర్ణయమవటం జరిగినప్పుడు దాని గురించి లోక ప్రజలకు ఏమీ తెలియదు. దేవుని ఆత్మను పోగొట్టుకొన్న ప్రజలు నామమాత్రపు మతాచారాల్ని కొనసాగిస్తారు. సాతాను తన కార్యసిద్ధి కోసం తన దుష్ట ప్రణాళికల్ని అనుసరించటానికి ప్రజల్లో పుట్టించే ఉత్సాహం దైవ సేవ నిమిత్తం చోటు చేసుకొనే ఉత్సాహంలా పైకి కనిపిస్తుంది. 
    

    
      
    

    
      సబ్బాతు క్రైస్తవ లోకమంతటా వివాదాంశం అయినందువల్ల ఆదివారాచారణ అషులుకు మత లౌకిక అధికారాలు చేతులు కలిపి కృషి చేస్తున్నందువల్ల అధిక సంఖ్యాకులకు ఆమోదయోగ్యమైన అంశాన్ని కొద్దిమంది సభ్యులు గల ఒక వర్గం వ్యతిరేకించటం ప్రపంచమంతటా విద్వేషాన్ని పుట్టిస్తుంది. సంఘ సిద్ధాంతాన్ని ప్రభుత్వ శాసనాన్ని వ్యతిరేకించే ఆ చిన్న వర్గాన్ని ఉపేక్షించకూడదని, దేశం యావత్తు గందరగోళ పరిస్థితులకు అరాచకత్వానికి గురి అవటం కన్నా, ఆ కొద్దిమంది వ్యక్తులు బాధపడటం మేలని కొన్ని అభిప్రాయలు వ్యక్తమౌతాయి. పద్దెనిమిది వందల సంవత్సరాల కిందట “ప్రజాపాలకులు” క్రీస్తుకు వ్యతిరేకంగా ఇవేవాదనలను తెచ్చారు. “మన జనమంతయు నశింపకుండునట్లు ఒక మనుష్యుడు ప్రజల కొరకు చనిపోవుట మీకు ఉపయుక్తము” అన్నాడు కయప. యోహాను 11:50. ఇది తిరుగులేని వాదనగా కనిపిస్తుంది. నాలో ఆజ్ఞ పేర్కొంటున్న సబ్బాతును ఘనపర్చే ప్రజలకు వ్యతిరేకంగా శాసనం చివరగా వెలువడుంది. అట్టివారు అతికఠిన శిక్షకు అర్హులని ఆ శాసనం పేర్కొంటూ కొంత కాల వ్యవధి అనంతరం వారిని ప్రజలే చంపవచ్చునన్న స్వేచ్చను ప్రకటిస్తుంది. పాత ప్రపంచంలో రోమను మతం నవీన ప్రపంచంలో ప్రొటస్టాంట్ మతం దేవుని ధర్మశాస్త్రాన్ని ఆచరిస్తున్న ప్రజల పట్ల అదే విధానాన్ని అవలంబించింది. 
    

    
      
    

    
      అప్పుడు యాకోబు సంతతి వారికి ఆపద తెచ్చే దినంగా ప్రవక్త వర్ణించిన శ్రమలు దైవ ప్రజల మీద విరుచుకు పడ్డాయి. “యెహోవా యిట్లనెను- సమాధానము లేని కాలమున భీతిచేతను దిగులుచేతను కేకవేయగా వినుచున్నాము... వారి ముఖములు తెల్లబారుట నాకు కనబడుచున్నవేమి? అయ్యో యెంత భయంకరమైన దినము. అట్టి దినము మరి యొకటి రాదు. అది యాకోబు సంతతి వారికి ఆపద తెచ్చు. దినము. అయినను వారు దానిలో పడకుండ రక్షింపబడుదురు” యిర్మీయా. 30:5-7. 
    

    
      
    

    
      యాకోబు ఏశావు చేతి నుంచి విముక్తి కోసం ప్రార్ధనలో రాత్రంతా శ్రమననుభవిస్తూ సల్పిన పోరాటం (ఆదికాండం 38:2430) శ్రమకాలంలో దేవుని ప్రజలకు కలుగనున్న అనుభవానికి సంకేతం తండ్రి ఏశావుకు ఉద్దేశించిన దీవెనల్ని పొందటానికి యాకోబు మోసం చేశాడు గనుక ప్రాణాలు తీస్తానన్న బెదరింపులకు జడిసి యాకోబు పారిపోయాడు. అనేక సంవత్సరాలు ప్రవాసంలో గడిపిన తర్వాత దేవుని ఆదేశం మేరకు భార్యలు బిడ్డలతో కలిసి స్వదేశానికి తిరిగి రావటానికి యాకోబు పయనమయ్యాడు. స్వదేశ పొలిమేరలకు వచ్చినప్పుడు కక్ష తీర్చుకోవాలన్న ఉద్దేశంతో యుద్ధశూరుల్ని వెంటబెట్టుకొని ఏశావు వస్తున్నాడన్న వార్త విని యాకోబు భయ కంపితుడయ్యాడు. నిరాయుధులు, నిస్సహాయులు అయిన యాకోబు పరివారం దౌర్జన్యానికి నరమేధానికి గురికావటం ఖాయమనిపించింది. ఆత్మ నిరసన యాకోబు భయాందోళనల్ని ఇనుమడింపజేస్తున్నది. ఎందుకంటే అతను ఎదుర్కొంటున్న అపాయం తాసు చేతులారా సృష్టించుకొన్నదే. కేవలం దేవుని కృపే అతనికి శరణ్యం. ప్రార్ధనే అతని రక్షణ కవచం. అయినా అన్నకు చేసిన అన్యాయానికి ప్రాయశ్చిత్తం చెల్లించి పొంచివున్న ప్రమాదం నుంచి తప్పించుకొనే దిశగా వ్యక్తిగతంగా చేయ గలిగినదంతా చేశాడు యాకోబు. శ్రమకాలం సమీపించే కొద్దీ క్రీస్తు అనుచరులు ప్రజల ముందు సరియైన జీవితం జీవిస్తూ మనస్సాక్షి స్వాతంత్ర్యానికి హానికలిగించే దురభిమానాన్ని అధిగమించాలి. 
    

    
      
    

    
      తన మానసిక క్షోభను కుటుంబ సభ్యులు చూడకూడదన్న ఉద్దేశంతో వారిని దూరంగా పంపి దేవుని ముందు విజాపన చేసేందుకు యాకోబు ఒంటరిగా ఉన్నాడు. తాను చేసిన పాపానికి క్షమాపణ వేడుకొన్నాడు. తన పట్ల దేవుడు చూపిన కృపకు కృ తజ్ఞతలు తెలుపుకొంటూ తన తండ్రులతోను, బేతేలు వద్దా తాను పరదేశిగా ఉన్న దేశంలోను ఆయన చేసిన నిబంధన అమలుకు విజ్ఞాపన చేశాడు. తన జీవితంలో సంక్షోభం ఏర్పడింది. చుట్టూ అపాయం పొంచి ఉంది. ఆ చీకటిలో ఆ ఏకాంతంలో ప్రార్ధన చేస్తూ దేవునిముందు వినయమనస్సుతో నిలిచాడు. ఆకస్మాత్తుగా ఒక చెయ్యి అతని భుజం మీద పడింది. శత్రువు తన ప్రాణం తీయజూస్తున్నాడని భావించి తన శక్తి మేరకు ఆ వ్యక్తితో పోరాడనారంభించాడు. తెల్లవారటం మొదలుకాగానే ఆ పరాయి వ్యక్తి తన మానవాతీత శక్తిని ప్రదర్శించాడు. అతని తాకిడికి బలాడ్యుడైన యాకోబు కదలలేక పోయాడు. నేలకు ఒరిగాడు. నిస్సహాయుడై ఏడుస్తూనే వేడుకొంటూ ఆ విచిత్ర ప్రత్యర్థి కాళ్ల మీద పడ్డాడు. తాను పెనుగులాడున్నది దేవుని నిబంధన దూతతోనని యాకోబుకి ఇప్పుడు అర్ధమయ్యింది. వికలాంగుడై గొప్ప బాధలో ఉన్నప్పటికీ పోరాటం మానలేదు. తన పాపం నిమిత్తం ఆందోళన సంతాపం శ్రమ దీర్ఘ కాలంగా అనుభవిస్తున్నాడు. ఆ పాపం క్షమించబడిందని ఇప్పుడు అతనికి నిశ్చయత కావలసి వచ్చింది. ఆ దూత వెళ్లిపోవటానికి సమయం వచ్చింది. కాని యాకోబు ఆయనను విడిచి పెట్టటం లేదు. తనను దీవించుమని బతిమాలుతున్నాడు. “తెల్లవారు చున్నది గనుక నన్ను పోనిమ్ము” అని దూత అనగా “నీవు నన్ను ఆశీర్వదించితేనేగాని నిన్ను పోనియ్యను” అని సమాధానమిచ్చాడు. ఇక్కడ గొప్ప విశ్వాసం, దృఢత్వం, సహనం కనిపిస్తున్నాయి. అవి డంబం అహంభావంతో కూడిన మాటలైతే యాకోబు అక్కడికక్కడే మరణించి ఉండేవాడు. కాని యాకోబు మాటలు తన బలహీనతను అయోగ్యతను ఒప్పుకొని నిబంధనను కాపాడే దేవుని కృపను నమ్ముకొన్న వ్యక్తి ప్రదర్శిస్తున్న నిశ్చయతను మాటలు. 
    

    
      
    

    
      “అతడు దూతతో పోరాడి జయమొందెను” హోషేయ 12:4. అవమానం, పశ్చాత్తాపం, ఆత్మసమర్పణ ద్వారా ఈ పాపి తప్పుల కుప్ప అయిన మనిషి పరలోకాధినేతపై జయమొందాడు. వణుకుతున్న చేతితో దైవ వాగ్దానాల్ని అందుకొన్నాడు. అనంత ప్రేమా హృదయం పాపి మనవిని కాదనలేకపోయింది. తన విజయానికి నిదర్శనగా, తన ఆ దర్శాన్ని అనుకరించటానికి ఇతరులకు ప్రోత్సాహకంగా తన పాపాల్ని గుర్తుచేసే దాన్నుంచి తన విజయానికి ప్రతీకగా నిలిచే దానిగా యాకోబు పేరును దేవుడు మార్చాడు. యాకోబు దేవునిపై విజయం సాధించటం మనుషులపై విజయసాధన నిశ్చయతకు సంకేతం. అన్న ఆగ్రహాన్ని ఎదుర్కోటానికి యాకోబు ఏ మాత్రం జంకలేదు. ఎందుచేతనంటే ఇప్పుడు దేవుడే అతని రక్షక దళం. 
    

    
      
    

    
      యాకోబు చేసిన పాపం కారణంగా అతన్ని నాశనం చేసే హక్కు తనకున్నదని సాతాను దేవునిముందు దూతలముందు యాకోబును తప్పుపట్టాడు. యాకోబుపై దాడి చేయటానికి ఏశావును ఎగదోశాడు. యాకోబును నిరుత్సాహపర్చి దేవునిపై నమ్మకాన్ని సడలింపజేయటానికి తన అపరాధాన్ని అతని దృష్టికి తేవటానికి శాయశక్తులా కృషి చేశాడు. యాకోబు నిరాశతో దాదాపు నీరుకారిపోయాడు. దేవుని సహాయం లేకపోతే తనకు నాశం తప్పదని యాకోబు గుర్తించాడు. తాను చేసిన ఘోర పాపాన్ని గురించి పశ్చాత్తాపపడి దేవుని కృపకోసం విజ్ఞాపన చేశాడు. తన సంకల్పాన్ని విడిచి పెట్టకుండా దూతను గట్టిగా పట్టుకొని విలపిస్తూ తన వినతిని మన్నించుమంటూ విజ్ఞాపన చేశాడు. 
    

    
      
    

    
      యాకోబుమీద దాడి చేయటానికి ఏశావును పురికొల్పినట్లే ఆ ఆపత్కాలంలో దైవ ప్రజల్ని నాశనం చేయటానికి సాతాను దుర్మారుల్ని పురికొల్పుతాడు. యాకోబుపై నిందారోపణలు చేసినట్లే దైవ ప్రజలపైనా నిందలు మోపుతాడు. ప్రపంచ ప్రజల్ని తన ప్రజలుగా పరిగణిస్తాడు. కాగా దేవుని ఆజ్ఞలు కాపాడే ఆ చిన్న వర్గం మాత్రం అతని ఆధిపత్యాన్ని ప్రతిఘటిస్తుంది. వారిని ఈ లోకంలో లేకుండా చేస్తే అతని విజయం సంపూర్ణ మవుతుంది. వారిని దేవదూతలు కాపాడున్నారని దాన్ని బట్టి వారి పాపాలు క్షమించబడ్డాయని అతను గ్రహిస్తాడు. అయితే పరలోకంలో ఉన్న గుడారంలో వారి కేసులు తీర్మానం అయ్యాయని అతనికి తెలియదు. తాను శోధించి వారితో చేయించిన పాపాలేమిటో అతనికి కచ్చితంగా తెలుసు. పాపాల్ని కొండంతలు చేసి వారు కూడా తనలాగే పాపులు కావడం వల్ల ఆయన కృపకు అర్హులు కారని దేవుని ముందు వాదిస్తాడు. వారి పాపాలు క్షమించి తనను తన అనుచర దుష్ట దూతల్ని నాశనం చేయటం దేవునికి న్యాయం కాదని వాదిస్తాడు. అందునుబట్టి వారు తనకు చెందిన వారని చెబుతూ తాను నాశనం చేసేందుకు వారిని తనకు అప్పగించాలని డిమాండ్ చేస్తాడు. 
    

    
      
    

    
      దైవ ప్రజల పాపాల నిమిత్తం సాతాను నిందలు మోపుతున్నందున వారిని కఠినంగా పరీక్షించటానికి దేవుడు అతనికి అనుమతి నిస్తాడు. దేవునిపై వారికున్న నమ్మకం, వారి విశ్వాసం, స్థిరత్వం కఠిన పరీక్షకు గురి అవుతాయి. గతాన్ని నెమరు వేసుకొన్నప్పుడు వారి ఆశలు అడుగంటుతాయి. తమ జీవితాల్లో ఏమంచీ కనిపించదు. తమ బలహీనతలేంటో అనర్హతలేంటో వారికి బాగా తెలుసు. తమ పరిస్థితి ఆశాజనకంగా లేదన్న భావనను, తమ అపవిత్రత డాగు తుడుపు పడటం ఎన్నటికీ జరగని పని అన్న భావనను పుట్టించటానికి సాతాను ప్రయత్నిస్తాడు. వారి విశ్వాసాన్ని నాశనం చేసి తద్వారా వారిని తనశోధనలతో లొంగదీసి దేవునికి దూరం చేయాలన్నది అతని ఆశాభావం. 
    

    
      
    

    
      తమను నాశనం చేయాలని కనిపెడున్న ప్రజలు తమ చుట్టూ ఉన్నా దైవ ప్రజల బాధ సత్యం నిమిత్తం హింసకు గురికావలసి వస్తుందన్నది కాదు. ప్రతీ పాపాన్ని ఒప్పుకోలేదేమోనని తమలోని ఏదో లోపం వల్ల ప్రభువు చేసిన ఈ వాగ్దాన సాఫల్యాన్ని పొందలేమేమోనని వారు భయపడ్డారు. “లోకమంతటి మీదికి రాబోవు శోధన కాలములో నేను నిన్ను కాపాడెదను” ప్రకటన 3:10. క్షమాభిక్ష లభిస్తుందన్న నిశ్చయత ఉంటే హింసకుగాని, మరణానికిగాని వారు వెనుదీయరు. అయితే తమ సొంత ప్రవర్తనా దోషాలవల్ల అనర్హులైన వారు తమ ప్రాణాలు పోగొట్టుకుంటే అప్పుడు దేవుని పరిశుద్య నామం నిందకు గురి అవుతుంది. 
    

    
      
    

    
      అన్నిచోట్లా దేశద్రోహ కుట్రల గురించి వారు వింటారు. తిరుగుబాటు కార్యకలాపాలు చూస్తారు. ఈ భ్రష్టత అంతమౌతుందని దుష్టుల దుర్మారతకు తెరపడుందని వారిలో బలమైన ఆశ రేకెత్తుతుంది. తిరుగుబాటును ఆపుమని వారు దేవునికి విజ్ఞప్తి చేస్తున్నప్పటికీ వరద వలె లేస్తున్న దుర్మార్గతను అడ్డుకోటానికి దాన్ని వెనుకకు మళ్లించటానికీ తమకు ఏమీ శక్తిలేదన్న ఆత్మ నిందతో వారు చేసే విజ్ఞప్తి అది. వారు తమ శక్తి సామర్థ్యాల్ని ఎల్లప్పుడూ క్రీస్తు పరిచర్యకే వినియోగిస్తూ బలం పొందుతూ ముందుకు సాగుతుంటే వారిని జయించటానికి సాతాను అనుచరణగణానికి శక్తి ఉండదు. 
    

    
      
    

    
      తమ అనేక పాపాల నిమిత్తం గతంలో తాము వ్యక్తం చేసిన పశ్చాత్తాపాన్ని ప్రదర్శిస్తూ, ప్రభువిచ్చిన ఈ వాగ్దానాన్ని దృష్టిలో ఉంచుకొని, వారు దేవుని ముందు దు:ఖా క్రాంతులవుతారు. “ఈలాగు జరుగకుండునట్లు జనులునన్ను ఆశ్రయింపవలెను. నాతో సమాధానపడవలెను. వారు నాతోసమాధానపడవలెను” యెషయా 27:5. తమ ప్రార్థనలకు వెంటనే జవాబు రానందుకు వారి విశ్వాసం సన్నగిల్లదు. తీవ్ర ఆందోళన, భీతి, దుఃఖం అనుభవిస్తూ ఉన్నా వారు తమ విజ్ఞాపన ప్రార్ధనలు మానరు. యాకోబు దూతను ఆశ్రయించినట్లు వారు దేవున్ని ఆశ్రయిస్తారు. “నీవు నన్ను ఆశీర్వదించితేనేగాని నిన్ను పోనివ్వను” అన్న భాషనే వారి ఆత్మ మాట్లాడుంది. 
    

    
      
    

    
      జ్యేష్ఠత్వాన్ని వంచన ద్వారా సంపాదించి చేసిన పాపాన్ని యాకోబు ముందే ఒప్పుకొని క్షమాభిక్ష వేడుకొని ఉండకపోతే దేవుడు అతని ప్రార్ధనను ఆలకించేవాడు కాదు. అతని ప్రాణాల్ని కాపాడే వాడూ కాదు. అదే విధంగా శ్రమ కాలంలో హింస, భీతి, బాధ గుప్పెట్లో ఉన్నప్పుడు తాము ఒప్పుకోకుండా ఉన్న పాపాలు దైవ ప్రజలకు తమ కళ్లముందు ఆడుతుంటే వారు నిస్పృహకు లోనవుతారు. ఆ నిస్పృహ వారి విశ్వాసాన్ని ఆర్పివేస్తుంది. విడుదల కోసం దేవునితో విజ్ఞాపన చేయటానికి వారికి ధైర్యం చాలదు. తమ అయోగ్యతను గూర్చిన స్పృహ ఉంటుందిగాని బహిర్గతం కావలసిన రహస్య పాపాలు వారి కుండవు. అవి ముందే తీర్పులో పరిగణనకు రావటం, క్షమాపణ పొంది తుడుపు పడటం జరిగింది. అవి వారికి జ్ఞాపకానికి రావు. 
    

    
      
    

    
      జీవితంలోని చిన్నా చితకా విషయాల్లో పొరపాట్లను దేవుడు పట్టించుకోడని నమ్మటానికి సాతాను అనేకుల్ని నడిపిస్తాడు. కాని యాకోబుతో వ్యవహరించిన తీరులో తాను ఏరూపంలోనూ పాపాన్ని అంగీకరించనని, సహించనని దేవుడు స్పష్టంచేశాడు. సాకులు చెప్పటం కప్పిపుచ్చటం ద్వారా తమ పాపాల్ని ఒప్పుకోకుండా వాటికి క్షమాపణ పొందకుండా పరలోక గ్రంథాల్లో మిగిలిపోనిచ్చే వారందరిపైన సాతాను విజయం సాధించటం తథ్యం. వారి ఒప్పుకోలు ఎంత ఉన్నతం, వారి హోదా ఎంత గౌరవప్రదం అయితే దేవుని దృష్టిలో వారి మార్గం అంత అపాయకరం అవుతుంది. వారి విరోధి సాతాను విజయం అంత నిశ్చితం అవుతుంది. దేవుని దినం కోసం సిద్ధబాటును ఆలస్యం చేసేవారు ఆ సిద్ధబాటును శ్రమ కాలంలోగాని తర్వాత మరే సమయంలోగాని సాధించలేరు. అట్టివారి పరిస్థితి విచారకరం. 
    

    
      
    

    
      సిద్ధబాటు లేకుండా ఆ చివరి భయంకర సంఘర్షణ వరకూ వచ్చే నామమాత్ర క్రైస్తవులు తామున్న దుస్థితిలో ఎంతో బాధను వ్యక్తపర్చే మాటల్లో తమ పాపాలు ఒప్పుకొంటుంటే దుష్టులు వారి దుస్థితికి సంతోషిస్తారు. ఈ ఒప్పుకోళ్లు ఏశావు లేదా యూదా ఒప్పుకోళ్లు వంటివి. అలాంటి ఒప్పుకోళ్లు చేసేవారు పాప పర్యవసానాలకు చింత పడ్డారే గాని దాని దుష్టత్వం నిమిత్తం కాదు. పాపం నిమిత్తం యధార్ధ సంతాపం చెందరు. పాపాన్ని అసహ్యించుకోరు. వారు శిక్షకు జడిసి తమ పాపాల్ని ఒప్పుకొంటారు. కాని పూర్వం ఫరోమల్లే శిక్ష తొలగి పోగానే దైవ ధిక్కారానికి తిరిగి పూనుకొంటారు. 
    

    
      
    

    
      మోసపోయిన వారిని, శోధనకు లోనై పాపంలోపడి యధార్థ పశ్చాత్తాపంతో తన వద్దకు తిరిగి వచ్చిన వారిని దేవుడు విసర్జించడని యాకోబు చరిత్ర భరోసా ఇస్తున్నది. ఈ తరగతి ప్రజల్ని నాశనం చేయటానికి సాతాను ప్రయత్నిస్తుండగా క్లిష్ట పరిస్థితుల్లో వారిని ఓదార్చి పరిరక్షించటానికి దేవుడు తన దూతల్ని పంపుతాడు. సాతాను భయంకరమైన దాడులు జరుపుతాడు. అతను గొప్ప మోసగాడు. అయితే ప్రభువు నేత్రం ఆయన ప్రజల మీద ఉంటుంది. ఆయన చెవి తన ప్రజల కేకలు వింటుంది. వారి శ్రమలు తీవ్రమైనవి. అగ్నిగుండపు మంటలు వారిని దహించేందుకు సిద్ధంగా ఉన్నట్లు కనిపిస్తాయి. అయితే ఆ కంసాలి వారిని అగ్నిలో పుటం వేసిన బంగారంలా తీర్చి దిద్దుతాడు. దేవుని బిడ్డలకు వచ్చే అతికఠిన శ్రమల కాలంలో వారిపట్ల ఆయన ప్రేమ వారు సుఖసంతోషాల్లో వృద్ధి చెందిన దినాల్లో మల్లే గాఢంగా సున్నితంగా ఉంటుంది. కాగా వారు అగ్నిగుండంలో బాధ అనుభవించటం అవసరం. క్రీస్తు స్వరూపాన్ని వారు పరిపూర్ణంగా ప్రతిబింబించేందుకు వారి లౌకికత్వం కాలిపోవాలి. 
    

    
      
    

    
      మన ముందున్న శ్రమలు దుఃఖాల కాలం, అలసట, ఆలస్యం ఆకలిని సహించగలిగే విశ్వాసాన్ని, కఠిన పరీక్ష వచ్చినప్పుడు సొమ్మసిల్లి పడకుండా నిలబడే విశ్వాసాన్ని కోరుతుంది. ఆ కాలం కోసం సంసిద్ధమవ్వటానికి గాను అందరికీ కృపకాలం ఏర్పాటయ్యింది. తన సహన శీలం దృఢసంకల్పం కారణంగా యాకోబు విజయం సాధించాడు. అతని విజయం ఎడతెగని ప్రార్థన శక్తికి నిదర్శనం. యాకోబుమల్లే దేవుని వాగ్దానాల్ని విశ్వసించి అతని మల్లే చిత్తశుద్ధి సహనశీలత కలిగి జీవించేవారందరూ అతనిలాగే చివరి విజయం సాధిస్తారు. స్వారాన్ని ఉపేక్షించని వారు, హృదయ వేదనతో దేవుని ముందు నిలబడని వారు, దైవ దీవెసల కోసం దీర్ఘంగా నిజాయితీగా ప్రార్ధించని వారు విజయం పొందలేరు. దేవునితో పోరాడటమంటే ఏంటో తెలిసిన వారు ఎంత తక్కువ మంది! తమ పూర్ణ హృదయంతో తమ సర్వశక్తుల్ని కేంద్రీకరించి దేవుడు కావాలని కోరేవారు ఎంత కొద్దిమంది! వర్ణనాతీతమైన నిస్పృహ కెరటాలవలె ప్రార్థించే వ్యక్తి మీద పడినప్పుడు దేవుని వాగ్దానాల్ని అచంచల విశ్వాసంతో నమ్మేవారు ఎంత కొద్దిమంది! 
    

    
      
    

    
      ఇప్పుడు విశ్వసించని వారు సాతాను మోసాలకు మనస్సాక్షిని ఒత్తిడి చేసే అధికారానికి గురి అయ్యే ప్రమాదంలో ఉన్నారు. ఆ పరీక్షలో వారు గెలిచినప్పటికీ శ్రమకాలంలో వారికి తీవ్రమైన ఆవేదన దుఃఖం ఎదురవుతాయి. ఎందుకంటే దేవునిపై నమ్మకముంచే అలవాటు వారికి లేదు. అశ్రద్ధచేసి తాము నేర్చుకోని విశ్వాస పాఠాలు భయంకరమైన నిరుత్సాహపు ఒత్తిడి కింద వారు నేర్చుకోవాల్సి వుంటుంది. 
    

    
      
    

    
      ఆయన వాగ్దానాల్ని నిరూపించటం ద్వారా ఇప్పుడు మనం దేవునితో పరిచయం ఏర్పరచుకోవాలి. దేవునితో మాట్లాడటం మానటం కన్నా స్వార్థాశలు ఆసక్తులు విడిచిపెట్టుకోవాలి. ఆయన ఆమోదం లేని సంపద, ప్రతిష్ఠ, సుఖభోగాలు, స్నేహం కన్నా ఆయన ఆమోదమున్న తీవ్ర పేదరికం, ప్రచండ ఆత్మోపేక్ష ఎంతో మేలు. మనం ఎక్కువ సమయం ప్రార్ధనలో గడపాలి. మనం మన మనసుల్ని లోకాశల్లో చిక్కుకోనిచ్చినట్లయితే మనకు విగ్రహాలుగా పరిణమిస్తున్న బంగారం, ఇళ్లు, మళ్లు మాన్యాల్ని తీసివేయటం ద్వారా ప్రభువు మనకు సమయాన్ని ఇవ్వవచ్చు. 
    

    
      
    

    
      తాము ఏ మార్గంలో దేవుని దీవెనలు కోరగలరో ఆ మార్గం తప్ప మరే మారాన్నీ అవలంబించటానికి యువత నిరాకరిస్తే వారిని ఎవరూ మోసంచేసి పాపంలోకి దింపలేరు. చివరి హెచ్చరికా వర్తమానాన్ని ప్రకటించే వారు దైవదీవెనల కోసం ప్రార్ధిస్తేఉత్సాహరహితంగా, నిస్సారంగాకాక యాకోబు వలే పట్టుదలతో విశ్వాసంతో ప్రార్ధిస్తేవారు ఇలా చెప్పగలిగే స్థలాలు వారికెన్నో లభిస్తాయి, “నేను ముఖాముఖిగా దేవుని చూచితిని అయినను నా ప్రాణము దక్కినది” ఆదికాండము 32:30. దేవునితోను మనుషులతోను పోరాడి గెలిచిన యువరాజులుగా దేవుడు వారిని పరిగణిస్తాడు. 
    

    
      
    

    
      “ఎన్నటికిని కలుగనంత ఆపద” త్వరలో మనమీద పడనుంది. మనకు ఇప్పుడు లేని అనుభవం అవసరమౌతుంది. సోమరులై ఉన్నందుకు దాన్ని చాలా మంది గడించలేకపోతున్నారు. వాస్తవంగా వచ్చినప్పటికన్నా ఎదురు చూస్తున్నప్పుడు శ్రమ ఎక్కువ భాధాకరంగా ఉంటుంది. కాని మనముందున్న శ్రమ విషయంలో ఇది నిజంకాదు. ఈ శ్రమ స్వరూప స్వభావాల్ని అతి స్పష్టమైన వర్ణన కూడా విషదం చేయలేదు. ఆ ఆపద మయంలో ప్రతీ ఆత్మ దేవుని ముందు నిలబడవలసి ఉంది. “నోవహును దానియేలును యోబును” ఆ దేశంలో ఉన్నా, “నా జీవముతోడు వారు తమ నీతిచేత తమ్మును మాత్రమే రక్షించుకొందురు” యెహేజ్కేలు 14:20. 
    

    
      
    

    
      మన ప్రధాన యాజకుడు మన కోసం ఇప్పుడు ప్రాయశ్చిత్తం చేస్తుండగా మనం క్రీస్తులో పరిపూర్ణులం కావటానికి ప్రయత్నించాలి. మన రక్షకుడు శోధనకు లొంగటమన్నది తలంపులో కూడా సాధ్యంకాని పని. మానవ హృదయాల్లో సాతానుకు చోటు దొరికే అంశం ఏదో ఉంటుంది. ఏదో పాప వాంఛ చోటుచేసుకొంటుంది. దాని ద్వారా అతని శోధించటానికి స్థానం దొరుకుతుంది. క్రీస్తు తన్ను గురించి తాను ఇలా అన్నాడు, “ఈ లోకాధికారి వచ్చుచున్నాడు. నాతో వానికి సంబంధమేమియు లేదు.” యోహాను 14:30. తనకు విజయం చేకూర్చే లక్షణం దైవ కుమారునిలో సాతానుకి కనిపించలేదు. ఆయన తన తండ్రి ఆజ్ఞల్ని ఆచరించాడు. సాతాను ఉపయోగించుకోటానికి ఆయనలో పాపం లేదు. ఆ ఆపత్కాలంలో నిలవాలనే దైవ ప్రజల పరిస్థితి ఇలా పరిశుద్ధంగా ఉండాలి. 
    

    
      
    

    
      క్రీస్తు రక్తం ప్రాయశ్చిత్తం కూర్చుతుందని విశ్వసించి ఈ జీవితంలోనే మనం పాపానికి దూరంగా వుండాలి. మనం తనతో ఏకం కావలసిందిగా వాంచిస్తూ, మన బలహీనతను తన బలంతో, మన అజ్ఞానాన్ని తన జ్ఞానంతో మన అయోగ్యతను తన యోగ్యతతో సంయుక్తం చేయవలసిందిగా మన ప్రశస్త రక్షకుడు ఆహ్వానిస్తున్నాడు. దైవ సంకల్పమన్న పాఠశాలలో మనం నేర్చుకోవలసిన పాఠాలు యేసు సాత్వికం, యేసు వినయమనసు, మనం ఎంపిక చేసుకొనే సులువైన, ఆహ్లాదకరమైన మార్గం గాక ప్రభువు మన ముందు ఉంచుతున్న యాధార్ధ జీవిత లక్ష్యాన్ని ఉంచుతున్నాడు. దేవుడు ఏర్పాటుచేసిన ఆదర్శాన్ననుసరించి మన ప్రవర్తనలను రూపుదిద్దుకొనే ప్రక్రియలో ఆయన నియమించిన సాధనాల్ని వినియోగించుకోవటం మనపై ఉన్న బాధ్యత. ఈ పనిని అలక్ష్యం చేయటంగాని, వాయిదా వేయటంగాని చేయకూడదు. అది మన ఆత్మలకు గొప్ప ముప్పు. 
    

    
      
    

    
      పరలోకంలో ఇలా ప్రకటిస్తున్న గొప్ప స్వరాన్ని అపోస్తలుడు యోహాను దర్శనంలో విన్నాడు, “భూమీ, సముద్రమూ, మీకు శ్రమ, అపవాది తనకు సమయము కొంచెమే అని తెలిసికొని బహు క్రోధముగలవాడై మీ యొద్దకు దిగి వచ్చి యున్నాడు” ప్రకటన 12:12. ఈ భక్తుడికి ఆశ్చర్యం కలిగించిన దృశ్యాలు భయంకర దృశ్యాలు. తనకు ఎక్కువ సమయం లేకపోవటంతో సాతాను ఉగ్రరూపం ధరిస్తాడు. ఆ ఆపత్కాలంలో అతని వంచన, విధ్వంసం పరాకాష్ఠకు చేరాయి. 
    

    
      
    

    
      అద్భుతకార్యాలు చేసే దయ్యాల శక్తివల్ల భయంకర, మానవాతీత దృశ్యాలు త్వరలో ఆకాశంలో కనిపిస్తాయి. ఆ దురాత్మలు ప్రపంచంలోని రాజుల్ని మోసగించి దేవుని ప్రభుత్వానికి వ్యతిరేకంగా సాతానుతో కలసి పోరాడటానికి వారిని సంఘటిత పర్చటానికి బయలుదేరాయి. పరిపాలకులు ప్రజలు ఈ దురాత్మల మోసాలకు పడిపోతారు. క్రీస్తు వేషం ధరించి ఆయనలా నటించే వ్యక్తులు బయల్దేరారు. లోక రక్షకుడు క్రీస్తుకు మాత్రమే చెందే ఘనత, పూజ తమకు చెల్లించాల్సిందిగా కోరారు. సూచక క్రియలు చేసి స్వస్థత చేకూర్చుతారు. తమకు దేవుని వద్ద నుంచి ఆత్మావేశం వచ్చిందని చెబుతూ లేఖన సాక్ష్యాన్ని తప్పు పడ్డారు. 
    

    
      
    

    
      ఈ మహా వంచన నాటకంలో చరమాంకం స్వయాన సాతానే క్రీస్తులా వేషం ధరించటం. రక్షకుని రాకతో తన నిరీక్షణ సఫలమౌతుందని సంఘం దీర్ఘకాలంగా కనిపెడున్నది. ఇలా ఉండగా ఇప్పుడు ఆ నయవంచకుడు క్రీస్తు వచ్చేసినట్లు కనపర్చుతాడు. భూమిమీద ఆయా ప్రాంతాల ప్రజల మధ్య తేజోవంతమైన ప్రకాశతతో వెలుగుతున్న మహిమగల వ్యక్తిగా సాతాను తన్నుతాను కనపర్చుకొంటాడు. ప్రకటన గ్రంథంలో దైవ కుమారుడైన క్రీస్తును గురించి యోహాను చేసిన వర్ణనకు నప్పేటట్లు తన్నుతాను ప్రదర్శించుకొంటాడు. ప్రకటన 1:13-15. అతన్ని ఆవరించివుండే తేజస్సును మానవ నేత్రం ఎన్నడూ వీక్షించి ఉండదు. “క్రీస్తు వచ్చాడు, క్రీస్తు వచ్చాడు” అన్న జయధ్యానాలతో దిక్కులు మారుమోగుతాయి. అతని ముందు ఆరాధన భావంతో ప్రజలు సాగిలపడుంటే ఈ లోకంలో నివసించినప్పుడు క్రీస్తు తన శిష్యుల్ని ఆశీర్వదించిన రీతిగా సాతాను చేతులు పైకెత్తి వారికి దీవెనలు ప్రకటిస్తాడు. అతని స్వరం మెత్తగా, సున్నితంగా, మధురంగా ఉంటుంది. ప్రభువు పలికిన పరమ సత్యాలు కొన్నింటిని మృదువుగా దయారసం ఉట్టిపడే విధంగా ప్రబోధిస్తాడు. ప్రజల వ్యాధులు బాగుచేస్తాడు. అనంతరం క్రీస్తుగా నటిస్తున్న అతను సబ్బాతును ఆదివారానికి మార్చినట్లు ప్రకటించి తాను ఆశీర్వదించిన ఆ దినాన్ని అందరూ పరిశుద్ధంగా ఆచరించాలని ఆదేశిస్తాడు. తన దూతలు అందించిన వెలుగును సత్యాన్ని తిరస్కరించి ఏడో దినాన్ని ఆచరించేవారు తన నామాన్ని దూషిస్తున్నారని ప్రకటిస్తాడు. ఇది అన్ని మోసాల్నీ తలదన్నిన మోసం. సీమోననే గారడీవానిచే మోసపోయిన సమరయ ప్రజల మల్లే ప్రజలు కొద్దివారేగాని, గొప్పవారేగాని అందరూ ఈ మంత్రాలు తంత్రాలకు ఆకర్షితులై ఇది “దేవుని మహాశక్తి” అని ఆశ్చర్యపడతారు. అ.కా. 8:10. 
    

    
      
    

    
      దేవుని ప్రజలు మాత్రం ఈ తప్పుదారిని అనుసరించరు. ఈ నకిలీ క్రీస్తు బోధలు లేఖనానుసారంగా లేవు. అతను మృగాన్ని, మృగం విగ్రహాన్ని ఆరాధించే వారిని ఆశీర్వదిస్తున్నాడు. ఏమీ కలపని దేవుని ఉగ్రత ఈ తరగతి ప్రజల మీద కుమ్మరించబడుందని బైబిలు స్పష్టంగా చెబుతున్నది. ఇంకో విషయం ఏమిటంటే క్రీస్తు రాకను అనుకరించటానికి సాతానుకి అనుమతిలేదు. ఈ విషయమై మోసపోవద్దని క్రీస్తు తన అనుచరుల్ని హెచ్చరించాడు. తన రాకడ తీరుతెన్నుల్ని గూర్చి ముందే విస్పష్టంగా తెలిపాడు: “అబద్దపు క్రీస్తులును అబద్దపు ప్రవక్తలును వచ్చి సాధ్యమైతే ఏర్పరచబడిన వారిని సహితము మోసపరచుటకై గొప్ప సూచక క్రియలను మాహత్కార్యములను కనపరచెదరు... కాబట్టి ఎవరైనను ఇదిగో అరణ్యములో ఉన్నాడని మీతో చెప్పినను వెళ్లకుడి. ఇదిగో లోపలిగదిలో ఉన్నాడని చెప్పినను నమ్మకుడి. మెరుపు తూర్పున పుట్టి పడమటి వరకు ఏలాగు కనబడునో ఆలాగే మనుష్యకుమారుని రాకడయు నుండును” మత్తయి 24:2427; 31; 25:31. ప్రకటన 1:7; 1 థెస్సలో 4:16, 17. ఈ రాకడలో నకిలీకి అవకాశం లేదు. ఇది విశ్వమంతటికి బట్టబయలయ్యే విషయం. ప్రపంచమంతటికీ కళ్లకు కట్టినట్లు కనిపించే ఘటన. 
    

    
      
    

    
      లేఖనాల్ని శ్రద్ధగా పఠించి సత్యం పట్ల ప్రేమను పెంచుకొన్న వారు మాత్రమే లోకాన్ని చెరపట్టే మోసాల్లో పడకుండా కాపుదల పొందుతారు. బైబిలు సాక్ష్యాన్ని బట్టి పేషం ధరించిన మోసగాణ్ణి వారు గుర్తుపడ్డారు. పరీక్షా సమయం అందరికీ వస్తుంది. శోధన జల్లింపుతో నిజమైన క్రైస్తవులెవరో తేలిపోతుంది. ఇప్పుడు దైవ ప్రజలు తమ ఇంద్రియ జ్ఞానాన్ని బట్టికాక దైవ వాక్యం మీద స్థిరంగా నిలకడగా బలంగా ఉన్నారా? అలాంటి క్లిష్ట పరిస్తితి ఏర్పడినప్పుడు బైబిలును మాత్రమేనమ్మగలరా? ఆ దినాన స్థిరంగా నిలబడటానికి అవసరమైన సిద్ధబాటును పొందకుండా సాధ్యమైతే వారిని తప్పుదారి పట్టించటానికి సాతాను విశ్వప్రయత్నాలు చేస్తున్నాడు. వారి మార్గాలకు అడ్డంకులు కల్పించటానికి, లోక భాగ్యంతో వారిని బంధించటానికి, ఈ లోక చింతలతో వారి మనసుల్ని అణగార్చి వారిపై ఆ పరీక్షా దినం దొంగవలె పడటానికి పరిస్థితుల్ని సమకూర్చుతాడు. 
    

    
      
    

    
      ఆజ్ఞలు ఆచరించే ప్రజలకు వ్యతిరేకంగా క్రైస్తవ లోకంలోని వివిధ పరిపాలకులు జారీచేసే శాసనాలకు ప్రభుత్వ పరిరక్షణను ఉపసంహరిస్తూ తమను నాశనం చేయటానికి పూనుకొన్న శత్రువులకు తమను విడిచి పెట్టగా, దైవ ప్రజలు నగరాలు పట్టణాలు గ్రామాలు విడిచిపెట్టి ప్రజలులేని ఏకాంత స్థలాల్లో చిన్నచిన్న గుంపులుగా నివసిస్తారు. అనేకులకు పర్వతాల్లోని స్థలాలు ఆశ్రయదుర్గాలవుతాయి. పైడ్ మాంట్ లోయల్లో తలదాచుకొన్న క్రైస్తవుల వలే వారు భూమిపై ఉన్నత స్థలాల్ని మందిరాలు చేసుకొని ‘‘పర్వతములలోని శిలల” నిమిత్తం దేవునికి కృతజ్ఞతలు తెలుపుకొంటున్నారు. యెషయా 33:16. అయితే అన్ని దేశాల్లోను అన్ని తరగతుల ప్రజల్లోను అధికుల్లోను అధముల్లోను, ధనికుల్లోను, దరిద్రుల్లోను, నల్లవారిలోను తెల్లవారిలోను అనేకమంది అన్యాయమైన క్రూరమైన దాస్యానికి గురిఅవుతారు. దేవుని ప్రియమైన బిడ్డలు బందీలై శ్రమలనుభవిస్తారు. మరణ శిక్ష కింద ఖైదుల్లో మగుతారు. కొందరు చీకటి కొట్లలో మరణించేందుకు మిగిలివుంటారు. వారి మూల్గులు వినటానికి ఎవరూ ఉండరు. సహాయం అందిచేవారు అసలే వుండరు. 
    

    
      
    

    
      ఈ భయంకర గడియల్లో ప్రభువు తన ప్రజల్ని మర్చిపోతాడా? జలప్రళయ దినాల్లోని ప్రపంచంపై దేవుని తీర్పు పడ్డప్పుడు భక్తుడైన నోవాహును దేవుడు మర్చిపోయాడా? మైదానంలో ఉన్న పట్టణాల్ని దహించటానికి పరలోకం నుంచి అగ్ని దిగివచ్చినప్పుడు ఆయనలోతును మర్చిపోయాడా? ఐగుపులో విగ్రహారాధకులమధ్య నివసించిన యోసేపును మర్చిపోయాడా? బైలు ప్రవక్తలకు జరిగిందే తనకుకూడా జరుగుతుందని యెజెబెలు బెదరించినప్పుడు ఏలీయాను ఆయన మర్చిపోయాడా? చెరసాల చీకటి కొట్టులో మగ్గుతున్న యిర్మీయాను ఆయన మర్చిపోయాడా? అగ్ని గుండంలో ఉన్న ముగ్గురు యువకుల్నీ ఆయన మర్చిపోయాడా? లేదా సింహాలబోసులో ఉన్న దానియేలును ఆయన మర్చిపోయాడా? 
    

    
      
    

    
      “అయితే సీయోను- యెహోవా నన్ను విడిచిపెట్టియున్నాడు. ప్రభువునన్ను మరచియున్నాడని అనుకొనుచున్నది. స్త్రీ తన గర్భమున పుట్టిన బిడ్డను కరుణింపకుండ తన చంటి పిల్లను మరచునా? వారైన మరచుదురుగాని నేను నిన్ను మరవను. చూడుము నా యరచేతుల మీదనే నిన్ను చెక్కియున్నాను. నీ ప్రాకారములు నిత్యము నాయెదుట నున్నవి. యెషయా 49:14-16. సైన్యాలకు అధిపతి అయిన యెహోవా ఇలా సెలవిస్తున్నాడు, “మిమ్మును ముట్టిన వాడు తన కనుగుడ్డును ముట్టిన వాడు” జెకర్యా 2:8. 
    

    
      
    

    
      శత్రువులు వారిని ఖైదులో వేసినా వారి ఆత్మలకు క్రీస్తుకు మధ్య ఉత్తర ప్రత్యుత్తరాలు ఖైదు గోడలు ఆపలేవు. వారి బలహీనతల్ని చూడగలిగినవాడు, ప్రతిశోధనను ఎరిగిన వాడు అయిన ప్రభువు లోక అధికారాలన్నింటికి పైగా ఉన్నాడు. పరలోకం నుంచి వెలుగును సమాధానాన్ని తెచ్చే దేవదూతలు వారి వద్దకు వస్తారు. ఐదు రాజభవనం అవుతుంది. ఎందుచేతనంటే విశ్వాసంలో భాగ్యవంతులు అక్కడ నివసిస్తారు. ఫిలిప్పులోని చెరసాలలో పౌలు, సీలలు మధ్యరాత్రిలో ప్రార్ధనచేసి స్తుతి గీతాలు పాడినప్పుడు సంభవించినట్లు చీకటి గదులు వెలుగుతో నిండుతాయి. 
    

    
      
    

    
      దైవ ప్రజల్ని శ్రమలపాల్టేసి నాశనం చేయటానికి ప్రయత్నించే వారిని దేవుని తీర్పులు వెంటాడాయి. ఆయన దీర్ఘాశాంతాన్ని బట్టి దుర్మార్తులు దుష్క్రియలు చేయటంలో పేట్రేగి పోతారు. వారికి శిక్ష తప్పదు. అది భయంకరంగా వుంటుంది. ఎందుకంటే అది ఎన్నడో పడాల్సిన శిక్ష. “నిజముగా తన కార్యమును తన ఆశ్చర్యకరమైన కార్యమును చేయుటకు అపూర్వమైన తసకార్యము నొనరించుటకు ఆయన పెరాజీము అసుకొండమీద లేచినట్లు యెహోవా లేచును, గిబియోను లోయలో ఆయన రేగినట్లు రేగును.” యెషయా 28:21. దయకనికరాలు గల మన దేవుడు శిక్షించటం అపూర్వ కార్యమే. “నా జీవముతోడు దుర్మార్గుడు మరణము పొందుటవలన నాకు సంతోషము లేదు.” యెహేజ్కేలు 33:11 ప్రభువు “కనికరము, దయ, దీర్ఘశాంతము, విస్తారమైన కృపాసత్యములు గల దేవుడైన యెహోవా ఆయన వేయి వేలవుందికి కృపను చూపుచు దోషమును అపరాధమును పాపమును “క్షమించును” గాని ఆయన ఏమాత్రమును దోషులను నిర్దోషులుగా ఎంచడు. ” “యెహోవా దీర్ఘశాంతుడు, మహాబలముగలవాడు, ఆయన దోషులను నిర్దోషులుగా ఎంచడు” నిర్గమకాండము 34:6,7; నహూము 1:3. అతిక్రమానికి తృణీకారానికి గురి అవుతున్న తన ధర్మశాస్త్రాధికారాన్ని తన భయంకర నీతి కార్యాల ద్వారా ఆయన నిరూపిస్తాడు. తీర్పును అమలుపర్చటానికి ఆయన చేస్తున్న ఆలస్యాన్ని బట్టి అతిక్రమాలకు పాల్పడేవారికి వేచి ఉన్న ప్రతి దండన ఎంత కఠోరమైనదో ఊహించవచ్చు. ఏ జాతి ప్రజల విషయంలో ఆయన ఎక్కువ సహనం పాటించి తన పరిగణనలో వారి పాపపు పాత్ర పూర్తిగా నిండే వరకు వారిని మొత్తడో ఆ ప్రజలు ఏమీ కలుపబడని దేవుని ఉగ్రత పాత్రలోని పానాన్ని చివరగా తాగుతారు. 
    

    
      
    

    
      పరలోక గుడారంలో తన విజ్ఞాపన సేవలను క్రీస్తు ముగించినప్పుడు మృగానికి దాని ప్రతిమకు నమస్కారం చేసి ఆ ముజ్రను పొందేవారిపై వాక్యం చెబుతున్న ఉగ్రత కుమ్మరించబడుంది. ఇశ్రాయేలీయుల్ని ఐగుప్తు చెర నుంచి విడిపించటానికి దేవుడు సిద్ధమవుతున్నప్పుడు ఆ దేశం మీదికి ఆయన పంపిన తెగుళ్ళ వంటివే దేవుని ప్రజల చివరి విమోచనకు ముందు ప్రపంచంపై పడనున్న భయంకరమైన తీర్పులు. ఆ భయంకరమైన తెగుళ్లను వర్ణిస్తూ ప్రకటన గ్రంథ రచయిత ఇలా అంటున్నాడు, “ఆ క్రూరమృగము యొక్క ముద్ర గలవారికిని దాని ప్రతిమకు నమస్కారము చేయువారికిని బాధకరమైన చెడ్డ పుండ్లు పుట్టెను.” సముద్రము “పీనుగు రక్తము వంటి దాయెను. అందువలనసముద్రములో ఉన్న జీవజంతువులన్నియు చచ్చెను” “నదులు... జలధారలు... రక్తమాయెను” ఈ శిక్షలు భయంకరమైనవే అయినా దేవుని తీర్పుల న్యాయబద్ధతను రుజువుపర్చుతున్నాయి. దేవుని దూత ఇలా అంటున్నాడు, “పవిత్రుడా, పరిశుదుల రక్తమును ప్రవక్తల రక్తమును వారు కార్చినందుకు తీర్పు తీర్చి వారికి రక్తము త్రాగనిచ్చితివి. దీనికి వారు పాత్రులే.” ప్రకటన 16:26. దైవ జనులకు మరణదండన విధించటంలో వారి ప్రాణాల్ని తమ సొంత చేతులతో తీసినంత దోషిత్వాన్ని వారు మూటకట్టుకొన్నారు. అలాగే హేబేలు నాటి నుంచి చిందించిన పరిశుద్ధుల రక్తం నిమిత్తం తన కాలంలోని యూదులు అపరాధులని క్రీస్తు ప్రకటించాడు. ఎందుకంటే వారిదీ ప్రవక్తల్ని చంపిన వారిదీ ఒకే స్వభావం. వారు చేసిన పనిని చేయటానికి వీరూ ప్రయత్నించారు. 
    

    
      
    

    
      ఆ తరువాత వచ్చిన తెగుళ్ళలో “అగ్నితో కాల్చుటకు సూర్యునికి అధికారము ఇయ్యబడెను. కాగా మనుష్యులు తీవ్రమైన వేడిమితో కాలి” పోయారు. 8,9 వచనాలు. ఈ భయంకర సమయంలో భూమి పరిస్తితిని ప్రవక్తలు ఇలా వర్ణిస్తున్నారు, “పొలము పాడైపోయెను, భూమి అంగలార్చుచున్నది., ధాన్యము నశించెను... తైల వృక్షములు వాడిపోయెను...నరులకు సంతోషమేమియు లేకపోయెను.” “విత్తనము మంటి పెద్దల క్రింద కుళ్ళిపోవుచున్నది. పైరు మాడిపోయినందునధాన్యపు కొట్టు వట్టివాయెను... మేతలేక పశువులు బహుగా మూలుచున్నవి. ఎడ్లు మందలుగా కూడి మేతకు అలాడుచున్నవి... నదులు ఎండిపోవుటయు అగ్నిచేత మేత స్థలములు కాలి పోవుటయు” సంభవిస్తుండటంతో “ప్రభువైన యెహోవా సెలవిచ్చున దేవసగా మందిరములో వారు పాడుపాటలు ఆ దినమున ప్రలాపములగును, శవములు లెక్కకు ఎక్కువగును. ప్రతి స్థలమందును అవి పారవేయబడును. ఊరకుండుడి” యోవేలు 1:1012; 1720; ఆమోసు 8:3. 
    

    
      
    

    
      ఈ తెగుళ్లు లోకవ్యాప్తం కావు. అలాగైతే భూనివాసులు పూర్తిగా నాశనమై పోయేవారు. అయినా ఆ తెగుళ్లు మనుషులు ఎన్నడూ కనివిని ఎరుగని అతిభయంకర వ్యాధులుగా పరిణమిస్తాయి. కృపకాలం ముగింపుకు ముందు దేవుని తీర్పులన్నీ కృపతో మిళితమై ఉన్నాయి. పాపి తన పాపానికి దీటైన శిక్షకు గురికాకుండా విజ్ఞాపనాత్మకమైన క్రీస్తు రక్తం కాపాడింది. కాని చివరి తీర్పులో కృపతో మిళితంకాని దేవుని ఉగ్రతకు పాపి గురి కావలసి ఉంటుంది. 
    

    
      
    

    
      ఆ దినాన వేవేల ప్రజలు తాము దీర్ఘకాలంగా తృణీకరించిన దేవుని కృప నీడ రావటానికి తాపత్రయ పడ్డారు. “రాబోవు దినములందు దేశములో నేను క్షామము పుట్టింతును. అది అన్నపానములు లేకపోవుటచేత కలుగు క్షామముకాక యెహోవా మాటను వినక పోవుట వలన కలుగు క్షామముగా ఉండును ఇదే యెహోవా వాక్కు. కాబట్టి జనులు యెహోవా మాట వెదకుటకై యీ సముద్రము నుండి ఆ సముద్రము వరకును ఉత్తర దిక్కునుండి తూర్పు దిక్కు వరకును సంచరించుదురుగాని అది వారికి దొరకదు.” ఆమోసు 8:11,12. 
    

    
      
    

    
      దైవ ప్రజలకు శ్రమలు కలుగుతాయి. అయితే వారు హింసకు దుఃఖానికి గురి అయినప్పుడు, ఆకలిగొని భోజనానికి అల్లాడేటప్పుడు మరణించటానికి వారిని దేవుడు విడిచి పెట్టాడు. ఏలీయాను సంరక్షించిన దేవుడు ప్రాణాలు త్యాగం చేస్తున్న తన బిడ్డల్లో ఒకరిని కూడా దాటిపోడు. తమ తల వెంట్రుకలెన్నో లెక్క తెలిసిన ఆ ప్రభువు వారిని సంరక్షిస్తాడు. కరవు వచ్చినప్పుడు వారిని తృప్తిపర్చుతాడు. దుష్టులు ఆకలితోను, తెగుళ్ళతోను మరణిస్తుండగా దేవదూతలు నీతిమంతుల్ని కాపాడి వారి అవసరాల్ని తీర్చుతారు. 
    

    
      
    

    
      “నీతిని అనుసరించి నడచు” వ్యక్తికి ఈ వాగానం ఉన్నది, “తప్పక అతనికి ఆహారము దొరకును. అతని నీళ్లు అతనికి శాశ్వతముగా ఉండును” “దీన దరిద్రులు నీళ్లు వెదకుచున్నారు. నీళ్లు దొరకక వారి నాలుక దప్పిచేత ఎండిపోవుచున్నది. యెహోవా అను నేను వారికి ఉత్తరమిచ్చెదను. ఇశ్రాయేలు దేవుడనైన నేను వారిని విడనాడను” యెషయా 33:15,16; 41:17. 
    

    
      
    

    
      “అంజూరపు చెట్టు పూయకుండినను, ద్రాక్ష చెట్లు ఫలింపకపోయినను, ఒలీవ చెట్లు కాపులేక యుండినను, చేనిలోని పైరు పంటకురాకపోయినను, గొట్టెలు దొడ్డిలో లేకపోయినను, సాలలో పశువులు లేకపోయినను” ఆయనను ప్రేమించేవారు “యెహోవాయందు ఆనందించెదరు” తమ రక్షణకర్త అయిన దేవుని యందు సంతోషిస్తారు. హబక్కూకు 3:17,18. 
    

    
      
    

    
      “యెహోవా నిన్ను కాపాడు వాడు, నీ కుడి ప్రక్కను యెహోవా నీకు నీడగా ఉండును. పగలు ఎండదెబ్బయైనను నీకు తగులదు. ఏ అపాయమును రాకుండ యెహోవా నిన్ను కాపాడును. ఆయన నీ ప్రాణమును కాపాడును.” (“వేటకాని ఉరిలో నుండి ఆయన నిన్ను విడిపించును. నాశనకరమైన తెగులు రాకుండ నిన్ను రక్షించును. ఆయన తన రెక్కలతో నిన్ను కప్పును. ఆయన రెక్కల క్రింద నీకు ఆశ్రయము కలుగును. ఆయన సత్యము కేడెమును, డాలునై యున్నది. రాత్రివేళ కలుగు భయమునకైనను పగటివేళ ఎగురు బాణమునకైనను చీకటిలో సంచరించు తెగులుకైనను నీవు భయపడకుందువు. నీ ప్రక్కను వేయిమంది పడినను నీ కుడి ప్రక్కను పదివేలమంది కూలినను అపాయము నీ యొద్దకు రాదు. నీవు కన్నులార చూచుచుండగా భక్తిహీనులకు ప్రతి ఫలము కలుగును. యెహోవా నీవే నా ఆశ్రయము అని నీవు మహోన్నతుడైన దేవుని నీకు నివాస్థలముగా చేసికొని యున్నావు. నీకు అపాయమేమియు రాదు. ఏ తెగులును నీ గుడారమును సమీపించదు” కీర్తనలు 121:5-7; 91:3-10. 
    

    
      
    

    
      అయినప్పటికీ పూర్వం హతసాక్షుల వలే దైవ ప్రజలు తమ సాక్షాన్ని ప్రాణ త్యాగాలతో ఇవ్వాల్సి ఉంటుందని మానవ దృష్టికి తోస్తున్నట్లు కనిపిస్తుంది. తమ శత్రువుల చేతిలో మరణించటానికే ప్రభువు తమను వదిలేశాడని వారు భయపడటం మొదలు పెట్టారు. అది నిజంగా భయాందోళనలు చోటుచేసుకొనే సవుయం. విడుదల కోసం అహోరాత్రులు దేవునికి వారు మొర పెట్టుకొంటారు. దుష్టుల ఉత్సాహం ఉవ్వెత్తున లేస్తుంది. “ఇప్పుడు మీ విశ్వాసం ఎక్కడికి పోయింది? నిజంగా మీరు దేవుని బిడ్డలైతే మా చేతుల్నుంచి దేవుడు మిమ్మల్ని ఎందుకు రక్షించటంలేదు?” అంటూ వారు ఎగతాళి చేస్తారు. కనిపెడూ ఉన్న ఆ ప్రజలు కల్వరి సిలువపై యేసు మరణించటాన్ని ప్రధాన యాజకులు అధికారులు పలికిన ఈ గేల్ వాక్యాల్ని గుర్తుచేసుకొంటారు, “వీడు ఇతరులను రక్షించెను, తన్నుతాను రక్షించుకొనలేడు. ఇశ్రాయేలు రాజుగదా, యిప్పుడు సిలువ మీద నుండి దిగిన యెడల వాని నమ్ముదుము.” మత్తయి 27:42. యాకోబులాగ అందరూ దేవునితో పోరాడుతున్నారు. అంతర్గతంగా సాగుతున్న సంఘర్షణ వారి ముఖాల్లో కనిపిస్తుంది. ప్రతీ ముఖం పాలిపోయినట్లు కనిపిస్తుంది. అయినా వారి విజ్ఞాపన ఆగదు. 
    

    
      
    

    
      మనుషునికి దివ్యదృష్టి ఉంటే వాక్యాన్ని అనుసరిస్తూ క్రీస్తు సహవాసాన్ని కలిగిన దైవజనుల చుట్టూ శక్తి సంపన్నులైన దూతలు సమూహాలు మోహరించి ఉన్న దృశ్యాల్ని చూస్తారు. ఆ దూతలు వారి దుస్థితిని కళ్ళారా చూస్తారు. వారి ప్రార్ధనల్ని సానుభూతితో వింటారు. ఆ అపాయం నుంచి దైవ ప్రజల్ని బైటికి లాగటానికి తమ సేనాపతి క్రీస్తు ఆనతికి ఎదురు చూస్తూ ఉంటారు. అయితే దైవ ప్రజలు ఒకింతసేపు ఓపికతో వేచి ఉండాలి. దైవ ప్రజలు పాత్రలోనిది తాగి బాప్తిస్మం పొందాల్సి ఉన్నారు. తమకు ఎంతో బాధగా ఉన్న ఆ ఆలస్యమే వారి వినతులకు ఉత్తమ సమాధానం. వారిని విడిపించటానికి ప్రభువు పనిచేస్తూ వుండగా ఆయనపై విశ్వాసముంచి వేచి ఉండే కాలంలో వారు విశ్వాసాన్ని, నిరీక్షణను ఓర్పును ఆచరణలో పెట్టాల్సి ఉంది. వారు తమ మతానుభవంలో వీటిని అంతగా ఆచరణలో పెట్టి ఎరుగరు. కాగా ఎంపిక అయిన ప్రజల నిమిత్తం శ్రమలకాలం తగ్గించబడుంది. “దేవుడు తాను ఏర్పరచుకొనిన వారు దివారాత్రులు తన్ను గూర్చి మొడ్డ పెట్టుకొనుచుండగా వారికి న్యాయము తీర్చడా? ... ఆయన వారికి త్వరగా న్యాయము తీర్చును” లూకా 18:7, 8. మనుషులు భావిస్తున్న దానికన్నా అంతం త్వరగా వస్తుంది. గోధుమల్ని కోసి పనలుకట్టి దేవుని కొట్లలో కూర్చటానికిగాను గురుగుల్ని కాల్చి నాశనం చేయటానికి మోపులు కట్టటం జరుగుతుంది. 
    

    
      
    

    
      విశ్వాసపాత్రులైన దైవ సేవకులు తమ సేవలను నమ్మకంగా కొనసాగిస్తూ ఉంటారు. ఆజ్ఞలను ఆచరిస్తూ నివసించే వారిని చంపటానికి సాధారణ శాసనం ఒక నిర్దిష్ట సమయాన్ని పేర్కొంటున్నప్పటికీ వారి విరోధులు కొన్ని సందర్భాల్లో ఆ విషయం తెలుసుకొని నిర్దిష్ట సమయానికి ముందే వారిని చంపటానికి ప్రయత్నాలు చేస్తారు. అయితే ప్రతీ విశ్వాసి చుట్టూ మోహరించి ఉన్న బలాఢ్యులైన రక్షక భటుల్ని ఎవరూ దాటి ముందుకు పోలేరు. పట్టణాలు గ్రామాల నుంచి పారిపోతున్నప్పుడు వారిని తమ శత్రువులు అటకాయిస్తారు. కాని వారి మీదికి దూసిన కత్తులు ముక్కలై గడ్డి పరకల్లా రాలిపోతాయి. యుద్ధ శూరుల రూపంలో ఉన్న దేవదూతలు వీరిని ఆదుకొని కాపాడారు. 
    

    
      
    

    
      తన ప్రజల విడుదలకు అన్నియుగాల్లోనూ దేవుడు పరిశుద్ధ దూతల ద్వారా పని చేస్తూ వచ్చాడు. మానవ వ్యవహారాల్లో దేవదూతలు క్రియాశీల పాత్ర పోషిస్తారు. వెలుగులా మెరిసే దుస్తులు ధరించి వారు కనిపించారు. మనుషుల వేషంలో బాలసారుల దుస్తులు ధరించి వారు కనిపించారు. భక్తులకు దూతలు మానవ రూపంలో కనిపించారు. అలసిన వారిలా మధ్యాహ్న సమయాన చెట్ల కింద విశ్రాంతి తీసుకొన్నారు. మానవ గృహాల్లో ఆతిథ్యాన్ని అందుకొన్నారు. దారి తప్పిన ప్రయాణికులకు మార్గదర్శకులుగా వ్యవహరించారు. తమ సొంత చేతులతో బలిపీఠంపై అగ్ని వెలిగించారు. చెరసాల తలుపులు తెరచి దైవ సేవకుల్ని విడిపించారు. రక్షకుని సమాధి రాయిని తొలగించటానికి పరలోక సర్వాంగ కవచం ధరించి వచ్చారు. 
    

    
      
    

    
      తరచు మనుష్యుల రూపంలో దేవదూతలు నీతిమంతుల సమావేశాలకు హాజరవుతారు. సొదొమకు వెళ్లినట్లు దుష్టుల సమావేశాలకు వెళ్తారు. మనుషుల క్రియలు లిఖించటానికి వారు దేవుని సహనం హద్దులు దాటారేమో తనిఖీ చేయటానికి వెళ్తారు. దేవుడు కృపామయుడు. ఆయనకు యధార్థంగా సేవచేసే కొద్ది మందిని బట్టి ఆయన విపత్తులను అదుపులో ఉంచి ప్రజల శాంతి సమాధానాల్ని పొడిగిస్తాడు. పాపులు బతికి ఉన్నారంటే అది తాము ఎగతాళి చేస్తూ హింసిస్తున్న కొద్దిమంది విశ్వాసుల మూలంగానే అని వారు గుర్తించరు. 
    

    
      
    

    
      ఈ లోక పరిపాలకులకు తెలియకపోయినా తరచూ వారి సభల్లో మాటాడేవారు దేవదూతలే. మానవుల కళ్లు వారిని చూస్తాయి. మానవుల చెవులు వారి వినతి వింటాయి. వారి ప్రతిపాదనల్ని వ్యతిరేకిస్తాయి. వారి సలహాల్ని ఎగతాళి చేస్తాయి. మానవుల చేతుల మీదుగా వారికి అవమానం అమర్యాద జరుగుతుంది. సభా మందిరాల్లోను న్యాయాస్థానాల్లోను ఈ పరలోక దూతలు మానవ చరిత్రలో తమకు అపార జ్ఞానం ఉన్నదని నిరూపించుకొంటారు. బాధితుల తరపున అనర్గళంగా మాట్లాడి వారికి మద్దతు పలికే వారికన్నా తామే బాగా వాదించగలవుని ఈ దూతలు నిరూపించుకొంటారు. దేవుని పనికి ఎనలేని హానికలిగించి ఆయన ప్రజలను శ్రమలు పాలుజేసి ఉండే ఉద్దేశాలకు వారు అడ్డుకట్ట వేస్తారు. దుర్మార్థతను నిలువరిస్తారు. అపాయకర పరిస్థితుల్లో “యెహోవా యందు భయభక్తులు గలవారిచుట్టూ ఆయన దూత కావలి యుండి వారిని రక్షించును.” కీర్తనలు 34:7. 
    

    
      
    

    
      గొప్ప ఆశతో దైవ ప్రజలు వస్తున్న రాజు సూచనల కోసం ఎదురు చూస్తూ ఉంటారు. కావలివారిని పలకరించి, “రాత్రి యెంత వేళైనది?” అని వారడిగితే “ఉదయమునగును రాత్రియునగును” అన్న జవాబు వెంటనే వస్తుంది. యెషయా 21:11,12. పర్వత శిఖరాలపై కాంతి రేఖలు కనిపిస్తున్నాయి. ఆయన మహిమ కొద్ది కాలంలోనే బయలు పడుంది. నీతి సూర్యుడు ప్రకాశించటానికి సిద్ధంగా ఉన్నాడు. ఉదయం రాత్రి రెండూ సమీపంలో ఉన్నాయి - “నీతిమంతులకు అంతంలేని దినారంభం, దుష్టులకు ఉదయంలేని కాళరాత్రి.” 
    

    
      
    

    
      ప్రార్ధనలో పోరాడుతున్న వారు తమ మనవుల్ని దేవునిముందు ఉంచుతున్న తరుణంలో వారికీ దేవునికీ మధ్య ఉన్న తెర దాదాపు తొలగిపోతుంది. అంతంలేని దినం ఉదయకాంతితో గగనమండలం మెరిసిపోతుంటే దూత పాటల మాధుర్యం వంటి ఈ మాటలు వారికి వినిపిస్తాయి, “మీ విశ్వాసాన్ని నిలుపుకోండి. సహాయం వస్తున్నది.” అలసిన తన యోధులు ధరించేందుకుగాను విజయుడైన క్రీస్తు మహిమా కిరీటం పట్టుకొని ఉంటాడు. తెరచిన ద్వారాల్లోనుంచి ఆయన పలుకుతున్న ఈ మాటలు వినిపిస్తాయి, “ఇదిగో నేను మీతో ఉన్నాను, భయపడకుడి మీరు పోరాడుతున్న శత్రువులు కొత్తవారు కాదు. మీ తరపున నేను పోరాడాను, పోరాడున్నాను కూడా. నా నామంలో మీరు గొప్ప విజేతలవుతారు.” 
    

    
      
    

    
      మన ప్రశస్త రక్షకుడు మనకు అవసరమైనప్పుడు సహాయం అందిస్తాడు. పరలోక మార్గం ఆయన అడుగుజాడలతో మనకు అంకితమయ్యింది. మన పాదాల్ని గాయపర్చే ప్రతీములు ఆయన పాదాల్ని గాయపర్చింది. మనం మోయాల్సిన ప్రతీ సిలువను ఆయన మనకు ముందే మోశాడు. ఆత్మను శాంతి సమాధానాలకు సిద్ధం చేసే కృషిలో సంఘర్షణల్ని ప్రభువు అనుమతిస్తాడు. దైవ జనులకు శ్రమకాలం అగ్ని పరీక్ష కాగా ఆది నిజాయితీగల ప్రతి విశ్వాసి కన్నులెత్తి పైకి చూడాల్సిన సమయం. తన్ను ఆవరించి ఉన్న వాగ్దాన ధనుస్సును విశ్వాసం ద్వారా అతను వీక్షించవచ్చు. 
    

    
      
    

    
      “యెహోవా విమోచించువారు సంగీత నాదముతో సీయోనునకు తిరిగి వచ్చెదరు. నిత్యసంతోషము వారి తలల మీద ఉండును. వారు సంతోషానందము గల వారగుదురు. దుఃఖమును నిట్టూర్పును తొలగిపోవును. నేను నేనే మిమ్ము నోదార్చువాడను. చనిపోవు నరునికి తృణమాత్రుడగు నరునికి ఎందుకు భయపడుదువు? బాధపెట్టువాడు నాశనము చేయుటకు సిదపడునప్పుడు వాని క్రోధమును బట్టి నిత్యము భయపడుచు ఆకాశములను వ్యాపింపజేసి భూమి పునాదులను వేసిన యెహోవాను నీ సృష్టికర్తయగు యెహోవాను మరచుదువా? బాధపెట్టువాని క్రోధము ఏమాయెను? క్రుంగబడిన వాడు త్వరగా విడుదల పొందును. అతడు గోతిలోనికి పోడు చనిపోడు. అతనికి ఆహారము తప్పదు. నేను నీ దేవుడనైన యెహోవాను. సముద్రము యొక్క కెరటములు ఘోషించునట్లు దాని రేపువాడను నేనే. సైన్యముల కధిపతియగు యెహోవా అని ఆయనకు పేరు...నీ నోట నామాటలు ఉంచి నాచేతినీడలో నిన్ను కప్పియున్నాను” యెషయా 51:11-16. 
    

    
      
    

    
      “ద్రాక్షారసము లేకయే మత్తురాలవై శ్రమ పడిన దానా, ఈ మాట వినుము. నీ ప్రభువగు యెహోవా తన జనుల నిమిత్తము వ్యాజ్యమాడు నీ దేవుడు ఈలాగు సెలవిచ్చుచున్నాడు - ఇదిగో తూలిపడజేయు పాత్రను నా క్రోధపాత్రను నీ చేతిలో నుండి తీసివేసి యున్నాను. నీ వికను దానిలోనిది త్రాగవు. నిన్ను బాధపరచు వారి చేతిలో దాని పెట్టెదను. మేము దాటిపోవునట్లు క్రిందికి వంగి సాగిలపడుమని వారు నీతో చెప్పగా నీవు నీ వీపును దాటు వారికి దారిగా చేసి నేలకు దానిని వంచితివి గదా. వారికే ఆ పాత్రను త్రాగ నిచ్చెదను” 21-23 వచనాలు. 
    

    
      
    

    
      గతిస్తున్న యుగాలపై దృష్టి ఉంచి దేవుడు తన ప్రజలు ఎదుర్కోనున్న క్లిష్ట సమయం పై గమనాన్ని నిలిపాడు. ఈ ఆపదలో లోకరాజ్యాలు దేవుని ప్రజలకు వ్యతిరేకంగా పోరాటం సాగిస్తాయి. చెరలోని బందీలమల్లే ఆకలికో దౌర్జన్యానికో ఆహుతి కావాల్సి వస్తుందని వారు నిత్యం భయపడూ ఉంటారు. అయితే ఇశ్రాయేలీయుల కోసం ఎర్ర సముద్రాన్ని విభజించిన ఆ పరిశుద్ధ దేవుడు వారిని విడిపిస్తాడు. “నేను నియమింపబోవు దినము రాగా వారు నావారైనా స్వకీయ సంపాద్యమై యుందురు. తండ్రి తన్ను సేవించు కుమారుని కనికరించునట్లు నేను వారిని కనికరింతునని సైన్యములకు అధిపతియగు యెహోవా సెలవిచ్చుచున్నాడు. ” మలాకీ 3:17. నమ్మకమైన క్రీస్తు సాక్ష్యుల రక్తం ఈ తరుణంలో చిందించటం జరిగితే అది హతసాక్షుల రక్తంలా దేవునికి ఆధ్యాత్మిక పంట పండటానికి విత్తే విత్తనంగా పరిణమించదు. వారి యధార్ధ క్రైస్తవ జీవితం ఇతరులను సత్యంలోకి ఆకర్షించే సాక్ష్యంగా ఉండదు. ఎందుకంటే వారి కఠిన హృదయాలు కెరటాలుగా లేచిన దైవకృపను తోసిపుచ్చాయి. ఆ కృప ఇక తిరిగి రాదు. నీతిమంతులు ఇప్పుడు తమ శత్రువులైన దుష్టులకు ఆహుతి అయితే అది చీకటి రాజు సాతానుకి ఘన విజయం అవుతుంది. కీర్తన కారుడిలా అంటున్నాడు, “ఆపత్కాలమున ఆయన తన పర్ణశాలలో నన్ను దాచును. తన గుడారపు మాటున నన్ను దాచును. ఆశ్రయదురము మీద ఆయన నన్ను ఎక్కించును” కీర్తనలు 27:5. క్రీస్తు ఇలా అంటున్నాడు, “నాజనమా, ఇదిగో వారి దోషములను బట్టి భూనివాసులను శిక్షించుటకు యెహోవా తన నివాసములో నుండి వెడలి వచ్చుచున్నాడు. భూమి తన మీద చంపబడిన వారిని ఇకను కప్పకుండ తాను త్రాగిన రక్తమును బయలు పరచును. నీవు వెళ్లి నీ అంతఃపురములలో ప్రవేశించుము. నీవు వెళ్లి నీ తలుపులు వేసికొనుము. ఉగ్రత తీరిపోవువరకు కొంచెము సేపు ఆగియుండము.” యెషయా 26:20, 21. ఆయన రాకకోసం ఎవరు ఓపికతో కనిపెడతారో ఎవరిపేర్లు జీవగ్రంథంలో దాఖలై ఉంటాయో వారి విడుదల మహావైభవంగా ఉంటుంది.
    

    

    
      
    

    
      అధ్యాయం 40—విడుదల పొందిన దైవ ప్రజలు
    

    
      
    

    
      దెవ ధర్మశాస్త్రాన్ని గౌరవించే వారి నుంచి ప్రభుత్వ శాసనాల పరిరక్షణను ఉపసంహరించటం జరిగినప్పుడు వారిని నాశనం చేయాలంటూ వివిధ దేశాల్లో ఏక సమయంలో ఉద్యమాలు లేస్తాయి. శాసనం నిర్దేశించిన సమయం దగ్గరపడే కొద్దీ ద్వేషానికి గురి అవుతున్న ఆ వర్గం ప్రజల్ని మట్టుపెట్టటానికి ప్రజలు కుట్ర చేస్తారు. ఒకరాత్రి దాడి జరిపి చావుదెబ్బ కొట్టి తద్వారా అసమ్మతి గళాన్ని శాశ్వతంగా నొక్కేయాలన్న తీర్మానం తీసుకొంటారు. 
    

    
      
    

    
      ఖైదుల్లో మగుతూ అరణ్యాలు కొండల్లో తలదాచుకొంటూ వున్న దైవ ప్రజలు దేవుని కాపుదల కోసం విజ్ఞాపన చేస్తూ ఉండగా దుష్టదూతల ప్రోత్సాహంతో ప్రతీ చోటా సాయుధులైన మనుషులు సంహరణ కార్యానికి సన్నద్ధమౌతారు. అతితీవ్రమైన ఈ దశలో తాను ఎంపిక చేసుకొన్న ప్రజల విడుదలకు ఇశ్రాయేలు దేవుడు కలుగజేసు కొంటాడు. ప్రభువిలా అంటున్నాడు, “రాత్రియందు పండుగ నాచరించునట్లుగా మీరు సంగీతము పాడుదురు. ఇశ్రాయేలునకు ఆశ్రయదుర్గమైన యెహోవా యొక్క పర్వతమునకు ప్రయాణము చేయువారికి కలుగునట్టి హృదయ సంతోషము కలుగును. యెహోవా తన ప్రభావము గల స్వరమును వినిపించును. ప్రచండమైన కోపముతోను దహించు జ్వాలతోను పెళపెళయను గాలివాస పడగండ్లతోను తన బాహువు వాలుట జసులకు చూపించును” యెషయా 30:29,30. 
    

    
      
    

    
      జయ నినాదాలు, ఎగతాళి కేకలు, శాపనార్ధాలతో దుష్ట ప్రజల సమూహాలు బాధిత ప్రజల మీదికి తోసుకురావటానికి సిద్ధంగా ఉన్న తరుణంలో రాత్రి చీకటిని మించిన దట్టమైన చీకటి భూమండలాన్ని ఆవరిస్తుంది. అంతట దైవ సింహాసనం నుంచి లేచే మహిమతో ప్రకాశిస్తూ ఆకాశం ఈ కొస నుంచి ఆ కొన వరకు విస్తరించిన ఇంద్ర ధనుస్సు ప్రార్ధిస్తున్న దైవజనుల సమూహం చుట్టూ చక్రంలా ఏర్పడుతుంది. దుష్టజన సమూహాలు అర్ధాంతరంగా ఆగిపోతాయి. వారి ఎగతాళి కేకలు ఆగిపోతాయి. తమ ఆగ్రహానికి కారాణాన్ని మర్చిపోతారు. ముప్పిరిగొన్న భయాందోళనలతో దేవుని నిబంధనకు గుర్తుగా ఉన్న ఆ ఇంద్రధనుస్సు వంక తేరి చూస్తారు. దాని ప్రచండమైన ప్రకాశత నుంచి కాపుదల కోసం ఆకాంక్షిస్తారు. 
    

    
      
    

    
      “పైకి చూడండి” అంటున్న ఓ మధుర స్వరం దైవ ప్రజలకు వినిపిస్తుంది. కన్నులు పైకెత్తి చూసినప్పుడు ఆకాశంలో ఇంద్రధనుస్సు వాగ్దానం కనిపిస్తుంది. అంతరిక్షాన్ని అలముకొన్న నల్లని మేఘాలు విడిపోతాయి. సైఫనులా వారు ఆకాశంలోకి ఆశగా చూస్తారు. దేవుని మహిమను సింహాసనాసీనుడైన మనుష కుమారుణ్ని వారు వీక్షిస్తారు. దైవ స్వరూపంలో ఉన్న ఆయన మీది అవమాన చిహ్నాల్ని గుర్తిస్తారు. తండ్రి ముందు పరిశుద్ధ దూతల ముందు ఆయన చేసే ఈ వినతిని ఆయన పెదవుల నుంచి వారు వింటారు. “తండ్రీ, నే నెక్కడ ఉందునో అక్కడ నీవు నాకు అసుప్రించిన వారును నాతో కూడ ఉండవలెనని కోరుచున్నాను” యోహాను 17:24. మళ్లీ ఓ మధురమైన విజయోత్సాహంతో నిండిన స్వరం ఇలా చెప్పటం వినిపిస్తుంది, “వారు వస్తారు, వారు వస్తారు. వారు పరిశుదులు, ప్రమాదరహితులు, పవిత్రులు. నా ఓర్పును వారు చాటిస్తున్నారు. వారు దేవదూతల నడుమ నడవటానికి అర్హులు”. తమ విశ్వాసాన్ని కాపాడుకొని స్థిరంగా నిలిచేవారు వణుకుతున్న పెదవులతో విజయధ్వానాలు చేస్తారు. 
    

    
      
    

    
      తన ప్రజల విడుదల విషయంలో దేవుడు తన శక్తిని మధ్యరాత్రిలో ప్రదర్శిస్తాడు. సూర్యుడు తన శక్తి మేరకు ప్రకాశిస్తూ కనిపిస్తాడు. సూచనలు అద్భుతాలు ఒకదాని వెంట ఒకటి జరిగిపోతాయి. నీతిమంతులు తమ విడుదలను సూచించే గుర్తుల్ని చూసి సంతోషిస్తుండగా ఆ దృశ్యాన్ని చూసి దుష్టులు భయకంపితులవుతారు. ప్రకృ తిలో సమస్తం విధి తప్పి నడుస్తున్నట్లు కనిపిస్తాది. ఏరులు ప్రవహించకుండా ఆగిపోతాయి. నల్లటి మేఘాలువచ్చి ఒక దానితో ఒకటి ఢీకొంటాయి. కల్లోలమైన అంతరిక్షంలో స్పష్టంగా నిర్మలంగా కనిపించే ఒక స్థలం ఉంటుంది. అది వర్ణించలేని మహిమతోనిండి ఉంటుంది. అక్కడ నుంచి విస్తార జలాల ధ్వని వంటి దైవస్వరం “సమాప్తమైనది” (ప్రకటన 16:17.) అని చెప్పటం వినిపిస్తుంది. 
    

    
      
    

    
      ఆ స్వరం శబ్దానికి భూమ్యాకాశాలు కంపిస్తాయి. గొప్ప భూకంపం సంభవిస్తుంది. “మనుషులు భూమిమీద పుట్టినది మొదలుకొని అట్టి మహా భూకంపము కలుగలేదు” 18 వ వచనం. అంతరిక్షం తెరుచుకొన్నట్లు మూసుకొన్నట్లు కనిపిస్తుంది. దైవ సింహాసనం నుంచి ప్రకాశించే మహిమ వాటిలో నుంచి మెరుపులా ప్రకాశిస్తున్నట్లు కనిపిస్తుంది. పర్వతాలు గాలికి రెల్లు ఊగినట్లు ఊగుతాయి. బండలు అన్ని పక్కలా చెదిరి పడి ఉంటాయి. తుఫాను వస్తున్నట్లు ఘోష వినిపిస్తుంది. సముద్రం ఉగ్రరూపం ధరిస్తుంది. విధ్వంసానికి తెగబడిన దయ్యాల స్వరాల్లాంటి ఘోషతో తుఫాను విజృంభిస్తుంది. సముద్ర తరంగాలు లేచిపడేటట్లు భూమియావత్తు లేచిపడుంది. భూమి ఉపరితలం బద్దలవుతుంది. భూమి పునాదులే కూలిపోతున్నట్లు కనిపిస్తుంది. పర్వత శ్రేణులు దిగబడిపోతాయి. జనులు నివసిస్తున్న ద్వీపాలు మాయమవుతాయి. దుర్మార్గతలో సొదొమలా ఉన్న ఓడరేవులు జలసమాధులవుతాయి. “తన ఉగ్రత పాత్రలోని మద్యాన్ని దానికివ్వటానికి ” మహాబబులోన్ను దేవుడు జ్ఞాపకం చేసుకొంటాడు. “అయిదేసి మణుగుల బరువుగల ” పెద్ద వడగండ్లు గొప్ప విధ్వంసం కలిగిస్తాయి. 19,21 వచనాలు. లోకంలోని ప్రఖ్యాత నగరాలు కుప్పకూలిపోతాయి. తమ వ్యక్తిగత ప్రాభవాన్ని చాటుకోవటానికి ప్రఖ్యాత ప్రజాపాలకులు నిర్మించుకొన్న రాజభవనాలు వారి కళ్లముందే కూలిపోతాయి. ఖైదు గోడలు బద్దలవుతాయి. తమ విశ్వాసం నిమిత్తం ఖైదు పాలైన దైవ ప్రజలు విడుదల పొందుతారు. 
    

    
      
    

    
      సమాధులు తెరుచుకొంటాయి. “ఈ సమాధులలో నిద్రించు అనేకులు మేలుకొందురు, కొందరు నిత్యజీవము అనుభవించుటకును, కొందరు నిందపాలగుటకును నిత్యముగా హేయమగుటకును మేలుకొందురు” దానియేలు 12:2. మూడోదూత వర్తమానాన్ని విశ్వసించి మరణించిన వారందరూ దేవుడు తన ధర్మశాస్త్రాన్ని ఆచరించిన వారితో చేసే సమాధాన నిబంధనను వినటానికిగాను మహిమా శరీరులై సమాధుల్లో నుంచి బైటికి వస్తారు. “ఆయనను పొడిచినవారు” (ప్రకటన 1:7.) మరణవేదనలో ఉన్నప్పుడు ఆయనను ఎగతాళి చేసి కించపర్చినవారు, ఆయన సత్యాన్ని అనుసరించినవారిని తీవ్రంగా వ్యతిరేకించినవారు, ఆయన ప్రభావాన్ని చూడటానికీ, ఆయనకు విధేయులై నడుచుకొన్న జనులకు ఆయన చూపే గౌరవాన్ని చూడటానికి పునరుత్థానులవుతారు. ప్రకాశిస్తున్న ఆకాశం మేఘాలతో నిండి ఉంటుంది. అయినా అప్పుడప్పుడు ప్రకాశిస్తున్న సూర్యకాంతి పగ తీర్చుకొనే యెహోవా కన్నులాగ కనిపిస్తుంది. 
    

    
      
    

    
      తీక్షణమైన మెరుపులు ఆకాశం నుంచి విరుచుకు పడ్డాయి. ఫలితంగా భూగోళమంతా అగ్ని గోళమౌతుంది. భయంకరమైన ఉరుము శబ్దానికి పై నుంచి విచిత్రమైన భయానకమైన స్వరాలు దుష్టుల నాశనాన్ని ప్రకటిస్తూ వినిపిస్తాయి. ఆ మాటలు అందరికీ అర్థంకావు. కాని అవి అబద్ధబోధకుడికి స్పష్టంగా అర్థమవుతాయి. కొద్దిసేపటి క్రితం దురుసుగా, డంబంగా, లెక్కలేనట్లుగా వ్యవహరిస్తూ, దేవుని ఆజ్ఞలు ఆచరిస్తున్న ప్రజల పట్ల క్రూరంగా ప్రవర్తించినందుకు సంతోషిస్తూ ఉన్న వారు ఇప్పుడు భయం గుప్పిట్లో బితుకు బితుకుమంటూ ఉంటారు. వారి ఏడ్పు ఎంతో గట్టిగా వినిపిస్తుంది. దయ్యాలు క్రీస్తు దేవత్వాన్ని గుర్తించి ఆయన ముందు వణుకుతాయి. కృపను ఆర్ధిస్తూ మనుషులు భయంతో కిందపడి దొర్లుతారు. 
    

    
      
    

    
      ప్రభువు దినాన్ని పరిశుద్ధ దర్శనంలో వీక్షిస్తూ పూర్వం ప్రవక్తలు ఇలా పలికారు, “యెహావా దినము వచ్చుచున్నది ఘోషించుడి. అది ప్రళయమువలె సర్వశక్తుడగు దేవుని యొద్ద నుండి వచ్చును” యెషయా 13:6. “యెహోవా భీకర సన్నిధి నుండియు ఆయన ప్రభావ మహాత్మ్యము నుండియు బండ బీటలోనికి దూరుము, మంటిలో దాగియుండుము. నరుల అహంకార దృష్టి తగ్గింపబడును. మనుష్యుల గర్వము అణగదొక్కబడును. ఆ దినమున యెహోవా మాత్రమే ఘనత వహించును. అహంకారాతిశయముగల ప్రతి దానికిని, ఔన్నత్యముగల ప్రతి దానికిని, విమర్శించు దినమొకటి సైన్యముల కధిపతియగు యెహోవా నియమించియున్నాడు.” “ఆ దినమున యెహోవా భూమిని గజగజ వణికింప లేచునప్పుడు ఆయన భీకర సన్నిధి నుండియు ఆయన ప్రభావము మహాత్మ్యము నుండియు కొండ గుహలలోను బండబీటలలోను దూరవలెనన్న ఆశతో నరులు తాము పూజించుటకై చేయించుకొనిన వెండి విగ్రహములను సువర్ణ విగ్రహములను ఎలుకలకును గబ్బిలములకును పారవేయు దురు.” యెషయా 2:1012; 20, 21. మార్టిన్. 
    

    
      
    

    
      మేఘాల సందులో నుంచి ఓ నక్షత్రం ప్రకాశిస్తుంది. ఆ చీకటివల్ల దాని కాంతి నాలుగంతలు ప్రకాశమానమవుతుంది. విశ్వాసులలో అది నిరీక్షణను ఆనందాన్ని నింపుతుంది. ధర్మశాస్త్రాన్ని వ్యతిరేకించిన వారిలో అది కాఠిన్యాన్ని దురాగ్రహాన్ని రేకెత్తిస్తుంది. క్రీస్తు నిమిత్తం తమ సర్వస్వాన్ని త్యాగం చేసినవారు ఇప్పుడు భద్రత కలిగి ఉండగలరు. వారు యెహోవా పర్ణశాలలోని రహస్య మందిరంలో దాగి వుంటారు. వారు పరీక్షకు గురి అవుతారు. ప్రపంచం ముందు, సత్యాన్ని తృణీకరించిన ప్రజల ముందు వారు తమకోసం మరణించిన ప్రభువు పట్ల తమ అచంచల భక్తి విశ్వాసాల్ని ప్రచుర పర్చుకొంటారు. తమ విశ్వాసం నిమిత్తం మరణించటానికైనా వెనుకాడని వారి విషయంలో పెద్ద మార్పు చోటుచేసుకొంటుంది. రాక్షసులుగా మారిన దుష్టుల నిరంకుశత్వం నుంచి వారికి ఆకస్మికంగా విడుదల లభిస్తుంది. అప్పటి వరకూ భయాందోళనలతో నిండి చింతాక్రాంతులైన భక్తుల ముఖాలు ఇప్పుడు విస్మయంతో, విశ్వాసంతో, ప్రేమతో ప్రకాశిస్తాయి. గళాలు కలిపి వారు ఈ విజయ గీతం పాడారు, “దేవుడు మనకు ఆశ్రయమును దుర్గమునై యున్నాడు. ఆపత్కాలములో ఆయన నమ్ముకొనదగిన సహాయకుడు, కావున భూమి మార్పు నొందినను నడి సముద్రములలో పర్వతములు మునిగినను వాటి జలములు ఘోషించుచు నురుగు కట్టినను ఆ పొంగునకు పర్వతములు కదిలినను మనము భయపడము.” కీర్తనలు 46:13. 
    

    
      
    

    
      నమ్మకాన్ని వెలిబుచ్చే ఈ మాటలు దేవునికి చేరుతున్న సమయంలో మేఘాలు తొలగుతాయి. ఆకాశ నక్షత్రాలు కనిపిస్తాయి. రెండు పక్కల మేఘావృతమై ప్రకోపిస్తున్న అంతరిక్షంతో పోల్చినప్పుడు ఈ నక్షత్రాలు ఎంతో తేజోవంతంగా ఉంటాయి. పరలోక యెరూషలేము మహిమ తెరచిన గుమ్మాల్లోనుంచి ప్రవహిస్తుంది. అప్పుడు మడచి ఉన్న రెండు రాతిపలకల్ని పట్టుకొన్న హస్తం ఆకాశంలో కనిపిస్తుంది. ప్రవక్త ఇలా అంటున్నాడు, “దేవుడు తానే న్యాయకర్తయై యున్నాడు. ఆకాశము ఆయన నీతిని తెలియజేయుచున్నది.” కీర్తనలు 50:6. ఉరుములు అగ్నిమధ్య సీనాయి పర్వత శిఖరం నుంచి జీవితానికి మార్గదర్శిగా ప్రకటితమైన దేవుని నీతి అయిన పరిశుద్ధ దర్మశాస్త్రం తీర్పుకు ముఖ్య శాసనమౌతుందని దేవుడు మనుషులకు ఇప్పుడు బయలుపర్చుతాడు. ఆ హస్తం రాతి పలకల్ని తెరుస్తుంది. వాటిమీద పది ఆజ్ఞలుంటాయి. అవి అగ్ని కలంతో దిద్దినట్లు ఉంటాయి. ఆ మాటలు అందరూ చదవగలిగినంత స్పష్టంగా ఉంటాయి. జ్ఞాపకశక్తి మేల్కొంటుంది. మూఢనమ్మకాలు తప్పుడు సిద్ధాంతాల చీకట్లు విడిపోతాయి. దేవుని పది మాటలు క్లుప్తంగా, వివరంగా, అధికారికంగా భూనివాసులందరి దృష్టికి వస్తాయి. 
    

    
      
    

    
      దేవుని పరిశుద్ధ శాసనాల్ని కాలరాసిన వారి భీతి నిస్పృహల్ని వర్ణించటం సాధ్యపడదు. ప్రభువు తన ధర్మశాస్త్రాన్ని వారికిచ్చాడు. పశ్చాత్తాపానికి దిద్దుబాటుకు అవకాశం ఉండగా వారు తమ ప్రవర్తనలను ఆ నియమాల ప్రకారం దిద్దుకోగలిగేవారే. కాని లోకం మెప్పుకోసం ఆ ధర్మసూత్రాల్ని తోసిపుచ్చి వాటిని అతిక్రమించేటట్లు ఇతరుల్ని నడిపించారు. దేవుని సబ్బాతును అపవిత్రం చేయటానికి దైవ ప్రజల్ని ఒత్తిడి చేశారు. తాము ఏ ధర్మ శాసనాల్ని తృణీకరించారో వాటినిబట్టే ఇప్పుడు శిక్ష పొందుతారు. తమకు ఎలాంటి సాకూ లేదని వారు స్పష్టంగా గ్రహిస్తారు. తాము ఎవరిని సేవించి పూజించారో వారినే ఎంపిక చేసుకొన్నారు. “అప్పుడు నీతి గలవారెవరో దుర్మారు లెవరో దేవుని సేవించువారెవరో ఆయనను సేవించని వారెవరో మీరు తిరిగి కనుగొందురు” మలాకీ 3:18. 
    

    
      
    

    
      బోధకుల నుంచి ఆ వర్గంలోని అత్యల్పుల వరకూ ఉన్న ధర్మశాస్త్ర శత్రువులకు సత్యాన్ని గురించి మానవ విధుల గురించి నూతన అవగాహన కలుగుతుంది. నాలో ఆజ్ఞలోని సబ్బాతు సజీవ దేవుని ముద్ర అని వారు చాలా ఆలస్యంగా గుర్తిస్తారు. తమ నకిలీ సబ్బాతు నిజ స్వరూపం తాము ఇసుక పునాదిపై నిర్మించుకొన్నదని వారు ఎంతో ఆలస్యంగా గుర్తిస్తారు. తాము దేవునికి వ్యతిరేకంగా పోరాడున్నామని తెలుసు కొంటారు. పరదైసు గుమ్మాల్లోకి నడిపిస్తామని చెబుతూ మత ప్రబోధకులు ఆత్మలను నాశనానికి నడుపుతారు. పరిశుద్ధ హోదాల్లో ఉన్న వ్యక్తుల బాధ్యత ఎంత గొప్పదో వారి అపనమ్మకం పర్యవసానాలు ఎంత భయంకరమైనవో అంతిమ తీర్పు దినం వరకూ తెలియదు. ఒక ఆత్మ తప్పి పోవటం ఎంత దుఃఖకరమో నిత్యత్వమే సరిగా అంచనా వేయగలుగుతుంది. చెడ్డ సేవకుడా పొమ్మని దేవుడు ఎవరితో చెబుతాడో అతనిది భయంకరమైన నాశనం. 
    

    
      
    

    
      యేసు రాకకు నిత్యనిబంధన విడుదలకు ఏర్పాటైన దినాన్ని ఘడియను పరలోకం నుంచి దేవుడు తన ప్రజలకు ప్రకటించటం వినిపిస్తుంది. గొప్ప శబ్దంతో వినిపించే ఉరుములా ఆయన మాటలు భూమికి దిగుతాయి. దేవుని ఇశ్రాయేలు ప్రజలు కన్నులు పైకెత్తి ఆ మాటలు వింటూ నిలబడ్డారు. సీనాయి పర్వతం నుంచి దిగి వచ్చినప్పుడు మోషే ముఖం ప్రకాశించినట్లు వారి ముఖాలు ఆయన మహిమతో ప్రకాశిస్తాయి. దుష్టులు వారిని చూడలేరు. ఆయన పరిశుద్ధ సబ్బాతును ఆచరించటం ద్వారా దేవున్ని గౌరవించే వారిపై దీవెన కుమ్మరించే సమయంలో బ్రహ్మాండమైన విజయనినాదం లేస్తుంది. 
    

    
      
    

    
      కొద్ది సేపటిలో తూర్పున మనిషి చేతిలో సగం పరిమాణం గల నల్లని మేఘం కనిపిస్తుంది. అది రక్షకుని ఆవరించి దూరానికి చీకటితో నిండినట్లు కనిపించే మేఘం. అది దైవ కుమారుని సూచనగా దైవ ప్రజలకు తెలుసు. అది భూమిని సమీపిస్తుండగా వారు నిశ్శబ్దంగా దాని వంక చూస్తూ వుంటారు. దగ్గరకు వచ్చే కొద్దీ ఆ మేఘం తేజోవంతమౌతూ చివరికి బ్రహ్మాండమైన తెల్లని మేఘమౌతుంది. దాని పైని నిబంధన సంకేతమైన ఇంద్రధనుస్సు ఉంటుంది. దానిపై ఆసీనుడై యేసు సర్వశక్తిగల విజేతగా వస్తాడు. ఇప్పుడు “వ్యసనాక్రాంతుడుగా” అవమాన పాత్రలోనిది దుఃఖ పాత్రలోనిది తాగటానికి రావటం లేదు. పరలోకంలోను భూమిమీదను విజయుడుగా, జీవిస్తున్న వారికి మరణించినవారికి తీర్పరిగా వస్తున్నాడు. “నమ్మకమైన వాడును సత్యవంతుడును అయిన” ఆయన నీతినిబట్టి విమర్శ చేయుచు యుద్ధము జరిగించుచున్నాడు.” “పరలోకమందున్న సేనలు... ఆయనను వెంబడించుచుండిరి.” ప్రకటన 19:11, 14. అసంఖ్యాకమైన పరిశుద్ధ దూతల సమూహం పరలోక మధుర గీతాలాపనతో ఆయనకు సేవలు చేస్తూ ఆయన వెంట వస్తారు. వేవేలకొలది... కోట్లకొలది దూతలతో అంతరిక్షం నిండినట్లు కనిపిస్తుంది. ఆ సన్నివేశాన్ని ఏ మానవుడూ వర్ణించలేడు. ఆ వైభవాన్ని ఏ మానవుడూ అవగాహన చేసుకోలేడు. “ఆయన మహిమ ఆకాశమండల మంతటను కనబడుచున్నది. భూమి ఆయన ప్రభావముతో నిండియున్నది. సూర్యకాంతితో సమానమైన ప్రకాశము కనబడుచున్నది. ” హబక్కూకు 3:3,4. ఆ మేఘం ఇంకా దగ్గరకు వచ్చే కొద్దీ ప్రతీ నేత్రమూ జీవనాధుడు యేసుని చూస్తుంది. ఆ పవిత్ర శిరం ఇప్పుడు ముళ్ల కిరీటం ధరించదు. అది ఇప్పుడు మహిమా కిరీటం ధరిస్తుంది. ఆయన ముఖకాంతి మధ్యాహ్న సూర్యుడి కాంతికన్నా ప్రచండంగా ఉంటుంది. “రాజులకు రాజును ప్రభువులకు ప్రభువును అనునామము ఆయన వస్త్రము మీదను తొడమీదను వ్రాయబడియున్నది. ” ప్రకటన 19:16. 
    

    
      
    

    
      ఆయన ముందు “వారి ముఖములు తెల్లబారుట... కనబడుచున్నది.” దైవ కృపను తృణీకరించిన వారిని భీతి నిస్పృహలు అలముకొంటాయి. “జనుల హృదయము కరిగిపోవుచున్నది. మోకాళ్ళు వణకుచున్నవి... అందరి ముఖములు తెల్లబోవుచున్నవి.” యిర్మీయా 30:6; నహూము 2:10. నీతిమంతులు వణకుతూ “తాళగలిగిన వాడెవడు” అంటూ కేకలు వేస్తారు. దూతలు తమ పాటలు ఆపుతారు. కొంతసేపు నిశబ్దం చోటుచేసుకొంటుంది. అప్పుడు “నా కృప నీకు చాలును” అని యేసు చెప్పటం వినిపిస్తుంది. నీతిమంతుల ముఖాలు ప్రకాశిస్తాయి. మారిన హృదయాలు ఆనందంతో ఉప్పొంగుతాయి. భూమిని సమీపించే కొద్దీ దూతలు తమ పాటను కొంచెం హెచ్చుస్థాయిలో అందుకొంటారు. 
    

    
      
    

    
      అగ్ని జ్వాలలు ఆవరించి ఉన్న మేఘం మీద రారాజు క్రీస్తు దిగివస్తాడు. ఆకాశం కాగితం చుట్టలా ముడుచుకుపోతుంది. భూమి ఆయన ముందర వణుకుతుంది. పర్వతాలు ద్వీపాలు తమతమ స్థానాలు తప్పుతాయి. “మన దేవుడు వేం చేయుచున్నాడు. ఆయన మౌనముగా నుండడు. ఆయన ముందర అగ్ని మండుచున్నది. ఆయన చుట్టు ప్రచండ వాయువు విసరుచున్నది. ఆయన తన ప్రజలకు న్యాయము తీర్చుటకై- బల్యర్పణ చేత నాతో నిబంధన చేసికొనిన నా భక్తులను నా యొద్దకు సమకూర్చుడని మీది ఆకాశమును భూమిని పిలుచుచున్నాడు” కీర్తనలు 50:3,4. 
    

    
      
    

    
      “భూరాజులును, ఘనులును, సహస్రాధి పతులును, ధనికులును, బలిష్టులును, ప్రతి దాసుడును, ప్రతి స్వతంత్రుడును కొండ గుహలలోను బండ సందులలోను దాగుకొని - సింహాసనాసీనుడైయున్న వానియొక్కయు గొట్టె పిల్ల యొక్కయు ఉగ్రత మహాదినము వచ్చెను. దానికి తాళజాలిన వాడెవడు? మీరు మామీదపడి ఆయన సన్నిధికిని గొట్టె పిల్ల ఉగ్రతకును మమ్మును మరుగుచేయుడి అని పర్వతములతోను బండలతోను చెప్పుచున్నారు.” ప్రకటన 6:1517. ఎగతాళి ఆగిపోతుంది. అబద్దమాడే పెదవులు మూసుకొంటాయి. “యుద్ధపు సందడి... రక్తములో పొరలింపబడిన వస్త్రము” లు (యెషయా 9:5.) ఆయుధాల మోత, యుద్ధం- ఇది అంతా ఆగిపోతుంది. ప్రార్థన స్వరం ఏడ్పు తప్ప ఇంకేమీ వినిపించదు. అప్పటిదాకా ఎగతాళి చేస్తున్న పెదవుల నుంచి “సింహాసనాసీనుడైయున్న వానియొక్కయు గొట్టె పిల్ల యొక్కయు ఉగ్రత మహాదినము వచ్చెను.” దానికి తాళజాలినవాడెవడు?” అన్న మాటలు వినిపిస్తాయి. తాము ద్వేషించి నిరాకరించిన ఆయన సముఖం నుంచి తమను కప్పండంటూ పర్వతాల్ని బండల్ని దుష్టులు ఆర్ధిస్తారు. 
    

    
      
    

    
      ఆ స్వరం మృతుల చెవుల్లోకి చొచ్చుకుపోతుంది. అది వారు ఎరిగిన స్వరమే. పశ్చాతాపం పొందుమంటూ ఆ మృదుమధుర స్వరం ఎంత తరచుగా బతిమాలింది! స్నేహితుడు, సోదరుడు, రక్షకుడి రూపంలో విజ్ఞాపన చేస్తూ ఆ స్వరం ఎంత తరచుగా వినిపించింది? “మి దుర్మార్గత నుండి మరలి మనస్సు త్రిప్పుకొనుడి. మీ రెందుకు మరణము నొందెదరు.?” (యెహేజ్కేలు 33:11) అంటూ ఎంతో కాలంగా ఈ స్వరం విజ్ఞప్తి చేస్తున్నది. దేవుని కృపను నిరాకరించే వారికి ఇంతకన్నా బలమైన ఖండన మరొకటి ఉండదు. ఇది వేరే వ్యక్తి స్వరం అయితే ఎంత బాగుండును! యేసు ఇలా అంటున్నాడు, “నేను పిలువగా మీరు వినక పోతిరి, నా చేయి చాపగా ఎవరును లక్ష్య పెట్టకపోయిరి. నేను చెప్పిన బోధ యేమియు మీరు వినక తోసివేసితిరి” సామెతలు 1:24, 25. ఆ స్వరం వారిలో జ్ఞాపకాలు రేపుతుంది. అవి తుడుపు పడి వుంటే బాగుండునని వారి ఊహ. అవి తోసిపుచ్చిన హెచ్చరికలు, నిరాకరించిన ఆహ్వానాలు, దుర్వినియోగం చేసిన అవకాశాల స్మృతులు! 
    

    
      
    

    
      క్రీస్తు అవమానానికి అమర్యాదకు గురి అయినప్పుడు ఆయనను అపహసించి నప్పుడు, ప్రధాన యాజకుడు క్రీస్తును ప్రమాణం చేసి చెప్పుచున్నప్పుడు బాధితుడైన ప్రభువు పలికిన ఈ మాటలు అతిస్పష్టంగా వారికి జ్ఞాపకం వస్తాయి, “ఇది మొదలుకొని మనుష్యకుమారుడు సర్వశక్తుని కుడిపార్శ్వమున కూర్చుండుటయు, ఆకాశ మేఘారూఢుడై వచ్చుటయు మీరు చూతురు” మత్తయి 26:64. ఇప్పుడు వారు ఆయనను తన మహిమలో చూస్తారు. ఆయన అధికారంతో తండ్రి కుడిపార్శ్వాన కూర్చుండటం చూడవలసి ఉంది. 
    

    
      
    

    
      తాసు దేవుని కుమారుణ్ణి అన్నప్పుడు పరిహసించినవారు ఇప్పుడు అవాక్కవుతారు. ఆయన రాచబిరుదును గేలిచేస్తూ అక్కడున్న సైనికుల్ని పిలిచి ఆయన తలపై కిరీటం పెట్టుండని ఆదేశించిన అహంకారి హేరోదు అక్కడుంటాడు. తమ పాపిష్టి చేతులతో ఆయనకు ఊదారంగు అంగీతొడిగి తలపై ముళ్లకిరీటం పెట్టి ప్రతి ఘటనలేని ఆయన చేతిలో ఉత్తుత్తి రాజదండం ఉంచి దేవదూషణ కరంగా ఎగతాళి చేస్తూ ఆయన ముందర వంగి నమస్కరించిన ఆ వ్యక్తులే అక్కడుంటారు. జీవానికి కర్త అయిన ఆ ప్రభువు తలమీద కొట్టి ఆయనపై ఉమ్మివేసిన దుష్టులు ఆయన వాడి చూపునుంచి తప్పించుకొని బీభత్సకరమైన ఆయన సన్నిధి నుంచి పారిపోవటానికి ప్రయ త్నిస్తారు. ఆయన కాళ్లలోను చేతుల్లోను మేకులు కొట్టినవారు, ఆయన పక్కలో బళ్లెం దించిన సైనికులు భయంతోను, పశ్చాత్తాపంతోను ఆ గుర్తుల్ని వీక్షిస్తారు. 
    

    
      
    

    
      యాజకులు ప్రజాపాలకులు కల్వరి ఘటనల్ని విస్పష్టంగా గుర్తు తెచ్చుకొంటారు. పిచ్చి ఉద్రేకంతో తలలు ఊపుతూ, “వీడు ఇతరులను రక్షించెను, తన్నుతానే రక్షించుకొనలేడు. ఇశ్రాయేలు రాజుగదా, యిప్పుడు సిలువ మీద నుండి దిగిన యెడల వాని నమ్ముదుము. వాడు దేవునియందు విశ్వాసముంచెను, నేను దేవుని కుమారుడనని చెప్పెను గనుక ఆయనకిష్టుడైతే ఆయన ఇప్పుడు వానిని తప్పించును” అంటూ తాము ఎగతాళి చేయటం గుర్తుకు తెచ్చుకొంటూ భయకంపితులవుతారు. మత్తయి 27:42,43. 
    

    
      
    

    
      ద్రాక్షతోటను గుత్తకు తీసుకొన్న కాపులు పండ్లలో యజమానికి తన భాగాన్ని ఇవ్వకుండా అతని సేవకుల్ని కొట్టి అతని కుమారుణ్ణి చంపటం గురించి రక్షకుడు చెప్పిన ఉపమానాన్ని వారు జాపకం చేసుకొంటారు. “ఆ దుర్మార్గులను కఠినముగా సంహరిస్తాడు” అని తామే చెప్పిన తీర్పును కూడా వారు గుర్తు చేసుకొంటారు. అపనమ్మకస్తులైన ఈ వ్యక్తుల నేరంలోను శిక్షలోను ఈ యాజకులు పెద్దలు తమ క్రియల్ని బట్టి తమ కఠిన తీర్పు తమ నాశనం న్యాయమైనవని గుర్తిస్తారు. ఇప్పుడు వారు బాధతో నిండిన పెద్ద కేక వేస్తారు. యెరూషలేము వీధుల్లో “వీనిని సిలువ వేయుము సిలువ వేయుము” అన్న కేకలకన్నా భయంకరంగా వినిపిస్తుంది. “ఆయన దేవుని కుమారుడు. ఆయనే నిజమైన మెస్సీయ” అన్నకేక అది. రారాజు క్రీస్తు సముఖము నుంచి పారిపోవటానికి వారు ప్రయత్నిస్తారు. ప్రకోపించిన ప్రకృతి చర్యల ఫలితంగా ఏర్పడ్డ లోతైన గుహల్లో దాగి ఉండటానికి విఫల యత్నాలు చేస్తారు. 
    

    
      
    

    
      సత్యాన్ని నిరాకరించే వారందరి జీవితాల్లోనూ మనస్సాక్షి మేల్కొని కపట నాటకంతో జీవించిన జీవితం అప్పుడప్పుడు గుర్తుకువచ్చి ఆత్మ వృధాక్షోభకు గురి అయ్యే తరుణాలుంటాయి. “భయము... తుఫానువలె” “సుడిగాలి వచ్చునట్లు... అపాయము” రావటంతో పోల్చితే ఇవి ఏపాటివి? సామెతలు 1:27. క్రీస్తును ఆయనకు నమ్మకంగా నిలిచిన అనుచరులను నిర్మూలించటానికి చూసిన వారు ఇప్పుడు వారిని ఆవరించిన మహిమను చూస్తారు. తమను వేధిస్తున్న భయంతోపాటు, “ఇదిగో మనలను రక్షించునని మనము కనిపెట్టుకొనియున్న మన దేవుడు, మనము కనిపెట్టుకొనిన యెహోవా ఈయనే. ఆయన రక్షణను బట్టి సంతోషించి ఉత్సహింతము” (యెషయా 25:9.) అంటూ భక్తులు పలికే మాటలు వారికి వినిపిస్తాయి. 
    

    
      
    

    
      భూమి మత్తుని వలె తూలుతుండగా మెరుపులు ఉరుముల మధ్య దైవ కుమారుని స్వరం సమాధుల్లో నిద్రిస్తున్న భక్తుల్ని పిలుస్తుంది. నీతిమంతల సమాధుల వంక చూస్తూ ఆకాశం వైపు చేతులెత్తి “మంటిలో నిద్రిస్తున్న వారలారా మేల్కొండి, లేవండి” అని ఆయన కేకవేస్తాడు. భూమండలం అంతటా చెదరి ఉన్న మృతులు ఆ స్వరం వింటారు. విన్న వారందరూ బతుకుతారు. ప్రతీ జనం నుంచి, ప్రతీ వంశం నుంచి, ఆయాభాషలు మాట్లాడే వారి నుంచి ప్రతీ ప్రజనుంచి గొప్ప జనసమూహాలు బయలుదేరగా వారి పద ఘటనతో భూమి దద్దరిల్లుతుంది. వారు అమరత్వ మహిమ ధరించి మరణ బందీగృహం నుంచి బైటికి వస్తూ ఇలా కేకలు వేస్తారు, “మరణమా, నీ విజయ మెక్కడ? ఓ మరణమా నీ ముల్లెక్కడ?” 1 కొరింథి 15:53. జీవించి ఉన్న నీతి మంతులు సమాధులనుంచి లేచిన భ క్తులు గళం కలిపి ఆనందంతో విజయగీతం పాడారు. 
    

    
      
    

    
      ఎలాంటి శరీరాలతో పుట్టిపెరిగారో అలాంటి శరీరాల్లోనే అందరూ సమాధుల్లోనుంచి బైటికి వస్తారు. పునరుత్థాన మయ్యేవారిలో ఆదాము ఉంటాడు. అతను పొడవుగాను హుందాగాను కనపడ్డాడు. కాని ఆదాము దైవ కుమారుడి కన్న కొంచెం కురుచగా ఉంటాడు. ఆదాముకి అనంతర తరాలవారికి మధ్య ఎంతో వ్యత్యాసముంటుంది. మానవ జాతిలో చోటు చేసుకొన్న గొప్ప క్షీణత ఈ ఒక్క విషయంలోనే కళ్లకు కడుతుంది. కాకపోతే, అందరూ నిత్యయౌవనపు జవసత్వాలు కలిగిలేస్తారు. ఆదిలో మానవుడు దేవుని స్వరూపంలో సృష్టి అవటం ప్రవర్తనలోనే కాదు, శరీర తత్వంలోనూ ఆకృతిలోనూ కూడా. పాపం వల్ల దైవస్వరూపం వికృత మయ్యింది. అది దాదాపు మాయమయ్యింది. అయితే నశించినదాన్ని పునరుద్ధరించటానికి క్రీస్తు వచ్చాడు. ఆయన మన పాప శరీరాన్ని మార్చుతాడు. తన మహిమా శరీరంలాగ మన శరీరాన్ని తీర్చి దిద్దుతాడు. మర్త్యమైన, క్షయమైన, సురూపంలేని, ఒకప్పుడు పాపం పంకిలమైన శరీరం సంపూర్ణత్వాన్ని, సురూపాన్ని, అమర్త్యతను ధరిస్తుంది. కళంకం లోపాలు సమస్తం సమాధిలోనే మిగిలిపోతాయి. ఎన్నడో కోల్పోయిన ఏదెనులోని జీవవృక్ష ఫలాలు రక్షణపొందిన వారు భుజిస్తారు. భుజించి ఆదిలో మానవుడి పెరుగుదలకు ఉద్దేశించిన పూర్తి స్థాయికి పెరుగుతారు. పాపం వలన వచ్చిన శాపం ఫలితాలు నిర్మూలమవుతాయి. క్రీస్తు భక్తులు “దేవుడైన యెహోవా ప్రసన్నత” కలిగి ప్రభువు స్వరూపాన్ని మనసులో, ఆత్మలో, శరీరంలో ప్రతిబింబిస్తారు. ఎంత చక్కని రక్షణ! దీన్ని గురించి ఎంతో కాలం ప్రస్తావించాం, ఎంతో కాలం నిరీక్షించాం. ఆతృతగా ఎంతో కాలం ఎదురు చూశాం. కాని ఎన్నడూ దీన్ని పూర్తిగా అవగాహన చేసుకోలేకపోయాం . 
    

    
      
    

    
      జీవించి ఉన్న నీతిమంతులు “నిముషంలో ఒక రెప్పపాటున” మార్పు పొందుతారు. దేవుని మాటతో వారు మహిమ పొందుతారు. ఇప్పుడు వారు పునరుత్థానులైన భక్తులతో కలసి ప్రభువును మధ్యాకాశంలో కలుసుకోటానికి అమర్త్యులుగా మార్పుపొందుతారు. దేవదూతలు “ఆకాశము యొక్క ఈ చివరినుండి ఆ చివర వరకు నలుదిక్కుల నుండి ఆయన ఏర్పరచు కొనిన వారిని పోగుచేతురు” దేవదూతలు చిన్న పిల్లల్ని తమ తల్లుల వద్దకు ఎత్తుకొని వెళ్లి వాళ్ల చేతుల్లో పెడతారు. మరణం చాలాకాలం విడదీసిన మిత్రులు ఏకమవుతారు. వారు ఇక ఎన్నడూ విడిపోరు. ఆనంద గీతాలు పాడుకొంటూ వారు కలసి దేవుని పరిశుద్ద పట్టణానికి ఎగసిపోతారు. 
    

    
      
    

    
      మేఘరథానికి రెండు పక్కల రెక్కల కింద సజీవ చక్రాలు ఉంటాయి. రథం పైకి వెళ్లేకొద్దీ చక్రాలు “పరిశుద్ధుడు” అని కేకలు వేస్తాయి. రెక్కలు కదలుతున్నప్పుడు “పరిశుద్ధుడు” అని కేకలు వేస్తాయి. పరిశుద్ధదూత గణాలు “సర్వాధికారియు దేవుడునగు ప్రభువు పరిశుద్ధుడు, పరిశుద్ధుడు, పరిశుద్ధుడు” అని కేకలు వేస్తారు. రథం నూతన యెరూషలేము వైపుకు కదులు తున్నప్పుడు రక్షణ పొందిన ప్రజలు “హల్లెలూయ” నినాదాలు చేస్తారు. 
    

    
      
    

    
      పరిశుద్ధ పట్టణంలో ప్రవేశించక ముందు రక్షకుడు తన అనుచరులకు విజయ చిహ్నాల్నీ తమకు కలిగిన రాజహోదాకు అధికార లాంఛనాల్ని అందజేస్తాడు. తళతళ మెరిసే హోదా చిహ్నాలు రాజైన యేసు చుట్టూ చతురస్రాకారంలో ఏర్పాటై ఉంటాయి. భక్తులకన్నా, దూతలకన్నా యేసురాజు ఉన్నతస్థాయి కలిగి ఉంటాడు. ప్రేమతో ప్రసన్నమై ఉండే ఆయన ముఖం వారివంక సాదరంగా చూస్తుంది. “ఏ మనిషి రూపం కంటె అతని ముఖమును నరరూపముకంటె అతని ముఖమును చాల వికారమని” ఎవరి గురించి ఉన్నదో ఆయనపైనే రక్షణ పొందే అసంఖ్యాక ప్రజానీకం చూపు కేంద్రీకృ తమవుతుంది. ప్రతీ నేత్రం ఆయన మహిమను వీక్షిస్తుంది. జయించేవారి శిరసులమీద క్రీస్తు తన కుడిచేతితో మహిమా కిరీటాలు పెడ్తాడు. ప్రతీ వ్యక్తికి తన “క్రొత్తపేరు” (ప్రకటన 2:17) “యెహోవా పరిశుద్ధుడు” అని చెక్కిన మాటలు గల కిరీటం ఉంటాయి. ప్రతీవారి చేతిలోను విజయ సూచకమైన ఖర్జూరపుమట్టలు, వీణె ఉంటాయి. నాయక దూతలు వీణె మీటటంతో ప్రతీ హస్తం సున్నితంగా తంత్రులు మీటుతూ మధుర మనోహర సంగీతం అందిస్తుంది. ప్రతీ హృదయంలోను ఆనందం వెల్లివిరుస్తుంది. ప్రతీ స్వరం ఇలా కృతజ్ఞతాస్తుతులు చెల్లిస్తుంది, “మనలను ప్రేమించుచు తన రక్తము వలన మన పాపముల నుండి మనలను విడిపించిన వానికి మహిమయు ప్రభావమును యుగయుగములు కలుగునుగాక” ప్రకటన 1:6. 
    

    
      
    

    
      రక్షణ పొందిన జనుల ముందున్న పరిశుద్ధ పట్టణ ద్వారాలు యేసు తెరుస్తాడు. సత్యాన్ని ఆచరించిన వారందరూ అందులో ప్రవేశిస్తారు. అక్కడ దేవుని పరదైసును వారు చూస్తారు. పాపరహిత స్థితిలో ఆదాము గృహం అదే. అంతట మధుర సంగీత స్వరంతో ప్రభువిలా అంటాడు, “మీ పోరాటం ముగిసింది” “నా తండ్రిచేత ఆశీర్వదించబడినవారలారా, రండి, లోకము పుట్టినది మొదలుకొని మీ కొరకు సిద్ధపరచబడిన రాజ్యమును స్వతంత్రించుకొనుడి ” 
    

    
      
    

    
      తన శిష్యుల కోసం రక్షకుడు చేసిన ప్రార్థన ఇప్పుడు నెరవేరుతుంది: “తండ్రీ, నేనెక్కడ ఉందునో అక్కడ నీవు నాకు అనుగ్రహించిన వారును నాతో కూడ ఉండవలెనని... కోరుచున్నాను.” “తన మహిమ యెదుట ఆనందముతో... నిర్దోషులుగా నిలువ బెట్టుటకు” (యూదా 24.) తన రక్తం పెట్టి కొన్న ప్రజలను క్రీస్తు ఈ మాటలతో తండ్రికి సమర్పిస్తాడు: “ఇదిగో నేనూ నీవు నాకిచ్చిన బిడ్డలూ” “నీవు నాకు అనుగ్రహించిన వారిని నీ నామమందు కాపాడితిని” విమోచనకూర్చే దైవ ప్రేమ ఎంత అద్భుతం! అనంత శక్తి సంపూర్ణుడైన తండ్రి విమోచన పొందిన జనుల్ని చూసినప్పుడు వారిలో తన స్వరూపం చూడటం, పాపం కలిగించిన సంక్షోభం దాని ఫలితాలు తొలగిపోయి మానవాళి మళ్లీ తనతో సామరస్యంతో మనగలిగే సమయం రావటం-- ఆ ఘడియ ఆయనకు ఎంత ఆనందదాయకం! 
    

    
      
    

    
      ప్రభువు సంతోషంలో పాలు పొందటానికిగాను తనకు నమ్మకంగా నిలిచిన భక్తుల్ని యేసు ప్రేమతో స్వాగతిస్తాడు. బాధలు వేదన అనుభవించి అవమానం భరించి తాను రక్షించిన ఆత్మల్ని మహిమా రాజ్యంలో చూడటం రక్షకునికి అమితానందం కూర్చుతుంది. రక్షణ అందుకొన్న వారు తమ ప్రార్ధనలు సేవలు త్యాగాల ద్వారా క్రీస్తుకు తాము పరిచయం చేసినవారు రక్షణ పొందిన వారిలో ఉండటం చూసి ప్రభువుతోపాటు ఆనందిస్తారు. వారు ఆ తెల్లని సింహాసనం చుట్టూ సమావేశం అవుతున్నప్పుడు తాము క్రీస్తు వద్దకు చేర్చిన వారిని వీక్షిస్తూ ఒకరు ఇతరుల్ని తేవటం వారు మరి కొందరిని తేవటం అలా అందరూ పరలోక విశ్రాంతిలోకి వచ్చి అక్కడ తమ కిరీటాలు యేసుప్రభువు పాదాల వద్ద పెట్టి అనంతయుగాలు ఆయనను స్తోత్రించే ఆధిక్యత కలిగినందుకు ఆనందిస్తారు. 
    

    
      
    

    
      విమోచన పొందిన వారు దేవుని పట్టణానికి స్వాగత ఆరాధన వాతావరణం ఏర్పడి ఆరాధనకు పిలుపు వినబడుంది. ఇద్దరు ఆదాములు కలుసుకోటానికి సిద్ధంగా ఉంటారు. ఏ మనిషిని తాను సృజించాడో, ఏ మనిషి తన సృష్టికర్తకు ఎదురుతిరిగి పాపం చేశాడో, ఏ మనిషి పాపం నిమిత్తం రక్షకుని శరీరం పై చెరగని సిలువ గుర్తులున్నాయో మానవజాతి పితరుడు అయిన ఆ ఆదామును కలుసుకొనేందు కోసం దైవ కుమారుడు చేతులు చాపి నిలబడి ఉంటాడు. 
    

    
      
    

    
      ఏదెను నుంచి బహిస్కృతి అనంతరం ఆదాము జీవితం దుఃఖంతో నిండింది. ఎండిపడుతున్న ప్రతీ ఆకు, బలి అవుతున్న ప్రతీ పశువు, ప్రకృతికి జరుగుతున్న ప్రతీ హాని, మనిషి పవిత్రతను చెరుపుతున్న ప్రతీ కీడు అతని పాపానికి తాజా జ్ఞాపక మయ్యింది. పెచ్చరిల్లుతున్న దుర్మారతను చూసినప్పుడు ఆదాము తీవ్ర ఆవేదనకు గురి అయ్యాడు. దుర్మారతను ఖండిస్తూ ఆదాము చేసిన హెచ్చరికలకు జవాబుగా ప్రజలు తననే పాపానికి కారకుడిగా నిందించారు. తన అతిక్రమానికి శిక్షను సహనంతోను సాత్వికంతోను దాదాపు వెయ్యి సంవత్సరాలు ఆదాము అనుభవించాడు. తన పాపం గురించి అతను చిత్తశుద్ధితో పశ్చాత్తాప పడ్డాడు. వాగ్రత్త రక్షకుడు ఆయన నీతి ద్వారా తనకు రక్షణ నిస్తాడని నమ్మాడు. పునరుత్థానమున్నదన్న నిరీక్షణ కలిగి మరణించాడు. పరాజయం పొంది పాపంలోపడిన మానవుణ్ణి దేవుని కుమారుడు విమోచించాడు. ఇప్పుడు క్రీస్తు చేసిన ప్రాయశ్చిత్తం వలన ఆదాము తన పూర్వ పరిశుద్ధ స్థితిలో పునరుద్దరణ పొందుతాడు. 
    

    
      
    

    
      పొంగి పొరలుతున్న ఆనందంతో ఆదాము ఒకప్పుడు తన నెంతో ఆకట్టుకొన్న వృక్షాలను మళ్లీ చూస్తాడు. ఆ చెట్ల ఫలాల్ని ఆదాము తానే తన పాపరహిత దినాల్లో పోగుచేసేవాడు. తన సొంత చేతులతో పెంచిన పూల అంటుల్ని చూస్తాడు. తాను ఎంతో ప్రేమించి పెంచిన పువ్వుల్ని చూస్తాడు. అతని మనసు ఆ వాస్తవాన్ని గ్రహిస్తుంది. ఇది నిజంగా పునరుద్ధరణ పొందిన ఏదెను అని ఆదాము అవగాహన చేసుకొంటాడు. తాను అక్కడ నుంచి బహిష్కృతుడైన నాటికంటే ఇప్పుడది ఎంతో మనోహరంగా ఉన్నట్లు గుర్తిస్తాడు. రక్షకుడు ఆదామును జీవవృక్షం వద్దకు తీసుకువెళ్లి ఒక పండు కోసి తినుమని ఇస్తాడు. చుట్టూ పరికిస్తూ రక్షణ పొందిన తన కుటుంబికులు వేలాది మందిని దేవుని పరదైసులో ఆదాము చూస్తాడు. అప్పుడు తన తలమీది కిరీటం తీసి యేసు పాదాలవద్ద ఉంచి కౌగిలించుకుంటాడు. ప్రభువు బంగారు వీణ మీటగా “వధింపబడి మళ్లీ జీవిస్తున్న గొర్రెపిల్ల అర్హుడు, అర్హుడు” అన్న విజయగీతంతో పరలోకమంతా ప్రతిధ్వనిస్తుంది. ఆదాము కుటుంబం పల్లవి అందుకొని ఆరాధన పూర్వకంగా రక్షకునికి సమస్కరిస్తూ తమ కిరీటాల్ని ఆయన పాదాల వద్ద పెడతారు. 
    

    
      
    

    
      దేవుని సింహాసనానికి ముందున్న స్పటిక సముద్రం మీద “ఆ క్రూర మృగమునకును దాని ప్రతిమకును దాని పేరుగల సంఖ్యకును లోబడక వాటిని జయించిన వారి” సమూహం సమావేశమవుతుంది. మనుషులలో నుంచి విమోచింపబడ్డ 144 వేలమంది “దేవుని వీణెలు గల వారై ” సీయోను కొండపై గొర్రెపిల్లతో కలిసి నిలబడ్డారు. విస్తారమైన జలముల ధ్వని పంటి గొప్ప ఉరుము ధ్వని పంటి, స్వరం వినిపిస్తుంది. అది “వీశాలు వాయించుచున్న వైణికుల నాదమును పోలియున్నది. ” వారు సింహాసనం ముందు ఒక “క్రొత్త కీర్తన” పాడారు. ఆ కీర్తనను 144 వేలమంది తప్ప ఇంకెవరూ నేర్చుకోలేరు. ఎందుకంటే అది వారి అనుభవాల్ని గూర్చిన కీర్తన. అది దేవుని మహిపుతో ప్రకాశమానమై అగ్నితో కలిసి ఉన్నట్లు కనిపించే స్ఫటిక సముద్రం. అదే మోషే యొక్కయు, గొట్రిపిల్ల యొక్కయు కీర్తన. వారి విమోచన కీర్తన. వారికి కలిగిన అనుభవం ఇంకే జనాంగానికి ఎన్నడూ కలుగలేదు.” వీరు... గొఱ్ఱపిల్ల ఎక్కడికిపోవునో అక్కడికెల్ల ఆయనను వెంబడింతురు” వీరు జీవిస్తున్న వారి మధ్య నుంచి సజీవంగా కొనిపోబడ్డవారు. వీరు “దేవుని కొరకును గొఱ్ఱపిల్ల కొరకును ప్రథమ ఫలముగా” పరిగణింపబడ్డారు. ప్రకటన 15:2,3; 14:1-5. “వీరు మహాశ్రమల నుండి వచ్చిన వారు” జనులు రాజ్యంగా కూడిన కాలం నుంచి నేటి వరకు ఎన్నడూ కలుగనంత శ్రమను అనుభవించి ఉన్నవారు. యాకోబు సంతతి వారికి వాటిల్లే ఆపదకాలంలో వీరు కఠోర శ్రమల్ని అనుభవిస్తారు. చివరగా దేవుని తీర్పులు లోకం మీద పడేటప్పుడు ఉత్తరవాది లేకుండా శ్రమలు భరించి వీరు స్థిరంగా నిలిచి ఉంటారు. వీరు విడుదల పొందుతారు. ఎందుకంటే వీరు “గొఱ్ఱపిల్ల రక్తములో తమ వస్త్రములను ఉదుకుకొని వాటిని తెలుపుచేసుకొనిరి”. “వీరి నోట ఏ అబద్దమును కనబడలేదు.” దేవుని యందు “వీరు అనింద్యులు”. “అందువలన వారు దేవుని సింహాసనము ఎదుట ఉండి రాత్రింబగళ్లు ఆయన ఆలయములో ఆయనను సేవించుచున్నారు. సింహాసనాసీనుడై యున్నవాడు తానే వారిమీద తన గుడారమును కప్పును. ” కరవు కాటకాలతో లోకం అతలాకుతలం మవ్వటం వారు చూస్తారు. సూర్యుని వేడి అధికమై మనుషుల్ని శ్రమలు పాయేయటం చూస్తారు. శ్రమలు ఆకల బాధ దాహార్తి “వారికి అనుభవ పూర్వకంగా తెలుస్తాయి. అయినా వారికి ఇక మీదట ఆకలియైనను దాహమైనసు ఉండదు. సూర్యుని ఎండయైనను ఏ వడగాలి యైనను వారికి తగులదు. ఏలయనగా సింహాసనము మధ్యమందుండు గొట్రెపిల్ల వారికి కాపరియై జీవజలముల బుగ్గల యొద్దకు వారిని నడిపించును. దేవుడే వారి కన్నుల నుండి ప్రతి బాష్ప బిందువును తుడిచివేయును” ప్రకటన 14:14-17. 
    

    
      
    

    
      అన్ని యుగాల్లోనూ దేవుడు ఎంపిక చేసుకొన్న ప్రజలు కష్టాల బడిలో విద్యనభ్యసించి శిక్షణ పొందుతుంటారు. వారు భూమిపై ఇరుకు మార్గాల్లో నడిచారు. శ్రమలకొలిమిలో శుద్ధి పొందారు. క్రీస్తు నిమిత్తం వ్యతిరేకత, ద్వేషం, అపనింద భరించారు. భయంకర సంఘర్షణల మధ్య యేసుని వెంబడించారు. సుఖసౌక్యాల్ని ఉపేక్షించారు. తీవ్ర నిరాశ నిస్పృహలను అనుభవించారు. స్వీయానుభవం ద్వారా పాపం చెడుతనాన్ని దానికున్న శక్తిని దాని దోష గుణాన్ని అది కలిగించే దుఃఖాన్ని వారు అవగాహన చేసుకొన్నారు. అందుకు వారు పాపాల్ని ద్వేషిస్తారు. పాప రోగ నివారణకు చేసిన అసమాన త్యాగం వారిని సాత్వికుల్ని చేసి వారి హృదయాల్ని కృతజ్ఞతతోను స్తుతి వందనంతోను నింపుతుంది. పాపం చేయని ఇతర లోకాల్లోని వారు దీన్ని అభినందించలేరు. తాము అమితంగా క్షమాపణ పొందారు గనుక ప్రభువుని అమితంగా ప్రేమిస్తారు. క్రీస్తుతో పాటు బాధలనుభవించిన వారు ఆయన మహిమలో పాలివారవటానికి అరులవుతారు. 
    

    
      
    

    
      దేవుని వారసులు పందుళ్లలోనుంచి, మురికి ఇళ్ల పంచల్నుంచి, చీకటి కొట్లనుంచి, ఉరికంబాల నుంచి, పర్వతాల నుంచి, అడవుల నుంచి, గుహల నుంచి, సముద్రపు సొరంగాల నుంచి వస్తారు. వారు లోకంలో “దరిద్రులైయుండి శ్రమలుపడి హింస“ పొందుతారు. సాతాను మోసాలకు లొంగనందున లక్షలాది మంది అపవాదులపాలై అపకీర్తి భారంతో సమాధులోకి వెళ్తారు. మానవ న్యాయ స్థానాలు వారిని నికృష్ణ నేరస్తులుగా తీర్పు నిస్తాయి. ఇప్పుడు “దేవుడు తానే న్యాయకర్తయై యున్నాడు.” కీర్తనలు 50:6. లోకం తీర్పులు తారుమారవుతాయి. “భూమి మీద నుండి తన జనుల నిందను తీసివేయును.” యెషయా 25:8 “పరిశుద్ధ ప్రజలనియు యెహోవా విమోచించినవారనియు వారికి పేరు పెట్టబడును” “వారికి ఉల్లాసవస్త్రములు ధరింపజేయుటకును బూడిదకు ప్రతిగా పూదండను దుఃఖమునకు ప్రతిగా ఆనంద తైలమును భారభరితమైన ఆత్మకు ప్రతిగా స్తుతి వస్త్రమును” ఆయన ఏర్పాటు చేస్తాడు. యెషయా 62:12; 61:3. ఇక వారు దుర్భల, బాధిత, పీడిత జనులై చెల్లాచెదురవ్వరు. ఇక నుంచి వారు నిత్యం ప్రభువుతో ఉంటారు. భూమిపై ఎంతో గొప్ప వారు ధరించిన దుస్తులకన్నా ఎంతో విలువైన దుస్తులు ధరించి వారు సింహాసనం ముందు నిలబడ్డారు. లోక రాజులు ధరించిన కిరీటాలకన్నా ఎంతో ప్రకాశవంతమైన మహిమకరమైన కిరీటాలు వారి శిరసుల్ని అలంకరిస్తాయి. బాధ, దుఃఖం గతకాల మాట అవుతుంది. మహిమరాజు అందరి ముఖాలమీది కన్నీటినీ తుడిచివేస్తాడు. దుఃఖ కారణాలు తొలగిపోతాయి. ఖర్జూరపు మట్టలు ఊపుతూ స్వరాల మేళవింపుతో వారు మధురాతి మధురమైన స్తుతిగీతం పాడారు. ప్రతీ వారు గొంతు కలిపి “సింహాసనాసీనుడైన మా దేవునికిని గొట్టె పిల్లకును మా రక్షణకై స్తోత్రము” అంటూ సుమధురంగా పాడే పాటతో పరలోకం మారుమోగుతుంది. “ఆమెన్, యుగ యుగముల వరకు మాదేవునికి స్తోత్రమును మహిమయు జ్ఞానమును కృతజ్ఞతాస్తుతియు శక్తియు బలమును కలుగును గాక” అంటూ ప్రత్యుత్తరమిస్తూ పరలోక నివాసులు దేవునికి నమస్కరిస్తారు. ప్రకటన 7:10-12. 
    

    
      
    

    
      విమోచన ఇతివృత్తాన్ని అవగాహన చేసుకోటానికి ఈ జీవితంలోనే మొదలు పెట్టగలం. పరిమితమైన మన గ్రహింపుశక్తితో క్రీస్తు అవమాసం మహిమ, జీవితం, మరణం, సిలువలో ఏకమైన న్యాయం కృప- వీటిని మనం పరిగణించ వచ్చు. అయినా మన ప్రతిభా పాటవాలన్నింటిని వినియోగించినా విమోచన ఇతివృత్త ప్రాముఖ్యాన్ని పూర్తిగా అవగాహన చేసుకోలేం. విమోచక ప్రేమ పొడవును, వెడల్పును, లోతును, ఎత్తును అంతంత మాత్రంగానే అవగాహన చేసుకోగలుగుతాం. విమోచన పొందిన వారు సయితం రక్షణ ప్రణాళికను పూర్తిగా అవగాహన చేసుకోటం సాధ్యం కాదు. కాగా నిత్యత్వపు యుగాలన్నింటిలోను మనసుకు ఆశ్చర్యాన్ని ఆనందాన్ని కలిగించే నూతన సత్యం ఎప్పుడూ ఆవిష్కృతమౌతూనే ఉంటుంది. లోక సంబంధమైన దుఃఖాలు బాధలు, శోధనలు అంతమొంది వాటికి కారకుడు బాధ్యుడు తొలగిపోయినప్పటికీ తమ రక్షణకు ఎంత మూల్యం చెల్లించాల్సి వచ్చిందో అన్న విషయమై దైవ ప్రజలకు ఖచ్చితమైన జ్ఞానం కలుగుతుంది. 
    

    
      
    

    
      విమోచన పొందిన వారు నిత్య కాలమంతా నేర్చుకొనే శాస్త్రం పాడేపాట క్రీస్తు సిలువను గురించే మహిమలో ప్రవేశించిన క్రీస్తులో సిలువను పొందిన క్రీస్తును వారు చూస్తారు. అంతరిక్షంలో ఉన్న అసంఖ్యాకమైన లోకాల్ని ఎవరిశక్తి సృజించి వాటిని ఉనికిలో ఉంచుతున్నదో, ఎవరు పరలోక ప్రభువైన దేవునికి అతిప్రియుడో, ఎవరిని సేవించటానికి కెరూబులు సెరూపులు ఆనందిస్తారో, ఆ ప్రభువైన యేసు పతనమైన మానవుణ్ణి ఉదరించటానికి తన్నుతాను తగ్గించుకొన్నాడు. పాపం తాలూకు దోషాన్ని సిగ్గును భరించాడు. సశించిన లోకాన్ని గురించిన దుఃఖం కల్వరిసిలువపై తన హృదయాన్ని బద్దలు చేసి తన ప్రాణాలు తీసేవరకూ తండ్రి తన ముఖం చాటేసుకోటాన్ని భరించాడు. ఇది ఎన్నటికీ మరపుపడని సత్యం. సర్వజగాల సృష్టికర్త, భవితవ్యాల నిర్ణేత అయిన క్రీస్తు తన మహిమను పక్కన పెట్టి మానవులపై ప్రేమ కారణంగా తన్నుతాను తగ్గించుకొని రిక్తుని చేసుకోవటం విశ్వం విస్మయానికి ఆరాధనకు హేతువుకావాలి. రక్షణ పొందిన వివిధ జాతుల ప్రజలు రక్షకుని వీక్షించి ఆయన ముఖంపై తండ్రి మహిమ ప్రకాశించటం చూసినప్పుడు, అనంత కాలం నుంచి అనంత కాలం వరకూ ఉండే ఆయన సింహాసనాన్ని చూసి ఆయన రాజ్యం అనంతమైనదని తెలుసుకొన్నప్పుడు, సంతోషంతో వారిలా పాడారు, “వధించబడ్డ గొర్రెపిల్ల అర్హుడు. అర్హుడు తన ప్రశస్త రక్తంచేత ఆయన మమ్మల్ని విమోచించాడు.” 
    

    
      
    

    
      సిలువ మర్మం తక్కిన మర్మాలన్నిటినీ విశదం చేస్తుంది. మనలో భయాందోళనలు పుట్టించే దేవుని గుణలక్షణాలు, కల్వరి నుంచి సెలయేరులా ప్రవహించే వెలుగులో ఎంతో రమ్యంగా, ఆకర్షణీయంగా కనిపిస్తాయి. కృప, కనికరం, మాతాపితల వాత్సల్యం, పరిశుద్ధత, న్యాయం, శక్తితో సమ్మిళితమవ్వటం కనిపిస్తుంది. ఉన్నతమైన ఆయన సింహాసన ప్రభావాన్ని వీక్షిస్తుండగా ఆయన కారుణ్య గుణశీలం మనం అవగాహన చేసుకొంటాం. “మాతండ్రి” అన్న పదబంధానికున్న ప్రాధాన్యం క్రితంకన్నా మరెక్కువగా గ్రాహ్యమౌతుంది. 
    

    
      
    

    
      అనంత జ్ఞాని అయిన దేవుడు మన రక్షణార్ధం తన కుమారున్ని త్యాగం చేయటం మినహా వేరే ప్రణాళికను యోచించలేక పోయాడన్నది స్పష్టంగా కనిపిస్తున్నది. ప్రతిగా దేవుడు కోరుతున్నది ఈ లోకాన్ని పరిశుద్ధులు అమర్త్యులు అయిన ప్రజలతో నింపటం ద్వారా కలిగే ఆనందం. చీకటి శక్తులతో రక్షకుని సంఘర్షణ విమోచన పొందిన ప్రజలకు ఆనంద హేతువవుతుంది. అనంత కాలంలో యుగయుగాలుగా అది దేవునికి మహిమకరంగా వుంటుంది. ఆత్మకు తండ్రి ఇస్తున్న విలువ అటువంటిది. దానికి చెల్లించిన మూల్యం ఆయనకు తృప్తికరంగా ఉంటుంది. తన త్యాగం ఫలితాన్ని చూసి స్వయాన క్రీస్తే సంతృప్తి చెందుతాడు.
    

    

    
      
    

    
      అధ్యాయం 41—జనులులేని భూమి
    

    
      
    

    
      “దాని పాపములు ఆకాశము నంటుచున్నవి. దాని నేరములు దేవుడు జ్ఞాపకము చేసికొని యున్నాడు... అది కలిపిన పాత్రలో దాని కొరకు రెండంతలు కలిపి పెట్టుడి. అది--నేను రాణినిగా కూర్చుండు దానను, నేను విధవరాలను కాను, దుఃఖము చూడనే చూడనని తన మనస్సులో అనుకొనెను గనుక, అది తన్నుతాను ఎంతగా గొప్ప చేసికొని సుఖభోగములను అనుభవించెనో అంతగా వేదనను దుఃఖమును దానికి కలుగజేయుడి. అందుచేత ఒక్క దినముననే దాని తెగుళ్ళు అనగా మరణమును దుఃఖమును కరవును వచ్చును. దానికి తీర్పు తీర్చుచున్న దేవుడైన ప్రభువు బలిష్టుడు గనుక అగ్నిచేత బొత్తిగా కాల్చివేయబడును. దానితో వ్యభిచారము చేసి సుఖభోగములను అనుభవించిన భూరాజులు దాని బాధ చూచి... దాని విషయమై రొమ్ము కొట్టుకొనుచు ఏడ్చుచు- అయ్యో, అయ్యో బబులోను మహాపట్టణమా, బలమైన పట్టణమా, ఒక్క గడియలోనే సీకు తీర్పు వచ్చెను గదా అని చెప్పుకొందురు” ప్రకటన 18:510. 
    

    
      
    

    
      “పట్టణము చేత ధనవంతులైన యీ సరకుల వర్తకులు ఏడ్చుచు, దుఃఖపడుచుఅయ్యో, అయ్యో, సన్నపు నారబట్టలను, ధూమ్ర, రక్తవర్ణపు వస్త్రములను ధరించుకొని, బంగారముతోను, రత్నములతోను, ముత్యములతోను అలంకరింపబడిన మహా పట్టణమా, యింత ఐశ్వర్యము ఒక్క గడియలోనే పాడైపోయెనే అని చెప్పుకొనుచు దాని బాధను చూచి భయాక్రాంతులై దూరముగా నిలుచుందురు” ప్రకటన 18:15,16. 
    

    
      
    

    
      దేవుని ఉగ్రత ప్రదర్శితమయ్యే దినాన బబులోను మీద పడే దేవుని తీర్పులు అలాంటివి. అది తన దుర్మార్గ పాత్రను నింపుకొంటున్నది. దాని సమయం వచ్చింది. అది నాశనానికి సిద్ధంగా ఉంది. 
    

    
      
    

    
      తన ప్రజల చెర దేవుని స్వరంతో విడిపోయినప్పుడు జీవిత సంఘర్షణలో సర్వస్వాన్ని కోల్పోయిన వారికి గొప్ప మేల్కొలుపు కలుగుతుంది. కృపకాలం కొనసాగినప్పట్లో వారు సాతాను మోసాలవల్ల కన్నుగానక ఉన్నారు. తమ పాప మార్గాన్ని సమర్ధించుకొన్నారు. ఉన్న వారు లేనివారిపై ఆధిపత్యం చెలాయించారు. అయితే వారి ధనం దైవ ధర్మశాస్త్రాన్ని మార్చి సంపాదించిందే. అన్నం లేనివారికి అన్నం పెట్టటం, బట్టలు లేనివారికి బట్టలివ్వటం, న్యాయంగా వ్యవహరించటం, దయ కనికరాలు చూపించటం వారు నిర్లక్ష్యం చేశారు. తమను తాము హెచ్చించుకొని సాటిమానవులతో బ్రహ్మరధం పట్టించుకోటానికి తాపత్రయ పడ్డారు. ఇప్పుడు తమను గొప్ప చేసినదంతా పోయింది. వారిప్పుడు పేదలు, అనాధలు. సృష్టికర్తకన్నా తాము ఎక్కువగా ఎంచుకొన్న విగ్రహాలు నాశనం కావటాన్ని చూసి భయకంపితులవుతారు. ధనం కోసం లౌకిక సుఖ భోగాలకోసం వారు తమ ఆత్మల్ని అమ్ముకొన్నారు. దేవుని సంగతులవిషయంలో వారు ధనవంతులు కాలేదు. ఫలితంగా వారి బతుకులు పరాజయం పాలయ్యాయి. వారి విలాసాలిప్పుడు చేదు అనుభవాలయ్యాయి. వారి ధనం క్షీణించి పోయింది. జీవితకాలమంతా కూడబెట్టిన దంతా కృటిలో మాయమయ్యింది. భాగ్యవంతులు నాశనమైన తమ విలాస గృహాల గురించి చింతిస్తారు. తాము కోల్పోయిన వెండి బంగారాల కోసం విలపిస్తారు. తమ విగ్రహాలతో పాటు తావమూ నాశనమవ్వటం ఖాయవుని గ్రహించినప్పుడు వారి విలాసాలు ఆగిపోతాయి. 
    

    
      
    

    
      దుష్టుల్లో సంతాపం కనిపిస్తుంది. అది దేవుని నిర్లక్ష్యం చేసినందుకు గాని తోటి మానవుల్ని లక్ష్యపెట్టనందుకుగాని కాదు. దేవుడు గెల్చినందుకు దాని ఫలితం గురించి సంతాపపడ్డారు. తమ దుర్మార్గతను గురించి సంతాపపడరు. జయం సాధించటానికి ఏ నూతన మారాన్నైనా అవలంబించటానికి వెనకాడరు. తెగులు, తుపాను, భూకంపం సంభవించినప్పుడు తాము ఏ వర్గం ప్రజల్ని ఎగతాళి చేసి దూషించి నిర్మూలించగోరారో ఆ ప్రజలకు ఏ హాని కలగకపోవటం లోకం చూస్తుంది. తన ధర్మశాస్త్రాన్ని అతిక్రమించే వారికి ఎవరు దహించే అగ్నివంటివాడో ఆ ప్రభువు తన ప్రజలకు సురక్షిత పర్ణశాలై ఉంటాడు. 
    

    
      
    

    
      మనుషుల మెప్పు పొందటానికి సత్యాన్ని బలి ఇచ్చిన బోధకుడు తన బోధల దుష్ప్రభావాన్ని ఇప్పుడు గ్రహిస్తాడు. అతను ప్రసంగ వేదికపై నిలబడ్డప్పుడు, వీధుల్లో నడిచినప్పుడు బతుకు బాటలో ఆయావ్యక్తులతో కలిసి తిరిగినప్పుడు సర్వజ్ఞుడైన దేవుని కన్ను అతన్ని వెంబడిస్తున్నదన్నది స్పష్టం. 
    

    
      
    

    
      ప్రతీ ఉద్రేకం, రాసిన ప్రతీ వాక్యం, పలికిన ప్రతీమాట, అబద్ధంలో ఆశ్రయం పొందటానికి నడిపించే ప్రతీ క్రియ దాని విత్తనాన్ని వెదజల్లుతుంది. ఇప్పుడు తన చుట్టూ పడి ఉన్న ఆత్మలలో అది దాని పంటను అది బయలుపర్చుతుంది. 
    

    
      
    

    
      ప్రభువిలా అంటున్నాడు, “సమాధానము లేని సమయమున- సమాధానము సమాధానము అని వారు చెప్పుచు జనుల గాయమును పైపైన మాత్రమే బాగుచేయుదురు”. “నేను దుఃఖపరచని నీతిమంతుని మనస్సును అబద్ధములచేత మీరు దుఃఖింపజేయుదురు, దుర్మార్గులు తమ దుష్ప్రవర్తన విడిచి తమ ప్రాణములను రక్షించుకొనకుండ మీరు వారిని ధైర్యపరతురు” యిర్మీయా 8:11; యెహేజ్కేలు 13:20. 
    

    
      
    

    
      “నామందలో చేరిన గొట్టెలను నశింపజేయుచు చెదరగొట్టు కాపరులకు శ్రమ... ఇదిగో మీ దుష్క్రియలను బట్టి మిమ్మును శిక్షింపబోవుచున్నాను”, “మంద కాపరులారా, గోలలెత్తుడి, మొఱ్ఱపెట్టుడి, మందలో ప్రధానులారా, బూడిద చల్లుకొనుడి. మీరు మరణము నొందుటకై దినములు పూర్తియాయెను. నేను మిమ్మును చెదరగొట్టెదను... మందకాపరుల మొట్ట వినబడుచున్నది, మందలోని ప్రధానుల గోల వినబడుచున్నది.” యిర్మీయా 23:1,2; 25:34,35. 
    

    
      
    

    
      తమకు దేవునితో సరియైన సంబంధం లేదని బోధకులు ప్రజలు గ్రహిస్తారు. న్యాయచట్టాలకు, నీతి శాసనాలకు కర్త అయిన దేవునికి తాము ఎదురు తిరుగుతున్నట్లు గుర్తిస్తారు. దేవుని నీతిసూత్రాలను తోసిరాజనటం వల్లమాలిన దుర్మారతకు, అసమ్మతికి, విద్వేషానికి, అన్యాయానికి దారి తీసి లోకాన్ని యుద్ధభూమిగాను అవినీతి కాసారంగాను మార్చివేస్తున్నది. సత్యాన్ని తిరస్కరించి అసత్యాన్ని ప్రేమించటానికి నిర్ణయించుకొన్న వారు ఈ దృక్పథం కలిగి ఉన్నట్లు కనిపిస్తున్నది. తాము చేజేతులా పోగొట్టుకొన్న నిత్య జీవం కోసం అవిధేయులు అపనమకస్తులు ఎంతగా ఆశిస్తారో వర్ణించటం సాధ్యం కాదు. తమ ప్రతిభా పాటవాల్ని వాక్చాతుర్యాన్ని ఇప్పుడు చిత్తశుద్ధితో పరిగణిస్తారు. దేవుని ధర్మశాసనాల్ని అతిక్రమించినందున తాము పోగొట్టుకొన్నదేంటో తెలుసుకొంటారు. తాము ఎవరి భక్తి విశ్వాసాల్ని చులకన చేసి గేలిచేశారో ఆ భక్తుల పాదాలపై పడి దేవుడు తమను ప్రేమిస్తున్నాడని ఒప్పుకొంటారు. 
    

    
      
    

    
      తాము మోసపోయినట్లు ప్రజలు గ్రహిస్తారు. మీరు మమ్మల్ని నాశనం చేశారంటే మీరు మమ్మల్ని నాశనం చేశారని వారు పరస్పరం నిందించుకొంటారు. అయితే అందరూ కలిసి తమ తమ బోధకుల్ని తీవ్రంగా అభిశంసిస్తారు. తప్పుడు పాదుర్లు అంతా సవ్యంగా ఉంటుందని వారికి భరోసా ఇచ్చారు. దైవ ధర్మశాస్త్రాన్ని ఉల్లంఘించటానికి, దాన్ని పరిశుద్ధంగా ఆచరించే ప్రజలను హింసించటానికి ఆ పాదుర్లు వారిని నడిపించారు. ఇప్పుడు ఈ బోధకులు తాము చేసిన మోసాన్ని ప్రపంచం ఎదుట ఒప్పుకొంటారు. ప్రజలు కోపోద్రిక్తులవుతారు. “మేము నశించిపోతున్నాము, మా నాశనానికి మీరే హేతువు” అంటూ అబద్ధ కాపరులపై తిరగబడ్డారు. ఒకప్పుడు తమను ఎంతో అభిమానించిన ప్రజలే వారిపై భయంకర శాపాలు ప్రకటిస్తారు. ఒకప్పుడు తమకు కీర్తి కిరీటం తొడగటానికి ఎత్తిన చేతులే ఇప్పుడు వారిని మొత్తటానికి పైకిలేస్తాయి. దైవ ప్రజల్ని చంపటానికి ఏర్పాటైన కత్తులు వారి శత్రువుల్ని నిర్మూలించటానికి ఇప్పుడు ఉపయుక్తమౌతున్నాయి. ఎక్కడ చూసినా పోరాటమే. ఎక్కడ చూసినా రక్తపాతమే. 
    

    
      
    

    
      “భూమ్యంతము వరకు సందడి వినబడును. యెహోవా జనములతో వ్యాజ్యెమాడు చున్నాడు. శరీరులందరితో ఆయన వ్యాజ్యెమాడు చున్నాడు. ఆయన దుష్టులను ఖడమునకు అప్పగించుచున్నాడు.” యిర్మీయా 25:31. ఈ అపూర్వ సంఘర్షణ ఆరువేల ఏళ్లుగా జరుగుతున్నది. మానవుల్ని హెచ్చరించి, చైతన్యపర్చి, రక్షించటానికి గాను దైవ కుమారుడు పరలోక దూతలు సాతానుతో తలపడి పోరాడుతున్నారు. ఇప్పుడు అందరూ తమ తీర్మానాలు చేసుకొన్నారు. దేవునితో సాతాను చేస్తున్న సమరంలో దుర్మారులు సాతానుతో చేయి కలిపి పోరాడున్నారు. కాళ్లతో తొక్కబడున్న తన ధర్మశాస్త్రాన్ని దేవుడు ధ్రువీకరించటానికి సమయం వచ్చింది. ఈ మహాసంఘర్షణ సాతానుతో మాత్రమే కాదు. మనుషులతో కూడా. “యెహోవా జనములతో వ్యాజ్యెమాడు చున్నాడు.” 
    

    
      
    

    
      “జరిగిన హేయ కృత్యములను గూర్చి మూల్గులిడుచు ప్రలాపించుచున్న వారి” పై విడుదల ముద్రపడుతుంది. యెహేజ్కేలు దర్శనంలో హతం చేసే ఆయుధాలు ధరించిన మనుషులు మరణ దూతను సూచిస్తున్నారు. ఇప్పుడు ఆ మరణ దూత ఈ ఆదేశంతో బయలుదేరతాడు. “నా పరిశుద్ధ స్థలము దగ్గర మొదలుపెట్టి అందరు నశించునట్లు ఎవరిని విడిచిపెట్టక, పెద్దవారిని, చిన్నవారిని, కన్యకలను, పిల్లలను, స్త్రీలను చంపవలెను గాని ఆ గురుతు ఎవరి కుండునో వారిని ముట్టకూడదు”. ప్రవక్త ఇలా అంటున్నాడు, “వారు మందిరము ముందరనున్న పెద్దలను హతము చేయ మొదలు” పెట్టారు. యెహేజ్కేలు 9:16. సంహరణ ప్రక్రియ ప్రజల ఆధ్మాత్మిక సంఘర్షకులుగా చెప్పుకొనే వారితో ప్రారంభమౌతుంది. అబద్ధబోధకులు ముందు కూలిపోతారు. దయచూపాల్సిన వారూ, విడిచిపెట్టాల్సిన వారూ ఎవరూ ఉండరు. పురుషులు, స్త్రీలు, కన్యలు, చిన్నపిల్లలు అందరూ కలిసి నశిస్తారు. 
    

    
      
    

    
      “వారి దోషమును బట్టి భూనివాసులను శిక్షించుటకు యెహోవా తన నివాసములో నుండి వెడలి వచ్చుచున్నాడు. భూమి తన మీద చంపబడిన వారిని ఇకను కప్పకుండ తాను త్రాగిన రక్తమును బయలు పరచును” యెషయా 26:20. “మరియు యెహోవా తెగుళ్ళు పుట్టించి యెరూషలేము మీద యుద్ధము చేసిన జనములందరిని ఈ లాగున మొత్తును. వారు నిలిచియున్న పాటుననే వారి దేహములు కుళ్లిపోవును, వారి కన్నులు కను తొజ్జలలో నుండియే కుళ్ళిపోవును. వారి నాలుకలు నోళ్లలో నుండియే కుళ్ళిపోవును. ఆ దినమున యెహోవా వారిలో గొప్ప కల్లోలము పుట్టింపగా వారందరు ఒకరికొకరు విరోధులై ఒకరిమీద నొకరు పడుదురు.” జెకర్యా 14:12,13. రెచ్చిపోయిన తమ పిచ్చి ఉద్రేకాలతోను దేవుని ప్రచండమైన ఉగ్రత కుమ్మరింపుతోను జరిగే పోరాటంలో లోకంలోని దుర్మారులు-- యాజకులు, పరిపాలకులు, ప్రజలు, ధనికులు, దరిద్రులు, అధికులు, అధములు-- అందరూ నేలకూలతారు. “ఆ దినమున యెహోవా చేత హతులైన వారు ఈ దేశము యొక్క యీ దిశనుండి ఆ దిశవరకు కనబడుదురు. ఎవరును వారిని గూర్చి అంగలార్చరు, వారిని సమకూర్చరు, పాతిపెట్టరు” యిర్మీయా 25:33. 
    

    
      
    

    
      యేసు రాక సమయంలో దుష్టులు ఇక భూమి మీద లేకుండా సర్వనాశనమౌతారు. ఆయన నోటి ఊపిరివల్ల ఆయన మహిమా ప్రకాశత వల్ల నాశనమౌతారు. క్రీస్తు తన ప్రజల్ని దేవుని పట్టణానికి తీసుకు వెళ్తాడు. ఇక భూమిమీద మనుషులుండరు. “యెహోవా దేశమును వట్టిదిగా చేయుచున్నాడు. ఆయన దాని పాడుచేసి కల్లోల పరచుచున్నాడు. దాని నివాసులను చెదరగొట్టుచున్నాడు.” “దేశము కేవలము వట్టిదిగా చేయబడును. అది కేవలము కొల్లసొమ్మగును. యెహోవా ఈలాగు సెలవిచ్చి యున్నాడు.” “లోకవాసులు ధర్మశాసనములను అతిక్రమించి యున్నారు. కట్టడను మార్చి నిత్యనిబంధనను మరియున్నారు. దాని నివాసులచేత లోకము అపవిత్రమాయెను. శాపము దేశమును నాశనము చేయుచున్నది. దాని నివాసులు శిక్షకు పాత్రులైరి దేశ నివాసులు కాలిపోయిరి. శేషించిన మనుష్యులు కొద్దిగానే యున్నారు.” యెషయా 24:1,3,5,6. 
    

    
      
    

    
      భూమి జనులులేక అరణ్యంలా ఉంటుంది. భూకంపం వల్ల ధ్వంసమైన నగరాలు, గ్రామాలు, వేరులతో ఊడిపడి ఉన్న చెట్లు, సముద్రం విసిరిపడేసిన కరకు రాతిబండలు భూమి అంతటా చెదరిపడి ఉంటాయి. పునాదులతో లేచిపడ్డ పర్వతాల కుదుళ్ళలో విస్తారమైన సొరంగాలు ఏర్పడ్డాయి. 
    

    
      
    

    
      ప్రాయశ్చిత్తార దినాన జరిగిన చివరి గంభీర పరిచర్యకు ఛాయ అయిన సంఘటన ఇప్పుడు జరుగుతుంది. అతిపరిశుద్ధ స్థలంలోని పరిచర్య పూర్తి అయిన మీదట పాపపరిహారార్ధ బలి ద్వారా ఇశ్రాయేలీయుల పాపాల్ని గుడారంలో నుంచి తొలగించిన తర్వాత విడిచిపెట్టబడే మేకను ప్రధాన యాజకుడు దేవుని సమక్షంలోకి సజీవంగా తెచ్చేవాడు. అంతట ప్రధాన యాజకుడు సమాజం సమక్షంలో దాని మీద పాపాలు ఒప్పుకొని “ఇశ్రాయేలీయుల పాపములన్నియు అనగా వారి దోషములన్నియు వారి అతిక్రమములన్నియు... ఆ మేక తలమీద” మోపేవాడు. లేవీ కాండము 6:21. అదే విధంగా పరలోక గుడారంలోని పరిచర్య ముగియగానే దేవుని సమక్షంలోనూ పరలోక దూతల సమక్షంలోను విమోచన పొందినవారి సమక్షంలోనూ దైవ ప్రజల పాపాలు సాతానుమీద మోపటం జరుగుతుంది. వారు చేసిన పాపాలన్నింటికీ కారకుడు అతనే అని సౌతానుని అపరాధిగా ప్రకటించటం జరుగుతుంది. విడిచిపెట్టే మేకను అరణ్యంలో విడిచి పెట్టిన రీతిగా సాతాను జనులులేని భూభాగానికి బహిష్కృ తుడవుతాడు. 
    

    
      
    

    
      ప్రకటన గ్రంధ రచయిత సాతాను బహిష్కృతిని గురించి ఈ భూమికి సంభవించే అస్తవ్యస్త, జనరహిత, అరణ్య సదృశ పరిస్థితి గురించి ముందే వివరించాడు. ఈ పరిస్థితి వెయ్యి సంవత్సరాలపాటు ఉంటుందని అంటున్నాడు. ప్రభువు రెండోరాకడ, దుష్టుల నాశన సన్నివేశాలను చిత్రించిన తర్వాత ప్రవచనం ఇంకా ఇలా వచిస్తున్నది. “మరియు పెద్ద సంకెళ్లను చేతపట్టుకొని అగాధము యొక్క తాళపు చెవి గల యొక దూత పరలోకమునుండి దిగివచ్చుట చూచితిని. అతడు ఆది సర్పమును అనగా అపవాదియు సాతానును అను ఆ ఘటసర్పమును పట్టుకొని వెయ్యి సంవత్సరములు వానిని బంధించి అగాధములో పడవేసి ఆ వెయ్యి సంవత్సరములు గడచువరకు ఇక జనులను మోసపరచ కుండునట్లు అగాధమును మూసి దానికి ముద్రవేసెను. అటు పిమ్మట వాడు కొంచెము కాలము విడిచి పెట్టబడవలెసు” ప్రకటన 20:1-3. 
    

    
      
    

    
      ఈ “అగాధం” అస్తవ్యస్త పరిస్థితిలో చీకటి కోనగా మిగిలే భూమిని సూచిస్తున్నట్లు ఇతర లేఖనాలు చెబుతున్నాయి. భూమి పరిస్థితి గురించి అది “నిరాకారముగాను శూన్యముగాను ఉండెను, చీకటి అగాధ జలములపైన కమ్మియుండెను” అని బైబిలు చెబుతున్నది. ఆదికాండము 1:2. భూమి మళ్లీ ఈ స్థితికి వస్తుందని-- కనీసం పాక్షికంగానైనా-- ప్రవచనం వచిస్తున్నది. దేవుని మహాదినం కోసం ఎదురు చూస్తూ యిర్మీయా ప్రవక్త ఇలా అంటున్నాడు, “నేను భూమిని చూడగా అది నిరాకారముగాను శూన్యముగాను ఉండెను, ఆకాశము తట్టు చూడగా అచ్చట వెలుగు లేకపోయెను. పర్వతములను చూడగా అవి కంపించుచున్నవి. కొండలన్నియు కదులు చున్నవి. నేను చూడగా నరుడొకడును లేకపోయెను, ఆకాశపక్షులన్నియు ఎగిరిపోయి యుండెను. నేను చూచుచుండగా ఫలవంతమైన భూమి ఎడారి ఆయెను. అందులోని పట్టణములన్నియు యెహోవా కోపాగ్నికి నిలువలేక ఆయన యెదుట నుండకుండ పడగొట్టబడి యుండెను.” యిర్మీయా 4:23-26. 
    

    
      
    

    
      సాతానుకూ అతని దుష్టదూతలకు వెయ్యి సంవత్సరాలు ఇదే నివాసస్థలం కాబోతుంది. భూమికే పరిమితం కావటం వల్ల పాపంలో పడకుండా ఉన్న ఇతర లోకాలకు ఇతర లోకాలకు వెళ్లి వారిని శోధించటానికి బాధించటానికి అతనికి అవకాశం ఉండదు. అతను బందీ కావటం ఈ అర్ధంలో.. తన శక్తియుక్తుల్ని ఉపయోగించి మోసగించటానికి ఎవరూ ఉండరు. యుగయుగాలు తనకెంతో ఆనందాన్నిచ్చిన వంచన కార్యకలాపాలు ఇక సాగవు. వాటికి తెరపడుతుంది. 
    

    
      
    

    
      సాతాను వినాశన సమయానికి గంపెడు ఆశతో ఎదురుచూస్తూ యెషయా ప్రవక్త ఇలా ఆశ్చర్యం వ్యక్తం చేస్తున్నాడు, “తేజోనక్షత్రమా, వేకువ చుక్కా, నీవెట్లు ఆకాశమునుండి పడితివి? జనములను పడగొట్టిన నీవు నేల మట్టము వరకు ఎట్లు నరకబడితివి? నేను ఆకాశమున కెక్కిపోయెదను దేవుని నక్షత్రమునకు పైగా నా సింహాసనమును హెచ్చింతును...మహోన్నతునితో నన్ను సమానునిగా చేసికొందును. అని నీవు నీ మనస్సులో అనుకొంటివి గదా? నీవు పాతాళమునకు నరకములో ఒక మూలకు త్రోయబడితివే, నిన్ను చూచువారు, నిన్ను నిదానించి చూచి ఇట్లు తలపోయుదురుః భూమిని కంపింపజేసి రాజ్యములను వణకించిన వాడు ఇతడేనా? లోకమును అడవిగాచేసి దాని పట్టణములను పాడుచేసిన వాడు ఇతడేనా? తాను చెరపట్టిన వారిని తమ నివాస స్థలమునకు పోనియ్యని వాడు ఇతడేనా?” యెషయా 14:12-17. 
    

    
      
    

    
      ఆరువేల సంవత్సరాలుగా సాతాను తిరుగుబాటు కార్యాలు “భూమిని కంపింప” జేస్తున్నాయి. అతను “లోకమును అడవిగాచేసి దాని పట్టణములను పాడు” చేస్తున్నాడు. “తాను చెరపట్టినవారిని తమ నివాస స్థలమునకు పోనియ్య” టంలేదు. ఆరువేల సంవత్సరాలుగా అతని చెరసాల దైవ ప్రజల్ని బందీలు చేస్తూ వచ్చింది. వారిని నిత్యమూ బందీలుగా ఉంచటమే అతని సంకల్పం. అయితే క్రీస్తు అతని చెర నుంచి బందీలను విడిపిస్తాడు. 
    

    
      
    

    
      ఇప్పుడు దుష్టులు సైతం సాతాను వశంలో ఉండరు. తాను తన దూతలు మాత్రమే మిగిలి ఉంటారు. పాపం తెచ్చిన శాపపర్యవసాల్ని గ్రహిస్తూ ఉంటారు. “జనముల రాజు లందరు ఘనత వహించినవారై తమ తమ నగరులయందు నిద్రించుచున్నారు. నీవు సమాధి పొందక పారవేయబడిన కొమ్మనలె నున్నావు...నీవు నీ దేశమును పాడుచేసి నీ ప్రజలను హతమార్చితివి. నీవు సమాధిలో వారితో కూడ కలిసియుందువు” యెషయా 14:18-20. 
    

    
      
    

    
      దైవ ధర్మశాస్త్రానికి వ్యతిరేకంగా తాను చేసిన తిరుగుబాటు ఫలితాల్ని వీక్షించటానికి ఈ నిర్జన భూగోళంపై సాతాను వెయ్యి సంవత్సరాలు ఇటూ అటూ సంచరిస్తాడు. ఈ కాలంలో అతని శ్రమలు తీవ్రంగా ఉంటాయి. పాపంలో పడిన నాటి నుంచి సాతాను సాగించిన అవిశ్రాంత ఉద్యమం ఆలోచించుకోటానికి అతనికి సమయం మిగల్చలేదు. ఇప్పుడు అతనికి అధికారం లేదు. దైవ ప్రభుత్వానికి వ్యతిరేకంగా తిరుగుబాటు ప్రారంభించిన నాటినుంచి తాను నిర్వహించిన పాత్రను గురించి తన ముందున్న భయంకర భవిషత్తును తాను చేసిన చెడు అంతటికి తాను చేయించిన పాపాలన్నింటికీ అనుభవించవలసిన శిక్షను గురించి దీర్ఘంగా ఆలోచించటానికి ఇప్పుడతనికి కావలసినంత సమయం ఉంటుంది. 
    

    
      
    

    
      సాతాను బందీ కాపటం దైవ ప్రజలకు ఉత్సాహానందాలు కలిగిస్తుంది. ప్రవక్త ఇలా అంటున్నాడు, “నీ బాధను, నీ ప్రయాసమును నీచేత చేయింపబడిన కఠిన దాస్యమును కొట్టివేసి యెహోవా నిన్ను విశ్రమింపజేయు దినమున నీవు బబులోను రాజునుగూర్చి అపహాస్య గీతము... పాడుదువు...దుష్టుల దుడ్డుకట్టను మాసని హత్యచేత జనులను క్రూరముగా కొట్టిన ఏలికల రాజదండమును యెహోవా విరుగగొట్టియున్నాడు. వారు ఆగ్రహపడి మానని బలాత్కారము చేత జనములను లోపరచిరి” 3-6 వచనాలు ఆర్.వి. 
    

    
      
    

    
      మొదటి పునరుత్థానం రెండో పునరుత్థానం మధ్య ఉన్న వెయ్యేళ్ల కాలంలో దుర్మార్గుల తీర్పు జరుగుతుంది. ఈ తీర్పును రెండోరాక వెనుక జరిగే సంభవంగా అపోస్తలుడైన పౌలు సూచిస్తున్నాడు. “సమయము రాక మునుపు ప్రభువు వచ్చువరకు, దేనిని గూర్చియు తీర్పు తీర్చకుడి. ఆయన అంధకార మందలి రహస్యములను వెలుగులోనికి తెచ్చి హృదయములలోని ఆలోచనలను బయలుపరచునప్పుడు ప్రతి వానికి తగిన మెప్పు దేవుని వలన కలుగును.” 1కొరింథి 4:5. ఆ మహావృద్ధుడు వచ్చినప్పుడు “మహోన్నతుని పరిశుద్దుల విషయములో తీర్పు” తీర్చబడుతుంది అని దానియేలు వ్యక్తం చేస్తున్నాడు. దానియేలు 7:22. ఈ సమయంలో నీతిమంతులు రాజులు యాజకులుగా పరిపాలన చేస్తారు. ప్రకటనలో యోహానిలా అంటున్నాడు, “అంతట సింహాసనములను చూచితిని, వాటిమీద ఆసీనులై యుండువారికి విమర్శ చేయుటకు అధికారమియ్యబడెను. వీరు “దేవునికిని క్రీస్తుకును యాజకులై క్రీస్తుతో కూడ వెయ్యి సంవత్సరములు రాజ్యము చేయుదురు.” ప్రకటన 20:46. పౌలు ప్రవచించిన రీతిగా ఈ సమయంలో పరిశుద్ధులు లోకమునకు తీర్పు తీర్చుదురు.” 1 కొరింథి 6:2. వారు క్రీస్తుతో కలసి దుష్టులకు తీర్పు తీర్చుతారు. అనంతరం దుష్టులు పొందవలసిన శిక్షను వారి వారి క్రియలను బట్టి నిర్ణయిస్తారు. దానిని మరణ గ్రంథంలో వారి పేరులకు ఎదురుగా దాఖలు చేస్తారు. 
    

    
      
    

    
      సాతానుకు అతని దుష్టదూతలకు క్రీస్తు ఆయన పరిశుద్ధ ప్రజలు తీర్పు తీర్చుతారు. “మనము దేవదూతలకు తీర్పుతీర్చుదుమని ఎరుగరా?” అంటున్నాడు పౌలు. 3 వ వచనం. “తమ నివాసస్థలమును విడిచిన దేవదూతలను మహదినమున జరుగు తీర్పు వరకు కటిక చీకటిలో నిత్యపాశముతో ఆయన బంధించి భద్రముచేసెను” అంటున్నాడు భక్తుడు యూదా. యూదా 6. 
    

    
      
    

    
      వెయ్యేండ్ల కాలం పూర్తి అయిన వెంటనే రెండో పునరుత్థానం జరుగుతుంది. అప్పుడు దుర్మార్గులు సమాధులలో నుంచి లేస్తారు. పుస్తకాల్లో దాఖలైన తీర్పును పొందటానికి వారు దేవుని ముందు నిలబడ్డారు. పరిశుద్ధుల పునరుత్సానాన్ని వర్ణించిన అనంతరం ప్రకటన రచయిత ఇలా అంటున్నాడు, “ఆ వెయ్యి సంవత్సరములు గడచువరకు కడమ మృతులు బ్రతుకలేదు” ప్రకటన 20:5. దుర్మార్గుల్ని గూర్చి యెషయా ఇలా అంటున్నాడు, “చెరపట్టబడినవారు గోతిలో చేర్చబడునట్లుగా వారు చేర్చబడి చెఱసాలలో వేయబడుదురు. బహు దినములైన తరువాత వారు దర్శింపబడుదురు” యెషయా 24:22.
    

    

    
      
    

    
      అధ్యాయం 42—సమాప్తమైన సంఘర్షణ
    

    
      
    

    
      వెయ్యేండ్ల కాలం ముగియగానే క్రీస్తు భూమికి మళ్లీ వస్తాడు. రక్షింపబడినవారి సమూహాలు దూతలు ఆయన వెంట పస్తారు. భీకరమైన మహిమతో దిగివస్తూ సమాధుల నుంచి లేవ వలసిందిగా దుష్టుల్ని ఆదేశిస్తాడు. వారు తమ ప్రతి ఫలం అనుభవించటానికి లేస్తారు. సముద్రతీరాన ఉన్న ఇసుకరేణువుల్లా లెక్కించలేని సంఖ్యలో బ్రహ్మాండమైన సమూహంగా వారు లేచివస్తారు. మొదటి పునరుత్థానంలో లేచిన వారికీ వీరికీ మధ్య ఎంత వ్యత్యాసముంటుంది! నీతి మంతులు అమర్త్యమైన యౌవనాన్ని సౌందర్యాన్ని కలిగిఉంటారు. దుర్మార్గులు వ్యాధి మరణాల ఆనవాళ్లు కలిగి ఉంటారు. 
    

    
      
    

    
      ఆ జనవాహినిలోని ప్రతీ నేత్రము దైవ కుమారుని మహిమను వీక్షించటానికి ప్రయత్నిస్తుంది. “ప్రభువు పేరట వచ్చువాడు స్తుతింపబడునుగాక” అంటూ దుర్మారులందరూ ముక్తకంఠంతో పలుకుతారు. ఈ మాటలు పలికించేది క్రీస్తుపట్ల వారికున్న ప్రేమకాదు. ఇష్టంలేని పెదవులతో బలవంతంగా సత్యం పలికించే మాటలివి. దుర్మార్గులు సమాధుల్లోకి ఏరీతిగా వెళ్లారో ఆ రీతిగానే సమాధుల్లో నుంచి బైటికి వస్తారు. క్రీస్తుపట్ల అదే వైషమ్యంతో, అదే తిరుగుబాటు స్వభావంతో తమ గత జీవితాన్ని సరిచేసుకోవటానికి వారికి నూతన కృపకాలం ఉండదు. కృపకాలం వల్ల కలిగే మార్పేమీ ఉండదు. జీవితమంతా పాపంలో గడిపినందువల్ల వారి హృదయాలు మెత్తబడవు. రెండో కృప కాలం ఇవ్వటమంటూ జరిగితే అది కూడా మొదటిదానిలాగే దేవుని ధర్మశాసనాల్ని ఆచరించకుండా తప్పించుకోవటంలోను దేవునిపై తిరుగుబాటు రేపటంలోను గడిచిపోతుంది. 
    

    
      
    

    
      తన పునరుత్శానం అనంతరం క్రీస్తు ఏ పర్వతంపై నుంచి ఆరోహణుడయ్యాడో ఏ పర్వతం మీది ఆకాశంలో దేవదూతలు ఆయన తిరిగి రాకడ వాగానాన్ని పునరుద్ఘాటించారో ఆ ఒలీవ కొండ మీద ఆయన దిగుతాడు. ప్రవక్త ఇలా అంటున్నాడు, “నీతో కూడ పరిశుద్ధులందరును వచ్చెదరు. నా దేవుడైన యెహోవా ప్రతక్ష్యమగును” “ఆ దినమున యెరూషలేము ఎదుట తూర్పు తట్టున నున్న ఒలీపకొండ మీద ఆయన పాదము లుంచగానే ఒలీవకొండ ...నడిమికి విడిపోయి... విశాలమైన లోయ ఒకటి ఏర్పడును” “యెహోవా సర్వలోకమునకు రాజైయుండును, ఆ దినమున యెహోవా ఒక్కడే అనియు ఆయనకు పేరు ఒక్కటే అనియు తెలియబడును” జెకర్యా 14:4, 5, 9. అతి సుందరం ప్రకాశమానం అయిన నూతన యెరూషలేము ఆకాశవిశాలంలో నుంచి దిగివచ్చి తనకోసం సిద్ధం చేసిన పరిశుద్ధ స్థలంలో నిలుస్తుంది. తన ప్రజలతోను, పరిశుద్ధ దూతలతోను క్రీస్తు ఆ పట్టణంలో ప్రవేశిస్తాడు. 
    

    
      
    

    
      ఇప్పుడు ఆధిక్యం సంపాదించటానికి సాతాను అంతిముపోరాటానికి సన్నద్ధమౌతాడు. అధికారం పోయి, మోసగించే పనికూడా పోయి సాతాను నిరాశ నిస్పృహలతో నిండి ఉంటాడు. అయితే దుష్టుల పునరుత్థానంతో అతనికి తన పక్కనున్న పెద్ద జనసమూహం కనిపిస్తుంది. అతనిలో ఆశలు చిగురిస్తాయి. ఆ మహా సంఘర్షణలో లొంగిపోకూడదని నిశ్చయించుకొంటాడు. దుష్ట ప్రజల సైన్యాలన్నింటిని తన జెండా కింద సంఘటితపర్చి వాటి ఆసరాతో తన ప్రణాళికలను అమలు పర్చటానికి కృషి సల్పుతాడు. దుర్మార్గ జనులంతా సాతాను బానిసలు. క్రీస్తును విసర్జించటం ద్వారా వారు తిరుగుబాటు నేత నాయకత్వాన్ని స్వీకరిస్తారు. సాతాను సలహాల్ని ఆదేశాల్ని అంగీకరించటానికి వారు సిద్ధంగా ఉంటారు. అయినా జిత్తులకు ఎత్తులకు ముత్తాత అయిన అతను తాను సాతానునన్న విషయాన్ని అంగీకరించడు. తాను యువరాజునని ప్రపంచానికి హక్కుదారుడనని తన వారసత్వం అన్యాయంగా తన వదనుంచి తీసుకొన్నారని చెప్పుకొంటాడు. తానే విమోచకుణ్ణని, వారిని తమ సమాధుల్లో నుంచి బైటికి తీసుకు వచ్చింది తానే అని క్రూరమైన నిరంకుశత్వం నుంచి తమను కాపాడటానికి తాను సిద్ధంగా ఉన్నానని తన ఆధీనంలో ఉన్న వంచిత ప్రజలకు సాతాను చెబుతాడు. క్రీస్తు లేక పోవటంతో చెప్పిన మాటలకు మద్దతుగా అద్భుతకార్యాలు చేస్తాడు. బలహీనులకు బలాన్నిస్తాడు. అందరిని తన ఉత్సాహంతోను శక్తితోను నింపుతాడు. పరిశుద్ధుల శిబిరంపై దాడి జరిపి దేవుని పట్టణాన్ని స్వాధీనం చేసుకుందామని దానికి తాను నాయకత్వం వహించటానికి సంసిద్ధమని వారికి ప్రతిపాదిస్తాడు. సమాధుల్లో నుంచి లేచిన కోట్లాదిమంది దిశగా చూస్తూ తమ నాయకుడుగా తాను పరిశుద్ధ పట్టణాన్ని స్వాధీనం చేసుకొని తనసింహాసనాన్ని తన రాజ్యాన్ని తిరిగి సంపాదించుకో గలనని వారితో నమ్మబలుకుతాడు. 
    

    
      
    

    
      జలప్రళయానికి ముందు దీర్ఘకాలం జీవించిన వేలాదిమంది ప్రజలు ఆ గొప్ప ప్రజాసమూహంలో ఉంటారు. ఎత్తయిన దృఢమైన దేహాలు, బ్రహ్మాండమైన ప్రతిభ కలిగినవారు, పడిపోయిన దూతల మాటలు విని తమ్మును తాము హెచ్చించుకోటానికి తమ మానసిక శారీరక శక్తుల్ని ఉపయోగించుకోటానికి సిద్ధంగా ఉన్న వారు ఉంటారు. తమ అద్భుత కళాసృష్టి ప్రతిభా కౌశలాల వల్ల ప్రపంచ నివాళులందుకొన్న తాము సృష్టించిన క్రూరత్వం, చేటువల్ల లోకాన్ని అపవిత్రపరచి దేవుని స్వరూపాన్ని వికృత పర్చిన వారున్నారు. అందుచేత దేవుడు వారిని తన సృష్టిలో లేకుండా తుడిచివేశాడు. రాజ్యాలు జయించిన రాజులు, సేనాపతులు, ఒక్క యుద్ధంలో కూడా ఓటమిని ఎరుగని వీరులు, ధీరులు, రాజ్యాలకు రాజ్యాలనే వణికించిన వీరసైనికులు ఉన్నారు. మరణంలో వీరికి మార్బేమీ కలుగలేదు. వారి తలంపులు ఎక్కడ ఆగిపోయాయో సమాధులలో నుంచి బైటికి వచ్చినప్పుడు అక్కడ నుంచి కొనసాగుతాయి. జయించాలని ఎంత బలమైన కోరికతో నేలకొరిగారో అదే కోరిక వారిని ముందంజ వేయిస్తుంది. 
    

    
      
    

    
      సాతాను తన దూతలతో సంప్రదించి ఆ తర్వాత ఈ రాజులు సైన్యాధిపతులు, యుద్దశూరులతో సంప్రదిస్తాడు. వారు తమ పక్క ఉన్న సంఖ్యా బలాన్ని చూసి పరిశుద్ధ పట్టణంలోని సైన్యం చాలా చిన్నదని దాన్ని సునాయాసంగా ఓడించవచ్చని అభిప్రాయపడ్డారు. నూతన యెరూషలేములోని భూభాగాన్ని మహిమను సొంతం చేసుకోటానికి పథకాలు తయారుచేసుకొంటారు. వెంటనే యుద్ధానికి సిద్ధమౌతారు. నిపుణతగల చేతిపనివారు యుద్ధాయుధాల్ని తయారుచేస్తారు. సైనికాధికారులు సైనికుల్ని పోగుచేసి పటాలాలుగాను విభాగాలుగాను వ్యవస్థీకరిస్తారు. 
    

    
      
    

    
      చివరికి ముందుకు సాగటానికి ఆదేశం వస్తుంది. లెక్కకుమించిన ప్రజావాహిని కదులుతుంది. భూపతులెవ్వరూ అలాంటి సైన్యాన్ని నడిపించి వుండలేదు. భూమిమీద యుద్దాలు మొదలైనప్పటి నుంచి అలాంటి సంయుక్త సైన్యం ఎప్పుడూ ఏర్పాటై ఉండలేదు. యుద్దశూరుల్లో అగ్రగణ్యుడైన సాతాను నాయకుడుగా ముందు నడుస్తాడు. అతని దూతలు వారి సేనలు ఈ చివరి పోరాటానికి ఏకమవుతారు. ఈ సేనలో రాజులూ యుద్దశూరులూ ఉంటారు. ప్రజలు తమతమ సేనా విభాగ నాయకుల వెంట కంపెనీలుగా నడుస్తారు. సైన్యంలో మాదిరిగానే నియమబద్ధంగా పగిలిన ఎత్తు పల్లాలుగా ఉన్న నేల మీద తమ తమ రేంకుల ప్రకారం నడుస్తూ పరిశుద్దపట్టణం దిశగా వెళ్తారు. యేసు ఆదేశం మేరకు నూతన యెరూషలేము గుమ్మాలు మూసివేస్తారు. సాతాను సేనలు పరిశుద్ధ పట్టణాన్ని చుట్టుముట్టి యుద్ధానికి సిద్ధమవుతాయి. 
    

    
      
    

    
      క్రీస్తు మళ్లీ తన శత్రువులకు కనిపిస్తాడు. పట్టణానికి పైగా ధగధగా మెరసే బంగారు పునాది మీద ఉన్నతమైన సింహాసనం ఉంది. ఈ సింహాసనంపై దైవకుమారుడు ఆసీనుడౌతాడు. ఆయనచుట్టూ తాను పాలించే ప్రజలుంటారు. క్రీస్తు అధికారాన్ని మహాత్మ్యాన్ని ఏ భాషా వర్ణించలేదు. ఏ కలమూ చిత్రించలేదు. ఆయన కాంతి దేవుని పట్టణాన్ని నింపి గుమ్మాల గుండా బైటికి ప్రవహించి భూమండలాన్ని వెలిగిస్తుంది. 
    

    
      
    

    
      ఒకప్పుడు సాతానుసేవలో చురుకుగా పనిచేసి ఇప్పుడు అగ్నిలోనుంచి తీసిన కొరవిలా వుంటూ తమ రక్షకున్ని ప్రగాఢ భక్తిశ్రద్ధలతో అనుసరిస్తున్న వారు సింహాసనానికి దగ్గరగా ఉంటారు. అసత్యం, అపనమ్మకం నడుము పరిపూర్ణ క్రైస్తవ ప్రవర్తనల్ని నిర్మించుకొన్న వారు, దైవ ధర్మశాస్త్రం నిరర్ధకమయ్యిందని క్రైస్తవ లోకమంతా ప్రబోధించినప్పుడు ధర్మశాస్త్రాన్ని గౌరవించిన వారు అన్ని యుగాల్లోను తమ విశ్వాసానికి నిలిచి ప్రాణాలు కోల్పోయిన లక్షలాది హతసాక్షులు ఆ తర్వాత దగ్గరగా వుంటారు. ఆ తర్వాత “ప్రతి జనములో నుండియు ప్రతి వంశములో నుండియు ప్రజలలోనుండియు, ఆయా భాషలు మాట్లాడువారిలో నుండియు వచ్చి యెవడును లెక్కింప జాలని యొక గొప్ప సమూహము కనబడెను. వారు తెల్లని వస్త్రములు ధరించుకొన్న వారై, ఖర్జూరపు మట్టలు చేతపట్టుకొని సింహాసనము ఎదుటను గొర్రెపిల్ల యెదుటను” నిలబడ్డారు. ప్రకటన 7: 9 వారి పోరాటం ముగుస్తుంది, విజయం వస్తుంది. పందెంలో పరుగెత్తిన వారు బహుమతి పొందుతారు. వారి చేతుల్లోని ఖర్జూరపుమట్టలు విజయానికి సంకేతం. తెల్లని వస్త్రం క్రీస్తు నిష్కళంకమైన నీతికి ప్రతీక. ఇప్పుడు క్రీస్తునీతి వారి సొంతమవుతుంది. 
    

    
      
    

    
      రక్షణ పొందిన వారు “సింహాసనాసీనుడైన మా దేవునికిని గొర్రెపిల్లకును మా రక్షణకై స్తోత్రము”(10వ వచనము) అంటూ స్తుతి చెల్లిస్తారు. ఆ గీతంతో పరలోకం మారుమోగుతుంది. దూతలు సెరాపులు గళాలు కలిపి పాడుతూ ఆయనను ఆరాధిస్తారు. రక్షణ పొందిన వారు సాతాను శక్తిని కౌటిల్యాన్ని చూసి తెలుసుకొనేటట్లు క్రీస్తు శక్తి తప్ప మరే శక్తి తమకు విజయాన్నిచ్చి వుండేది కాదని ముందెన్నటికన్నా ఇప్పుడు ఎక్కువగా గ్రహిస్తారు. ఆ సమూహంలో అందరు తమకు కలిగిన రక్షణ తమ స్వశక్తివల్లగాని మంచితనం వల్లగాని లభించదని భావించే వారు. వారు ఏమి చేశారు లేదా ఎన్ని బాధలనుభవించారు అన్న వాటిని గురించిన ప్రస్తావన ఉండదు. కాని ప్రతీ పాటకు పల్లవి ప్రతీ ఇతివృత్తం దీక్ష “సింహాసనాసీనుడైన మా దేవునికిని గొట్టెపిల్లకును మా రక్షణకై స్తోత్రము” అన్నదే. 
    

    
      
    

    
      భూలోకం నుంచి పరలోకం నుంచి సమావేశమైన వారి సమక్షంలో దైవ కుమారుని చివరి పట్టాభిషేక మహోత్సవం జరుగుతుంది. ఇప్పుడు సర్వాధికారం అత్యధిక ప్రభావం పొందిన రారాజు తన ప్రభుత్వంపై తిరుగుబాటు చేసిన ద్రోహులపై తీర్పు ప్రకటించి తన చట్టాన్ని అతిక్రమించిన వారికి, తన ప్రజలను హింసించిన వారికి శిక్ష విధిస్తాడు. దేవుని ప్రవక్త ఇలా అంటున్నాడు, “మరియు ధవళమైన మహా సింహాసనమును దానియందు ఆసీనుడైయున్న యొకనిని చూచితిని. భూమ్యాకాశములు ఆయన సముఖమునుండి పారిపోయెను. వాటికి నిలువ చోటు కనబడకపోయెను. మరియు గొప్ప వారేమి కొద్దివారేమి మృతులైన వారందరు ఆ సింహాసనము ఎదుట నిలువబడి యుండుట చూచితిని. అప్పుడు గ్రంథములు విప్పబడెను, ఆ గ్రంథముల యందు వ్రాయబడియున్న వాటిని బట్టి తమ క్రియల చొప్పున మృతులు తీర్పు పొందిరి” ప్రకటన 20:11,12. 
    

    
      
    

    
      గ్రంథాల్ని తెరచిన వెంటనే యేసు దుర్మార్గుల వంక చూడగా వారు చేసిన తప్పులు వారికి గుర్తు వస్తాయి. తమ పాదాలు సన్మార్గం నుంచి నీతి నుంచి ఎక్కడ తప్పాయో దైవధర్మ నియమాలకు ఎదురుతిరిగి వాటిని అతిక్రమించటంలో అహంకారం తిరుగుబాటు ఎంత వరకు నడిపించాయో జ్ఞాపకం వస్తుంది. తమ దుష్ప్రవర్తన ద్వారా వారు ప్రోత్సహించిన మోసకరమైన శోధనలు, దుర్వినియోగం చేసిన దీవెనలు, అనాదరణ పొందిన దైవ సేవకులు, విసర్జించబడిన హెచ్చరికలు పశ్చాత్తాపం లేని హృదమాన్ని మూర్బత్వం తోసిపుచ్చిన కృప-- ఇవన్నీ అగ్నితో రాసిన అక్షరాలా కనిపిస్తాయి. 
    

    
      
    

    
      సింహాసనానికి పైన సిలువ కనిపిస్తుంది. ఆదాము శోధన, పతనం, అనంతరం రక్షణ ప్రణాళికలోని చర్యలు, రక్షకుని దీన జన్మ, ఆయన సాధారణ విధేయ జీవితం, యోర్డాను నదిలో ఆయన బాప్తిస్మం, అరణ్యంలో ఉపవాసం, శోధన, ఆయన ప్రజాసేవ, మనుషులకు దేవుని విలువైన దీవెనలు, ప్రేమ, కరుణా కార్యాలతో నిండిన దినాలు, మెలకువగా ఉండి ఏకాంతంగా పర్వతాల్లో ప్రార్ధనలో గడిపిన రాత్రులు, చేసిన మేళ్లకు ప్రతిగా అసూయ, ద్వేషం, దుర్బుద్ధితో కూడిన కుట్రలు, లోక పాపాల భారంతో గెత్సేమనే తోటలో హృదయవేదన, హంతకుల చేతులకు ఆయన అప్పగింత, ఆ రాత్రి చోటు చేసుకొన్న భయంకర ఘటనలు, తాను అమితంగా ప్రేమించిన శిష్యులచే విసర్జన, అనంతరం యెరూషలేము వీధుల్లో నుంచి నడిపించుకు వెళ్తున్న ప్రతిఘటన లేని ఖైదీ, అన్నా ముందు దైవ కుమారుని ప్రదర్శన, ప్రధానయాజకుడి భవనంలోనూ, పిలాతు న్యాయస్థానంలోనూ పిరికి హేరోదు సముఖంలోను నేరారోపణ, ఎదురైన ఎగతాళి, అవమానం, హింస, మరణశిక్ష - ఇవన్నీ ఒక విశాల దృశ్యంలోలా స్పష్టంగా చిత్రీకరించ బడ్డాయి. 
    

    
      
    

    
      ఊగిసలాడున్న జనసమూహం ముందు ఈ చివరి దృశ్యాలు ప్రదర్శితమవుతాయిభారంగా అడుగులు వేస్తూ కల్వరికి వస్తున్న మౌన బాధితుడు, సిలువపై వేళాడున్న పరలోక యువరాజు, యాజకులు ప్రజలచే శ్రమలసుభవిస్తున్న ప్రభువుకు ఎగతాళి, అస్వాభావికమైన చీకటి కంపిస్తున్న భూమి, బద్దలైన బండలు, లోక రక్షకుడు ప్రాణం విడిచిన ఘడియను సూచిస్తూ తెరువబడ్డ సమాధులు. 
    

    
      
    

    
      భయం పుట్టించే ఆ దృశ్యాలు అవి జరిగినప్పటి తాజాతనంతో ప్రదర్శితమౌతాయి. చేస్తున్న పనిని చూపించే దృశ్యంలో నుంచి సాతానుగాని అతని దూతలుగాని అతని ప్రజలుగాని తప్పుకోలేరు. తాను నిర్వహించిన కార్యాలనే ప్రతీ వ్యక్తి ప్రదర్శించాడు. ఇశ్రాయేలు రాజును అంతం చేయటానికి బెల్లెహేములోని చిన్న పిల్లల్ని సంహరించిన హేరోదు, బాప్తిస్మమిచ్చే యోహాను రక్తానికి బాధ్యురాలైన హేరోదియ, అసమర్దుడైన పిలాతు, ఎగతాళి చేసిన భటులు, “వాని రక్తము మా మీదను, మా పిల్లల మీదను ఉండును గాక” అని కేకలు వేసిన యాజకులు, పరిపాలకులు, వెర్రెత్తిన ప్రజలు-- అందరూ విస్తారమైన తమ అపరాధాల్ని వీక్షిస్తారు. “నా కోసం మరణించిన ప్రభువు” అంటూ విమోచన పొందిన ప్రజలు తమ కిరీటాలు యేసు పాదాలవద పెడుతుంటే సూర్యతేజస్సును మించిన కాంతిగల ఆయన ముఖాన్ని చూడకుండా దాకోటానికి ఆ దుష్టులు వ్యర్థ ప్రయత్నాలు చేస్తారు. 
    

    
      
    

    
      రక్షణ భాగ్యం కలిగిన జససందోహంలో క్రీస్తు అపోస్తలులు-- వీర భక్తుడు పౌలు, పట్టుడల గల అనుచరుడు పేతురు, ప్రేమగల ప్రేమించదగిన భక్తుడు యోహాను, వారి యధార్ధ హృదయులైన సహోదరులు, వారితో పాటు గొప్ప హతసాక్షుల సమూహం ఉంటారు. నానాదుష్కార్యాలు హేయకృత్యాలకు పాల్పడుతూ దైవ జనులను హింసించి, ఖైదులోవేసి, సంహరించిన వారు బైట ఆ గోడల వెలపల ఉంటారు. తాను పెట్టే హింసకు గురి అయి బాధ ననుభవిస్తున్న వారిని చూసి వారి తీవ్ర వేదనను క్షోభను పైశాచికానందంతో తిలకించిన ఆ క్రూర మృగం నీరో ఆ గుంపులో ఉంటాడు. తాను చేసిన పని ఫలితాలు, తన కుమారునికి ఆమె అందించిన దుష్ప్రవర్తన తన ప్రభావం ద్వారా ఆదర్శం ద్వారా ఆమె ప్రోత్సాహించిన ఆవేశకావేషాలు, అవి నేరాల రూపంలో ఫలించిన ఫలాలు కళ్లారా చూడటానికి అతడి తల్లి కూడా ఆ గుంపులో ఉంటుంది. 
    

    
      
    

    
      క్రీస్తు రాయబారులమని చెప్పుకొంటూ ప్రజల మనస్సాక్షిని అదుపుచేసేందుకోసం శిరచ్ఛేదనలు, చీకటికొట్లలో నిర్బంధనలు కావించిన పోపుమతవాద ప్రీస్టులు, ప్రిలేటులు అక్కడుంటారు. దేవునికి పైగా తమ్ముని తాము హెచ్చించుకొని సర్వోన్నతుడైన దేవుని ధర్మశాస్త్రాన్ని మార్చటానికి చూసిన అహంకారపూరిత మతగురువులు అక్కడుంటారు. సంఘ ఫాదర్లుగా నటించిన ఆ బూటకపు నాయకులు దేవునికి లెక్క అప్ప జెప్పాల్సింది చాలా వుంది. అది క్షమించబడుందని వారి నమ్మకం. సర్వజ్ఞుడైన ప్రభువు తన ధర్మశాస్త్రం విషయంలో రోషంగల వాడని అపరాధుల్ని ఆయన ఉపేక్షించడని వారికి ఆలస్యంగా గ్రాహ్యమవుతుంది. శ్రమలనుభవించే తన ప్రజల ఆసక్తులే తన ఆసక్తులుగా క్రీస్తు పరిగణిస్తాడని ఇప్పుడు వారు తెలుసుకొంటారు. ఆయన పలికిన ఈ మాటల్లోని అరాన్ని వారు గ్రహిస్తారు: “మిక్కిలి అల్పులైన యీనా సహోదరులలో ఒకనికి మీరు చేసితిరి గనుక నాకు చేసితిరని మీతో నిశ్చయముగా చెప్పుచున్నాను” మత్తయి 25:40. 
    

    
      
    

    
      దుష్ట లోకమంతా రాజద్రోహ నేరం పై దేవుని న్యాయస్థానంలో నిలబడుతుంది. వారి కేసును వాదించటానికి ఎవరూ ఉండరు. వారికి సాకు ఉండదు. వారికి నిత్యమరణ శిక్ష విధిస్తూ తీర్పు వెలువడుంది. 
    

    
      
    

    
      పాపం సంపాదించే జీతం మరణమే తప్ప స్వతంత్ర నిత్యజీవం కానేకావని ఇప్పుడు అందరికి విదితమౌతుంది. తిరుగుబాటు జీవితంవల్ల తాము పోగొట్టుకొన్నది ఏమిటో దుర్మార్గులు గ్రహిస్తారు. అత్యధికమైన విలువగల నిత్యజీవం లభ్యమయ్యే సమయంలో వారు దాన్ని తృణీకరించారు. ఇప్పుడది ఎంతో కోరదగినదిగా కనిపిస్తుంది. “ఇదంతా నాకు ఉండేది. కాని వీటిని నేను ఆమడ దూరాన ఉంచాను. ఆశ ఎంత విచిత్రమైంది. సమాధానం, సంతోషం, గౌరవాలకు మారుగా దౌర్భాగ్యాన్ని, అప్రతిష్ఠను, నిస్పృహను ఎన్నుకొన్నాను” అంటూ నశించిన ఆత్మ వాపోతుంది. పరలోకం నుంచి తమ మినహాయింపు న్యాయమే అని అందరూ అంగీకరిస్తారు. తమ బతుకుల ద్వారా వారిలా ప్రకటిస్తారు. “ఇతడు మమ్మునేలుట మాకిష్టములేదు” 
    

    
      
    

    
      దైవ కుమారుని పట్టాభిషేకం దుర్మార్గులకు దర్శనంలో చూసినట్లుంటుంది. తాము ద్వేషించి ఉల్లంఘించిన దైవ ధర్మశాస్త్రాన్ని ఆయన చేతుల్లో చూస్తారు. రక్షణ పొందిన ప్రజలు ఆశ్చర్యం, ఆనందం, ఆరాధన భావంతో ఉత్సాహగానాలు చేయటం వారు చూస్తారు. పట్టణం వెలుపల ఉన్న జన సమూహాలు ఆ గానం వింటూ “ప్రభువా, దేవా సర్వాధికారీ, నీ క్రియలు ఘనమైనవి, ఆశ్చర్యమైనవి” అంటూ వారంతా ఒకే కంఠంతో పలుకుతారు. (ప్రకటన 15:3.) నేలమీద పడి జీవనాధుణ్ణి ఆరాధిస్తారు. 
    

    
      
    

    
      క్రీస్తు మహిమను మహాత్మ్యాన్ని చూసి సౌతాను స్తంభించి పోతాడు. ఒకప్పుడు ఆశ్రయంగా ఉన్న, కెరూబు అయిన తాను ఎంత ఉన్నతస్థాయి నుంచి పడిపోయాడో గుర్తు తెచ్చుకొంటాడు. ప్రకాశమానమైన సెరాపు, “తేజోనక్షత్రము”గా ఉన్న అతను ఎంత మారిపోయాడు! ఎంత దిగజారిపోయాడు! ఒకప్పుడు తాను సన్మానం పొందిన సభనుంచి అతను నిత్యబహిష్కృతుడు. తండ్రికి దగ్గరగా మరోదూత నిలబడి ఆయనను కప్పుతుండటం అతను చూస్తాడు. ఆజాను బాహుడు, ఠీవిగా వ్యవహరిస్తున్న వాడు అయిన ఒక దూత క్రీస్తు శిరం మీద కిరీటం పెట్టటం చూస్తాడు. ఈ దూత పొందిన ఆ సమున్నత హోదా తనకు వచ్చి ఉండేదని అతను లోలోన బాధపడ్డాడు. 
    

    
      
    

    
      తాను అమాయకంగా పరిశుద్ధంగా ఉన్ననాటి గృహం, దేవునికి వ్యతిరేకంగా సణుగుతూ క్రీస్తుపై ఈర్ష్య వ్యక్తం చేసేంతవరకూ తాను అనుభవించిన సమాధానం, సంతృప్తి, జ్ఞాపకాలు అతని మనసులో మెదులుతాయి. అతని ఆరోపణలు, అతని తిరుగుబాటు, సాటి దూతల సానుభూతి సంపాదించటానికి అతను చేసిన మోసాలు, దేవుడు తనను క్షమించటానికి అవకాశమున్నప్పుడు అసలు ప్రయత్నించకుండా మొండిగా నిలిచిపోవటం - అన్నీ స్పష్టంగా అతని ముందుకు వస్తాయి. మనుషుల మధ్య తాను చేస్తున్న పనిని ఆ పని ఫలితాన్ని అతను పునస్సమీక్షిస్తాడు. మనిషికి తోటిమనిషి పట్ల వైరుధ్యం, విధ్వంసం, ప్రాణ నష్టం, రాజ్యాల ఉత్థాన పతనాలు, ప్రభుత్వాల కూల్చివేతలు ఒక దాని వెంట ఒకటిగా అల్లరు, సంఘర్షణలు, విప్లవాలు-- ఇవి అతని కార్యకలాపాలు. క్రీస్తు పరిచర్యను వ్యతిరేకించటానికి మనిషిని అదోగతికి దిగజార్చటానికి తన అవిశ్రాంత కృషిని జ్ఞప్తికి తెచ్చుకొంటాడు. యేసును నమ్మిన వారిని నాశనం చేయటానికి తన కుతంత్రాలు నిష్ప్రయోజనమౌతున్నాయని గ్రహిస్తాడు. సాతాను తన రాజ్యాన్ని పారజూసినప్పుడు తన కృషి ఫలితంగా కనిపించేది వైఫల్యం నాశనమే. దేవుని పట్టణాన్ని స్వాధీనం చేసుకోటం నల్లేరుపై బండి నడకని ప్రజాసమూహాల్ని నమ్మిస్తాడు. కాని అది జరగని పని అని అతనికి తెలుసు. ఈ మహా సంఘరణలో సాతాను పదేపదే పరాజయం పొందాడు. లొంగిపోవలసిందిగా వచ్చిన ఒత్తిడిని తోసిపుచ్చాడు. నిత్యుడైన దేవుని శక్తి ప్రభావాలు అతను బాగా ఎరిగినవే. 
    

    
      
    

    
      ఈ గొప్ప తిరుగుబాటు దారుడి గురి ఏమిటంటే తాను అనుసరించిన మార్గమే సమంజసమైనదని తన తిరుగుబాటుకు దేవుని ప్రభుత్వానిదే బాధ్యత అని నిరూపించటం. ఈ కార్య సాధనకు తన అసాధారణ మేధను శక్తిని వినియోగించి పని చేస్తున్నాడు. అతను పద్ధతి ప్రకారం చాలా విజయవంతంగా పనిచేస్తూ వచ్చాడు. దీర్ఘకాలంగా సాగుతున్న ఈ మహా సంఘర్షణను గురించి విశేష ప్రజానీకం తన అభిప్రాయాల్ని అంగీకరించేటట్లు వారిని మభ్యపెడుతున్నాడు. కుతంత్రాలకు కుట్రలకు అధినేత అయిన ఇతను వేల సంవత్సరాల కొద్దీ అబద్ధాన్ని సత్యంగా నమ్మిస్తూ వచ్చాడు. అయితే ఈ సంఘర్షణలో చివరి ఓటమికీ, సాతాను పుట్టుపూర్వోత్తరాలు, ప్రవర్తన సుబ్బు రట్టవ్వటానికి ఇప్పుడు సమయం వస్తుంది. క్రీస్తును సింహాసనం నుంచి తొలగించటానికి, ఆయన ప్రజల్ని నాశనం చెయ్యటానికీ, పరిశుద్ధ పట్టణాన్ని స్వాధీనం చేసుకోటానికి ఈ అపూర్వ వంచకుడు చేసే బృహత్తర ప్రయత్నంలో అతడి ముసుగు తొలగిపోవటం ఖాయం. అతని నిజస్వరూపం బట్టబయలవుతుంది. అతనితో కలిసి పని చేసినవారందరు అతని ఉద్యమం కుప్ప కూలటం చూస్తారు. క్రీస్తు అనుచరులకు విశ్వసనీయ దూతగణానికి దేవుని ప్రభుత్వానికి వ్యతిరేకంగా అతను చేసిన కుతంత్రాల కత కమామీషు పూర్తిగా తెలిసిపోతుంది. అతను విశ్వవ్యాప్త ద్వేషానికి తిరస్కృతికి గురి అవుతాడు. 
    

    
      
    

    
      తాను బుద్ధి పూర్వకంగా చేసిన తిరుగుబాటు తనను పరలోక నివాసానికి అనర్హుణ్ణి చేస్తుందని సాతాను గ్రహిస్తాడు. దేవునికి వ్యతిరేకంగా పోరాడటానికి అతను తనశక్తి సామర్థ్యాల్ని వినియోగిస్తున్నాడు. పరలోకంలోని ఐక్యత, సమాధానం, సామరస్యం అతనికి హింసగా ఉంటుంది. దేవుని కృపాన్యాయాల విషయంలో అతని ఆరోపణలు ఇప్పుడు మూగబోతాయి. తాను యెహోవా మీద మోపటానికి ప్రయత్నించిన నింద ఇప్పుడు పూర్తిగా అతనిమీదే పడుతుంది. సాతాను ఇప్పుడు దిగివచ్చి దేవునికి నమస్కరించి తనకు వేసిన శిక్ష న్యాయమైందేనని ఒప్పుకొంటాడు. 
    

    
      
    

    
      “ప్రభువా నీపు మాత్రము పవిత్రుడవు, నీకు భయపడని వాడెవడు? నీ నామమును మహిమపరచని వాడెవడు? నీ న్యాయవిధులు ప్రత్యక్షపరచబడినవి గనుక జనములందరు వచ్చి నీ సన్నిధిని నమస్కారము చేసెదరు” 4వ వచనం. దీర్ఘకాలంగా సాగుతున్న సంఘర్షణలోని సత్యాసత్యాలకు సంభంధించిన ప్రతీ ప్రశ్న ఇప్పుడు స్పష్టమౌతుంది. తిరుగుబాటు ఫలితాలు, దేవుని నీతి విధుల తిరస్కృతి ఫలాలు సృజించబడ్డ మేధావుల ముందుంచటం జరుగుతుంది. దైవ పరిపాలన నియమ నిబంధనలు వాటికి విరుద్దంగా సాతాను అనుసరిస్తున్న యమాలూ సకల విశ్వం ముందు పెట్టటం జరుగుతుంది. తన క్రియలే సాతానుని నేరస్తుణ్ణి శిక్షార్హుణ్ణి చేస్తాయి. దేవుని వివేకం, న్యాయగుణం, మంచితనం నిజమైనవని రుజువవుతుంది. ఈ మహా సంఘర్షణలో దేవుడు తన కార్యాలన్నింటిని తన ప్రజల హితం తానుసృజించిన ఇతర లోకాల ప్రజల హితం కోరి జరిగించాడని వ్యక్తమౌతుంది. “యెహోవా నీ క్రియలన్నియు నీకు కృతజ్ఞాస్తుతులు చెల్లించుచున్నవి. నీ భక్తులు నిన్ను సన్నుతించుదురు.” కీర్తనలు 145:10. దైవధర్మశాస్త్రం అస్థిత్వంతోనే దేవుడు సృజించిన మనుషుల సంతోషానందాలు ముడిపడి ఉన్నాయని పాపాల్ని గూర్చిన చరిత్ర నిత్యసాక్ష్యంగా నిలుస్తుంది. మహా సంఘర్షణను గూర్చిన వాస్తవాలన్నీ బాహాటంగా కనిపించటంతో, విశ్వసనీయ ప్రజలు తిరుగుబాటు దారులు సహా విశ్వమంతా ఏకమనసుతో “యుగములకు రాజా, నీ మార్గములు న్యాయములును సత్యములునై యున్నవి.” అని ప్రకటిస్తుంది. 
    

    
      
    

    
      మానవుడి తరపున తండ్రి కుమారులు చేసిన బృహత్తర త్యాగం విశ్వం ముందు ఉంచటం జరుగుతుంది. క్రీస్తు తన న్యాయమైన స్థానాన్ని పొందటానికి సమయం వస్తుంది. రాజ్యాలకన్నా, అధికారులకన్నా, పేరుగల ప్రతి నామంకన్నా ఆయన అత్యున్నత మహిమను కలిగి ఉంటాడు. తన ముందున్న ఆనందం నిమిత్తం అనగా అనేకమంది మనుషుల్ని మహిమలోకి తెచ్చేందుకు ఆయన సిలువను భరించాడు. అవమానాన్ని సహించాడు. దుఃఖం పరాభవం ఎంత చేదుగా ఉన్నా ఆయన పొందే ఆనందం మహిమ మరెంతో ఉన్నతంగా ఉంటాయి. తన స్వరూపంలోకి మారి విమోచన పొందిన ప్రజల వంక ఆయన చూస్తాడు. ప్రతీ హృదయం దేవుని స్వరూపాన్ని ధరించుకొని ఉంటుంది. ప్రతీ ముఖం తమ రాజు యేసు పోలికను సంతరించుకొని ఉంటుంది. తన ఆత్మకు సంభవించిన వేదనను వాటిలో చూసి ఆయన తృప్తి చెందుతాడు. దరిమిల సమావేశమై ఉన్న నీతిమంతులు దుర్మార్గుల సమూహాలకు వినిపించే స్వరంతో ఆయన ఈ ప్రకటన చేస్తాడు: “ఇదిగో వీరు నా రక్తంతో నేను కొన్నవారు. వీరు నాతోపాటు అనంత యుగాలు నివసించేందుకుగాను వీరికోసం నేను శ్రమలను భరించాను, వీరికోసం నేను మరణించాను.” తెలని వస్త్రాలు ధరించి సింహాసనం చుట్టూ ఉన్న వారు పాడే ఈ స్తోత్రగీతం వినిపిస్తుంది, “వధించబడిన గొట్టెపిల్ల శక్తియు ఐశ్వర్యమును జ్ఞానమును బలమును ఘనతయు మహిమయు స్తోత్రమును పొందనర్హుడు” ప్రకటన 5:10. 
    

    
      
    

    
      దేవుని న్యాయశీలతను అంగీకరించి క్రీస్తు సర్వోన్నతిని గుర్తిస్తూ ఆయనకు నమస్కరించి నప్పటికీ సాతాను ప్రవర్తనలో మార్పేమీ ఉండదు. తిరుగుబాటు స్వభావం మహా జలపాతంలా మళ్లీ విరుచుకుపడుంది; కోపోద్రిక్తుడై తన మహా సంఘర్షణను కొనసాగించటానికి తీర్మానించుకొంటాడు. పరలోకరాజుపై దాడికి చివరి ప్రయత్నానికి సమయం వస్తుంది. హుటాహుటిగా తన ప్రజల్లోకి వెళ్లి దురాగ్రహం పుట్టించి వారిని వెంటనే యుద్ధానికి సిద్ధం చేయటానికి ప్రయత్నిస్తాడు. తన మోసంలో పడి తిరుగుబాటులో పాల్గొన్న కోట్లాది ప్రజల్లో అతని ఆధిక్యాన్ని అంగీకరించిన వారు ఎవరూ ఉండరు. అతని శక్తి పోతుంది. దేవుని పట్ల సాతానుకున్న ద్వేషమే దుష్టప్రజల్లోనూ ఉంటుంది. కాని తమ పరిస్థితి ఆశాజనకంగా లేదని యెహోవాకు వ్యతిరేకంగా తాము పోరాడలేమని వారు గుర్తిస్తారు. వారి ఆగ్రహం సాతానుపైన మోసం చేయటంలో అతనికి కుడిభుజంగా ఉన్న దుష్టదూతలపైన రగుల్కొంటుంది. పైశాచిక ఆగ్రహంతో అతనిపై విరుచుకు పడ్డారు. 
    

    
      
    

    
      ప్రభువంటున్న మాటలిలాగున్నాయి, “దేవునికి తగినంత అభిప్రాయం కలిగియున్న వాడా ఆలకింపుము. నేను పరదేశులను అన్యజనులలో క్రూరులను నీ మీదికి రప్పించుచున్నాను. వారు నీ జ్ఞాన శోభను చెరుపుటకై తమ ఖడ్గములను ఒరదీసి నీ సౌందర్యమును నీచపరతురు. నిన్ను పాతాళములో నుండి పడవేతురు ” “ఆశ్రయముగా ఉన్న కెరూబూ కాలుచున్న రాళ్ల మధ్యను నీ వికను సంచరింపవు... నేను నిన్ను నేలను పడవేసెదను. రాజులు చూచుచుండగా నిన్ను హేళన కప్పగించేదను... జనులందరు చూచుచుండగా దేశము మీద నిన్ను బూడిదగా చేసెదను... నిన్ను ఎరిగిన వారందరును నిన్ను గూర్చి ఆశ్చర్యపడుదురు. నీవు బొత్తిగా నాశనమై భీతికి కారణముగా ఉందువు.” యెహేజ్కేలు 28:68; 16-19. 
    

    
      
    

    
      “యుద్ధపు సందడి చేయు యోధులందరి జోళ్లుసు రక్తములో పొరలింపబడిన వస్త్రములును అగ్నిలో వేయబడి దహింపబడును” “యెహోవా కోపము సమస్త జనముల మీదికి వచ్చుచున్నది. వారి సర్వసైన్యముల మీదికి ఆయస క్రోధము వచ్చుచున్నది. ఆయన వారిని శపించి వధకు అప్పగించును”. “దుష్టుల మీద ఆయన ఉరులు కురిపించును, అగ్నిగంధకములును వడగాలియు వారికి పానీయ భాగమగును.” యెషయా 9:5; 34:2; కీర్తనలు 11:6. దేవుని వద్ద నుంచి ఆకాశంలోనుంచి అగ్ని దిగివస్తుంది. భూమి బద్దలైపోతుంది. భూమిలో దాచి ఉంచిన ఆయుధాలు బైటికి తీస్తారు. బద్దలైన భూమి సంధుల్లో నుంచి మంటలు బయలుదేరాయి. రాళ్ల నుంచి మంటలు రేగుతాయి. సూర్యుడు ప్రచండమైన వేడితో మండుతున్న పొయ్యిలా ప్రకాశిస్తాడు. పంచభూతాలు, భూమి, దానిమీది కృత్యాలు మిక్కుటమైన వేడితో కాలిపోతాయి. మలాకీ 4:11; 2 పేతురు 3:10. భూమి ఉపరితలం కరిగించి పోతపోసిన ముద్దలా కుత కుత ఉడుకుతున్న అగ్ని సరస్సులా కనిపిస్తుంది. అది దుర్మారుల తీర్పు నాశనాల దినం - “యెహావా ప్రతి దండన చేయు దినము, సీయోను వ్యాజ్యెమును గూర్చిన ప్రతీకార సంవత్సరము.” యెషయా 34:8 
    

    
      
    

    
      దుష్టులు తమ ప్రతి ఫలాన్ని భూమి మీద పొందుతారు. సామెతలు 11:31. ‘‘గర్విష్టులందరును దుర్మార్గులందరును కొయ్యకాలువలె ఉందురు... రాబోవు దినము అందరిని కాల్చివేయునని సైన్యములకు అధిపతియగు యెహోవా సెలవిచ్చుచున్నాడు.” మలాకి 4:1. కొందరు ఒక్క క్షణంలోనే నశించగా కొందరు చాలా దినాలు బాధననుభవిస్తారు. “వాని వాని క్రియల చొప్పున” అందరికీ శిక్ష కలుగుతుంది. నీతిమంతుల పాపాలు సాతానుకి బదలాయింపు కావటంతో అతను తన తిరుగుబాటు నిమిత్తమేగాక దేవుని ప్రజలతో చేయించిన పాపాల నిమిత్తం కూడా శిక్ష అనుభవిస్తాడు. అతనివల్ల మోసపోయిన వారి శిక్షకన్నా సాతాను శిక్ష ఎంతో అధికంగా ఉంటుంది. తన మోసాల వల్ల పడిపోయిన వారందరూ నాశనమైన తర్వాత అతను ఇంకా జీవించి బాధ ననుభవించాల్సి ఉంటుంది. చివరికి దుర్మార్గులు ప్రక్షాళన అగ్నిలో కాలి వేరుగాని కొమ్మలుగాని లేకుండా నాశనమవ్వటంతో జరుగుతుంది. వేరు సాతాను, కొమ్మలు అతని అనుచరులు. ధర్మశాస్త్రం విధించే శిక్ష పూర్తిగా అమలవుతుంది. న్యాయం జరిగించబడుతుంది. పరిశీలిస్తున్న భూలోక పరలోక యెహోవా నీతి ప్రచురపర్చ బడుతుంది. 
    

    
      
    

    
      సాతాను విధ్వంసక క్రియలకు తెర పడుంది. ఆరువేల సంవత్సరాలుగా అతను తన దుష్కృతాలు చేస్తూ ఈ విశ్వాన్ని దుఃఖంతో నింపుతూ వచ్చాడు. సృష్టి అంతా బాధతో మూలుతున్నది. ఇప్పుడు దేవుని ప్రజలు అతని నుంచి అతని శోధనల నుంచి విముక్తి పొందుతారు. “భూలోకమంతయు నిమ్మళించి విశ్రమించుచున్నది. జనములు పాడసాగుదురు” యెషయా 14:7. నమ్మకంగా నిలిచిన విశ్వమంతా కృతజ్ఞతతో విజయ నినాదాలు చేస్తుంది. “గొప్ప జనసమూహపు శబ్దమును విస్తారమైన జలముల శబ్దమును బలమైన ఉరుముల శబ్దమును పోలిన యొక స్వరము” ఇలా అనటం వినిపిస్తుంది, “సర్వాధికారియు ప్రభువునగు మన దేవుడు ఏలుచున్నాడు; ఆయనను స్తుతించుడి” ప్రకటన 19:6. 
    

    
      
    

    
      అగ్ని జ్వాలలు భూమండలాన్ని అలముకొని నాశనం చేస్తుండగా పరిశుద్దులు పరిశుద్ధ పట్టణంలో క్షేమంగా ఉంటారు. మొదటి పునరుత్థానంలో పాలుపొందిన వారిపై రెండో మరణానికి శక్తి ఉండదు. దేవుడు దుర్మార్గులకు దహించే అగ్నిగాకా, తన ప్రజలకు సూర్యుడుగాను రక్షణ కవచంగాను ఉంటాడు. ప్రకటన 20:6; కీర్తనలు 84:11. 
    

    
      
    

    
      “అంతట నేను క్రొత్త ఆకాశమును క్రొత్త భూమిని చూచితిని. మొదటి ఆకాశమును మొదటి భూమియు గతించిపోయెను” ప్రకటన 21:1. దుష్టులను దహించివేసే అగ్ని భూమిని పవిత్రం చేస్తుంది. శాప సూచనలన్నీ తుడుపు పడ్డాయి. భయంకరమైన పాప పర్యవసాల్ని రక్షణ పొందిన వారిముందు జ్ఞాపకం చేస్తూ ఉండటానికి నిత్య నరకాగ్ని ఉండదు. 
    

    
      
    

    
      జ్ఞాపకం చేసే గుర్తు ఒకటి మాత్రమే ఉంటుంది. మన రక్షకుడు తాను పొందిన సిలువ గుర్తుల్ని ఎల్లప్పుడు కలిగివుంటాడు. పాపం కావించిన చెడు అంతటినీ సూచించే క్రూర చిహ్నాలు శిరంమీద గాయపడ్డ ఆయన పక్కలోను చేతుల్లోను కాళ్లలో కనిపిస్తాయి. మహిమతో ప్రకాశిస్తున్న క్రీస్తును వీక్షిస్తూ ప్రవక్త ఇలా వర్ణిస్తున్నాడు: “ఆయన హస్తమునుండి కిరణములు బయలు వెడలు చున్నవి. అచ్చట ఆయన బలము దాగియున్నది” హబక్కూకు 3:4. గాయపడ్డ ఆ పక్క నుంచి ప్రవహించి మానవుణ్ణి దేవునితో సమాధాన పర్చిన రక్త ప్రవాహమే రక్షకుని మహిము. అక్కడే “ఆయన బలము దాగియున్నది” విమోచక త్యాగం ద్వారా “రక్షించుటకు బలాఢ్యుడు” అయిన ప్రభువు తన కృపను తృణీకరించిన వారికి శిక్ష అమలు పర్చటానికి శక్తిమంతుడు. తన అవమాన చిహ్నాలే ఆయనకు అత్యున్నత గౌరవ పురస్కారాలు. కల్వరిలోని గాయాలు నిత్యయుగాల పొడుగునా ఆయనకు స్తుతులు చెల్లించి ఆయనశక్తిని ప్రచురపర్చుతాయి. 
    

    
      
    

    
      “మందల గోపురమా, సీయోను కుమార్తె పర్వతమా, మునుపటిలాగున యెరూషలేము కుమార్తె మీద నీకు ప్రభుత్వము కలుగును” మీకా 4:8. ప్రథమ దంపతులు ఆదామవ్వల్ని ఏదెనులో ప్రవేశింపకుండా ఖడ్గ జ్వాల ఆపినప్పటి నుంచి “ఆయన సంపాదించుకొనిన ప్రజలకు విమోచన కలుగుటకై” (ఎఫెస్సీ 1:14.) పరిశుద్ధులు ఆశతో ఎదురుచూసిన సమయం ఇప్పుడు వస్తుంది. ఆదిలో తన రాజ్యంగా తనకు వచ్చిన ఈ భూమిని మానవుడు సాతాను మోసంలో పడి అతడికి ధారాదత్తం చేయగా బలమైన ఆ శత్రువు ఇంత కాలం దాన్ని పరిపాలిస్తూ వచ్చాడు. అయితే రక్షణ ప్రణాళిక ద్వారా అది ఇప్పుడు మానవులకు తిరిగి వస్తుంది. పాపం వల్ల నశించినదంతా పునరుదరణ పొందుతుంది. “ఆకాశములకు సృష్టికర్తయగు యెహోవా... భూమిని కలుగజేసి దాని సిద్ధపరచి స్థిరపరచెను. నిరాకారముగా నుండునట్లు ఆయన దాని సృజింపలేదు. నివాస స్థలమగునట్లుగా దాని సృజించెను” యెషయా 45:18. ఈ భూమి విమోచన పొందిన జనులకు నివాస స్థలం అవుతుంది. కనుక భూమిని సృజించటంలో ఆదిలో దేవునికున్న ఉద్దేశం నెరవేరుతుంది. “నీతిపుంతులు భూమిని స్వతంత్రించుకొందురు. వారు దానిలో నిత్యము నివసించెదరు.” కీర్తనలు 37:29. 
    

    
      
    

    
      భవిష్యత్తులో పరలోకంలోని వారసత్వాన్ని భౌతిక దృష్టితో పరిగణించే భయంవల్ల పరలోకాన్ని మన గృహంగా భావించటానికి నడిపించే సత్యాల్ని అనేకులు ఆధ్యాత్మిక వాదంగా మాత్రమే అంగీకరిస్తున్నారు. తండ్రి ఇంట నివాసాలు సిద్ధపర్చటానికి వెళ్లినట్లు క్రీస్తు తన శిష్యులతో చెప్పాడు. దైవవాక్య బోధనల్ని అంగీకరించేవారు పరలోక నివాసాల గురించి పూర్తిగా ఎరుగనివారు కాదు. అయినా “దేవుడు తన్ను ప్రేమించువారి కొరకు ఏవి సిద్ధపరచెనో అవి కంటికి కనబడలేదు, చెవికి వినబడలేదు, మనుష్య హృదయమునకు గోచరముకాలేదు.” 1 కొరింధి 2:9. నీతిమంతుల ప్రతిఫలం ఎలాంటిదో వర్ణించటానికి మానవ భాష చాలదు. చూసే వారే దాన్ని తెలుసుకో గలుగుతారు. దేవుని పరదైసును మహిమా ప్రభావాల్ని మానవ మేధ అవగాహన చేసుకోలేదు. 
    

    
      
    

    
      రక్షణ పొందిన పరిశుద్దుల వారసత్వాన్ని బైబిలు ఓ “పట్టణము” అంటుంది. హెబ్రీ 11:14-16. అక్కడ పరలోకపు కాపరి తన మందల్ని జీవజలాల ఊటల వద్దకు నడిపిస్తాడు. జీవవృక్షం నెలనెల ఫలాలు ఫలిస్తుంది. ఆ వృక్షం ఆకులు వివిధ జాతుల ప్రజల పరిచర్యకు వినియోగమవుతాయి. అక్కడ నిరంతరం ప్రవహించే ఏరులుంటాయి. వాటి జలాలు నిర్మలంగా వుంటాయి. ఆ ఏరుల పక్క రక్షణ పొందిన వారికి ఏర్పాటైన దారుల పక్క తలలు ఊపుతూ నీడనిచ్చే చెట్లుంటాయి. అక్కడ విశాల మైదానాలు అందమైన కొండలవరకూ వ్యాపించి ఉంటాయి. దేవుని పర్వతాలపై ఎత్తయిన శిఖరాలు కనిపిస్తాయి. ఎంతో కాలంగా యాత్రికులు పరదేశులుగా జీవించిన దైవప్రజలు నిత్యమూ ప్రవహించే ఆ ఏరుల పక్క ప్రశాంత మైదానాల్లో నివాసముంటారు. 
    

    
      
    

    
      “నా జనులు విశ్రమ స్థలము నందును ఆశ్రయస్థానములందును సుఖకరమైన నివాసములందుసు నివసించెదరు”. “ఇకను నీ దేశమున బలాత్కారమను మాట వినబడదు. నీ సరిహద్దులలో పాడు అనుమాటగాని, నాశనము అను మాటగాని వినపడదు. రక్షణయే నీకు ప్రాకారములనియు ప్రఖ్యాతియే నీ గుమ్మములనియు నీవు చెప్పుకొందువు”. “జనులు ఇండ్లు కట్టుకొని వాటిలో కాపురముందురు. ద్రాక్షతోటలు నాటించుకొని వాటి ఫలముల ననుభవింతురు. వారు నాటుకొన్న వాటిని వేరొకరు అనుభవింపరు... తాము చేసికొనిన దానిఫలమును పూర్తిగా అనుభవింతురు” యెషయా 32:18; 60:18; 65:21, 22. 
    

    
      
    

    
      “అరణ్యమును ఎండిన భూమియు సంతోషించును. అడవి ఉల్లసించి కస్తూరి పుష్పమువలె పూయును” ముండ్ల చెట్లకు బదులుగా దేవదారు వృక్షములు మొలుచును. దురదగొండి చెట్లకు బదులుగా గొంజి వృక్షములు ఎదుగును” “తోడేలు, గొట్టె పిల్లయొద్ద వాసము చేయును. చిరుతపులి మేకపిల్ల యొద్ద పండుకొనును... బాలుడు వాటిని తోలును”. “నా పరిశుద్ధ పర్వతమందంతటను ఏ మృగమును హాని చేయదు, నాశనముచేయదు” యెషయా 35:1; 55:13; 11:6-9. 
    

    
      
    

    
      పరలోక వాతావరణంలో బాధ ఉండటం అసాధ్యం. కన్నీళ్లు సమాధి కార్యక్రమాలు, దుఃఖదుస్తులు ఉండవు. “మరణము ఇక ఉండదు.దుఃఖమైనను ఏడ్పయినను వేదనయైనను ఇక వుండదు. మొదటి సంగతులు గతించిపోయెను”. “నాకు దేహములో బాగులేదని అందులో నివసించువాడెవడును అనడు. దానిలో నివసించు నరుల దోషము పరిహరింప బడును.” ప్రకటన 21:4; యెషయా 33:24. నూతన యెరూషలేము “యెహోవా చేతిలో భూషణ కిరీటము... దేవుని చేతిలో రాజకీయ మకుటము” అయి నూతన భూమికి రాజధానిగా ఉంటుంది. “దానియందలి వెలుగు ధగధగ మెరయు సూర్యకాంతమువంటి అమూల్య రత్నమును పోలియున్నది.” “జనములు దాని వెలుగునందు సంచరింతురు, భూరాజులు తమ మహిమను దాని లోనికి తీసికొని వత్తురు.” ప్రభువిలా అంటున్నాడు: “నేను యెరూషలేమును గూర్చి ఆనందించెదను. నా జనులను గూర్చి హర్షించెదను. ” “ఇదిగో దైవ నివాసము మనుష్యులతో కూడ ఉన్నది. ఆయన వారితో కాపురముండును. వారాయన ప్రజల్లో యుందురు, దేవుడు తానే వారి దేవుడైయుండి వారికి తోడైయుండును.” యెషయా 62:3; ప్రకటన 21:11, 24; యెషయా 65:19; ప్రకటన 21:3. 
    

    
      
    

    
      దేవుని పట్టణంలో “రాత్రిలేదు”. విశ్రాంతి అవసరమయ్యేవారుగాని కోరేవారుగాని అక్కడ ఉండరు. దేవుని చిత్రాన్ని జరిగించటంలోనే గాని ఆయన నామాన్ని స్తుతించటంలోనే గాని విసుగు అలసట ఉండవు. ఉదయాన ఉండే తాజాతనమే ఎప్పుడూ ఉంటుంది. సాయంత్రం రానేరాదు. “రాత్రి యిక నెన్నడు ఉండదు. దీపకాంతియైనను సూర్యకాంతి యైనను వారి కక్కరలేదు. దేవుడైన ప్రభువే వారి మీద ప్రకాశించును” ప్రకటన 22:5. అది సూర్యకాంతికన్నా ప్రకాశవంతమైన వెలుగు. కాని అది బాధకరమైన తేజస్సుకాదు. అయినా ఆ కాంతి మధ్యాహ్న సూర్యకాంతికన్నా ప్రకాశవంతమైనది. తండ్రి మహిమతోను గొర్రెపిల్ల మహిమతోను పరిశుద్ధపట్టణం నిత్యమూ వెలుగుతో నిండి ఉంటుంది. రాత్రిలేని ఆ నిత్యదినంలో రక్షణ పొందిన భక్తులు సంచరిస్తారు. 
    

    
      
    

    
      “దానిలో ఏ దేవాలయమును నాకు కనబడలేదు. సర్వాధికారియైన దేవుడగు ప్రభువును గొట్టెపిల్లయు దానికి దేవాలయమై యున్నారు.” ప్రకటన 21:22. దైవ ప్రజలు తండ్రితోను కుమారునితోను భయంగాని దాపరికంగాని లేకుండా మాట్లాడవచ్చు. “ఇప్పుడు అద్దములో చూచినట్టు సూచనగా చూచుచున్నాము.” 1 కొరింథి 13:12. ప్రకృతి కృత్యాలలోను ఆయన వ్యవహరించే విషయాల్లోను మనం ఆయన స్వరూపాన్ని అద్దంలో చూసినట్లు ఇపుడు చూస్తున్నాం. అప్పుడైతే మధ్య మసక తెరలేకుండా ఆయనను ముఖాముఖి చూస్తాం. ఆయన ముందు నిలబడి ఆయన ముఖం మీది మహిమను చూస్తాం. 
    

    
      
    

    
      రక్షణ పొందిన భక్తులు అక్కడ ఒకరినొకరు తెలుసుకొంటారు. దేవుడు ఆత్మలో పెట్టిన ప్రేమ సానుభూతి అక్కడ క్రియాశీలకమవుతాయి. పరిశుద్ధ దూతలతో నిర్మలమైన ఇష్టాగోష్ఠి దేవదూతలతోను అన్నియుగాల్లోను దేవునికి నమ్మకంగా నిలిచి గొర్రెపిల్ల రక్తంలో తమ వస్త్రాలు ఉదుక్కొని తెల్లగా చేసుకొన్న భక్తులతో సామరస్య పూర్వక సాంఘిక జీవితం, “పరలోకమునందును భూమిమీదను ఉన్న ప్రతి కుటుంబము” (ఎఫెస్సీ 3:15.) ను ఏకంచేసే పవిత్ర బంధాలు-- ఇవి విమోచన పొందిన వారికి సంతోషానందాల్ని ప్రోదిచేస్తాయి. 
    

    
      
    

    
      సృజన శక్తి అద్భుతాలను గురించి, విమోచక ప్రేమ మర్మాలను గురించి అక్కడ అమర్య మనస్సులు నిత్యము ఆనందంతో ధ్యానిస్తూ ఉంటాయి. దేవుని గురించి మరపు పుట్టించే శోధకుడు మోసగాడు ఉండడు. మేధ వృద్ధి చెందుతుంది. సామర్థ్యం అధికమవుతుంది. జ్ఞానార్జన కృషి మనసుకు శ్రమ అనిపించదు, అలసట పుట్టించదు. అక్కడ భారీ పథకాలు చేపట్టవచ్చు. ఉన్నతాశయాలు నెరవేర్చుకోవచ్చు. ఉన్నతమైన ఆశలు అభిలాషలు తీర్చుకోవచ్చు. సాధించాల్సిన ఆశయాలు పెరుగుతూనే ఉంటాయి. అభినందించటానికి కొత్తవింతలు, గ్రహించటానికి కొత్త వాస్తవాలు, మనసును ఆత్మను శరీరాన్ని సవాలుచేసే ధ్యేయాలు ఉత్థానమౌతూనే ఉంటాయి. 
    

    
      
    

    
      రక్షణ పొందిన ప్రజలు అధ్యయనం చేయటానికి విశ్వవిజ్ఞానమంతా వారి ముందర ఉంటుంది. ఇక మరణ బంధకాలు లేని ఆ అమర్త్యులు దూరాన వున్న ఇతరలోకాలకు అలవోకగా ఎగిరి వెళ్తారు. అవి మానవ దుఃఖాన్ని చూసి, వేదన చెంది, విమోచన పొందిన ఆత్మ విషయం విని ఎంతో ఆనందించిన లోకాలు. పాపంలో పడకుండా ఉన్న లోకాల ప్రజల ఆనందంలో జ్ఞానంలో వారు అమితానందంతో పాలు పొందుతారు. దేవుని చేతి పనిని యుగయుగాలుగా పరిశీలించి సంపాదించిన జ్ఞాన నిధుల్ని వారు పరస్పరం పంచుకొంటారు. సృష్టి మహిమను -- సూర్యుడు నక్షత్రాలు వాటి వాటి వ్యవస్థలు తమనిర్దిష్ట క్రమంలో దేవుని సింహాసనం చుట్టూ తిరగటాన్ని వారు స్వచ్ఛమైన నిర్మలమైన దృష్టితో వీక్షిస్తారు. చిన్నలేమి, పెద్దలేమి అన్నిటి మీద సృష్టికర్తపేరు రాసి ఉంటుంది. అన్నిటిలో ఆయన శక్తి సంపద ప్రదర్శిత మౌతుంది. 
    

    
      
    

    
      నిత్యత్వంలో సంవత్సరాలు గతించే కొద్దీ దేవుని గురించి క్రీస్తు గురించి ఎన్నో నూతనమైన మహిమాన్వితమైన సత్యాలు బయలుపడూ ఉంటాయి. జ్ఞానం ప్రగతిశీలమైనట్లే ప్రేమ గౌరవం సంతోషం ప్రగతి చెందుతాయి. దేవుని గూర్చిన జ్ఞానం మనసుల్లో ఎంత పెరిగితే వారు దేవుని ప్రవర్తనను అంత ఎక్కువగా అభినందిస్తారు. అమూల్యమైన రక్షణ సంపదను గూర్చి, సాతానుతో సాగిన మహా సంఘర్షణలో తాను సాధించిన విజయాలను గూర్చి యేసు వారికి వివరిస్తున్నప్పుడు విమోచన పొందిన భక్త జనుల హృదయాలు అత్యధిక భక్తితోను ఆనందోత్సాహాలతోను ఉప్పొంగగా వారు తమ బంగారు వీణెలు మీటుతారు. వేవేలు, లక్షలు, కోట్లాది స్వరాలు కలిసి ఆయనకు స్తుతివందనం చెల్లిస్తాయి. 
    

    
      
    

    
      “అంతట పరలోకమందును భూలోకమందును భూమి క్రిందను సముద్రములోను ఉన్న ప్రతి స్పష్టము, అనగా వాటిలో నున్న సర్వమును - సింహాసనాసీనుడైయున్న వానికిని గొఱ్ఱపిల్లకును స్తోత్రమును ఘనతయు మహిమయు ప్రభావమును యుగ యుగములు కలుగునుగాకని చెప్పుట వింటిని.” ప్రకటన 5:13. 
    

    
      
    

    
      మహాసంఘర్షణ సమాప్తమౌతుంది. పాపం పాపులు ఇక ఉండరు. విశ్వమంతా పరిశుద్ధంగా పరిశుభ్రంగా ఉంటుంది. సృష్టి అంతటా సామరస్యం ఆనందం వెల్లివిరుస్తాయి. సమస్తాన్ని సృజించిన సృష్టికర్త నుంచి హద్దులులేని అంతరిక్షమంతా జీవం వెలుగు సంతోషం ప్రవహిస్తాయి. సూక్ష్మాతి సూక్ష్మమైన అణువు మొదలు బ్రహ్మాండమైన లోకం వరకూ సమస్తం - జీవులేగాని అచేతన పదార్ధమేగాని - తమ తము సుందరమైన ఉత్సాహ భరితమైన స్థితిలో దేవుడు ప్రేమాస్వరూపి అని ప్రచురపర్చుతాయి.

